
ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ 

ᑰᑎ Hᐃᐅᔅ (ᓴ) ᐊᒻᒪᓗ ᒪᐃᑲ ᐋᓐᔨ ᐃᑉᐱᐊᔪᒻᒥᐅᑖᒃ ᐃᖃᓪᓕᐊᕐᓯᒪᔫᒃ.

The Status of  
Inuit Children and Youth in Nunavut



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ2

ᓯᕗᓕᖅᑎᓃᙶᖅᑐᑦ 
ᓇᐃᓈᕐᓯᒪᓪᓗᑎᒃ 
ᑎᑎᕋᖅᑕᐅᓯᒪᔪᑦ 

ᓄᓇᕗᑦ ᑐᙵᕕᒃᑯᑦ ᑎᒥᖓᑦ 2010/11 ᐊᕐᕌᒍᑕᒫᕐᓯᐅᑎᖏᓐᓂ 

ᐅᓂᒃᑳᖏᓐᓂᒃ ᐱᔾᔪᑎᒋᓪᓗᒋᑦ ᐃᓄᐃᑦ ᐃᓕᖅᑯᓯᖓᑦ ᐊᒻᒪᓗ ᐃᓅᖃᑎᒌᑦ 

ᐱᔾᔪᑎᖃᕐᖓᑦ ᖃᓄᐃᓐᓂᖏᓐᓂᒃ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ 

ᓄᓇᕗᒥ, ᐱᔾᔪᑎᖃᓗᐊᖅᑐᑎᒃ ᐅᑭᐅᓕᓐᓂᒃ 2ᒥ 18ᒧᑦ, 2008ᒥ, ᓄᓇᕗᑦ 

ᑐᙵᕕᒃᑯᑦ ᑐᓴᖅᑎᑦᑎᒍᑎᖃᔪᔪᑦ ᑕᒪᕐᒥᒃ ᐃᓗᓯᖏᓐᓂᒃ ᐃᓄᐃᑦ, 

ᓇᓗᓇᐃᕐᓯᒋᐊᕐᓯᒪᓪᓗᑎᒃ ᐋᓐᓂᐊᖅᑐᓕᕆᕝᕕᐅᕙᑦᑐᓂᑦ ᐊᑐᐃᓐᓇᐅᔪᓂᑦ 

ᐊᒻᒪᓗ ᐃᑲᔫᑕᐅᕙᑦᑐᓂᒃ, ᐊᒻᒪᓗ ᓇᐅᒃᑯᑐᐃᓐᓇᖅ ᑖᓐᓇ ᐅᓂᒃᑳᖅ 

ᓈᒪᑎᑦᑎᒻᒪᑦ ᑕᐃᔅᓱᒥᖓ ᑎᑎᕋᖅᑕᐅᓯᒪᔪᒥᒃ ᐱᔾᔪᑎᖃᓗᐊᖅᑐᓂ 

ᐃᓱᒪᒋᔭᐅᓯᒪᓂᖓᓂᒃ ᖃᓄᐃᙱᑎᐊᕐᓂᐅᑉ ᐱᔾᔪᑎᖃᕐᖓᑦ ᐃᓄᓐᓂᑦ 

ᓱᕈᓯᕐᓂᑦ ᐃᓅᓱᑦᑐᓂᓪᓗ, ᐊᒻᒪᓗ ᐱᓇᓱᐊᕋᔅᓴᓪᓗᐊᑕᐅᔪᓂᑦ, 

ᐊᔅᓱᕉᑕᐅᓗᐊᕐᐸᑦᑐᓂᑦ ᐊᒻᒪᓗ ᓯᕗᓪᓕᐸᐅᑦᑎᐅᔾᔭᐅᔭᕆᐊᓕᓐᓂᑦ 

ᐊᑦᑐᐊᔪᓂᒃ ᓱᑲᑦᑐᐊᓗᒻᒥᒃ ᐊᒥᓱᕈᕐᐸᓪᓕᐊᔪᓂᒃ. ᐃᓅᓱᑦᑐᐃᑦ 

ᐊᒥᓲᓂᕐᓴᐅᒻᒪᑕ ᓄᓇᒥᐅᓕᒫᑦ ᑕᑯᓪᓗᒋᑦ ᓴᓂᐊᓂ ᐊᓯᖏᓐᓂ 

ᑲᓇᑕᒥᐅᓂᑦ ᐊᐅᓚᑦᑎᕕᒡᒍᑎᐅᐅᔪᓂᑦ (ᑕᑯᓗᒍ ᑕᑯᔭᔅᓴᖅ 1). ᓱᕈᓰᑦ 

ᐃᓅᓱᑦᑐᐃᓪᓗ ᖃᓄᐃᓴᕋᐃᒍᓐᓇᓂᕐᐹᖑᒻᒪᑕ ᐃᓅᖃᑎᒌᑦ ᑕᑯᓪᓗᒋᑦ, 

ᑐᙵᕕᖃᖃᑦᑕᖅᑐᑎᒃ ᐊᖏᔪᖅᑳᖏᓐᓂᒃ, ᐸᐸᑦᑎᔨᖏᓐᓂᒃ, ᐊᒻᒪᓗ 

ᐃᓚᒃᑲᓐᓂᖏᓐᓂᒃ ᓂᕿᔅᓴᒧᑦ, ᐊᖏᕐᕋᖃᕐᓂᕐᒧᑦ, ᐱᕈᕐᓴᔭᐅᓂᕐᒧᑦ, 

ᐃᑲᔪᖅᑕᐅᓂᕐᒧᑦ, ᓴᐳᑎᔭᐅᓂᕐᒧᓪᓗ. ᐱᔾᔪᑕᐅᔪᑦ ᐊᑦᑐᐃᕙᑦᑐᑦ 

ᐃᓅᓯᖏᓐᓂᒃ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ, ᓲᕐᓗ ᐊᑐᐃᓐᓇᐅᓂᖏᑦ 

ᐆᒻᒪᑦᑎᐊᕆᓐᓇᖅᑐᑦ ᓂᖀᑦ (ᓂᕿᑦᑎᐊᕙᐃᑦ) ᐊᒻᒪᓗ ᑐᙵᕕᒋᔭᔅᓴᐃᑦ 

ᓱᕈᓯᓕᕆᕖᑦ, ᐃᓅᓱᑦᑐᓕᕆᑰᑦ, ᐃᓚᒌᓄᑦ ᐃᑲᔪᖅᑕᐅᕖᑦ, ᐃᓪᓗᖃᑦᑎᐊᕐᓂᖅ, 

ᐊᒻᒪᓗ ᓈᒻᒪᑦᑐᑦ, ᓱᕈᓯᓛᓄᑦ ᒥᑭᔫᑕᐅᓂᕐᐹᓂᓪᓗ ᖁᕝᕙᓯᓐᓂᓕᓐᓄᑦ 

12ᒧᑦ ᐃᓕᓐᓂᐊᕐᕖᑦ ᐅᖓᑖᓃᒻᒪᑕ ᐊᑑᑎᖃᕐᕕᒋᔪᓐᓇᖅᑕᖏᑕ 

ᐊᐅᓚᑦᑐᓐᓇᖅᑕᖏᑕᓘᓐᓃᑦ. ᐊᒥᓱᐊᓘᖃᑦᑕᑎᓪᓗᒋᑦ ᐱᕋᔭᑉᐸᑦᑐᑦ, 

ᖁᓄᔪᕐᓂᐊᐸᑦᑐᑦ, ᐊᒻᒪᓗ ᐋᖓᔮᕐᓇᑐᖅᑐᐸᑦᑐᑦ ᓄᓇᕗᒥ 

ᐱᔭᕆᐊᑦᑐᓯᑎᑦᑎᒍᓐᓇᕐᖓᑕ ᐊᔅᓱᕉᑎᒋᕙᑦᑕᖏᓐᓂᒃ,   ᑕᒪᓐᓇ 

ᑲᔪᓰᓐᓇᖅᑐᒥᒃ ᑲᑎᒪᔨᐅᕕᑦᑎᒍᑦ ᑎᓕᐅᕆᒋᐊᒃᑲᓐᓂᕈᑎᖃᕆᐊᖃᕐᓂᖅ 

ᑕᒪᒃᑯᓄᖓ ᓄᓇᓕᓐᓄᑦ ᑐᐊᕕᕐᓇᕆᐊᒃᑲᓂᖅᑎᑦᑎᕗᖅ. 

ᐃᓚᓕᐅᑎᓪᓗᓂᓗ ᑕᒪᒃᑯᐊ ᐊᔅᓱᕉᑕᐅᕙᑦᑐᓄᑦ, ᐃᓄᐃᑦ ᐅᑭᐅᓖᒃ 

ᑕᒫᓂ ᑲᒪᒋᔭᔅᓴᖃᓕᕈᒫᕐᖓᑕ ᓯᕗᓕᕐᓯᓂᕐᒥᒃ ᓄᓇᕗᒥ ᐊᒻᒪᓗ 

ᐃᓄᖏᓐᓂᒃ, ᓯᐊᒻᒪᑎᑦᑎᓂᕐᒥᒃ ᐃᓄᐃᑦ ᐅᖃᐅᓯᖓᓐᓂᒃ, ᖃᐅᔨᒪᔭᖏᓐᓂᒃ, 

ᐱᐅᓯᖏᓐᓂᓪᓗ ᐃᓅᓯᕐᒥ ᑭᖑᕚᖅᑖᕆᕙᓪᓕᐊᔭᖏᓐᓄᑦ, ᐊᒻᒪᓗ 

ᐱᕙᓪᓕᐊᓂᖓᓄᑦ ᓄᓇᕗᑦ ᒪᑭᒪᓇᓱᐊᕈᑎᖃᕐᕕᖓᑕ. ᒫᓐᓇᒫᖅ 

ᑲᒪᒋᔭᔅᓴᖃᓕᕈᒫᕐᖓᑕ ᑲᒪᒋᔭᖃᖃᑦᑕᓂᕐᒥᒃ ᐊᑲᐅᙱᓕᐅᕈᑕᐅᕙᑦᑐᓂᑦ 

ᓲᕐᓗ ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒥᒃ, ᐊᒥᓱᕈᖅᑎᑦᑎᒋᐊᕐᓂᕐᒥᒃ 

ᐃᓄᓐᓂᑦ ᐃᖅᑲᓇᐃᔭᕐᐸᑦᑐᓂᑦ ᒐᕙᒪᒃᑯᓐᓂ ᑭᒡᒐᖅᑐᐃᔨᐅᕕᓐᓂ, 

ᐊᒻᒪᓗ ᐃᓅᓯᓕᕆᓂᕐᒥᒃ ᒪᑭᒪᓇᓱᐊᕈᑎᓕᕆᓂᕐᒥᓪᓗ 

ᑲᔪᓯᑎᑦᑎᕙᓪᓕᐊᖏᓐᓇᓂᕐᒥᒃ ᓄᓇᓕᖏᓐᓂ. ᐊᑦᑕᓇᖅᑐᒥᒃ 

ᐊᑦᑐᐃᓂᖃᕐᐸᓪᓕᐊᓂᐊᕐᓂᖓ ᓱᑲᑦᑐᐊᓗᒻᒥᒃ ᓯᓚᐅᑉ 

ᐊᓯᔾᔨᐸᓪᓕᐊᓂᖓᑕ ᐃᓄᔅᓯᐅᑎᓄᑦ ᓂᕿᔅᓴᖅᑖᕆᔭᐅᕙᑦᑐᓄᑦ 

ᐊᒻᒪᓗ ᓂᕿᔅᓴᖃᑦᑎᐊᕆᐊᖃᕐᓂᕐᒧᑦ, ᐊᒻᒪᓗᑦᑕᐅᖅ ᐃᓗᓯᕐᒧᑦ 

ᐃᓱᒫᓗᓇᖅᑐᓂᒃ ᓱᕈᕐᓇᖅᑐᑦ ᐱᔾᔪᑎᒋᓪᓗᒋᑦ ᐃᓄᔅᓯᐅᑎᓂᑦ, 

ᐊᔅᓱᕉᑕᐅᓕᕐᐸᓪᓕᐊᖏᓐᓇᓂᐊᖅᑐᖅ. 

ᐅᖃᐅᓯᖃᕐᓂᖅ ᖃᓄᖅ ᐋᖅᑭᒋᐊᕋᔅᓴᐅᒻᒪᖔᖅ ᐃᓄᓐᓄᑦ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᐃᓗᓯᓕᕆᓂᖅ ᖃᓄᐃᙱᑦᑎᐊᕆᐊᖃᕐᓂᖏᓪᓗ, ᑕᐃᒪ, 

ᐃᓱᒪᓇᑐᐃᓐᓇᕈᓐᓃᖅᑯᖅ ᐊᑕᐅᑦᑎᒨᖅᑕᐅᓯᒪᓗᓂ ᐊᑐᐊᒐᓕᕆᓂᕐᒧᑦ 

ᐅᓂᒃᑳᑐᐃᓐᓇᐅᓗᓂ: ᑲᔪᓯᑦᑎᐊᓂᐊᕐᓂᖓ ᑲᔪᓯᑦᑎᐊᔾᔮᖏᓐᓂᖓᓘᓐᓃᑦ 

ᓄᓇᕗᑦ ᑐᙵᕕᖃᕐᖓᑦ ᐊᑐᐊᒐᕐᓄᑦ ᑐᑭᑖᕈᑕᐅᕙᑦᑐᓂᑦ ᒫᓐᓇ 

ᐃᑲᔫᑎᖃᕈᓐᓇᖅᑐᓂᑦ ᑐᙵᕕᓕᐅᕐᓂᕐᒥᒃ ᑎᒥᒃᑯᑦ, ᐃᓱᒪᒃᑯᑦ, 

ᐃᓕᖅᑯᓯᖅᑎᒍᑦ ᐃᓗᓯᕐᒥᒃ ᐊᒻᒪᓗ ᐃᓅᓯᖏᓐᓂᒃ ᐃᓄᖁᑎᑦᑕ. 

ᑖᒃᑯᐊ ᐅᓂᒃᑳᑦ ᓴᖅᑭᑎᑦᑎᒻᒪᑕ ᐊᔅᓱᕈᐊᖑᕙᑦᑐᑦ ᐃᓄᓐᓄᑦ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᐱᔾᔪᑎᒋᓪᓗᒍ ᓄᓇᕐᔪᐊᓕᒫᒥ ᑭᒃᑯᑐᐃᓐᓇᕐᓄᑦ 

ᐱᔪᓐᓇᐅᑏᑦ. ᐃᓚᒋᔭᐅᓪᓗᑎᒃ ᑲᑐᔾᔨᖃᑎᒌᓄᑦ ᓄᓇᓕᒐᓴᕐᔪᐊᖃᕐᕕᓐᓄᑦ, 

ᑲᓇᑕ ᖁᔭᓕᑦᑎᐊᖅᑐᑦ ᐃᑲᔪᖅᑕᐅᙳᐊᑕᕐᓯᓐᓇᖃᑦᑕᕐᓂᖏᓐᓂᒃ 

ᒪᑭᑕᑎᑦᑎᒍᓐᓇᖃᑦᑕᕐᖓᑕ ᓄᓇᕐᔪᐊᓕᒫᒥ ᐊᑐᖅᑕᐅᒐᔪᑉᐸᑦᑐᓂᑦ 

ᓈᒻᒪᑦᑐᒥᒃ ᑲᒪᒋᔭᐅᖃᑦᑕᕐᓂᖏᓐᓂᒃ ᓄᓇᓕᖁᑎᖏᑕ, ᑭᓯᐊᓂ 

ᑲᔪᓯᑦᑎᐊᙲᓐᓇᖃᑦᑕᕐᓯᒪᒻᒪᑕ ᖃᐅᔨᒪᒋᐊᑦᑎᐊᓂᕐᒥᒃ ᐱᔪᓐᓇᐅᑎᐅᒐᔪᑦᑐᑦ 

ᐃᓪᓗᔅᓴᖃᑦᑎᐊᕆᐊᖃᕐᓂᕐᒧᑦ, ᐃᓕᓐᓂᐊᓂᕐᒧᑦ, ᓂᕿᓄᑦ, ᐃᓄᓕᕆᓂᕐᒧᑦ 

ᐱᔨᑦᑎᕋᐅᑕᐅᕙᑦᑐᑦ ᐃᓄᓐᓄᑦ ᑎᑭᐅᒪᑦᑎᐊᖃᑦᑕᕋᓗᐊᕐᒪᖔᑕ. ᐊᒥᓱᑦ 

ᓄᓇᕗᒥ ᐃᓅᓯᓕᕆᓂᕐᒥ ᒪᑭᒪᓇᓱᐊᕈᑎᓕᕆᓂᕐᒥᒃ ᐊᔅᓱᕉᑕᐅᕙᑦᑐᑦ 

ᑕᐃᒪᐃᒍᑎᖃᖃᑦᑕᕐᖓᑕ ᑕᒪᑐᒧᖓ ᑲᔪᓯᑦᑎᐊᙱᒍᑕᐅᓯᒪᔪᒧᑦ.  

ᓄᕕᐱᕆ 12, 2010ᒥ, ᑲᓇᑕᐅᑉ ᒐᕙᒪᒃᑯᖏᑦ ᑲᔪᓯᑎᑦᑎᓚᐅᕐᓯᒪᒻᒪᑕ 

ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᖃᕐᕖᑦ ᓇᓗᓇᐃᕐᓯᔾᔪᑎᖓᓐᓂᒃ 

ᐱᔪᓐᓇᐅᑎᖏᑦ ᓄᓇᖃᖅᑳᕐᓯᒪᔪᑦ ᐱᔾᔪᑎᒋᓪᓗᒋᑦ (UND-

RIP), ᑎᑎᕋᖅᑕᐅᓯᒪᔪᑦ ᐊᖏᕈᑕᐅᓯᒪᔪᑦ ᑲᑐᔾᔨᖃᑎᒌᓄᑦ 

ᓄᓇᓕᒐᓴᕐᔪᐊᖃᕐᕕᓐᓄᑦ ᑲᑎᒪᕕᔾᔪᐊᕐᓂᖏᓐᓂ 2007ᒥ ᐋᖅᑮᓂᐊᕐᖓᑕ 

ᐊᑐᖅᑕᐅᓪᓗᐊᑕᖃᑦᑕᓂᐊᖅᑐᓂᑦ ᑲᒪᒋᔭᖃᕐᓂᕐᒧᑦ ᓄᓇᖃᖅᑳᕐᓯᒪᔪᓂᑦ 

ᒐᕙᒪᖃᕐᕕᖏᑎᒍᑦ. ᐃᓚᖓ 23 ᑕᐃᑲᓂ ᑎᑎᕋᖅᑕᐅᓯᒪᔪᓂᑦ 

ᓇᓗᓇᐃᕐᓯᓯᒪᒻᒪᑦ ᓄᓇᕗᑦ ᑐᙵᕕᒃᑯᑦ ᓂᕆᐅᒋᔭᖃᑦᑎᐊᕈᑎᒋᓪᓗᓂᐅᒃ 



32010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᑲᔪᓯᑎᑕᐅᑦᑎᐊᕈᓐᓇᕐᓂᖓᓂᒃ ᐊᖅᑯᑎᒋᓗᒋᑦ ᐊᑐᓕᖁᔨᔾᔪᑕᐅᓯᒪᔪᑦ 

ᑕᕝᕙᓂ ᐅᓂᒃᑳᓂᑦ: “ᓄᓇᖃᖅᑲᕐᓯᒪᔪᑦ ᐱᔪᓐᓇᐅᑎᖃᕐᖓᑕ 

ᐱᖃᑕᐅᓪᓚᑦᑖᖃᑦᑕᕆᐊᖃᕐᓂᕐᒥᒃ ᐋᖅᑭᔅᓱᐃᕙᓪᓕᐊᓂᕐᒥᒃ 

ᑐᑭᑖᖃᑦᑕᓂᕐᒥᓪᓗ ᐃᓗᓯᕐᒧᑦ, ᐃᓪᓗᓕᕆᓂᕐᒧᑦ ᐊᓯᖏᓐᓄᓪᓗ 

ᒪᑭᒪᔾᔪᑕᐅᕙᑦᑐᓄᑦ ᐃᓅᓯᓕᕆᓂᕐᒧᓪᓗ ᐱᓕᕆᐊᖑᕙᑦᑐᓄᑦ 

ᐊᑦᑐᐃᕙᑦᑐᓂᒃ ᑖᒃᑯᓄᖓ ᐊᒻᒪᓗ , ᐱᔪᓐᓇᖅᑕᓕᒫᖏᓐᓄᑦ, ᐊᐅᓚᑦᑎᓂᕐᒥᒃ 

ᐱᓕᕆᐊᓂᑦ ᓇᒻᒥᓂᖅ ᐱᓕᕆᕕᖏᑎᒍᑦ.”1 ᐊᔾᔨᓴᐃᓐᓴᖏᑦ ᐱᔪᓐᓇᐅᑏᑦ 

ᓇᓗᓇᐃᖅᑕᐅᓯᒪᒻᒪᑕ ᐃᓚᖓᓂ 32ᒥ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ 

(NLCA), ᐃᒪᐃᓕᖓᔪᖅ: “ᐃᓄᐃᑦ ᐱᔪᓐᓇᐅᑎᖃᕐᐳᑦ ᑖᒃᑯᐊ ᐃᓛᒃᑰᖓᔪᑦ 

ᐊᑐᕐᓗᓂᔾᔪᒃ ᐃᓚᒋᔭᐅᖃᑦᑕᓂᐊᕐᓗᑎᒃ ᓴᖅᑭᑎᑦᑎᕙᓪᓕᐊᓇᓱᐊᖅᑎᓪᓗᒋᑦ 

ᐃᓅᓯᕐᒨᖓᔪᓂᒃ ᐊᒻᒪᓗ ᐱᖅᑯᓯᑐᖃᐃᑦ ᐊᑐᐊᒐᖏᓐᓂᒃ, ᐊᒻᒪᓗ 

ᐋᖅᑭᔅᓱᐃᖃᑕᐅᔪᓐᓇᕐᓗᑎᒃ ᐃᓅᓯᕐᒨᖓᔪᓂᒃ ᐱᖅᑯᓯᑐᖃᕐᓅᖓᔪᓂᓪᓗ 

ᐊᒻᒪᓗ ᐱᔨᑦᑎᕋᐅᑎᓂᒃ, ᐃᓚᓕᐅᔾᔭᐅᖃᓯᐅᑎᓯᒪᓗᑎᒃ ᑖᒃᑯᓄᖓ 

ᖃᓄᖅ ᑕᒪᒃᑯᐊ ᐊᐅᓚᑕᐅᓂᐊᕐᒪᖔᑕ, ᑕᐃᒪᐃᑦᑐᓐᓇᕐᓗᑎᓪᓗ 

ᓄᓇᕗᑦ ᓇᓗᓇᐃᖅᑕᐅᓯᒪᓂᖓᑕ ᐃᓗᐊᓂ.”2 ᑖᒃᑯᐊ ᐅᓂᒃᑳᑦ ᑕᐃᒫᒃ 

ᑐᑭᓯᓇᕐᓯᑎᑦᑎᓯᒪᒻᒪᑕ, ᐃᓄᐃᑦ ᐃᓚᒋᔭᐅᖃᑦᑕᕐᓯᒪᙱᒻᒪᑕ ᓄᓇᕗᑦ 

ᒐᕙᒪᒃᑯᖏᓐᓂ ᐅᕝᕙᓘᓐᓃᑦ ᑲᓇᑕᐅᑉ ᒐᕙᒪᒃᑯᖏᓐᓂ ᑕᐃᒫᒃ 

ᒪᓕᑦᑐᓂᒃ ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᖃᕐᕖᑦ ᓇᓗᓇᐃᕐᓯᔾᔪᑎᖓᓐᓂᒃ 

ᐱᔪᓐᓇᐅᑎᖏᑦ ᓄᓇᖃᖅᑳᕐᓯᒪᔪᑦ ᐱᔾᔪᑎᒋᓪᓗᒋᑦ (UNDRIP), 

ᐊᓪᓛᓪᓘᓐᓃᑦ ᓄᓇᕗᑦ ᒐᕙᒪᒃᑯᖏᑦ ᑲᔪᓯᑎᑦᑎᓯᒪᙱᑦᑐᑦ ᒪᓕᒐᖅᑎᒍᑦ 

ᑲᒪᒋᔭᔅᓴᒫᖏᓐᓂᒃ ᒪᓕᑦᑐᒍ ᐃᓚᖓ 32 ᓄᓇᕗᒥ ᓄᓇᑖᕐᓂᕐᒧᑦ 

ᐊᖏᕈᑎᓂᑦ. 

ᓯᕗᓂᑦᑎᓐᓂ ᐃᓗᓯᖏᑦ ᐃᓅᓯᖏᓪᓗ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ 

ᓄᓇᕗᒥ ᑐᙵᕕᖃᕐᖓᑦ ᐱᔪᒪᓂᖃᕐᓂᖏᓐᓂᒃ ᓄᓇᕗᑦ ᒐᕙᒪᒃᑯᑦ ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᑦ ᐱᓕᕆᖃᑎᖃᕐᓂᕐᒥᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ 

ᓄᓇᓕᓐᓂᓪᓗ ᑲᑐᔾᔨᖃᑎᒋᑦᑎᐊᕐᓗᒋᑦ ᐱᕙᓪᓕᐊᑎᑦᑎᓂᕐᒥᒃ ᐊᑐᐊᒐᕐᓂᑦ 

ᐊᑦᑐᐃᓂᖃᖅᐸᑦᑐᓂᑦ ᐃᓅᓯᑦᑎᓐᓂ. ᐃᓅᓯᖅᑎᒍᑦ ᖃᓄᐃᓐᓂᐅᔪᑦ 

ᐊᕝᕕᐊᕈᑕᐅᔪᑦ ᐃᓗᓯᖏᓐᓄᑦ ᐃᓅᓯᖏᓐᓂᓪᓗ ᐊᒥᓱᑦ ᐃᓄᐃᑦ ᓱᕈᓰᑦ 

ᐃᓅᓱᑦᑐᐃᓪᓗ ᑲᒪᒋᔭᐅᙱᑐᐊᖅᑲᑕ ᐊᑐᐊᒐᓕᐅᖅᑎᓄᑦ ᐊᒻᒪᓗ 

ᓄᓇᓕᓐᓄᑦ ᒫᓐᓇ, ᐊᔅᓱᕈᐊᖑᕙᑦᑐᑦ ᓇᓗᓇᐃᖅᑕᐅᕋᑖᖅᑐᑦ ᑭᖑᕚᖏᓐᓄᑦ 

ᐃᓄᐃᑦ ᐊᑐᖅᑕᐅᓕᖅᑭᑦᑖᖃᑦᑕᓂᐊᖅᑐᑦ ᐊᔅᓱᕈᖃᑦᑕᓂᐊᖅᑐᑎᓪᓗ 

ᒪᑭᑉᐹᓪᓕᕋᓱᓪᓗᑎᒃ ᓄᓇᕗᒥ ᒫᓐᓇ ᐃᓄᑦᑎᒍᑦ-ᒪᑭᒪᔾᔪᑕᐅᕙᑦᑐᑦ 

ᑕᐃᒪᐃᑦᑑᑎᓪᓗᒋᑦ. ᐊᑑᑎᖃᖅᑎᑕᐅᒐᓱᐊᕐᖓᑕ ᑖᒃᑯᐊ ᐅᓂᒃᑳᑦ 

ᐅᔾᔨᓇᕐᓯᑎᑦᑎᒋᐊᕈᑕᐅᓇᓱᐊᖅᑐᑎᒃ ᑕᒪᒃᑯᓐᓂᖓ ᐊᔅᓱᕉᑕᐅᕙᑦᑐᓂᑦ 

ᐊᒻᒪᓗ ᐊᑑᑎᓕᓐᓂᒃ ᓈᒻᒪᓴᙱᒍᑎᖏᓐᓂᒃ ᑕᑯᑎᑦᑎᔾᔪᑎᖃᕈᒪᓪᓗᑎᒃ 

ᐊᒻᒪᓗ ᑐᑭᓯᓇᑦᑎᐊᖅᑐᓂᑦ ᐊᑐᓕᖁᔨᔾᔪᑎᖃᕈᒪᓪᓗᑎᒃ 

ᐃᑲᔫᑎᖃᕐᓂᐊᖅᑐᓂᑦ ᐊᔅᓱᕈᐊᖑᖃᑦᑕᕇᖅᑐᓄᑦ ᐱᓕᕆᐊᖑᕙᓪᓕᐊᔪᓄᑦ.

ᑭᒃᑯᑐᐃᓐᓇᕐᓅᖓᔪᓂᒃ ᐊᑐᐊᒐᓕᐅᖅᑏᑦ ᐊᒻᒪᓗ ᖃᐅᔨᓇᓱᐊᖅᑏᑦ 

ᕿᓂᕋᔪᓲᖑᒻᒪᑕ ᐋᖅᑭᑦᑕᐅᑎᒋᓵᕈᑎᔅᓴᓂᑦ ᐅᑉᐱᕆᔭᐅᔪᓂᑦ 

ᐅᕿᓪᓕᐅᒥᒍᑕᐅᓂᐊᖅᑐᓂᑦ ᐅᖁᒪᐃᓪᓕᐅᕈᑕᐅᔪᓄᑦ ᓈᒻᒪᑦᑐᒥᒃ 

ᐊᑦᑐᐃᓂᖃᓲᓂᑦ ᐃᓅᖃᑎᒌᑦ ᐃᓗᓯᖏᓐᓄᑦ ᐃᓅᓯᖏᓐᓂᓪᓗ, 

ᓲᕐᓗ ᐊᔪᕐᓴᕐᓂᖅ, ᐃᓕᓯᒪᑦᑎᐊᙱᓗᐊᕐᓂᖅ, ᓂᙵᐅᒪᓂᖅ, 

ᐊᔪᓕᕈᑎᖃᕐᓯᒪᓂᕐᓘᓐᓃᑦ. ᑭᓯᐊᓂᓕ, ᐋᖅᑭᑦᑕᐅᑎᒋᔾᔪᑎᔅᓴᒥᒃ 

ᐱᑕᖃᙱᒻᒪᑦ ᐋᖅᑭᒋᐊᖅᑎᑦᑎᓂᐊᖅᑐᒥᒃ ᐃᓗᓯᖏᓐᓂᒃ ᐃᓅᓯᖏᓐᓂᓪᓗ 

ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᑕᒪᕐᒥᒃ, ᑭᓯᐊᓂ ᐋᖅᑮᓪᓚᑦᑖᕐᓂᖅ 

ᓈᒻᒪᑎᐊᖅᑐᒥᒃ ᐃᓕᓐᓂᐊᕆᐊᕐᕕᐅᖃᑦᑕᕈᓐᓇᓂᐊᖅᑐᒥᒃ ᐱᐅᓂᕐᐹᖑᕗᖅ 

ᐊᒻᒪᓗ ᑐᙵᕕᔅᓴᑦᑎᐊᕙᐅᓪᓗᓂ ᐱᒋᐊᕐᕕᒋᓂᐊᕐᓗᒍ. 

ᐃᓚᖓ 1 ᑕᕝᕙᓂ ᐅᓂᒃᑳᓂᑦ ᐱᔾᔪᑎᖃᕐᖓᑦ ᐃᓕᓐᓂᐊᕐᓂᓕᕆᓂᐅᑉ 

ᖃᓄᐃᓕᖓᓂᖓᓂᒃ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ, ᐊᒻᒪᓗ 

ᐃᓚᓕᐅᔾᔨᓯᒪᓪᓗᓂ ᖃᐅᔨᓇᓱᐊᕐᓂᕐᒥᒃ ᑕᑯᑎᑦᑎᔾᔪᑎᖃᖅᑐᒥᒃ 

ᓯᕗᒧᐊᑦᑎᑦᑎᒍᑎᖃᕐᓂᕐᒥᒃ ᐃᓕᓐᓂᐊᕐᓂᓕᕆᓂᕐᒥᒃ - 

ᐱᓗᐊᖅᑐᒥᒃ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ - ᐊᑭᖓᓄᑦ 

ᐊᑑᑎᖃᕈᓐᓇᕐᖓᑦ, ᖃᓂᒪᑦᑕᐃᓕᓂᕐᒧᑦ ᖃᓄᖅᑑᕈᑕᐅᓗᓂ 

ᖃᓄᐃᙱᑦᑎᐊᖃᑦᑕᓂᐊᕐᖓᑕ ᐃᓕᓐᓂᐊᖅᑏᑦ ᐃᓚᖏᓪᓗ. ᓄᓇᕗᒥ, 

ᐃᓄᐃᑦ ᕿᑐᕐᖓᓖᑦ ᐃᓚᒋᔭᐅᑎᑕᐅᖃᑦᑕᖏᒻᒪᑕ ᑐᑭᑖᕈᑎᖃᖃᑦᑕᓂᕐᒥᒃ 

ᐃᓕᓐᓂᐊᖅᑎᑕᐅᖃᑦᑕᕐᓂᖏᑦ ᕿᑐᕐᖓᖏᑕ ᐱᔾᔪᑎᒋᓪᓗᒋᑦ, ᐊᒻᒪᓗ 

ᑕᒪᓐᓇ ᓯᕕᑦᑐᕆᐊᖅᑎᑦᑎᓯᒪᓪᓗᓂ ᑕᑎᒋᖃᑦᑕᐅᑎᔪᓐᓇᕐᓂᖏᓐᓂᒃ 

ᓄᓇᓖᑦ ᐃᓕᓴᕖᓪᓗ ᑲᓲᒪᑦᑎᐊᕆᐊᖃᕋᓗᐊᖅᑎᓪᓗᒋᑦ ᕿᑐᕐᖓᕗᑦ 

ᐱᕚᓪᓕᕈᑎᖃᖃᑦᑕᖁᓂᐊᕈᑦᑎᒍ ᐃᓕᓐᓂᐊᓂᕐᒥ ᐱᔭᕇᕐᓯᓂᕐᒥ. 

ᐃᓚᖓ 2 ᑖᒃᑯᓇᓂ ᐅᓂᒃᑳᓂᑦ ᐱᔾᔪᑎᓕᒃ ᓂᒐᕕᓯᒪᐅᖅᑐᓂᒃ 

ᐊᔅᓱᕉᑕᐅᕙᑦᑐᓂᒃ ᓱᕈᓯᕐᓄᑦ, ᐃᓅᓱᑦᑐᓄᓪᓗ ᐃᓚᒌᓄᓪᓗ 

ᐃᑲᔫᑕᐅᕙᑦᑐᓂᑦ, ᐃᓪᓗᓕᕆᓂᖅ, ᐃᓅᓯᕐᒥᒃ ᑭᐱᓯᖃᑦᑕᕐᓂᖅ, 

ᐊᒻᒪᓗ ᓂᕿᔅᓴᖃᑦᑎᐊᕆᐊᖃᕐᓂᖅ. ᐊᑐᓕᖁᔨᔾᔪᑎᖃᖅᑐᒍᑦ ᐃᓄᐃᑦ 

ᑲᑐᔾᔨᖃᑎᒌᖏᑦ, ᓄᓇᕗᑦ ᒐᕙᒪᒃᑯᖏᑦ, ᑲᓇᑕᐅᑉ ᒐᕙᒪᒃᑯᖏᑦ 

ᐋᖅᑮᔭᕆᐊᖃᕐᖓᑕ ᐋᖅᑭᐅᒪᔾᔪᑕᐅᓂᐊᖅᑐᓂᑦ ᑕᒪᒃᑯᓄᖓ 

ᐊᔅᓱᕉᑕᐅᕙᑦᑐᓄᑦ ᐊᑐᕐᓂᕐᓴᐅᓗᑎᒃ ᐃᓗᐃᑦᑐᒥᒃ ᑐᑭᓯᐅᒪᓂᕐᒥᒃ ᐃᓄᐃᑦ 

ᐃᓗᓯᖏᓐᓂᒃ ᑕᐃᒫᒃ ᐅᖃᐅᓯᐅᓯᒪᒻᒪᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᓄᓇᓕᖏᓐᓂᓪᓗ.  



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ4

ᓇᓗᓇᐃᕐᓯᒋᐊᕈᑦ

ᑕᑯᔭᔅᓴᖅ 1. ᐅᑭᐅᖏᑎᒍᑦ ᐊᕕᑦᑐᕐᓯᒪᔪᑦ ᐳᓴᓐᑎᑎᒍᑦ ᓄᓇᓖᑦ, ᓄᓇᕗᒥ ᑲᓇᑕᒥᓗ, 20113 

ᑐᓴᖅᑎᑦᑎᒍᑎᖃᕐᓂᖅ ᖃᓄᐃᓕᖓᓂᖏᓐᓂᒃ ᐃᓄᐃᑦ ᓱᕈᓰᑦ 

ᐃᓅᓱᑦᑐᐃᓪᓗ ᐱᔾᔪᑎᒋᓪᓗᒍ ᐃᓗᓯᖏᑦ ᐱᒻᒪᕆᐅᒻᒪᑦ ᐱᔾᔪᑎᒋᓪᓗᒍ 

ᐃᑲᔫᑎᖃᓲᖑᒻᒪᑦ ᐱᕙᓪᓕᐊᒍᑎᖃᕐᐸᓪᓕᐊᓂᕐᒧᑦ ᐅᖓᑖᓄᑦ 

ᐱᔭᕆᐊᑭᓪᓕᑎᑦᑎᓂᕐᒥᒃ ᐅᖃᐅᓯᖃᑐᐃᓐᓇᖃᑦᑕᓂᕐᒥᒃ ᐃᓗᓯᓕᕆᓂᕐᒥᒃ 

ᐃᓗᐃᑦᑑᓂᕐᓴᒥᒃ ᑐᑭᓯᓯᒪᓂᕐᒧᑦ ᐃᓄᐃᑦ ᐃᓅᖃᑎᒌᑦ ᖃᓄᐃᓐᓂᖏᓐᓂᒃ. 

ᐊᑐᐊᒐᕐᓄᑦ ᑐᑭᑖᕈᑕᐅᕙᑦᑐᑦ ᓄᓇᕗᒥ ᐋᖅᑭᓱᖅᑕᐅᒐᔪᑉᐸᒻᒪᑕ ᖃᓪᓗᓈᑦ 

ᓄᓇᖓᓐᓂ ᑲᓇᑕᒥ ᐱᓯᒪᔪᓂᑦ, ᐱᔾᔪᑎᖃᓗᐊᖅᑐᑎᒃ ᑲᓱᖅᑎᑦᑎᒍᒪᓂᕐᒥᒃ 

ᑲᓲᒪᙱᓐᓂᖓᓂᒃ ᐅᑭᐅᖅᑕᖅᑑᑉ ᐊᒻᒪᓗ ᖃᓪᓗᓈᑦ ᓄᓇᖓᓐᓂ 

ᑕᒪᒃᑯᓇᓂ ᓲᕐᓗ ᐃᓕᓐᓂᐊᓂᕐᒥ ᐱᔭᕇᖃᑦᑕᓂᕐᒥ, ᐃᓗᓯᓕᕆᓂᕐᒥᒃ, 

ᐃᓅᓯᕐᒥᓪᓗ. ᑕᒪᓐᓇ ᐱᓇᓱᐊᕈᑕᐅᕙᑦᑐᖅ ᐊᑲᐅᙱᓕᐅᕈᑕᐅᓯᓲᖑᒻᒪᑦ 

ᓄᓇᖃᖅᑳᕐᓯᒪᔪᑦ ᐃᓕᖅᑯᓯᖓᑦ ᐊᓯᔾᔨᐸᓪᓕᐊᒋᐊᖃᓕᕋᐃᒻᒪᑦ 

ᐊᒻᒪᓗ ᐃᓕᑦᑐᐸᓪᓕᐊᒋᐊᖃᓕᕋᐃᒻᒪᑕᓗ ᐊᓯᔾᔨᐸᓪᓕᐊᓂᐅᔪᓄᑦ 

ᐊᐅᓚᑦᑎᔨᐅᔪᓄᑦ ᑲᔪᓯᑎᑦᑎᓂᐊᕐᖓᑕ ᑲᔪᓯᑎᑕᐅᔪᒪᓯᒪᔪᓂᑦ. 

ᐱᖃᓯᐅᑎᓪᓗᒍ ᐃᓱᒪᒋᔭᐅᓂᖓ ᐃᓄᐃᑦ ᐃᓅᓯᖓᑦ ᖃᐅᔨᓇᓱᐊᖅᑎᓪᓗᒋᑦ 

ᖃᓄᐃᓐᓂᖏᓐᓂᒃ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐊᑑᑎᖃᓪᓚᕆᒻᒪᑦ, 

ᐱᔾᔪᑎᒋᓪᓗᒍ ᑕᐃᒫᒃ ᐃᑉᐱᒍᓱᑦᑎᐊᕐᓂᐅᒻᒪᑦ ᐃᓄᐃᑦ ᐱᐅᓯᖏᓐᓂᒃ 

ᖃᐅᔨᒪᓂᐊᕐᖓᑕ ᖃᐅᔨᕙᓪᓕᐊᓂᐊᕐᖓᑕ ᐱᕙᓪᓕᐊᓂᖓᓂᒃ, 

ᑲᔪᓯᑦᑎᐊᐸᓪᓕᐊᓂᖓᓂᒃ, ᐊᒻᒪᓗ ᑲᔪᓯᑎᑕᐅᕙᓪᓕᐊᒻᒪᖔᑕ 

ᐊᖑᑏᑦ ᐊᕐᓇᐃᓪᓗ ᓄᓇᓖᓪᓗ ᐃᖅᑲᓇᐃᔮᕆᒋᐊᖃᓲᖏᑦ 

ᑲᒪᒋᔭᔅᓴᒫᕆᓲᖏᓪᓗ. ᐃᓚᓕᐅᔾᔨᓂᖅ ᐃᓱᒪᒋᔭᐅᓯᒪᔪᒥᒃ ᐃᓗᓯᕐᒥᒃ 

ᐊᑐᐊᒐᕐᓂᑦ ᑲᑎᒪᒍᑎᖃᖃᑦᑕᓂᕐᒥᒃ ᐊᑕᐅᑦᑎᒃᑯᑦ ᐋᓐᓂᐊᖅᑐᓕᕆᓂᕐᒧᑦ 

ᑐᑭᓯᐅᒪᔾᔪᑎᔅᓴᓂᑦ ᐊᑐᐊᒐᕐᓄᑦ ᐊᓯᔾᔩᒍᑕᐅᔪᓐᓇᓂᐊᕐᖓᑦ 

ᑐᙵᕕᖃᕐᓗᑎᒃ ᑭᓱ ᓇᓗᓇᐃᒃᑯᑕᐅᒻᒪᖔᖅ ᐃᓅᓯᕐᒥ-ᖃᓄᐃᙱᑎᐊᕐᓂᕐᒥ 

ᐃᓄᐃᑦ ᐃᓱᒪᒋᔭᖓᓐᓂ. 

ᐃᓄᐃᑦ ᐃᓗᓯᖏᑦ 

ᐃᓅᓯᖃᑦᑎᐊᕐᓂᖅ ᐃᓄᐃᑦ ᓄᓇᓕᖏᓐᓂ ᐱᔾᔪᑎᖃᕐᖓᑦ 

ᐊᑑᑎᑎᑦᑎᓂᕐᒥᒃ ᓈᒻᒪᑦᑐᒥᒃ ᓴᐃᒪᓇᖅᑐᒥ ᐊᒥᓱᓂᑦ ᐃᓅᓯᕐᒨᖓᔪᓂᑦ, 

ᐃᓕᖅᑯᓯᕐᒨᖓᔪᓂᑦ, ᐅᑉᐱᓂᕐᒨᖓᔪᓂᑦ ᐱᖃᓯᐅᔾᔨᔪᓂᑦ ᕿᑐᕐᖓᕇᓂᑦ 

ᓄᓇᓕᓐᓂᓪᓗ ᑲᑐᔾᔨᖃᑎᒌᑦᑐᓂᑦ, ᖃᐅᔨᒪᓂᕐᒥᒃ ᐅᖃᐅᓯᕐᒥᒃ 

ᐃᓕᖅᑯᓯᕐᒥᓪᓗ, ᐱᖃᓯᐅᑎᓪᓗᒋᑦ ᓄᓇᒥᓐᓂᕐ ᐃᓕᙵᔭᐅᔭᕆᐊᓖᑦ 

ᐊᒻᒪᓗ ᑕᒪᑐᒧᖓ ᐊᑦᑐᐊᔪᑦ ᐊᑑᑎᖃᕆᐅᖏᔭᐅᔪᑦ ᐅᑉᐱᕆᔭᐅᔪᓪᓗ, 

ᐊᒻᒪᓗᑦᑕᐅᖅ ᓈᒻᒪᑦᑐᒥᒃ ᓇᒻᒥᓂᖅ-ᐃᓱᒪᒋᔭᖃᕐᓂᖅ ᐊᒻᒪᓗ 

ᐃᑉᐱᒋᔭᖃᕐᓂᖅ ᐱᔾᔪᑎᔅᓴᖃᕐᓂᕐᒥᓂᒃ. ᐃᓄᐃᑦ ᐃᓅᓯᖏᑦ 

ᓇᓗᓇᐃᖅᑕᐅᔪᓐᓇᕐᖓᑕ ᑲᒪᒋᔭᔅᓴᒫᖃᖅᑎᐅᖃᑦᑕᕐᓂᖏᓐᓂᒃ 

ᐃᓚᖏᓐᓄᑦ, ᓄᓇᓕᖏᓐᓄᑦ, ᓯᕗᓂᑦᑎᓐᓂᓗ ᑭᖑᕚᔅᓴᖏᓐᓄᑦ 

ᐊᖅᑯᑎᒋᓪᓗᒋᑦ ᐊᑐᓂᑦ ᓂᕈᐊᒐᕆᕙᑦᑕᖏᑦ, ᐱᐅᓯᕆᕙᑦᑕᖏᑦ, ᐊᒻᒪᓗ 

ᐱᓂᐊᕈᑎᒋᕙᑦᑕᖏᑦ. ᑲᔪᓯᑦᑎᑦᑎᓂᖅ ᖃᓄᐃᙱᑎᐊᕐᓂᕐᒥᒃ ᐃᓄᓐᓄᑦ 

ᓇᓕᒧᑎᑦᑎᒍᑕᐅᒋᐊᖃᓲᖑᒻᒪᑦ ᑕᒪᒃᑯᓂᖓ ᐃᓗᓕᖏᓐᓂᒃ ᐃᓚᒌᓂᑦ 

ᓄᓇᖅᑲᑎᒌᓂᓪᓗ, ᐊᑐᓃᓕᖓᙱᖔᖅᑐᒥᒃ. ᖃᓄᐃᙱᑎᐊᕐᓂᖅ ᐊᒻᒪᓗ 

ᐱᖅᑯᓯᕐᒨᖓᓂᕐᓴᐃᑦ ᐃᓗᓯᕐᒧᑦ ᖃᐅᔨᒪᔾᔪᑎᔅᓴᐃᑦ ᓈᒻᒪᓂᕐᓴᐅᒻᒪᑎᒃ 

ᐊᒻᒪᓗ ᑕᒪᒃᑮᒃ ᑖᒃᑯᐊ ᕿᑎᐊᓃᖏᐊᖃᖅᑐᑎᒃ ᐊᑐᐊᒐᓕᕆᓂᕐᒥ 

ᐅᖃᐅᓯᐅᕙᑦᑐᓄᑦ ᖃᓄᐃᓕᖓᓂᖏᑦ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ  

ᐋᖅᑭᒋᐊᕈᓐᓇᖁᓪᓗᒋᑦ. ᐊᑐᐊᒐᓕᕆᓂᕐᒧᑦ ᐃᓱᒪᒋᔭᖅ ᐃᓱᒪᒋᔭᐅᒻᒪᑦ 

ᑐᑭᑖᕈᑕᐅᕙᑦᑐᑦ ᐱᒻᒪᕆᐅᔪᓂᑦ ᐊᑐᐊᒐᕐᓂᑦ ᓲᕐᓗ ᐃᓕᓐᓂᐊᕐᓂᓕᕆᓂᕐᒥ 

ᐋᓐᓂᐊᖅᑐᓕᕆᓂᕐᒥᓗ ᑐᑭᑖᕈᑕᐅᖃᑦᑕᕆᐊᖃᕐᖓᑕ ᑐᙵᕕᒋᓗᒋᑦ 

ᐃᑲᔫᑎᒋᓂᐊᖅᑕᖏᑦ ᐃᓄᐃᑦ ᐃᓅᓯᖏᓐᓄᑦ ᐱᓗᐊᙳᐊᖅᑐᒥᒃ, 

ᑐᙵᕕᒋᙱᖔᕐᓗᒋᑦ ᑕᕆᐅᑉ ᐊᑭᐊᓂᒥᐅᑎᑐᑦ ᐃᓱᒪᒍᓰᑦ 

ᐃᓗᓯᓕᕆᓂᕐᒧᑦ ᐃᓅᓯᕐᒨᓕᖓᔪᓪᓗ ᐱᕙᓪᓕᐊᓂᐅᔪᑦ. 

ᐃᓅᖃᑎᒌᓂᑦ ᑲᑐᔾᔨᖃᑎᒌᖃᑦᑕᕐᓂᖅ ᐊᒻᒪᓗ ᒥᑭᓪᓕᑎᕐᓯᒪᖃᑦᑕᕐᓂᖅ 

ᐊᑑᑎᖃᕆᔭᐅᓗᐊᖃᑦᑕᑎᓪᓗᒋᑦ ᓴᓂᐊᓂ ᐊᑕᐅᓯᐅᑉ ᑭᓇᑐᐃᓐᓇᐅᑦ 

ᐊᔪᕐᓴᙱᒍᓐᓇᕐᓂᖓ ᐊᒻᒪᓗ ᓇᒻᒥᓂᖅ ᐱᕙᓪᓕᐊᑦᑎᐊᕈᓐᓇᕐᓂᖓ, 

ᐆᑦᑑᑎᒋᓗᒍ, ᐃᓱᒪᓇᕋᔭᙳᐊᕋᓗᐊᕐᖓᑦ ᐃᓕᓐᓂᐊᕐᓂᓕᕆᓂᕐᒥ 

ᐃᓕᓐᓂᐊᑎᑦᑎᓂᐅᕙᑦᑐᖅ ᐃᓕᓐᓂᐊᑎᑦᑎᒍᑕᐅᕙᑦᑐᓪᓗ 

ᐊᑐᖅᑎᑦᑎᓂᕐᓴᐅᒐᔭᕆᐊᔅᓴᖏᓐᓂᒃ ᑕᒪᒃᑯᓂᖓ ᐱᒻᒪᕆᐅᒋᔭᐅᔪᓂᑦ, 

ᐊᐃᕙᒍᑎᒋᙱᖔᕐᓗᒋᑦ, ᑕᒪᓐᓇ ᐱᐅᓯᕆᔭᐅᒐᔪᓐᓂᕐᓴᐅᕙᒻᒪᑦ. 

ᐃᓅᖃᑎᒌᓂᑦ ᐃᓕᓯᒪᑦᑎᐊᖅᑐᑦ ᐊᖑᓇᓱᑦᑏᑦ 

ᐱᒻᒪᕆᐅᒋᔭᐅᓪᓚᕆᖃᑦᑕᑎᓪᓗᒋᑦ, ᐃᓕᓐᓂᐊᕆᐊᖃᕐᓂᖅ ᐊᖑᓇᓱᑦᑎᒧᑦ 

ᐱᒻᒪᕆᐅᔾᔪᑕᐅᓲᓂᑦ ᐊᑐᖅᑕᐅᖔᕈᓐᓇᖅᑎᑕᐅᔭᕆᐊᓕᐅᒐᓗᐊᖅ 

ᐅᕝᕙᓘᓐᓃᑦ ᐃᓚᓕᐅᔾᔭᐅᓗᓂ ᑐᑭᓕᐅᔾᔭᐅᓯᒪᕙᑦᑐᒧᑦ ᐃᓕᓐᓂᐊᕐᓯᒪᓗᓂ 

ᒪᑭᑕᑦᑎᐊᕐᓗᓂ ᑐᑭᓕᐅᔾᔭᐅᓯᒪᕙᑦᑐᒧᑦ ᓄᓇᕗᒥ. 

ᐃᓄᐃᑦ ᓄᓇᕗᒥ ᓄᓇᕗᓕᒫᒥ ᐅᖃᐅᓯᖃᕐᓯᒪᙱᒻᒪᑕ ᓱᓕ 

ᐃᓄᖁᑎᕗᑦ ᐃᓅᖃᑎᒌᓪᓗ ᓱᑯᑦᑎᐊᓃᖁᔨᒐᔭᙳᐊᕐᒪᖔᑦ ᓯᕗᓂᑦᑎᓐᓂ 

ᑕᓪᓕᒪᐃᕋᕐᓗᑎᒃ ᑭᖑᕚᖅᑖᖅᑐᕐᓯᒪᓕᕈᑎᒃ ᑭᖑᓕᕇᑦ ᐅᓪᓗᒥ ᑕᑯᓪᓗᒍ 

ᓯᕗᓂᑦᑎᓐᓄᑦ, ᐊᒥᓲᓂᕆᒐᔭᙳᐊᖅᑕᖏᑦ ᑭᖑᕚᕇᑦ ᓄᓇᖃᕐᓯᒪᔪᑦ 

ᓄᓇᓕᙳᖅᑎᑕᐅᓯᒪᔪᓂᑦ ᐊᐅᓚᑕᐅᓪᓗᑎᒃ ᑲᓇᑕᒥᐅᑦ ᒪᓕᒐᖏᓐᓄᑦ. 

ᓱᓕ ᓇᓗᓇᕐᓂᖓ ᐅᕙᒍᑦ ᑕᒪᑦᑕ ᑐᕌᕐᕕᒋᕙᓪᓕᐊᔭᕗᑦ ᐃᓅᓪᓗᑕ 

ᐊᑦᑕᕐᓇᓗᐊᕐᖓᑦ ᕿᑐᕐᖓᑎᓐᓄᑦ ᐃᓅᓲᑦᑐᖁᑎᑦᑎᓄᓪᓗ, ᐃᓅᓯᖏᑦ 

ᓯᕗᓂᔅᓴᖏᓪᓗ, ᐊᒥᓱᐊᖅᑎᓗᐊᖅᑐᐊᓘᓪᓗᑎᒃ, ᓇᓗᓇᐃᖅᑕᐅᓯᒪᕙᒻᒪᑕ 

ᐊᔅᓱᕉᑎᒋᕙᑦᑕᖏᓐᓄᑦ ᐱᔪᓐᓇᕐᓯᑎᑕᐅᓯᒪᖔᕋᑎᒃ ᐱᓇᓱᐊᕋᔅᓴᐅᕙᑦᑐᑦ 

ᐋᖅᑭᓱᐃᒍᓐᓇᓂᕐᒧᑦ ᓇᒻᒥᓂᖅ ᓯᕗᓂᔅᓴᕆᓂᐊᖅᑕᖏᓐᓂᒃ. 

ᑭᓱᓂᑦ, ᐃᓅᖃᑎᒌᖑᓪᓗᑕ, ᕿᑐᕐᖓᑎᓐᓂᒃ ᖃᐅᔨᒪᖁᔨᕕᑕ 

ᐊᒻᒪᓗ ᖃᓄᐃᓕᐅᕈᓐᓇᖁᕕᑎᒍ ᐃᓐᓇᐅᓕᖅᑲᑕ? ᑭᓱ 

ᓇᓗᓇᐃᕐᓯᒪᔭᕆᐊᖃᕐᓂᐊᖅᑲ ᐃᓅᖃᑎᒌᓐᓂᑎᓐᓂ 

ᒪᑭᒪᑦᑎᐊᕈᓐᓇᕐᓂᐊᕋᑦᑕ ᓇᒻᒥᓂᖅ-ᐃᑉᐱᒋᑦᑎᐊᕐᓗᑕ? ᖃᓄᖅ 

ᐋᖅᑭᔅᓱᐃᑦᑎᐊᕈᓐᓇᖅᑭᑕ ᐱᓕᕆᕕᐅᔪᓂᑦ ᐅᕝᕙᓘᓐᓃᑦ ᐋᖅᑮᔪᓐᓇᖅᑭᑕ 

ᓄᑖᓂᑦ ᓴᖅᑭᔮᑦᑎᐊᓂᕐᓴᐅᓂᐊᕐᖓᑕ ᓇᒦᕝᕕᒋᓯᒪᔭᕗᑦ ᐊᒻᒪᓗ 

ᑐᕌᕐᕕᒋᔪᒪᓂᐊᖅᑕᕗᑦ? ᑕᒪᒃᑯᐊ ᐊᐱᖅᑯᑏᑦ ᐱᒻᒪᕆᐅᒻᒪᑕ ᐃᓄᓐᓄᑦ 

ᑲᑐᔾᔨᖃᑎᒌᒍᑕᐅᔭᕆᐊᓖᑦ ᑭᐅᓂᐊᕐᖓᑕ ᑕᒪᕐᒥᒃ ᓄᓇᓕᐅᓗᑎᒃ, 

ᑕᑯᓐᓇᙳᐊᕐᓯᒪᔭᖏᑦ ᐊᕝᕕᐊᑕᐅᙱᓪᓗᑎᒃ ᑲᑎᒪᔨᐅᕕᓕᕆᓂᕐᒧᑦ, 

ᑮᓇᐅᔭᓂᑦ ᓄᖅᑲᖓᒍᑎᖃᙱᓪᓗᑎᒃ, ᐊᒻᒪᓗ ᐃᓅᓯᕐᒨᖓᔪᓄᑦ 

ᒪᑭᒪᓇᓱᐊᕈᑎᓅᖓᔪᓄᑦ ᐊᑐᖅᑕᐅᕙᑦᑐᓂᑦ.

ᐅᕙᑦᑎᓄᓪᓕ, ᓄᓇᕗᑦ ᑐᙵᕕᒃᑯᑦ ᑲᑦᑐᖓᐃᕐᓯᒪᔪᑦ ᑲᒪᖃᑦᑕᓂᐊᕐᓂᕐᒧᑦ 

ᑭᖑᓕᕇᓂᑦ ᓄᓇᕗᓕᒫᒥ ᑲᑎᒪᓂᐅᖃᑦᑕᓂᐊᖅᑐᓂᑦ 

ᐱᔾᔪᑎᓕᓐᓂᑦ ᐃᓅᓯᖃᑦᑎᐊᓂᕐᒥᒃ ᑕᒪᓐᓇ ᐊᑦᑐᐊᒻᒪᑦ ᐊᑯᓃᖅᑐᒥᒃ 

ᑐᑭᒧᐊᕝᕕᒋᕙᓪᓕᐊᓂᐊᖅᑕᖏᓐᓂᒃ ᐃᓄᖁᑎᑦᑕ ᐃᓅᖃᑎᒌᓪᓗ. 

ᐋᖅᑭᓱᖅᑕᐅᔪᑦ ᑕᒪᒃᑯᓇᙵᑦ ᑲᑎᒪᓂᐅᔪᓂᑦ ᐊᑑᑎᖃᓕᕈᒫᕐᖓᑕ 

ᐊᑐᐊᕋᔅᓴᐅᓕᕐᓗᑎᒃ ᐊᑐᐊᒐᓕᐅᖅᑎᓄᑦ ᐊᑐᖅᑕᐅᔪᓐᓇᕋᔭᕐᖓᑕ 

ᐃᓚᓕᐅᔾᔭᐅᓗᑎᒃ ᐱᒻᒪᕆᐅᒋᔭᐅᔪᑦ ᑕᑯᓐᓇᙳᐊᖅᑕᐅᔪᓪᓗ 

ᐃᓄᖁᑎᑦᑎᓐᓄᑦ ᐃᖅᑲᓇᐃᔮᕆᕙᑦᑕᑎᓐᓂ. 

ᐊᔅᓱᕉᑕᐅᖏᓐᓇᖅᑐᑦ

ᓄᓇᕗᑦ ᐊᔾᔨᒋᔭᐅᙱᒻᒪᑦ ᐊᐅᓚᑦᑎᕕᑑᒻᒪᑦ ᑲᓇᑕᒥ ᐊᒥᓲᓂᖅᐹᓂᑦ 

ᓄᓇᖃᖅᑳᕐᓯᒪᔪᖁᑎᖃᖅᑐᓂ. 2006ᒥ, 26,640 29,325ᓂᑦ 

ᓄᓇᕗᒥ ᓄᓇᓕᓐᓂᑦ ᓇᓗᓇᐃᖅᑕᐅᓯᒪᔪᑦ ᐃᓅᓂᕋᖅᑕᐅᓪᓗᑎᒃ 

(84 ᐳᓴᓐᑦᖏᑦ ᓄᓇᓖᑦ)4. ᐃᓱᒪᒋᓪᓗᒍ ᐃᓄᐃᑦ ᐊᒥᓲᓂᕐᓴᐅᒻᒪᑕ 

ᓄᓇᕗᒥ ᓄᓇᓕᓐᓂᑦ ᑐᑭᖃᕐᖓᑦ ᐃᒫᒃ, ᑕᐃᒪᐃᙱᒻᒪᑕᓕ ᐊᓯᖏᓐᓂ 

ᑭᓪᓕᖃᕐᕕᐅᔪᓂᑦ ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᒥᓗ 

ᓄᓇᖃᖅᑳᕐᓯᒪᔪᑦ ᖃᑦᑏᓐᓇᐅᓂᕐᓴᐅᒻᒪᑕ ᐊᑐᖅᐸᑦᑐᑎᒃ 

ᓂᕈᑭᓐᓂᕐᓴᒥᒃ ᑐᕌᖓᔪᓂᑦ ᐃᓅᓯᕐᒨᓕᖓᔪᓂᑦ ᒪᑭᒪᓱᐊᕐᓂᕐᒨᖓᔪᓂᑦ 

ᓈᒻᒪᖏᑦᑐᓂᑦ, ᐊᒥᓱᑦ ᐃᓅᓯᕐᒨᖓᔪᑦ, ᐃᓕᖅᑯᓯᕐᒨᖓᔪᑦ, ᐊᒻᒪᓗ 

ᒪᑭᒪᓇᓱᐊᕐᓂᕐᒨᖓᔪᑦ ᐊᑲᐅᙱᓕᐅᕈᑕᐅᕙᑦᑐᑦ, ᐊᔅᓱᕉᑕᐅᕙᑦᑐᑦ, 

ᐊᒻᒪᓗ ᐃᓱᒫᓗᓇᕈᑕᐅᕙᑦᑐᑦ ᐊᑦᑐᐊᕙᑦᑐᑦ ᓄᓇᓕᙳᖅᑎᑕᐅᓯᒪᔪᓄᑦ 

ᓄᓇᖃᖅᑳᕐᓯᒪᔪᓄᑦ ᓇᒥᑐᐃᓐᓈᖅᑐᐊᓘᒻᒪᑦ ᓄᓇᕗᓕᒫᒥ ᓄᓇᓕᓐᓂᑦ. 

ᒫᓐᓇ, ᑕᒪᑐᒧᖓ ᑐᕌᖓᔪᑦ ᑭᓪᓕᓯᓂᐊᕈᑕᐅᓯᒪᔪᑦ ᖃᐅᔨᔭᔅᓴᐅᒻᒪᑕ 

ᐃᓄᐃᑦ ᑐᖁᒐᔪᓐᓂᕐᓴᐅᒻᒪᑕ ᐃᓅᓯᕐᒥᒃ ᑭᐱᓯᓂᒃᑯᑦ, ᐋᖓᔮᕐᓇᖅᑐᓄᑦ, 

ᐊᒻᒪᓗ ᐱᕋᔭᑉᐸᑦᑐᑎᒃ ᐊᒻᒪᓗ ᐱᕋᔭᓐᓂᕐᒥᒃ ᖃᐅᔨᕙᑦᑐᑎᒃ ᐊᒻᒪᓗ 

ᖁᓄᔪᓐᓂᐊᓂᕐᒥᒃ, ᑲᓇᑕᒥᐅᓕᒫᑦ ᐊᓯᖏᑦ ᑕᑯᓪᓗᒋᑦ ᓴᓂᐊᓂ.  

ᐃᓕᓐᓂᐊᕐᕕᐊᓗᒻᒥᓗ ᓄᖅᑲᑐᐃᓐᓇᕋᔪᓐᓂᓴᐅᓪᓗᑕ ᐱᔭᕇᓚᐅᕋᑕ, 

ᐃᓪᓗᒥᐅᖑᑕᐅᕙᑦᑐᑕ ᐃᓄᒋᐊᓂᑦ ᓴᓇᔭᐅᔭᕆᐊᖃᓪᓚᕆᑦᑐᓂᑦ, 

ᑐᖁᔪᓐᓇᖅᑐᑕᓗ ᓯᒡᒐᓕᐊᖅᑐᖃᑦᑕᓂᕐᒧᑦ ᐳᕙᒃᑯᑦ 

ᐋᓐᓂᐊᖅᑖᕈᑎᔪᓐᓇᕋᑦᑎᒍ ᐊᒻᒪᓗ ᐆᒻᒪᑎᕐᓘᑎᑖᕈᑎᒋᔪᓐᓇᕋᑦᑎᒍ, 

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᔫᑎ ᐊᑯᓗᔾᔪᒃ ᑐᒃᑲᕆᐊᓕᒻᒥᓃᑦᑐᖅ/
ᐱᓲᑎᒥᓃᑦᑐᖅ ᑲᓇᑕᐅᑉ ᐅᓪᓗᖓᓂ ᓇᓪᓕᐅᓂᕐᓯᐅᑎᓪᓗᒋᑦ ᐸᓐᓂᖅᑑᒥ, ᓄᓇᕗᑦ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ6

ᐊᒻᒪᓗ ᕿᓚᒥᐅᓂᕐᓴᖅ ᐃᓅᓯᖃᕐᐸᑦᑐᑕ ᑕᑯᓪᓗᒋᑦ ᓄᓇᖃᖅᑳᕐᓯᒪᙱᑦᑐᑦ 

ᑲᓇᑕᒥᐅᑦ. 2008ᒥ, ᓄᓇᕗᒥ ᒪᑭᒪᓇᓱᐊᕐᓂᕐᒧᑦ ᑲᑎᒪᔩᑦ 

ᑐᓴᖅᑎᑦᑎᒍᑎᖃᓚᐅᕐᓯᒪᔪᑦ ᑕᒪᐃᓐᓄᓕᒫᐸᓗᒃ, ᐃᓗᓯᓕᕆᓂᖅ 

ᐃᓅᓯᓕᕆᓂᕐᓗ ᓄᓇᕗᒥ ᐋᖅᑭᒋᐊᕐᓯᒪᒐᓛᕌᕐᔪᑦᑐᖅ 1999ᒥᓂᑦ, 

ᐋᖅᑭᒋᐊᕐᓯᒪᑉᐸᓂᓛᒃ5.  

ᐱᔾᔪᑏᑦ ᑕᒪᒃᑯᓄᖓ ᐊᒻᒪᓗ ᐊᓯᖏᓐᓄᑦ 

ᐃᓱᒫᓗᓇᕐᓯᒍᑕᐅᒋᐊᒃᑲᓂᖅᐸᑦᑐᓄᑦ ᐱᐅᓯᕆᔭᐅᕙᑦᑐᑦ ᐊᒥᓱᓂᑦ - 

ᑕᒪᕐᒥᐅᔾᔭᙱᒻᒥᔪᖅ - ᐃᓄᓐᓄᑦ ᐊᓯᖏᓐᓄᓪᓗ ᓄᓇᖅᑳᕐᓯᒪᔪᓄᑦ 

ᐱᔭᕆᐊᑐᔪᐊᓘᒻᒪᑕ, ᑭᓯᐊᓂ ᐊᖏᔪᕐᔪᐊᕌᓗᒻᒥᑦ ᑕᒪᒃᑯᓇᙶᖅᑐᖃᕐᐸᒻᒪᑦ 

ᐃᓗᓯᖏᓐᓄᑦ ᐃᓅᓯᖏᓐᓄᓪᓗ ᐊᑦᑐᐃᔪᓂᑦ ᐃᓚᑦᑎᓐᓄᑦ ᓄᓇᓕᑦᑎᓄᓪᓗ, 

ᐊᒻᒪᓗ ᐱᓗᐊᖅᑐᒥᒃ ᕿᑐᕐᖓᑎᓐᓄᑦ ᐃᓅᓲᑦᑐᖁᑎᑦᑎᓄᓪᓗ. 

ᑕᒪᒃᑯᐊ ᓈᒻᒪᖏᑦᑐᑦ ᑭᓱᑐᐃᓐᓇᐃᑦ ᓇᒥᑐᐃᓐᓈᖏᑦᑑᒐᓗᐊᑦ 

ᐃᓄᐃᑦ ᐃᓕᖅᑯᓯᖓᓐᓂ ᐃᓅᖃᑎᒌᓂᓪᓗ. ᐃᓄᐃᑦ ᐃᓅᕙᙱᒻᒪᑕ 

ᑕᐃᒫᒃ ᐱᐅᓯᔅᓴᔭᖃᖅᑐᑎᒃ ᖁᕝᕙᓯᑦᑐᐊᓗᓐᓄᑦ ᐃᓄᑦᑎᒍᑦ-

ᒪᑭᒪᓇᓱᐊᕈᑎᓄᑦ ᐅᔾᔨᕈᓲᑕᐅᕙᑦᑐᓄᑦ ᐅᖃᐅᓯᐅᓯᒪᔪᓄᑦ ᑖᒃᑯᓂᖓ 

ᓯᕗᓪᓕᕐᓂᑦ ᑎᑎᕋᖅᑕᐅᓯᒪᔪᓂᑦ. ᐊᒥᓱᑦ ᐃᓄᐃᑦ ᐅᑉᐱᕈᓱᒻᒪᑕ 

ᒫᓐᓇ ᐃᓅᖃᑎᒌᓄᑦ ᐊᔅᓱᕉᑕᐅᕙᑦᑐᑦ ᐱᒋᐊᕈᑎᖃᕐᓯᒪᒻᒪᑕ 

ᖃᒪᓂᐊᓘᖅᑐᓂᑦ ᐋᖅᑭᓱᖅᑕᐅᓂᑯᓂᑦ ᐊᓰᓐᓇᓕᒍᑕᐅᓯᒪᔪᓂᑦ 

ᐊᒻᒪᓗ ᐊᐅᓚᑦᑎᒍᓐᓇᐃᓕᔾᔪᑕᐅᓯᒪᔪᓂᑦ ᐃᓄᓐᓂᑦ ᐃᓚᒌᓂᑦ 

ᓄᓇᓕᓐᓂᓪᓗ: ᓯᕗᓪᓕᕐᒥ, ᐱᒋᐊᕈᑎᖃᕐᓯᒪᓪᓗᑎᒃ ᐃᓚᒌᑦ 

ᐊᐅᓪᓛᖅᑎᑕᐅᓂᒥᓂᖏᓐᓂᒃ, ᓄᓇᓕᙳᖅᑎᑕᐅᒐᓱᐊᒡᒐᕐᓯᒪᓂᖏᓐᓂᒃ 

ᓄᓇᓖᑦ, ᐃᓕᓐᓂᐊᕆᐊᖅᑎᑕᐅᓂᒥᓂᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂ 

ᐊᒻᒪᓗ ᑲᑐᔾᔨᖃᑎᖃᖅᑐᑎᒃ ᐅᑉᐱᕐᓂᓕᕆᔨᓂᑦ ᐊᒻᒪᓗ ᓇᒻᒥᓂᓕᓐᓂᑦ 

ᑮᓇᐅᔭᓕᐅᕋᓱᐊᖅᑎᓂᑦ ᐅᑭᐅᖅᑕᖅᑐᒥ; ᐊᐃᑉᐹᓂ, ᐊᒻᒪᓗ 

ᒫᓐᓇᕋᑖᖑᓂᕐᓴᖅ, ᒐᕙᒪᑐᖃᒃᑯᑦ ᐅᑭᐅᖅᑕᖅᑐᒥᓗ ᒐᕙᒪᐃᑦ ᐊᑐᐊᒐᖏᑦ 

ᓴᖅᑮᓯᒪᔪᑦ ᓴᙱᓂᐅᔪᓂᑦ ᓈᒻᒪᖏᑦᑐᓂᑦ ᐃᓚᐃᓐᓈᕐᓯᒪᔪᓂᑦ ᐃᓄᓐᓂᑦ 

ᑲᓇᑕᒥᐅᓂᓪᓗ ᑕᒪᕐᒥᒃ ᑕᑯᓪᓗᒋᑦ.  

ᐊᒥᓱᑦ ᐃᓄᐃᑦ ᐃᑉᐱᒍᓱᒻᒪᑕ ᑕᒪᒃᑯᓇᙶᕐᓯᒪᔪᓂᑦ ᑕᐃᔅᓱᒪᓂ 

ᐅᖁᒪᐃᓪᓕᐅᕈᑕᐅᓪᓚᕆᑦᑐᒥᓂᕐᓂᑦ, ᐅᕝᕙᓘᓐᓃᑦ ᐊᖏᓪᓕᕙᓪᓕᐊᔪᓂᑦ 

ᐃᑉᐱᓐᓂᐊᓂᒃᑯᑦ ᐃᓱᒪᒃᑯᓪᓗ ᐃᑉᐱᓂᖅᑎᑕᐅᕙᑦᑐᑦ ᐃᓅᓯᖏᓐᓂ 

ᐊᒻᒪᓗ ᑭᖑᕚᕇᓂᑦ, ᐱᒋᐊᕐᓯᒪᓪᓗᑎᒃ ᐊᒥᓱᐊᓗᓐᓂᑦ ᐊᑕᐅᑦᑎᒃᑯᑦ 

ᐅᖁᒪᐃᓪᓕᐅᖅᑐᓂᑦ.”6 ᐃᓄᐃᑦ, ᒫᓐᓇ ᓄᓇᕘᓕᖅᑐᒥ, ᐊᑐᕐᓯᒪᒻᒪᑕ 

ᓱᒃᑲᓕᔪᐊᓗᒻᒥᒃ ᐊᓯᔾᔨᐸᓪᓕᐊᓂᕐᒥᒃ ᓇᒻᒥᓂᕐᓱᑎᐊᖅᑐᓂᒃ 

ᐃᓅᓯᖃᓚᐅᖅᑐᑎᒃ ᓄᓇᒥ ᑲᓇᑕᒥᐅᑕᐅᖃᑎᖏᑎᑐᑦ 

ᐃᓅᓯᖃᕆᐊᖃᓕᖅᑐᑎᒃ, ᑕᕝᕙᓂᔅᓴᐃᓐᓇᖅ ᓄᓇᓕᓐᓂᑦ 

ᐃᓅᓯᖃᓕᖅᑐᑎᒃ ᐃᓕᓴᔭᐅᓯᒪᔪᓂᒃ ᑮᓇᐅᔭᓕᐅᕋᓱᓐᓂᕐᒥᒃ. ᐱᐅᓯᑐᖃᐅᔪᑦ 

ᒪᓕᒐᓕᕆᓂᕐᒧᑦ, ᐃᓕᓐᓂᐊᕐᓂᓕᕆᓂᕐᒧᑦ, ᐊᒻᒪᓗ ᐃᓅᓯᓕᕆᓂᕐᒧᑦ 

ᐊᑐᕈᓐᓃᖅᑎᑕᐅᓯᒪᒻᒪᑕ ᐊᒻᒪᓗ ᓈᒻᒪᒍᓐᓃᖅᑎᑕᐅᓯᒪᓪᓗᑎᒃ ᑕᒪᑐᒥᖓ 

ᐊᓯᔾᔨᐸᓪᓕᐊᓂᐅᖏᓐᓇᖅᑐᒥ. ᑐᑭᓯᓂᖅ ᓇᑭᑦ ᐱᒋᐊᕈᑎᖃᕐᓂᕐᒪᖔᑦ 

ᑕᐃᔅᓱᒪᓂ ᐅᖁᒪᐃᓪᓕᐅᕈᑕᐅᓯᔪᒥᓂᕐᓂᑦ (ᐊᒻᒪᓗ ᐃᑲᔪᕐᓂᕐᒥᒃ 

ᐊᓯᑦᑎᓐᓂᒃ ᑐᑭᓯᑎᑦᑎᓂᕐᒥᒃ ᑕᒪᑐᒥᖓ ᐃᓕᓐᓂᐊᕐᓂᒃᑯᑦ, ᐱᓗᐊᖅᑐᒥᒃ 

ᑕᒪᒃᑯᐊ ᐊᑐᖅᐸᑦᑐᑦ ᑕᒪᑐᒥᖓ), ᐊᒻᒪᓗ ᖃᓄᖅ ᐅᖁᒪᐃᑦᑐᑦ 

ᓱᕐᕋᐃᓲᖑᒻᒪᖔᑕ ᐃᓄᓐᓂᑦ ᐃᓅᖃᑎᒌᓂᑦ, ᐊᑑᑎᖃᓪᓚᕆᒻᒪᑦ 

ᑐᑭᓯᑎᑦᑎᓂᕐᒥᒃ ᐅᓪᓗᒥ ᐊᔅᓱᕉᑕᐅᕙᑦᑐᓂᑦ ᐊᒻᒪᓗ ᐋᖅᑮᓂᕐᒥᒃ 

ᐊᑐᐊᒐᕐᓂᑦ ᐋᖅᑭᐅᒪᔾᔪᑕᐅᓂᐊᖅᑐᓂᑦ ᐃᑲᔫᑎᖃᕐᓂᐊᖅᑐᓂᑦ ᐃᓗᓯᕐᒧᑦ 

ᐃᓅᓯᖏᓐᓄᓪᓗ ᐃᓄᐃᑦ ᕿᑐᕐᖓᖏᓐᓄᑦ ᐃᓅᓱᑦᑐᖁᑎᖏᓐᓄᓪᓗ 

ᓄᓇᕗᒥ.  

ᐃᓄᐃᑦ ᓇᓕᖅᑲᑎᒋᔭᐅᓗᑎᒃ 
ᑲᑐᔾᔨᖃᑎᒋᔭᐅᓗᑎᒃ 

ᓇᐅᒃᑯᑐᐃᓐᓇᓕᒫᑦᑎᐊᖅ ᐱᕙᓪᓕᐊᓂᖏᓐᓂ ᐃᓄᐃᑦ ᓇᓕᖅᑲᑎᒋᔭᐅᓗᑎᒃ 

ᑲᑐᔾᔨᖃᑎᒋᔭᐅᓚᐅᕐᓯᒪᙱᒻᒪᑕ ᑲᓇᑕᐅᑉ ᒐᕙᒪᒃᑯᖏᓐᓄᑦ 

ᑐᑭᒧᐊᑦᑎᑦᑎᓂᕐᒥ ᑕᒪᑐᒥᖓ ᐊᓯᔾᔨᐸᓪᓕᐊᓂᐅᔪᒥᒃ, ᑭᓯᐊᓂᓕ 

ᑕᕆᐅᑉ ᐊᑭᓂᒥᐅᑎᑐᑦ-ᑲᓇᑕᒥᐅᑎᑐᑦ ᐱᐅᓯᖃᓕᖅᑎᑕᐅᒐᓱᔅᓯᒪᕗᑦ. 

ᐃᒻᒥᑐᑦ ᐱᐅᓯᖅᑖᑎᑦᑎᒐᓱᓐᓂᖅ ᑐᑭᖃᕐᖓᑦ ᑕᐃᒫᑦᑎᐊᖅ 

ᑕᐃᒫᑦᑎᐊᖑᙱᑦᑑᒐᓗᐊᕐᓗ ᐱᐅᓯᖃᕐᓂᕐᒥᒃ (ᐱᐅᓯᖏᑎᒍᑦ, 

ᖃᓄᐃᔾᔪᓯᖏᑎᒍᑦ, ᐱᓕᕆᕕᑦᑎᒍᑦ, ᐊᑐᐊᒐᖅᑎᒍᑦ, ᐊᒻᒪᓗ 

ᑮᓇᐅᔭᓕᐅᕋᓱᐊᕐᓂᒃᑯᑦ) ᓵᓚᖅᑲᑖᕆᓪᓗᒋᑦ ᐊᒻᒪᓗ ᐊᑐᕐᓂᓪᓗᓕᖅᑐᒋᑦ 

ᓄᓇᖃᖅᑳᕐᓯᒪᔪᑦ ᐃᓄᖏᑦ, ᓄᓇᖏᑦ, ᐃᓗᓕᖏᓪᓗ ᓯᕗᒧᐊᑦᑎᑦᑎᒋᐊᕋᓱᒧᑦ 

ᐃᓅᓯᓕᕆᓂᕐᒧᑦ, ᑲᑎᒪᔨᐅᕕᓕᕆᓂᕐᒧᑦ, ᐊᒻᒪᓗ ᒪᑭᒪᓇᓱᐊᕈᑎᓕᕆᓂᕐᒧᑦ 

ᐊᐅᓚᑦᑎᔾᔪᓯᖏᓐᓂᒃ ᓄᓇᑖᕆᐊᖅᑐᕐᓯᒪᔪᑦ/ᓯᓚᑖᓃᙶᕐᓯᒪᔪᑦ7. ᑖᒃᑯᐊ 

ᐅᓂᒃᑳᑦ ᐃᑲᔫᑎᖃᕐᓂᖏᓐᓄᑦ ᐅᔾᔨᓇᕐᓯᑎᑦᑎᒋᐊᒃᑲᓂᕐᓂᕐᒧᑦ, ᖃᓪᓗᓈᑦ 

ᐱᐅᓯᖓᓐᓂᒃ ᐱᐅᓯᖅᑖᑎᑦᑎᒐᓱᓐᓂᖅ ᓱᓕ ᑲᔪᓯᒻᒪᑦ ᓄᓇᕗᒥ, ᐊᒻᒪᓗ 

ᓱᕈᓰᑦ ᐃᓅᓱᑦᑐᐃᓪᓗ ᐊᖏᔪᐊᓗᒻᒥᒃ ᑕᒪᑐᒥᖓ ᐅᖁᒪᐃᓪᓕᐅᕈᑎᖃᖅᑐᑎᒃ.   

ᑕᐃᒪᐃᓪᓗᐊᖃᑎᒌᙱᑦᑐᑦ ᓴᙱᓂᐅᔪᑦ ᐃᓄᓐᓂᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᓐᓂ ᑲᓇᑕᐅᓪᓗ ᒐᕙᒪᒃᑯᖏᓐᓂ ᐱᔭᕆᐊᑦᑐᓯᑎᑦᑎᕙᒻᒪᑕ 

ᐃᓄᓐᓄᑦ ᐊᑐᕐᓂᕐᒥᒃ ᓇᒻᒥᓂᖅ-ᐃᓱᒪᕐᓗᕐᑎᒃ ᑐᑭᑖᕈᑎᖃᖃᑦᑕᓂᕐᒥᒃ 

ᐱᔾᔪᑕᐅᕙᑦᑐᑦ ᒥᔅᓵᓄᑦ ᐊᑦᑐᐃᕙᑐᓂᑦ ᐃᓗᓯᖏᓐᓄᑦ ᐃᓅᓯᖏᓐᓄᓪᓗ 

ᕿᑐᕐᖓᑦᑕ. ᓄᓇᕗᒥ ᐃᓕᓐᓂᐊᕐᓂᓕᕆᔾᔪᓯᖅ ᐱᓗᐊᖅᑐᒥᑦ ᓱᓕ 

ᐱᔾᔪᑕᐅᓪᓚᕆᖃᑦᑕᕐᖓᑦ ᐊᐃᕙᓂᕐᒥ ᐊᒻᒪᓗ ᓱᓕᔪᕐᓴᙱᓂᕐᒥᒃ ᑖᒃᑯᓇᓂ 

ᐃᓄᓐᓂᑦ ᕿᑐᕐᖓᓕᓐᓂᑦ, ᓄᓇᓕᓐᓂᑦ ᒐᕙᒪᒃᑯᓐᓂᓗ ᐱᒻᒪᕆᐊᓗᓐᓂᑦ 

ᐃᓗᓯᕐᒧᑦ ᐊᑑᑎᓂᖃᕐᐸᑦᑐᓂ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ. 

ᓄᓇᕗᒥᐅᑦ ᐃᓅᓱᒻᒪᑕ, ᐅᑭᐅᓕᒡᒍᑕᐅᓪᓗᑎᒃ ᑕᒫᓂ 24.8ᓂᑦ (ᑕᑯᓪᓗᒍ 

39.9ᓂᒃ ᐱᖓᔪᒋᔭᐅᐸᓗᑦᑐᑦ (31.5 ᐳᓴᓐᑦ) ᑐᖔᓃ 15 ᐅᑭᐅᓖᑦ8. 

ᐃᓅᓯᕐᒥᒃ ᑭᐱᓯᕙᑦᑐᑦ, ᐱᕋᔭᑉᐸᑦᑐᑦ, ᐊᒻᒪᓗ ᐋᖓᔮᕐᓇᑐᖅᑐᐸᑦᑐᑦ 

ᖁᓖᕌᖅᑐᒥᒃ ᖁᕝᕙᓯᓐᓂᕐᓴᐅᒻᒪᑦ ᐃᓄᓐᓄᑦ ᑲᓇᑕᒥᐅᓕᒫᑦ ᑕᑯᓪᓗᒋᑦ 

ᓴᓂᐊᓂ, ᐊᒻᒪᓗ ᐊᔪᕐᓴᕐᓂᖅ ᐱᔾᔪᑎᒋᓪᓗᒍ ᐊᒥᓲᙱᑦᑐᑦ ᐃᓕᓐᓂᐊᓂᕐᒥ 

ᐱᔭᕇᖃᑦᑕᕐᓂᖏᑦ ᐊᑲᐅᙱᓕᐅᕈᑕᐅᓗᐊᖃᑦᑕᒥᒻᒪᑦ. ᐊᔅᓱᕉᑕᐅᕙᑦᑐᑦ 

ᑕᒪᒃᑯᓂᖓ ᐱᓕᕆᐅᒥᑎᑕᐅᕙᒻᒪᑕ ᐊᔾᔨᒌᙱᑦᑐᓄᑦ ᐱᖃᓯᐅᔾᔨᓪᓗᑎᒃ 

ᑕᒪᒃᑯᓂᖓ ᐃᓪᓗᔅᓴᖅᑕᖃᙱᓪᓚᕆᓐᓂᖓᓄᑦ ᓈᒻᒪᑦᑐᓂᑦ 

ᐊᑭᑐᙱᑦᑐᓂᑦ ᐃᓪᓗᓂᑦ ᐊᒻᒪᓗ ᓱᕈᓯᓛᓄᑦ ᐃᓕᓐᓂᐊᑎᑦᑎᕕᔅᓴᓂᑦ, 

ᐱᖃᓯᐅᑎᓪᓗᒋᑦ ᐃᖅᑲᓇᐃᔮᔅᓴᖅᑕᖃᙱᓐᓂᖓ, ᐱᑕᖃᙱᓗᐊᕐᓂᖓᓂᒃ 

ᐃᓗᓯᓕᕆᕕᐅᔪᓂᑦ (ᐋᓐᓂᐊᖅᑐᓕᕆᕕᐅᔪᓂᑦ), ᐊᒻᒪᓗ ᓂᖀᑦ ᐊᑭᖏᑦ. 

ᑕᒪᒃᑯᐊ ᓂᒐᕕᓯᒪᐅᖅᑐᑦ ᐱᔾᔪᑕᐅᕙᑦᑐᑦ ᐊᑦᑐᐊᒻᒪᑕ ᐃᓄᓐᓄᑦ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᓴᖅᑭᐅᒪᕕᐅᓕᖅᐸᑦᑐᑎᒃ ᓂᙵᐅᒪᔪᓄᑦ ᐱᕋᔭᑉᐸᑦᑐᓄᑦ 

ᐊᒻᒪᓗ ᐃᓗᓯᕐᒧᑦ ᓈᒻᒪᖏᑦᑐᓂᒃ ᐃᓅᓯᕐᒥ ᓂᕈᐊᒐᖃᖃᑦᑕᓂᕐᒧᑦ, 

ᐃᓕᓐᓂᐊᕋᔅᓴᐅᕙᑦᑐᑦ ᐊᒻᒪᓗ ᐊᒥᓱᑦ ᑕᒪᑐᒧᖓ ᑐᕌᖓᔪᑦ ᐃᑲᔫᓯᐊᔅᓴᑦ 

ᐊᑲᕐᕆᔮᕈᑕᐅᕙᑦᑐᑦ ᖃᓪᓗᓈᑦ ᓄᓇᖓᓐᓂᒥᐅᓄᑦ ᑲᓇᑕᒥᐅᓄᑦ 

ᐊᑐᐃᓐᓇᕆᔭᐅᙱᓂᕐᓴᐅᒻᒪᑕᓕ ᐃᓄᓐᓄᑦ. 

ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᖃᓄᐃᒍᓐᓇᓂᕐᓴᐅᒻᒪᑕ, ᐱᔾᔪᑎᒋᓪᓗᒍ 

ᐃᓱᒫᓗᓇᖅᑐᒦᑎᑕᐅᖃᑦᑕᑎᓪᓗᒋᓪᓗ ᖃᓄᐃᓐᓂᐅᔪᓄᑦ 

ᐊᐅᓚᒍᓐᓇᖏᑦᑕᖏᓐᓄᑦ, ᖃᓄᖅᑑᕈᑎᔅᓴᖃᙱᓗᐊᖃᑦᑕᕐᖓᑕ, 

ᐊᑐᕋᔅᓴᓂᓪᓗ, ᐊᑐᖅᑕᐅᒐᔪᑦᑐᓂᓪᓗ ᐊᑐᕆᐊᓕᓐᓂᑦ 

ᐱᔨᑦᑎᕋᐅᑕᐅᕙᑦᑐᓂᑦ ᐱᑕᖃᕆᐊᓕᓐᓂᑦ ᐋᖅᑮᒍᑕᐅᓂᐊᖅᑐᓂᑦ ᒫᓐᓇ 

ᖃᓄᐃᓐᓂᐅᔪᒧᑦ. ᓄᓇᕗᑦ ᐊᐅᓚᑦᑎᕕᓕᒫᓂᑦ ᐊᐅᓚᑦᑎᕕᑑᒻᒪᑦ ᑲᓇᑕᒥ 

ᒐᕙᒪᒃᑯᑎᒍᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ ᐃᑲᔪᖅᑎᖃᕋᑎᒃ ᑎᓕᐅᕆᔨᒥᒃ, 

ᐆᑦᑐᑎᒋᓗᒍ. ᑕᐃᒫᒃ ᐅᖃᐅᓯᐅᓯᒪᒻᒪᑦ ᐃᓚᖓᓂ 2ᒥ ᑖᒃᑯᓇᓂ 

ᑐᓴᕋᔅᓴᓕᐊᖑᓯᒪᔪᓂᑦ, ᖃᓄᖅᑑᕈᑕᐅᔭᕇᕐᓯᒪᒻᒪᒃ ᓄᓇᕗᑦ ᒐᕙᒪᒃᑯᓐᓂ 

ᐋᖅᑮᔾᔪᑕᐅᓪᓗᓂ ᐊᓪᓚᕕᒻᒥᒃ, ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᖁᕕᐊᓱᑉᐳᑦ 

ᑕᒪᑐᒥᖓ ᐱᓇᓱᐊᕐᓯᒪᒻᒪᑕ. 

ᐊᔅᓱᕉᑕᐅᕙᑦᑐᖅ ᐊᔪᕐᓴᓂᕐᒥ 

ᓄᓇᕗᑦ 25 ᓄᓇᓕᖏᑦ ᐊᕕᑦᑐᕐᓯᒪᒻᒪᑕ ᐱᖓᓱᓂᑦ ᐊᕕᑦᑐᕐᓯᒪᓂᐅᔪᓂᑦ 

ᓯᕕᑐᔪᐊᓗᒻᒥ ᓄᓇᒥ ᐊᖏᓂᓕᒻᒥ ᐱᖓᓐᓇᖓᑎᑐᑦ ᑕᕆᐅᑉ 

ᐊᑭᐊᓂ. ᐊᑐᕆᐊᖃᐅᕋᓂ ᓄᓇᓕᒡᒍᑎᓐᓅᖓᔪᓂᑦ, ᐊᒻᒪᓗ ᐃᑭᕐᒥ-

ᐃᑎᔪᒥ ᑐᓚᑦᑕᕐᕕᖃᐅᕋᑎᒃ, ᓂᖀᑦ ᓂᐅᕕᐊᔅᓴᐅᕙᑦᑐᓪᓗ 

ᓄᓇᓕᓐᓂᑦ ᐊᑐᐃᓐᓇᐅᑦᑕᐅᑎᒋᖃᑦᑕᕋᑎᒃ ᖃᖓᑕᓲᒃᑯᑦ 

ᑎᑭᑎᑕᐅᒋᐊᖃᕐᐸᑦᑐᑎᒃ ᓄᓇᓕᓐᓄᑦ ᐅᕝᕙᓘᓐᓃᑦ ᐊᐅᔭᒃᑯᑦ 

ᐅᒥᐊᕐᔪᐊᒃᑯᑦ ᐅᓯᑲᑦᑕᖅᑕᐅᔭᕆᐊᖃᕐᐸᑦᑐᑎᒃ, ᑕᒪᓐᓇ ᐱᔾᔪᑎᒋᓪᓗᒍ 

ᐊᑭᔪᕐᔪᐊᕌᓘᕙᑦᑐᑎᒃ ᖃᐅᑕᒫᕐᓯᐅᑎᒋᕙᑦᑕᖏᑦ ᐃᓅᓯᕐᒥ. ᑎᒥᒧᑦ 

ᐆᒻᒪᑦᑎᐊᕆᓐᓇᖅᑐᑦ ᓂᐅᕕᕐᕕᔭᐃᑦ ᓂᖀᑦ ᓲᕐᓗ ᐱᕈᖅᑐᒥᓃᑦ 

ᐊᑭᖃᕈᓐᓇᕐᖓᑕ ᐱᖓᓱᐊᖅᑎᖅᑐᒍ ᑎᓴᒪᐃᕋᖅᑐᒍᓘᓐᓃᑦ 

ᐊᑭᑐᓂᕐᓴᐅᓗᑎᒃ ᖃᓪᓗᓈᑦ ᓄᓇᖓᓐᓂ ᑲᓇᑕᒥ ᓂᐅᕕᐊᔅᓴᐅᕙᑦᑐᓂᑦ. 

ᐃᓗᐃᒃᑲᐃᑦ ᓂᐅᕕᐊᔅᓴᑦ ᓲᕐᓗ ᖁᑦᑕᕐᕖᑦ (ᖁᐃᖏᓕᓴᐃᑦ) ᐊᒻᒪᓗ 

ᐱᐊᕋᕐᓄᑦ ᐃᒻᒧᐃᑦ ᐊᑭᑐᔪᐊᓘᕙᑦᑐᑎᒃ ᐃᓱᒪᒋᓪᓗᒋᑦ ᐊᑯᓐᓈᕿᔪᒥ 

ᑮᓇᐅᔾᔭᔅᓴᓂᖃᕐᐸᑦᑐᑦ ᐃᓪᓗᒥᐅᖃᑎᒌᑦ ᓄᓇᕗᒥ, ᑕᒫᓃᑉᐸᑦᑐᑎᒃ 

$26,848 ᑭᒃᑯᑐᐃᓐᓇᕐᓄᑦ ᐅᑭᐅᓕᓐᓄᑦ 15ᓂᑦ ᐅᖓᑖᓂᓗ, ᐅᕝᕙᓘᓐᓃᑦ 

ᑐᖔᓃᓐᓂᓴᐅᓪᓗᑎᒃ $26,850 ᐊᑯᓐᓈᕿᔪᒥ ᑮᓇᐅᔾᔭᔅᓴᓂᖃᕐᐸᑦᑐᓄᑦ 

ᐃᓪᓗᒥᐅᖃᑎᒌᓄᑦ ᑲᓇᑕᓕᒫᒥ ᑕᑯᓪᓗᒍ.9 

ᑲᑎᑦᑐᒋᑦ ᐊᑭᑐᔪᐊᓗᐃᑦ ᓂᖀᑦ, ᓴᙲᓗᐊᖅᑐᒥᒃ ᑐᑭᑖᕈᑎᖃᖃᑦᑕᕐᓂᖏᑦ 

ᕿᑐᕐᖓᓖᑦ, ᐊᒻᒪᓗ ᐊᑑᑎᓕᕐᐸᓪᓕᐊᑎᑦᑎᖃᑦᑕᕐᓂᖓ ᐊᔪᕐᓴᕐᓂᐅᑉ, 

ᑐᑭᖃᕐᖓᑦ ᐃᒫᒃ ᓈᒻᒪᖏᓪᓚᕆᑦᑐᑦ ᐊᒥᓱᑦ ᐃᓄᐃᑦ ᓱᕈᓰᑦ ᑳᖃᑦᑕᕐᖓᑕ 

ᐅᕝᕙᓘᓐᓃᑦ ᓂᕆᖃᑦᑕᕐᖓᑕ ᑎᒥᒧᑦ ᐆᒻᒪᑦᑎᐊᕆᓐᓇᖏᑦᑐᓂᑦ 

ᖃᓄᐃᒍᑕᐅᓯᕙᑦᑐᑎᒃ ᐃᓗᓯᖏᓐᓄᑦ ᓱᕐᕋᐃᒍᓐᓇᖅᑐᑎᒃ ᓱᕈᓯᐅᑉ 

ᐃᓕᓐᓂᐊᕈᓐᓇᕐᓂᖓᓂᒃ ᐊᒻᒪᓗ ᓯᕗᓂᑦᑎᓐᓂ ᐱᓇᓱᐊᕋᔅᓴᐅᒐᔭᖅᑐᓄᑦ.

2008ᒥ, ᑕᒫᓂ 49 ᐳᓴᓐᑦᖏᑦ ᓄᓇᕗᒥᐅᑦ ᐃᓄᓕᕆᔨᒃᑯᑎᒍᑦ 

ᐃᑲᔫᓯᐊᖅᑖᕐᓯᒪᔪᑦ (ᓄᓇᕗᒥ ᐃᓄᓕᕆᔨᒃᑯᑎᒍᑦ 

ᐃᑲᔫᓯᐊᖅᑖᑎᑦᑎᒍᑕᐅᕙᑦᑐᓂᑦ).10 2010ᒥ, ᐃᓄᐃᑦ 78 ᐳᓴᓐᑦᒥᒃ 

ᐊᒥᓲᓂᖃᖅᑐᑎᒃ ᐃᖅᑲᓇᐃᔭᕈᓐᓇᖅᑐᑦ ᓄᓇᓖᑦ ᓄᓇᕗᒥ, ᑭᓯᐊᓂ 64 

ᐳᓴᓐᑦᖏᓐᓇᐃᑦ ᐃᖅᑲᓇᐃᔭᖅᑐᓕᒫᑦ ᓄᓇᕗᒥ. ᑕᕝᕙᓂᔅᓴᐃᓐᓇᖅ ᐊᕐᕌᒍᒥ, 

ᐃᖅᑲᓇᐃᔭᖅᑐᑦ ᐊᒥᓲᓂᖏᑦ ᓄᓇᕗᒥ 46 ᐳᓴᓐᑦ ᐃᓄᐃᑦ ᐊᒻᒪᓗ 89.5 

ᐳᓴᓐᑦ ᖃᓪᓗᓈᑦ.11 

* ᐊᒥᓲᓂᖏᑦ ᐃᖅᑲᓇᐃᔭᖅᑐᑦ ᓇᓗᓇᐃᖅᑕᐅᓯᒪᔪᑦ ᐳᓴᓐᑦᖑᓪᓗᒋᑦ ᓄᓇᓖᑦ 
ᐅᑭᐅᓖᑦ 15ᓂᑦ ᐅᖓᑖᓂᓗ. ᐃᖅᑲᓇᐃᔭᕐᐸᑦᑐᑦ ᐊᒥᓱᓂᖏᑦ ᐃᓛᒃᑯᑦ 
(ᐆᑦᑑᑎᒋᓗᒍ, ᐃᓄᐃᑦ ᐅᑭᐅᓖᑦ 25ᓂᑦ ᐅᖓᑖᓂᓗ) ᓈᓴᐅᑦ ᐊᑐᖅᑕᐅᓯᒪᔪᖅ 
ᑖᒃᑯᓇᓂ ᐳᓴᓐᑦᖑᓪᓗᒋᑦ ᓄᓇᓖᑦ ᑕᒫᓂ ᐅᑭᐅᓖᑦ. 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ8

ᓈᒻᒪᖏᑦᑐᑦ 
ᐋᓐᓂᐊᖅᑐᓕᕆᔭᐅᕕᔅᓴᐃᑦ

ᐊᑐᕆᐊᓖᑦ ᐋᓐᓂᐊᖅᑐᓕᕆᑰᑦ ᐊᑐᐃᓐᓇᐅᖏᓐᓂᕐᓴᐅᒻᒪᑕ 

ᐃᓄᓐᓄᑦ ᓄᓇᕗᒥ ᖃᓪᓗᓈᑦ ᓄᓇᖓᓐᓂ ᑲᓇᑕᒥᐅᑦ ᓴᓂᐊᓂ 

ᐱᔾᔪᑎᒋᓪᓗᒍ ᓄᓇᑎᒍᑦ ᐅᖓᓯᒌᓐᓂᖏᑦ ᓄᓇᓖᑦ, ᐊᑭᓂᖏᑦ 

ᓴᓇᔭᐅᖃᑦᑕᕆᐊᓖᑦ, ᐊᒻᒪᓗ ᐋᓐᓂᐊᖅᑐᓕᕆᔨᔅᓴᖃᑦᑎᐊᖏᓐᓂᒃ 

ᖃᖓᑕᓲᒃᑯᑦ ᐊᐅᓪᓚᖃᑦᑕᕈᑕᐅᒋᐊᖃᓗᐊᕐᐸᑦᑐᓂ ᐋᓐᓂᐊᕕᓕᐊᖅᑐᓄᑦ 

ᐋᓐᓂᐊᓯᐅᖅᑎᓄᑦ ᑲᒪᒋᔭᐅᔭᖅᑐᖅᑐᓄᑦ. 2011ᒥ, ᓄᓇᖃᖅᑳᕐᓯᒪᔪᓂᑦ 

ᐃᑲᔪᖅᑏᑦ ᑲᑐᔾᔨᖃᑎᒌᑦ ᑐᙵᕕᖓᑦ ᐅᑭᐅᖅᑕᖅᑐᒥᐅᓄᑦ ᑐᑭᓯᔪᔪᑦ 

ᒪᓕᑦᑐᒋᑦ 2006ᒥ ᓈᓴᐃᔾᔪᑎᒥᓃᑦ ᑐᑭᓯᐅᒪᔾᔪᑎᔅᓴᐃᑦ, ᓄᓇᕗᒥ ᓘᑦᑖᖅ 

ᓄᓇᓕᓐᓄᑦ ᑐᕌᖓᕙᑦᑐᑦ ᐊᒥᓱᓂᖏᑦ ᒪᓕᑦᑐᒋᑦ ᑕᓪᓕᒪᐅᕙᒻᒪᑕ 

10,000ᓄᑦ ᐃᓄᖏᓐᓄᑦ, ᐅᕝᕙᓘᓐᓃᑦ 15 ᓘᑦᑖᑦ ᑲᑎᑦᑐᒋᑦ.12 ᓘᑦᑖᑦ-

ᓄᓇᓕᓐᓄᑦ-ᑐᕌᖓᔪᑦ ᐊᒥᓲᓂᖏᑦ ᒪᓕᑦᑐᒋᑦ ᖃᑦᑏᓐᓇᐅᓂᕐᓴᐅᒻᒪᑕ 

ᐅᐊᓐᓇᖓᓂ ᓴᔅᑳᑦᑐᐊᓐ, ᐱᖓᓲᓪᓗᑎᒃ ᓘᑦᑖᑦ ᐊᑐᓂᑦ 10,000ᒍᑎᓄᑦ 

ᑭᒃᑯᑐᐃᓐᓇᕐᓄᑦ. ᐊᔾᔨᒋᙱᑦᑎᐊᕆᓪᓗᓂᐅᒃ, ᑕᒫᓂ 20-29ᓄᑦ 

ᓘᑦᑖᖃᖃᑦᑕᕐᖓᑕ 10,000ᓄᑦ ᐊᑐᓂᑦ ᐃᓄᖁᑎᖏᓐᓄᑦ ᑐᕌᖓᔪᓂᑦ 

ᖃᓪᓗᓈᑦ ᓄᓇᖓᓐᓂ ᑲᓇᑕᒥ. 

ᐃᓄᓕᒫᐸᓗᓐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᓘᑦᑖᒧᑦ ᐅᕝᕙᓘᓐᓃᑦ 

ᐃᓂᔅᓴᓕᐅᖅᑕᐅᓯᒪᓪᓗᑎᒃ ᖃᓄᐃᒍᑎᖏᓐᓄᑦ ᑐᕌᖓᓗᐊᖅᑐᓂᒃ 

ᐋᓐᓂᐊᓯᐅᖅᑎᓄᑦ, ᑭᒃᑯᑐᐃᓐᓇᐃᑦ ᐊᐅᓪᓚᕆᐊᖃᖃᑦᑕᓲᖑᒻᒪᑕ 

ᓄᓇᖏᓐᓂ. ᐋᓐᓂᐊᕕᑦᑕᖃᖅᑐᓂ ᐃᖅᑲᓇᐃᔭᖅᑎᓕᓐᓂᑦ 

ᐋᓐᓂᐊᓯᐅᖅᑎᓂᑦ ᐊᑐᓂᑦ ᓄᓇᕗᑦ ᓄᓇᓕᖏᓐᓂ, ᐃᑲᔪᖅᑕᐅᓪᓗᑎᒃ 

ᐊᕕᑦᑐᕐᓯᒪᓂᐅᔪᓂᑦ ᐋᓐᓂᐊᕕᓐᓂᑦ ᐃᖅᑲᓇᐃᔭᖅᑎᖃᖅᑐᑎᒃ 

ᐃᓚᒌᓄᑦ ᓘᑦᑖᓂᑦ ᐃᖃᓗᑦᑑᑦᑎᐊᕐᒥ, ᑲᖏᖅᖠᓂᕐᒥ, ᐃᖃᓗᓐᓂᓗ. 

ᑕᒪᒃᑯᐊ ᐊᕕᑦᑐᕐᓯᒪᓂᐅᔪᓂᑦ ᐋᓐᓂᐊᕖᑦ ᐃᕐᓂᓱᔅᓰᕕᑕᖃᓲᖑᒻᒪᑕ 

ᓇᔾᔨᔪᓄᑦ ᐊᓈᓇᐅᔪᓄᑦ, ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᖃᕐᐸᑦᑐᑎᒃ 

ᓄᓇᓕᕋᓛᖑᓂᕐᓴᓄᑦ ᓄᓇᓕᓐᓄᑦ ᐳᓚᕋᖃᑦᑕᓂᒃᑯᑦ, 

ᑐᓴᐅᒪᖃᑦᑕᐅᑎᔾᔪᑎᑎᒍᑦ ᐃᑲᔫᖅᑕᐅᕙᑦᑐᑎᒃ ᓄᓇᓕᓐᓂᑦ 

ᐋᓐᓂᐊᓯᐅᖅᑏᑦ, ᐊᒻᒪᓗ ᑲᒪᒋᔭᐅᕙᑦᑐᑎᒃ ᐊᒥᓲᓂᕐᓴᐃᑦ ᐱᒻᒪᕆᐅᓂᕐᓴᓂᑦ 

ᖃᓄᐃᒍᑎᓖᑦ ᑕᑯᔭᔅᓴᕈᖅᑎᑕᐅᓚᐅᖅᑐᑎᒃ ᓄᓇᓕᓐᓂᑦ ᐋᓐᓂᐊᓯᐅᖅᑎᓄᑦ. 

35ᓂᑦ-ᐃᓪᓕᓕᒃ ᕿᑭᖅᑕᓂ ᐋᓐᓂᐊᕕᒃ ᐃᖃᓗᓐᓂ ᐊᑐᕐᓂᕐᐹᖑᕙᑦᑐᖅ 

ᐋᓐᓂᐊᕕᒃ ᓄᓇᕗᓕᒫᒥ. ᐋᓐᓂᐊᕕᓕᐊᕐᐸᑦᑐᑦ ᐱᒻᒪᕆᐅᓂᕐᓴᓂᑦ 

ᑲᒪᒋᔭᐅᔾᔪᑎᖃᕆᐊᓖᑦ ᓲᕐᓗ ᐱᓚᑦᑕᐅᓗᑎᒃ, ᒪᒥᓴᖅᑕᐅᓗᑎᒃ, 

ᐅᕝᕙᓘᓐᓃᑦ ᓇᔾᔨᔪᑦ ᐊᓈᓇᐅᔪᑦ ᖃᓄᐃᒍᑎᖃᕈᓐᓇᓂᕐᓴᐃᑦ ᐃᕐᓂᓱᓪᓗᑎᒃ, 

ᐊᐅᓪᓚᕆᐊᖃᓲᖑᒻᒪᑕ ᔨᐊᓗᓇᐃᕝᒧᑦ, ᐃᑦᒪᓐᑕᓐᒧᑦ, ᐅᐃᓂᐸᐃᒡᒧᑦ, 

ᐋᑐᕚᒧᓪᓘᓐᓃᑦ ᑲᒪᒋᔭᐅᔭᖅᑐᕐᓗᑎᒃ. ᑎᑎᕋᖅᑕᐅᑎᓪᓗᒋᑦ, ᐱᑕᖃᙱᑦᑐᖅ 

ᐋᖓᔮᕐᓇᖅᑐᓄᑦ ᐃᒥᐊᓗᒻᒧᓘᓐᓃᑦ ᐱᔾᔪᑎᓕᓐᓂᒃ ᒪᒥᓴᕐᕕᐅᓲᓂᑦ ᓄᓇᕗᒥ. 

ᑭᒃᑯᑐᐃᓐᓇᐃᑦ ᑕᒪᑐᒥᖓ ᐃᑲᔪᖅᑕᐅᔪᒪᔾᔪᑎᓖᑦ ᐊᐅᓪᓚᕆᐊᖃᓲᑦ 

ᐃᑲᔪᖅᑕᐅᔭᖅᑐᖅᑐᑎᒃ ᐅᐃᓂᐸᐃᒻᒧᑦ, ᐋᑐᕚᒧᑦ, ᐃᑦᒪᓐᑕᓐᒧᓪᓘᓐᓃᑦ, 

ᐅᕝᕙᓘᓐᓃᑦ ᓇᒧᑐᐃᓐᓇᖅ ᓄᓇᕗᑦ ᒐᕙᒪᒃᑯᖏᑕ ᐊᖏᖃᑎᒋᓯᒪᔭᖏᓐᓄᑦ 

ᐃᑲᔪᖅᑕᐅᕕᐅᓂᐊᕐᓗᑎᒃ.

ᐃᓄᐃᑦ ᑭᒃᑰᓂᖏᑎᒍᑦ ᐃᓕᖅᑯᓯᖏᑎᒍᓪᓘᓐᓃᑦ 

ᐃᓅᓯᕐᒥᓂ  ᐃᓕᖁᓯᒃᓴᔭᖃᖅᙱᒃᑲᓗᐊᖅᒐᑕ 

ᐊᑑᑎᖃᙱᑦᑐᓂᒃ ᐃᓅᓯᖏᓐᓂ ᓂᕈᐊᒐᖃᖃᑦᑕᓂᕐᒧᑦ ᐱᐅᓯᖃᕐᓂᒧᓪᓗ, 

ᐊᒥᓱᓄᑦ ᓄᖅᑲᖓᐅᑎᔅᓴᓄᑦ ᐊᕝᕕᐊᖅᑕᐅᕙᒃᑲᑦᑕ ᓂᕈᐊᒐᐅᓚᕿᕙᑦᑐᑦ 

ᐱᐅᓯᕆᔭᐅᓚᕿᕙᑦᑐᓪᓗ ᐊᑐᖅᑕᐅᒐᔪᓕᖃᑦᑕᕐᖓᑕ ᓄᓇᖃᖅᑳᕐᓯᒪᙱᑦᑐᑦ 

ᓴᓂᐊᓂ. ᑭᓇᑐᐃᓐᓇᖅ ᐊᐅᓚᑦᑎᔪᖅ ᐋᖅᑭᓯᒪᓂᖃᖅᑐᖅ ᐃᓄᓐᓂᑦ 

ᐃᓅᖃᑎᒌᓂᑦ, ᓯᕗᓕᖅᓯᓂᖅ ᑲᔪᓯᑦᑎᐊᓂᕐᓗ ᑕᑯᔭᐅᖃᑦᑕᕐᓂᖓ, 

ᖃᓄᕐᓗ ᓱᒻᒪᓪᓗ ᖃᐅᔨᒪᓂᖅ ᑭᖑᕚᕇᓄᑦ ᖃᐅᔨᑎᑦᑎᒍᑕᐅᕙᒻᒪᖔᑦ, 

ᐊᒻᒪᓗ ᖃᓄᖅ ᐃᓚᒌᑦ ᓄᓇᓖᓪᓗ ᑲᑐᔾᔨᖃᑎᒌᓐᓂᕆᕙᑦᑕᖏᑦ 

ᑲᔪᓯᓂᖃᖃᑦᑕᕐᒪᖔᑕ ᐆᒪᐃᓐᓇᖅᑎᑕᐅᕙᒻᒪᖔᕐᓗ - ᑕᒪᒃᑯᐊ 

ᐃᓅᓯᕐᒨᖓᔪᑦ ᑲᑎᒪᓂᐅᕙᑦᑐᑦ, ᐱᒻᒪᕆᐅᒋᔭᐅᔪᑦ, ᐱᐅᓯᕆᔭᐅᕙᑦᑐᓪᓗ 

ᐊᑐᕐᓯᒪᒻᒪᑕ ᓱᑲᑦᑐᐊᓗᒻᒥᒃ ᐊᓯᔾᔨᕐᓂᐅᔪᒥᒃ ᕿᓚᒥᐊᓗᓪᓗ 

ᑕᒪᓐᓇ ᐊᑐᕐᓯᒪᓪᓗᓂ. ᐃᓄᐃᑦ ᑐᑭᒧᐊᑦᑎᑦᑎᖃᑦᑕᕐᖓᑕ ᐊᒥᓱᓂᑦ 

ᐱᔭᕆᐊᑐᔪᓄᑦ ᐊᔅᓱᕈᕐᓇᖅᑐᓂᑦ ᐱᔾᔪᑎᒋᓪᓗᒍ ᓄᓇᓕᙳᖅᑎᑦᑎᓯᒪᓂᖅ. 

ᖃᐅᔨᒪᔾᔪᑕᐅᔪᖅ ᑕᒪᑐᒧᖓ ᐊᔅᓱᕈᕈᑕᐅᔪᒧᑦ ᑕᐃᔭᐅᒐᔪᓐᓂᕐᐹᖅ 

ᐃᓕᓐᓂᐊᕐᓂᓕᕆᓂᕐᒥ ᑐᕌᖓᔪᒥ ᐃᓄᓐᓄᑦ, ᐃᓕᖅᑯᓯᕐᒨᖓᔪᖅ ᐊᒻᒪᓗ 

ᐱᐅᓯᖃᕈᑕᐅᓂᖓ ᓄᓇᕗᑦ ᒐᕙᒪᒃᑯᓐᓂ ᐊᐅᓚᑕᐅᓪᓗᓂ, ᓴᖅᑭᔮᖅᑐᓂᓗ 

ᖃᓄᐃᑦᑐᑐᐃᓐᓴᕐᓂᑦ ᐃᓅᓯᓕᕆᓂᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᑦ 

ᖃᐅᔨᒪᔾᔪᑎᔅᓴᓂᑦ ᓴᖅᑭᔮᖅᑎᑦᑎᔪᓂᑦ ᐅᔾᔨᕐᓇᓗᐊᖅᑐᓂᑦ 

ᓈᒻᒪᖏᓐᓂᐅᔪᓂᑦ ᑖᒃᑯᓇᓂ ᐃᓄᓐᓂᑦ ᓄᓇᓕᓐᓂᑦ ᓄᓇᕗᒥ ᐊᒻᒪᓗ 

ᑲᓇᑕᒥᐅᓕᒫᓂᑦ ᑕᒪᕐᒥᒃ ᑕᑯᓪᓗᒋᑦ. 

ᐋᔩᕈᑎᖃᕐᓂᖅ ᓱᑲᑦᑐᒥᒃ ᐃᓅᓯᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᑦ 

ᐊᓯᔾᔨᕐᓂᐅᔪᓂᑦ ᐊᔅᓱᕈᕐᓇᕋᔭᖅᑐᖅ ᓇᓕᑐᐃᓐᓇᖏᓐᓄᑦ ᐃᓅᖃᑎᒌᓄᑦ, 

ᑭᓯᐊᓂ ᐃᓄᐃᑦ ᑕᒪᑐᒥᖓ ᑲᒪᔪᑦ ᑐᙵᕕᓕᐊᖑᓯᒪᔪᑦ ᓄᓇᕗᒥ 

ᒐᕙᒪᑐᖃᒃᑯᓐᓂᓗ ᒪᓕᒐᕐᓂᑦ ᐊᑐᐊᒐᕐᓂᓪᓗ ᐃᓗᐊᓃᑦᑐᓂᒃ ᑕᒪᒃᑯᐊᓗ 

ᐃᓚᖏᑦ ᓈᒻᒪᖃᑦᑕᕋᑎᒃ ᐊᑑᑎᑎᒐᓱᒃᑲᓗᐊᖅᑐᑎᑦ ᐊᑐᖅᑕᐅᒐᔪᑉᐸᑦᑐᑦ 

ᑭᒃᑯᑐᐃᓐᓇᕐᓄᑦ ᒪᓕᒐᐃᑦ. ᒪᓕᒐᐃᑦ ᐊᑐᐊᒐᐃᓪᓗ ᐊᑦᑐᐃᔪᑦ 

ᐃᓅᓯᖏᓐᓄᑦ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᓴᓇᔭᐅᒐᔪᑉᐸᒻᒪᑕ ᐃᓄᓐᓂᒃ 

ᑐᑭᓯᒋᐊᕐᕕᖃᕐᓯᒪᙱᑎᐊᖅᑐᑎᒃ ᑐᓴᕆᐊᕐᓯᒪᙱᐊᖅᑐᑎᓪᓘᓐᓃᑦ, 

ᐊᓪᓛᓪᓘᓐᓃᑦ ᐱᓇᓱᐊᕋᔅᓴᐃᑦ ᐃᓄᓐᓄᑦ ᑲᔪᓰᓐᓇᖅᑐᒥᒃ 

ᑐᑭᒧᐊᑦᑎᑦᑎᓂᕐᒧᑦ ᑲᔪᓯᑎᑦᑎᕙᓪᓕᐊᓂᕐᒧᑦ. ᖃᓄᐃᒍᑕᐅᓯᒪᔪᑦ 



92010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᑭᖑᓪᓕᕐᐹᓂᑦ ᖁᓕᓂᑦ ᐊᕐᕌᒍᓂᑦ, ᐊᑐᐊᒐᐃᑦ ᓱᕐᕋᐃᓯᒪᓂᖅᐹᑦ ᐃᓗᓯᕐᒧᑦ 

ᐃᓅᓯᖏᓐᓄᓪᓗ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐊᑐᕐᓯᒪᙱᑦᑐᑦ, 

ᖃᐅᔨᓴᖅᑎᒻᒪᕆᒃ (ᑕᒻᒪᕐᓯᒪᔪᕐᓯᐅᖅᑎᒻᒪᕆᒃ) ᑲᓇᑕᒥ 2011ᒥ 

ᐅᓂᒃᑳᖏᓐᓂ ᑕᐃᒫᒃ ᑎᑎᕋᕐᓯᒪᔪᒻᒪᑦ, ᓱᕈᓰᑦ, ᐃᓅᓱᑦᑐᐃᑦ ᐊᒻᒪᓗ 

ᐃᓚᒌᓄᑦ ᐃᑲᔫᑏᑦ ᐱᔨᑦᑎᕋᐅᑏᓪᓗ ᓄᓇᕗᒥ, ᑐᑭᓯᓇᕐᓯᑎᔅᓯᒪᔪᒻᒪᒋᑦ 

ᑕᐃᒫᒃ13. ᐅᔾᔨᕐᓇᓗᐊᖅᑐᓂᒃ ᐱᑕᓕᒃ: ᐱᕙᓪᓕᐊᓂᖓ ᓄᓇᕗᒥ ᐃᓅᓯᕐᒥᒃ 

ᑭᐱᓯᕙᑦᑐᓂᒃ ᐸᓚᕐᓯᐅᒥᑎᑦᑎᒋᐊᕐᓂᕐᒧᑦ ᑐᑭᒧᐊᒍᑎᔅᓴᖅ ᖃᓄᖅᑑᕈᑎᔅᓴᖅ 

ᐊᒻᒪᓗ ᒪᑭᒪᓂᖅ ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒧᑦ ᑐᑭᒧᐊᒍᑎᔅᓴᖅ 

2011ᒥ ᑲᑐᔾᔨᖃᑎᒌᒍᑕᐅᒋᐊᖃᔪᒻᒪᑦ ᑖᒃᑯᓂᖓ ᐃᓄᓐᓂᑦ ᑲᑐᔾᔨᖃᑎᒌᓂᑦ, 

ᓄᓇᕗᑦ ᒐᕙᒪᒃᑯᖏᓐᓂ, ᐊᒻᒪᓗ ᑭᒃᑯᑐᐃᓐᓇᕐᓂᑦ. 

ᓱᕈᓯᕐᓂᑦ ᐃᓅᓱᑦᑐᓂᑦ 
ᖃᓄᐃᓐᓂᖏᓐᓂ ᐅᔾᔨᕐᓇᓗᐊᖅᑐᑦ 
ᓄᓇᕗᒥ 

 • 2002ᒥ, ᐊᕐᕌᓂ ᑐᑭᓯᐅᒪᔾᔪᑎᔅᓴᖅᑖᕐᕕᒥᓂᕐᒥ, ᐃᓅᓯᖏᑕ 

ᑎᑭᐅᒪᕕᒋᔪᓐᓇᖅᑕᖏᑦ ᓄᓇᕗᒥ (ᑕᒪᒃᑮᓐᓂᒃ ᐃᓄᓐᓂᑦ 

ᖃᓪᓗᓈᓂᓪᓗ 68.5 ᐊᕐᕌᒍᑦ ᑕᑯᓪᓗᒋᑦ ᓴᓂᐊᓂ 79.7 ᐊᕐᕌᒍᑦ 

ᑲᓇᑕᒥᐅᓕᒫᓂᑦ, ᐊᔾᔨᒌᙱᓐᓂᓕᒃ ᖁᓕᐅᓗᐊᖅᑐᓂᑦ (10) 

ᐊᕐᕌᒍᓂᑦ.14  

 • ᓄᓇᕗᒥ ᕿᑐᕐᖏᐅᐸᑦᑐᑦ ᐊᒥᓲᓂᖏᑦ ᖁᕝᕙᓯᓐᓂᕐᐹᖑᓪᓗᑎᒃ 

ᑲᓇᑕᒥ, ᐊᑯᓐᓈᕿᔪᒥ ᑕᑯᓪᓗᒍ ᐊᕐᓇᐃᑦ ᕿᑐᕐᖓᖅᑕᖅᑐᒥᓃᑦ 2.97 

2007ᒥ, ᑕᑯᓪᓗᒋᑦ ᓴᓂᐊᓂ 1.66 ᑲᓇᑕᓕᒫᒥ.15  

 • 2006ᒥ, 34 ᐳᓴᓐᑦᖏᑦ ᓄᓇᕗᒥᐅᑦ, ᐅᕝᕙᓘᓐᓃᑦ ᑕᒫᓂ ᐊᑕᐅᓯᖅ 

ᐱᖓᓱᓂᑦ ᓄᓇᕗᒻᒥᐅᑦ, ᐅᑭᐅᓕᒥᓃᑦ 15ᓂᑦ ᑕᑯᓪᓗᒋᑦ ᓴᓂᐊᓂ 

17.7 ᐳᓴᓐᑦ ᑲᓇᑕᒥᐅᓕᒫᓂᑦ. 16 

 • 2004ᒥ, ᓄᓇᕗᑦ ᑕᒪᕐᒥᒃ ᑕᑯᓪᓗᒋᑦ ᖁᕝᕙᓯᓐᓂᕐᐹᖑᓯᒪᔪᑦ ᐃᓅᔪᑦ 

ᐃᓄᕋᑖᑦ ᐃᓅᓱᑦᑐᓂᑦ ᐊᓈᓇᐅᔪᓂᑦ 24.4%.17 ᐊᓈᓇᐅᔪᓄᑦ 

ᑕᒪᕐᒥᒃ, 45.4 ᐳᓴᓐᑦ ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᕐᓯᒪᒐᑎᒃ 

2005ᒥ.18 ᐊᖏᔪᖅᑳᕆᔭᐅᔪᑦ ᑭᓪᓕᓕᒻᒧᑦ ᐃᓕᓐᓂᐊᕐᓯᒪᔪᑦ, 

ᐃᖅᑲᓇᐃᔮᔅᓴᖃᓗᐊᓚᐅᕐᓯᒪᙱᑦᑐᓄᑦ, ᐊᒻᒪᓗ ᐸᐃᕆᕕᓐᓂᑦ 

ᐊᑐᐃᓐᓇᖃᙱᓗᐊᖅᑐᑦ ᐊᔅᓱᕈᕈᑎᖃᕋᔪᒻᒪᑕ ᐃᓅᓯᕐᒨᖓᔪᓂᑦ 

ᒪᑭᒪᓇᓱᐊᕐᓂᕐᒨᖓᔪᓂᓪᓗ ᐊᒻᒪᓗ ᑎᒥᒧᑦ ᓈᒻᒪᖏᑦᑐᓂᑦ 

ᐃᓅᓯᕐᒥ ᓂᕈᐊᒐᖃᕋᔪᓐᓂᕐᓴᐅᓲᖑᓪᓗᑎᒃ ᑕᒪᓐᓇ ᐃᓗᓯᖏᓐᓄᑦ 

ᐃᓅᓯᖏᓄᓪᓗ ᓱᕈᓰᑦ ᐃᓱᒫᓗᓇᕐᓯᓲᖑᓪᓗᓂ. 

 • 2006ᒥ, 29 ᐳᓴᓐᑦᖏᓐᓇᖏᑦ ᐃᓄᐃᑦ ᓱᕈᓰᑦ ᐅᑭᐅᓖᑦ 6ᓂᑦ 

14ᒧᑦ ᓄᓇᕗᒥ ᑕᑯᔭᐅᓯᒪᔪᑦ ᓱᕈᓯᓕᕆᔨᓄᑦ ᐋᓐᓂᐊᓯᐅᖅᑎᓄᑦ 

ᐅᕝᕙᓘᓐᓃᑦ ᑕᒪᐃᓐᓅᓕᖓᔪᓄᑦ ᐋᓐᓂᐊᓯᖅᑎᒧᑦ ᑕᖅᑮᑦ 12 

ᐊᑐᓚᐅᖅᑐᑦ ᐃᓗᐊᓂ ᑕᑯᓪᓗᒋᑦ ᓴᓂᐊᓂ 51 ᐳᓴᓐᑦ ᐃᓄᐃᑦ ᓱᕈᓰᑦ 

ᓄᓇᓖᑦ ᓯᓚᑖᓂ ᑲᓇᑕᐅᑉ ᐅᑭᐅᖅᑕᖅᑐᖓᓂ.19  

 • ᑕᕝᕙᓂᔅᓴᐃᓐᓴᖅ ᐊᕐᕌᒍᒥ, 57 ᐳᓴᓐᑦᖏᓐᓇᖏᑦ ᐃᓄᐃᑦ ᓱᕈᓰᑦ 

ᐅᑭᐅᓖᑦ ᓱᓕ ᑕᒫᓂ ᑭᒍᓯᕆᔭᒥᓃᑦ ᑕᖅᑮᑦ 12 ᐊᑐᓚᐅᖅᑐᑦ 

ᐃᓗᐊᓂ.20     

 • ᒪᓕᑦᑐᖏᑦ ᑭᓪᓕᓯᓂᐊᖅᑎᒃᑯᑦ ᑲᓇᑕᒥ, 64 ᐳᓴᓐᑦᖏᑦ 

ᐃᓄᐃᑦ ᓄᓇᕗᒥ ᐅᑭᐅᓖᑦ 15ᓂᑦ ᐅᖓᑖᓂᓗ ᖃᐅᑕᒫᑦ 

ᓯᒡᒐᓕᐊᖅᑐᓲᒥᓃᑦ 2006ᒥ21. ᑲᓇᑕᒥᐅᑦ ᐃᓄᐃᑦ ᑕᒪᕐᒥᒃ 

ᓄᓇᕐᔪᐊᓕᒫᒥ ᑕᑯᓪᓗᒋᑦ ᐊᒥᓲᓂᕐᐹᖑᒻᒪᑕ ᐳᕙᒃᑯᑦ 

ᐋᓐᓂᐊᖅᑖᐸᑦᑐᑦ22. ᓯᒡᒐᓕᐊᖅᑐᖃᑦᑕᕐᓂᖅ ᐱᔾᔪᑕᐅᓪᓚᕆᖃᑦᑕᕐᖓᑦ 

ᐋᓐᓂᐊᖅᑖᖃᑦᑕᓂᕐᒧᑦ ᐊᒻᒪᓗ ᐆᒻᒪᑎᕐᓘᑎᑖᖃᑦᑕᓂᕐᒧᑦ, 

ᓯᕗᓪᓕᖅᐹᖑᓪᓗᓂ ᐱᖓᔪᒋᔭᐅᓪᓗᓂᓗ ᑐᖁᔾᔪᑕᐅᓪᓗᐊᑕᖅᐸᑦᑐᖅ 

ᓄᓇᕗᒥ 2007ᒥ23. ᐃᓅᓯᕐᒥᒃ ᑭᐱᓯᖃᑦᑕᕐᓂᖅ ᑐᖏᓕᕆᔭᐅᓯᒪᔪᖅ 

ᑐᖁᔾᔪᑕᐅᕙᑦᑐᓂᑦ ᑕᕝᕙᓂ ᐊᕐᕌᒍᒥ.  

 • ᐃᓅᓯᕐᒥᒃ ᑭᐱᓯᕙᑦᑐᑦ ᐃᓄᓐᓂᑦ ᓄᓇᕗᒥ ᖁᓖᕋᖅᑎᖅᑐᓂ (10) 

ᐊᒥᓲᓂᕐᓴᐅᕙᑉᐳᑦ ᑕᑯᓪᓗᒋᑦ ᓴᓂᐊᓂ ᑲᓇᑕᒥᐅᓕᒫᓂᑦ. ᐊᕐᕌᒍᓂᑦ 

ᖁᓕᓂᑦ ᐊᓂᒍᖅᑐᓂᑦ, 83 ᐳᓴᓐᑦᖏᑦ (225ᓂᑦ 272ᓄᑦ 2008ᒥ) 

ᐃᓅᓯᕐᒥ ᑭᐱᓯᓯᒪᔪᑦ ᐊᖑᑎᒥᓂᐅᓪᓗᑎᒃ, ᐊᒻᒪᓗ ᐊᒥᓲᓂᖏᑦ ᑖᒃᑯᐊ, 

70 ᐳᓴᓐᑦᖏᑦ ᐊᖑᑎᒥᓂᐅᓪᓗᑎᒃ ᐅᑭᐅᓖᑦ ᑐᖓᓂ 25.24   

 • ᐊᒥᓲᓂᖏᑦ ᑐᖁᕙᑦᑐᑦ ᐃᓅᓯᕐᒥᒃ ᑭᐱᓯᓪᓗᑎᒃ 15ᓂᑦ 24ᓄᑦ 

ᐅᑭᐅᓕᓐᓂᑦ ᐃᓄᐃᑦ ᐊᖑᑏᑦ ᓄᓇᕗᒥ 28ᕌᖅᑎᖅᑐᑎᒃ 

ᐊᒥᓲᓂᕐᓴᐅᕙᑦᑐᑦ ᑕᐃᒪᐃᒃᑯᐊᖏᑕ ᓴᓂᐊᓂ ᑲᓇᑕᓕᒫᒥ 

ᑕᑯᓪᓗᒍ.25



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ10

ᑭᓪᓕᓯᓂᐊᕈᑕᐅᓯᒪᔪᑦ ᐸᓚᖅᑎᑦᑎᒐᔪᑦᑐᑦ ᐱᔾᔪᑎᒋᓪᓗᒍ ᐅᓂᒃᑳᖑᕙᑦᑐᑦ 

ᑭᒃᑯᑐᐃᓐᓇᕐᓄᑦ ᐊᒻᒪᓗ ᐱᔭᕆᐊᑐᔪᓂᑦ ᐊᔅᓱᕉᑕᐅᕙᑦᑐᑦ 

ᓈᓴᐅᑎᓂᑦ ᐋᖅᑭᔅᓱᐃᔾᔪᑎᖃᕋᔪᑉᐸᒻᒪᑕ ᓱᑲᓐᓂᕐᓴᐅᓲᖑᓂᖓᓄᑦ. 

ᐃᑲᔪᖅᑎᐅᓪᓗᑕ ᑲᑐᔾᔨᖃᑎᒌᖑᓪᓗᑕ, ᑐᑭᓯᔪᒍᑦ ᑕᐃᒫᑐᐃᓐᓇᖅ 

ᐃᑉᐱᒍᓱᑦᑎᐊᖏᓐᓂᐅᒋᐊᖓ ᐊᑦᑕᕐᓇᕆᐊᖓᓗ, ᐊᒻᒪᓗ ᒪᒥᐊᑦᑐᑕ 

ᓴᖅᑮᔪᓐᓇᖏᓐᓇᑦᑕ ᓈᒻᒪᓂᕐᓴᓂᑦ ᑕᑯᑎᑦᑎᔾᔪᑎᔅᓴᓂᑦ ᐃᓄᐃᑦ ᓱᕈᓰᑦ 

ᐃᓅᓱᑦᑐᐃᓪᓗ ᒥᔅᓵᓄᑦ ᐊᒻᒪᓗ ᐃᓅᓯᖏᓐᓂᒃ ᑕᕝᕙᓂ ᐱᕕᖃᕐᕕᑎᓐᓂ 

ᓈᒻᒪᑐᐃᓐᓇᖅᑐᒥ.

ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐱᓂᐊᕐᓂᖃᕐᓂᕐᐹᖑᕙᒻᒪᑕ 

ᑲᓇᑕᒥ, ᐊᒻᒪᓗ ᐱᕈᕐᐸᓪᓕᐊᒍᓐᓇᖅᑐᑎᒃ ᐃᓕᖅᑯᓯᖏᓐᓂᒃ ᓱᓕ 

ᐊᑐᕐᓂᕐᐹᖑᔪᓂᑦ ᓄᓇᖃᖅᑳᕐᓯᒪᔪᓕᒫᑦ ᑕᑯᓪᓗᒋᑦ ᐅᐊᓐᓇᖓᓂ 

ᐊᒥᐊᓕᑲᐅᓂᕋᖅᑕᐅᔪᑦ, ᐊᒥᓲᓂᕐᐹᖏᑦ ᓄᓇᓖᑦ ᐅᖃᓲᖑᓪᓗᑎᒃ 

ᐃᓄᑦᑎᑐᑦ ᐊᒻᒪᓗ ᐃᓄᔅᓯᐅᑏᑦ ᓂᕿᖏᑦ ᓱᓕ ᓂᕿᒋᔭᐅᕙᑦᑐᑎᒃ 

ᐃᓄᖁᑎᑦᑎᓐᓄᑦ. ᑕᐃᒫᒃ ᓱᓕ ᐃᓅᓯᖃᕐᓯᓇᙳᐊᑕᕐᓯᓇᖅᑐᒍᑦ ᕿᑐᕐᖓᕗᑦ 

ᑭᖑᓪᓕᕐᐹᖑᓪᓗᑎᒃ ᐃᓅᖃᑎᒌᓂᑦ ᓄᓇᕐᔪᐊᕐᒥ ᐊᑑᑎᖃᖅᑎᑦᑎᑎᓪᓗᒋᑦ 

ᑲᑐᑎᖃᑦᑕᓂᕐᒥᒃ ᐃᒻᒥᓃᓐᓇᑐᐊᖅ ᒪᑭᒪᔾᔪᑎᔅᓴᒥᒃ ᐃᓱᒪᖃᖅᑳᖃᑦᑕᕋᑎᒃ, 

ᒥᑭᓪᓕᑎᕐᓯᒪᖃᑦᑕᓂᕐᒥᓪᓗ ᓇᒻᒥᓂᖅ ᑲᔪᓯᑦᑎᐊᕈᑎᔅᓴᖏᓐᓂᒃ 

ᐃᓱᒪᖅᑳᕋᑎᒃ, ᐊᒻᒪᓗ ᐊᖏᖃᑎᒌᖃᑦᑕᓂᕐᒥᒃ ᐊᑲᕐᕆᔮᕈᑎᔅᓴᑐᐃᓐᓇᐃᑦ 

ᓴᓂᐊᓂ. 

ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ ᐃᑲᔪᕈᓐᓇᖅᑐᑦ 

ᑲᒪᒋᔭᖃᕐᓂᕐᒥᒃ ᒪᑭᒪᓇᓱᐊᕐᓂᕐᒧᑦ ᓈᒻᒪᖏᓐᓂᐅᔪᒥᒃ ᐊᒻᒪᓗ 

ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᔾᔨᒌᙱᓐᓂᐅᔪᓂᑦ, 

ᑭᓯᐊᓂᓕ ᑕᒪᓐᓇ ᐱᓕᕆᐊᖅ ᓴᐳᔾᔨᓂᐅᓂᐊᖅᑐᖅ 

ᐊᐅᓚᔾᔭᐃᒋᐊᙱᖔᕐᓗᑎᒃ ᑭᓯᐊᓂ ᑕᐃᒪ ᐊᖏᖃᑎᒌᒍᓐᓇᓯᓐᓂᕈᑦᑕ 

ᐃᓅᖃᑎᒌᖑᓪᓗᑕ ᐱᐅᓂᖅᐹᒥᒃ ᐃᓅᓯᖃᕐᓂᖅ ᖃᓄᐃᑦᑑᒻᒪᖔᖅ 

ᐃᓄᓐᓂᑦ ᓄᓇᓕᓐᓂᑦ ᐊᒻᒪᓗ ᖃᓄᖅ ᐃᓱᒪᖃᕐᒪᖔᑦᑕ ᐃᓅᓯᖃᑦᑎᐊᕐᓂᖅ 

ᖃᓄᖅ ᑕᑯᔅᓴᐅᔭᕆᐊᖃᕐᒪᖔᖅ ᐊᑐᐊᒐᕐᓂᑦ ᐱᔨᑦᑎᕋᐅᑕᐅᕙᑦᑐᓂᓪᓗ. 

ᐃᓄᑐᖃᕐᓂᓪᓗ ᐃᓚᖃᙳᐊᑕᕐᓯᓐᓇᖅᑐᑕ ᖃᐅᔨᒪᓂᖃᐅᑦᑎᐊᖅᑐᓂᑦ 

ᐊᒥᓱᐊᓗᓐᓂᑦ Hᐊᓐᓇᓚᖏᓐᓃᑦᑐᓂᑦ ᓯᕗᓕᖏᓐᓃᙶᕐᓯᒪᔪᓂᑦ, 

ᐅᕙᑦᑎᓐᓂᒃ ᖃᐅᔨᑎᑦᑎᒍᑎᖃᕐᐸᑦᑐᓂᑦ ᐊᓐᓇᐅᒪᓂᐅᑉ ᒥᔅᓵᓄᑦ ᐊᒻᒪᓗ 

ᐱᕙᓪᓕᐊᑎᐊᕐᓂᐅᑉ ᒥᔅᓴᓄᑦ ᓄᓇᑦᑎᓐᓂ, ᐊᒻᒪᓗᑦᑕᐅᖅ ᐃᓅᖃᑎᖐᑦ 

ᑲᑐᔾᔨᖃᑎᒌᓐᓂᖏᓐᓂᒃ. ᑐᑭᓯᓇᑦᑎᐊᖅᑐᒥᒃ ᑐᑭᒧᐊᒍᑎᔅᓴᖃᙱᓪᓗᑕ 

ᐃᓐᓇᕆᔭᑦᑎᓐᓂᑦ ᐅᖃᐅᓯᖃᕐᐸᑦᑐᓂᒃ ᓂᕆᐅᒋᔭᖏᓐᓂᒃ ᓯᕗᓂᑦᑎᓐᓂ 

ᑭᖑᕚᔅᓴᑎᓐᓂᒃ, ᓇᓗᓇᑐᐃᓐᓇᕐᖓᑦ ᓯᕗᓂᑦᑎᓐᓂ ᖃᓄᐃᓕᖓᓂᐊᕐᒪᖔᑕ 

ᕿᑐᕐᖓᕗᑦ ᐃᕐᖑᑕᕗᓪᓗ.  

ᓄᓇᕗᓕᒫᒥ ᐅᖃᖃᑎᒌᓐᓂᖅ ᐱᐅᓂᕐᐹᒥᒃ ᐃᓗᓯᓕᕆᓂᕐᒥᒃ 

ᐃᓅᓯᓕᕆᓂᕐᒧᓪᓗ ᐃᓄᓐᓄᑦ ᑐᕌᖓᔪᒥᒃ ᖃᓄᐃᓕᖓᒐᔭᓯᐊᕐᒪᖔᖅ 

ᑕᐃᒪᐃᒻᒪᑦ ᐱᒻᒪᕆᐅᓂᕐᐹᖑᕗᖅ ᐱᒋᐊᕈᑎᒋᓂᐊᕐᓗᒍ ᓯᕗᒧᑦ 

ᖃᐅᔨᒪᒋᐊᕐᓂᕐᒥᒃ ᓂᕆᐅᒋᔭᐅᔪᑦ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ 

ᐃᓅᓯᖏᓐᓄᑦ ᑎᑎᕋᖅᑕᐅᓯᒪᔪᑦ ᑖᒃᑯᓇᓂ ᐅᓂᒃᑳᓂᑦ, ᐊᒻᒪᓗ 

ᐊᓯᖏᑦ ᓱᓕ ᑎᑎᕋᖅᑕᐅᓯᒪᙱᑦᑐᑦ, ᑲᔪᓯᑎᑕᐅᕙᓪᓕᐊᒐᓗᐊᕐᒪᖔᑕ 

ᕿᑐᕐᖓᓕᓐᓄᑦ ᓄᓇᓕᓐᓄᓪᓗ, ᐊᒻᒪᓗ ᑲᒪᒋᔭᖃᖅᑎᐅᔪᓄᑦ ᐱᓕᕆᕕᓐᓄᑦ 

ᑲᑐᔾᔨᖃᑎᒌᓄᓪᓗ ᑕᒪᑐᒥᖓ. ᓄᓇᕗᑦ ᑐᙵᕕᒃᑯᑦ ᑲᑦᑐᖓᐃᕐᓯᒪᔪᑦ 

ᐋᖅᑭᔅᓱᐃᒐᔭᕆᐊᔅᓴᖅ ᑭᖑᓕᕇᓂᑦ ᑲᑎᒪᓂᐅᖃᑦᑕᓂᐊᖅᑐᓂᑦ 

ᐱᔾᔪᑎᒋᓪᓗᒍ ᐃᓱᒪᒋᔭᐅᓯᒪᓂᖓ ᐃᓄᐃᑦ ᐃᓅᓯᖓᑦ ᓄᓇᓕᓐᓂᑦ 

ᐱᕕᖃᖅᑎᑦᑎᓂᐊᖅᑐᒥᒃ ᐅᖃᐅᓯᖃᕐᓂᕐᒥᒃ ᓂᕆᐅᒋᔭᖏᓐᓂᒃ 

ᐱᔾᔪᑎᒋᓪᓗᒍ ᓇᒦᕝᕕᒋᓯᒪᔭᕗᑦ, ᓇᒦᓕᕐᒪᖔᑦᑕ, ᐊᒻᒪᓗ ᓇᒧᑦ 

ᑐᕌᕈᒪᓂᐊᕐᒪᖔᑦᑕ ᐃᓅᓪᓗᑕ ᐃᓅᖃᑎᒌᑦᑐᑕᓗ.

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᑯᐊᕆ ᐊᓕᕙᖅᑕᖅ (ᓵᓐᖓᔪᖅ) ᐱᓐᖑᐊᖃᑎᓕᒃ ᐱᖃᑎᒥᓂᒃ ᐅᓕᓐᓂᕐᒥ.



112010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐃᓚᒃᑲᓐᓂᖏᓐᓂ ᐊᖏᕐᕋᖓᓂ ᐊᒻᒪᓗ ᓄᓇᒥ ᓅᓯᒪᓂᕐᒥ 

ᐃᓄᐃᑦ ᐃᓕᓐᓂᐊᕈᓯᖓᑦ ᐱᐅᓯᖏᑎᒍᑦ ᐊᑐᓲᖑᑎᓪᓗᒍ ᑕᐃᒫᒃ. 

ᐊᖏᔪᖅᑳᕆᔭᐅᔪᑦ ᑐᑭᒧᐊᑦᑎᑦᑎᑦᑎᐊᓪᓚᕆᖃᑦᑕᕆᐊᖃᕐᖓᑕ 

ᑐᑭᓯᔭᐅᕙᓪᓕᐊᑎᓪᓗᒋᑦ ᐱᐅᓯᖏᑦ ᐊᒻᒪᓗ ᐃᓕᓐᓂᐊᑎᑦᑎᖃᑦᑕᓂᕐᒥᒃ, 

ᑭᓯᐊᓂ ᓄᓇᕗᒥ ᒫᓐᓇ ᑕᒪᓐᓇ ᐊᔪᕐᓇᕐᖓᑦ. ᓄᓇᕗᑦ 

ᐊᐅᓚᑦᑎᕕᑑᒻᒪᑦ ᑲᓇᑕᒥ ᓂᕈᐊᖅᑕᐅᓯᒪᔪᑦ ᐃᓕᓴᕕᒻᒧᑦ 

ᑲᑎᒪᔨᖏᑦ ᐊᐅᓚᑦᑎᕕᖃᓗᐊᖃᑦᑕᕋᑎᒃ ᖃᓄᐃᓕᖓᓂᐊᕐᒪᖔᑦ 

ᐃᓕᓐᓂᐊᑎᑦᑎᖃᑦᑕᕐᓂᖅ ᐊᑐᖅᑕᐅᖃᑦᑕᕈᓐᓇᖅᑐᓂᑦ 

ᐱᖃᓯᐅᔾᔨᓯᒪᒍᓐᓇᖅᑐᓂᑦ ᐃᓕᓐᓂᐊᕈᑎᔅᓴᓕᐅᖃᑦᑕᓂᕐᒥᒃ, ᐃᓕᓴᐃᔨᓂᑦ 

ᐃᓕᓴᕕᒻᒥᓗ ᐊᖏᔪᖅᑳᖑᓂᐊᖅᑐᒥᒃ ᐃᖅᑲᓇᐃᔭᖅᑎᑖᖃᑦᑕᓂᕐᒥᒃ 

ᓄᖅᑲᑎᑦᑎᖃᑦᑕᓂᕐᒥᓪᓗ, ᐊᒻᒪᓗ ᐋᖅᑭᔅᓱᐃᖃᑦᑕᓂᕐᒥᒃ 

ᓄᓇᓕᓐᓃᙶᕐᓯᒪᔪᓂᑦ ᐃᓕᓐᓂᐊᕋᔅᓴᐅᓂᐊᖅᑐᓂᑦ.

ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᔨᖏᑦ ᑎᒃᑯᐊᓚᐅᕐᓯᒪᔪᑦ ᐃᒻᒥᓐᓂᒃ 

ᑲᒪᒋᔭᖃᕐᓂᐊᖅᑐᑎᒃ ᑕᒪᒃᑯᓂᖓ ᑲᒪᒋᔭᔅᓴᒫᓂᑦ ᐊᖅᑯᑎᒋᓗᒍ 

ᑲᔪᓯᑎᑕᐅᓯᒪᓂᖓ 2008ᒥ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ28, 

ᑐᑭᑖᕈᑕᐅᓯᒪᔪᖅ ᐅᕙᒍᑦ ᑕᑯᓐᓈᖅᑕᖓᓂ ᓴᙲᓪᓕᑎᑎᒍᑕᐅᓲᖅ 

ᐱᔪᓐᓇᕐᓂᖏᓐᓂᒃ ᓄᓇᕗᒥᐅᑦ ᐃᓕᓐᓂᐊᖅᑏᑦ ᐃᓯᕈᓐᓇᓂᕐᒧᑦ 

ᐃᓕᓐᓂᐊᕆᐊᕐᕕᒋᓪᓚᑦᑖᕈᓐᓇᖅᑕᖓᓄᑦ. ᐊᔅᓱᕉᑕᐅᕙᑦᑐᑦ ᓄᓇᕗᒥ 

ᒥᑭᔫᑕᐅᓂᕐᐹᓂᑦ-12ᒧᑦ ᐃᓕᓐᓂᐊᕐᕕᓐᓂᑦ ᐊᑐᖃᑦᑕᕐᖓᑕ 

ᐱᑕᖃᑦᑎᐊᖏᓪᓚᕆᑦᑎᓪᓗᒋᑦ ᓱᕈᓯᓛᕐᓄᑦ ᐃᓕᓐᓂᐊᑎᑦᑎᕕᔅᓴᐃᑦ, 

ᐊᒻᒪᓗ ᓇᒻᒪᒐᑎᒃ ᐊᑐᕋᔅᓴᐃᑦ ᐃᓄᑦᑎᑐᑦ ᐃᓕᓐᓂᐊᕈᑎᔅᓴᓪᓚᕇᑦ. 

ᑖᒃᑯᐊ ᑎᑎᕋᕐᓯᒪᔪᑦ ᖃᐅᔨᓇᓱᐊᕈᑕᐅᔪᑦ ᐃᓕᓐᓂᐊᕐᓂᕐᒧᑦ ᐊᑐᐊᒐᐃᑦ 

ᐊᓯᔾᔩᒍᓐᓇᖅᑐᓂᒃ ᓇᒻᒪᑦᑐᒥᒃ, ᐃᓪᓗᒌᓐᓅᖓᔪᒥᒃ ᐊᑑᑎᑎᑦᑎᒍᓐᓇᖅᑐᓂᑦ 

ᐃᓗᓯᕐᒧᑦ ᐃᓅᓯᕐᒧᓪᓗ ᐃᓄᓐᓂᑦ ᐃᓅᖃᑎᒌᓂᑦ. 

ᐃᓚᖓ 1: 
ᐃᓕᓐᓂᐊᕐᓂᖅ ᐊᒻᒪᓗ ᐃᓗᓯᖅ 

“ᓄᓇᖃᖅᑳᕐᓯᒪᔪᑦ ᐱᔪᓐᓇᐅᑎᖃᕐᖓᑕ ᐋᖅᑮᔪᓐᓇᓂᕐᒧᑦ 

ᐊᐅᓚᑦᑎᓂᕐᒧᓪᓗ ᐃᓕᓐᓂᐊᕐᓂᓕᕆᔾᔪᓯᕐᓂᑦ ᐊᒻᒪᓗ 

ᐃᓕᓐᓂᐊᕐᕕᐅᕙᑦᑐᓂᑦ ᓇᒻᒥᓂᖅ ᐅᖃᐅᓯᖏᓐᓂᒃ ᐊᑐᖅᑐᓂᑦ, 

ᐱᐅᓯᖃᕐᓗᑎᒃ ᓈᒻᒪᑦᑐᒥᒃ ᐃᓕᖅᑯᓯᖏᑎᒍᑦ ᐱᓕᕆᔾᔪᓯᖏᓐᓂᒃ 

ᐃᓕᓐᓂᐊᑎᑦᑎᓂᕐᒧᑦ ᐃᓕᓐᓂᐊᓂᕐᒧᓪᓗ.”26 

ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᖃᕐᕖᑦ ᓇᓗᓇᐃᕈᑎᖓᑦ ᐱᔪᓐᓇᐅᑎᖏᓐᓄᑦ ᓄᓇᖃᖅᑳᕐᓯᒪᔪᑦ, 

ᓯᑎᐱᕆ 2007

ᐊᑦᑐᐊᓂᖏᑦ ᐃᓕᓐᓂᐊᕐᓂᐅᑉ ᐊᒻᒪᓗ ᖃᓄᐃᑦᑐᑐᐃᓐᓇᐃᑦ ᐃᓅᓯᕐᒨᖓᔪᑦ 

ᒪᑭᒪᓇᓱᐊᕐᓂᕐᒨᖓᔪᓪᓗ ᖃᓄᐃᒍᑕᐅᔭᑦᑐᑦ ᖃᐅᔨᓇᓱᐊᖅᑕᐅᓯᒪᒻᒪᑕ 

ᑕᕝᕙᓂ ᑎᑎᕋᕐᓯᒪᔪᓂᑦ, ᐊᒻᒪᓗ ᐊᐃᕙᒍᑕᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ 

ᐋᖅᑭᒋᐊᕐᓂᖅ ᖁᓪᓕᕐᐹᒦᓪᓗᓂ ᓯᕗᓪᓕᐸᐅᑦᑎᐅᔾᔭᐅᔭᕆᐊᖃᕐᖓᑦ 

ᓄᓇᕗᑦ ᑐᙵᕕᒃᑯᓐᓂ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓂ. ᐃᓄᐃᑦ 

ᐊᐅᓪᓚᑦᑎᓚᑦᑖᖃᑦᑕᕐᓯᒪᙱᒻᒪᑕ ᓇᒻᒥᓂᖅ ᐃᓕᓐᓂᐊᕐᓂᕐᒥᒃ ᐊᕐᕌᒍᓂᑦ-

60ᓂᑦ ᒐᕙᒪᒃᑯᓐᓂᑦ-ᐊᐅᓚᑕᐅᑎᓪᓗᒋᑦ ᐃᓕᓐᓂᐊᕐᕖᑦ ᑲᓇᓐᓇᕐᒥ 

ᐅᑭᐅᖅᑕᖅᑐᒥ..27 ᐃᓕᓐᓂᐊᕐᕕᐊᓗᒻᒥ ᐱᔭᕇᖅᐸᑦᑐᑦ ᐊᒥᓲᓂᖏᑦ 

ᐊᑉᐸᓯᓐᓂᖏᑦ ᐱᐅᙱᓪᓚᕆᑦᑐᑦ, ᐊᒪᓗ ᑕᐃᒃᑯᐊ ᐃᓕᓐᓂᐊᖅᑏᑦ 

ᐱᔭᕇᖅᐸᑦᑐᑦ, ᐊᒥᓱᑦ ᐅᐸᓗᖓᐃᕐᓯᒪᖃᑦᑕᖏᒻᒪᑕ ᐃᖅᑲᓇᐃᔭᕐᓂᐊᓂᕐᒧᑦ 

ᐅᕝᕙᓘᓐᓃᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᓂᐊᕐᓂᕐᒧᑦ. ᑕᒪᓐᓇ ᐱᔾᔪᑎᒋᓪᓗᒍ, 

ᐃᓄᐃᑦ ᐱᔭᕇᕐᓯᒐᔪᙱᑦᑐᑦ ᓯᓚᑦᑐᓴᕐᕕᔾᒧᐊᕐᒥ ᐊᒻᒪᓗ ᐃᓂᑖᕋᔪᙱᑦᑐᑦ 

ᐊᑐᐊᒐᓕᐅᖅᑎᐅᓂᕐᒥᒃ ᐃᖅᑲᓇᐃᔮᓂᑦ ᒐᕙᒪᒃᑯᓐᓂ. ᐊᒻᒪᓗ ᐅᑭᐅᖅᑕᖅᑐᒥ 

ᒐᕙᒪᖃᕐᕕᒻᒥ ᐊᑐᐊᒐᖅ ᓴᓇᔭᐅᔭᕋᐃᒻᒪᑦ ᖃᓪᓗᓈᕐᓄᑦ ᐃᓄᓐᓂᑦ 

ᓈᒻᒪᑦᑐᓂᑦ ᐱᖃᑕᐅᔪᖃᖅᑎᓐᓇᒍ, ᓴᙱᓂᖓ ᓈᒻᒪᒍᓐᓃᖃᑦᑕᕐᖓᑦ 

ᐃᓄᓐᓂᑦ ᖃᓪᓗᓈᕐᓂᓪᓗ ᓄᓇᕗᑦ ᐋᖅᑭᓱᖅᑕᐅᔾᔪᑎᒋᓚᐅᕐᓯᒪᔭᖓ 

ᑕᒪᒃᑯᐊ ᐊᕝᕕᐊᕈᓐᓃᓂᐊᕐᖓᑕ ᐋᖅᑭᐅᒪᕙᑦᑐᑦ ᓱᓕ. ᐃᓄᐃᑦ 

ᐅᖃᐅᓯᖃᐃᓐᓇᖃᑦᑕᕐᓯᒪᒻᒪᑕ ᓈᒻᒪᓴᙱᓐᓂᖏᓐᓂᒃ ᒫᓐᓇ 

ᐃᓕᓐᓂᐊᕐᓂᓕᕆᔾᔪᓯᐅᕙᑦᑐᓂᑦ, ᑭᓯᐊᓂ ᓱᓕ ᓄᓇᕗᑦ ᒐᕙᒪᒃᑯᑦ 

ᐊᓯᔾᔨᕈᒪᓯᒪᙱᓚᑦ.

ᐃᓕᓐᓂᐊᕐᓂᖅ ᓱᓕ ᑲᔪᓯᔪᖅ ᓱᕐᕋᐃᖏᓐᓇᐸᑦᑐᓂ ᐃᓅᓯᕐᒨᖓᔪᓂᑦ, 

ᐃᓕᖅᑯᓯᕐᒨᖓᔪᓂᑦ, ᐊᒻᒪᓗ ᒪᑭᒪᓇᓱᐊᕐᓂᕐᒨᖓᔪᓂᑦ ᑕᑯᓐᓈᒐᐅᕙᑦᑐᓂᑦ 

ᐃᓄᓐᓂᑦ ᐃᓅᖃᑎᒌᓂᑦ ᑭᓪᓕᖃᖅᑎᑦᑎᒍᑕᐅᕙᑦᑐᓂ 

ᐃᓅᓱᑦᑐᐃᑦ ᐊᖏᔪᖅᑳᖏᓐᓂᑦ ᐱᖃᑎᖃᕐᓂᕆᕙᑦᑕᖓᑦ ᐊᒻᒪᓗ 

ᐊᔾᔨᓕᐅᒐᖓ ᐲᔭᐃ ᐊᕿᐊᕈᖅ - ᓇᑲᓱᒃ ᐃᓕᓐᓂᐊᕕᒻᒥ ᐃᓄᒃᑎᑐᑦ ᐃᓕᓴᐃᔨ 
ᒥᐊᓕ ᐊᑯᒪᓕᒃ ᐊᔾᔨᓕᐅᖅᑕᐅᖃᑎᓕᒃ ᐃᓕᓐᓂᐊᖅᑎᖁᑎᒥᓂᒃ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ12

ᐃᓕᓐᓂᐊᕐᓂᖅ ᓄᓇᕗᒥ

ᓄᓇᕗᑦ ᐱᙳᖅᑎᑕᐅᒻᒪᑦ 1999ᒥ, ᐊᒥᓱᑦ ᐃᓄᐃᑦ ᐅᑉᐱᕈᓱᓚᐅᕐᓯᒪᔪᑦ 

ᒐᕙᒪᑖᖅᑲᐅᖅ ᐋᖅᑮᒐᔭᕆᐊᖓ ᐊᖅᑯᑎᐅᓂᐊᖅᑐᒥᒃ ᐃᓅᓯᓕᕆᓂᕐᒧᑦ, 

ᐃᓕᖅᑯᓯᓕᕆᓂᕐᒧᑦ, ᑲᑎᒪᔨᐅᕕᓕᕆᓂᕐᒧᑦ ᓈᒻᒪᑦᑐᒥᒃ ᐊᑐᕐᓗᑎᒃ ᐊᕙᑎᒥᒃ 

ᐅᑉᐱᓇᕐᓂᖏᑦ ᐃᓄᐃᑦ ᐱᒻᒪᕆᐅᒋᔭᖏᑦ, ᐅᖃᐅᓯᖏᑦ, ᖃᐅᔨᒪᓂᖏᑦ 

ᐊᒻᒪᓗ ᑭᒃᑰᓂᖏᑦ ᐊᖏᖅᑕᐅᓯᒪᓗᑎᒃ ᐱᔭᕆᐊᑦᑐᓯᑎᑕᐅᓯᒪᙱᖔᕐᓗᑎᒃ 

ᒐᕙᒪᒃᑯᓐᓂᑦ. ᑐᑭᑖᕈᑎᖃᖃᑦᑕᓂᕐᒧᑦ ᐱᔪᓐᓇᕐᓂᕆᔭᐅᔪᖅ ᑭᓱ 

ᐊᑐᖅᑎᑦᑎᓲᖑᒻᒪᖔᑦ ᐃᓕᓐᓂᐊᖅᑎᑦᑎᔾᔪᑎᔅᓴᒥᒃ ᐅᕝᕙᓘᓐᓃᑦ 

ᐊᑑᑎᓕᒻᒥᒃ ᖃᐅᔨᒪᓂᕐᒥᒃ, ᐱᐅᓯᖅ ᓇᓪᓕᐊᑦ ᖃᐅᔨᒪᓂᕆᔭᐅᔪᖅ 

ᖃᐅᔨᑎᑦᑎᒍᑕᐅᓂᐊᕐᒪᖔᖅ ᑭᓱᒥᓪᓗ ᐱᔾᔪᑎᖃᕐᓗᑎᒃ, ᓱᓕ ᕿᑲᕐᖓᑦ 

ᑎᒍᒥᐊᖅᑕᐅᓪᓗᓂ ᖃᓪᓗᓈᕐᓄᑦ ᐃᓕᓴᐃᔨᓄᑦ, ᐊᐅᓚᑦᑎᔨᓄᑦ, 

ᑲᑎᒪᔨᓄᓪᓗ ᓂᕈᐊᖅᑕᐅᓯᒪᔪᓄᑦ ᖃᓪᓗᓈᑦ ᓄᓇᖓᓐᓃᙶᕐᓯᒪᔪᓄᑦ 

ᑲᓇᑕᒥ (ᑕᑯᓗᒍ ᑕᑯᔭᒐᖅ 2). ᑕᒪᓐᓇ ᐱᔪᓐᓇᐅᑕᐅᔪᖅ 

ᐃᓄᓐᓄᑦ ᕿᑐᕐᖓᓕᓐᓄᑦ ᓄᓇᓕᓐᓄᓪᓗ ᑭᖑᓪᓕᐅᑎᑦᑎᕙᒻᒪᑦ 

ᑐᑭᑖᕈᑎᖃᕆᐊᖃᓕᕋᐃᒻᒪᑕ ᑭᓱ ᐱᐅᓂᕐᐹᖑᓂᐊᕐᒪᖔᖅ ᕿᑐᕐᖓᑎᓐᓄᑦ. 

ᐃᓄᐃᑦ ᑐᑭᓯᖃᑦᑕᕐᖓᑕ ᑕᒪᑐᒥᖓ ᓈᒻᒪᖏᓐᓂᐅᔪᒥᒃ, ᐊᒻᒪᓗ ᐊᒥᓱᑦ 

ᕿᑐᕐᖓᓖᑦ ᓄᓇᓖᓪᓗ ᐱᔪᒪᓂᖃᓗᐊᖃᑦᑕᖏᑦᑐᑦ ᐃᑲᔪᕐᓂᕐᒥᒃ 

ᐃᓕᓐᓂᐊᕐᓂᓕᕆᔾᔪᓯᐅᕙᑦᑐᓂᒃ ᓇᓕᑐᐃᓐᓇᑦᑎᐊᖏᑎᒍᓪᓗ 

ᓈᒻᒪᖏᓪᓚᕆᖃᑦᑕᖅᑐᑎᒃ ᐃᓕᖅᑯᓯᑦᑎᓐᓄᑦ, ᑭᒃᑰᓂᑦᑎᓐᓄᑦ, ᐊᒻᒪᓗ 

ᐃᓅᓯᑦᑎᓐᓄᑦ.29 

ᐃᓄᓐᓂᑦ ᐃᖅᑲᓇᐃᔭᖅᑎᖃᖃᑦᑕᕐᓂᖅ ᐋᖅᑭᓯᒪᓂᖏᑎᒍᑦ, ᐃᓕᓐᓂᐊᕐᓂᓕᕆᔨᒃᑯᓐᓂ30

ᖃᐅᔨᒪᔭᐅᔭᕆᐊᓕᒃ: ᓈᓴᐅᑏᑦ ᒪᓕᑦᑐᑦ ᑲᑎᑦᑐᒋᑦ ᓈᓴᐅᑎᓂᑦ ᐱᔭᐅᓯᒪᔪᓂᑦ ᐃᖅᑲᓇᐃᔮᓂᑦ 

ᐊᑐᐃᓐᓇᐅᔪᓂᑦ ᐃᓐᓄᔅᓯᒪᔪᓂᐅᙱᑦᑐᖅ ᐃᓄᓐᓂᑦ ᑎᓯᐱᕆ 31, 2010ᒥ.

1999ᒥ ᓄᓇᑦᓯᐊᕐᒥ ᐃᖅᑲᓇᐃᔭᖅᑎᓂᒃ ᖃᐅᔨᓴᕈᑎᒥᓃᑦ (ᓂᕆᐅᒋᔭᑦ 

ᓄᓇᕗᒥ) ᖃᐅᔨᒍᑕᐅᔪᔪᑦ:

 • 80 ᐳᓴᓐᑦ ᐃᓄᐃᑦ ᑭᐅᔪᔪᑦ ᐅᑉᐱᕈᓱᑦᑐᑦ ᒐᕙᒪᖃᕐᕕᑖᖅᑲᐅᖅ 

ᐋᖅᑭᒋᐊᖅᑎᑦᑎᒐᔭᕐᖓᑦ ᐃᑉᐱᒍᓱᑦᑎᐊᓂᕐᒥᒃ ᐃᓄᐃᑦ 

ᐅᑉᐱᕆᔭᖏᓐᓂᒃ. 

 • 77 ᐳᓴᓐᑦ ᐃᓄᐃᑦ ᑭᐅᔪᑦ ᐅᑉᐱᕈᓱᑦᑐᒥᓃᑦ ᒐᕙᒪᖃᕐᕕᑖᖅᑲᐅᖅ 

ᐋᖅᑭᒋᐊᕐᓯᒐᔭᕐᖓᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐃᓄᒃᑎᑐᑦ 

ᐃᓄᐃᓐᓇᖅᑐᓪᓗ.  

 • 71 ᐳᓴᓐᑦ ᐃᓄᐃᑦ ᑭᐅᔪᑦ ᐅᑉᐱᕈᓱᑦᑐᒥᓃᑦ ᒐᕙᒪᖃᕐᕕᑖᖅᑲᐅᖅ 

ᐋᖅᑭᒋᐊᕈᑕᐅᕙᓪᓕᐊᒐᔭᕆᐊᖓ ᐃᓄᐃᑦ ᐅᖃᐅᓯᖓᓐᓄᑦ 

ᑕᒪᐃᓐᓅᓕᖓᔪᒥᒃ.31 

ᐃᓕᓐᓂᐊᕋᔅᓴᐃᑦ (69 ᐳᓴᓐᑦ), ᐱᕙᓪᓕᐊᔪᓕᕆᓂᖅ (63 ᐳᓴᓐᑦ), 

ᐊᒻᒪᓗ ᐊᕙᑎᓕᕆᓂᖅ (65 ᐳᓴᓐᑦ) ᑭᖑᓪᓕᐅᓪᓗᑎᒃ ᐱᖓᓲᓪᓗᑎᒃ 

ᓂᕆᐅᒋᔭᐅᓚᐅᕐᓯᒪᔪᑦ ᐋᖅᑭᒋᐊᕐᓂᐊᖅᑐᒋᔭᐅᓪᓗᑎᒃ ᐃᓄᓐᓄᑦ. 

ᑭᓯᐊᓂᓕ ᐃᓕᓐᓂᐊᕐᓂᓕᕆᓂᕐᒥ ᖃᐅᔨᓇᓱᐊᕈᑎᖃᕐᓂᖅ ᓄᓇᕗᒥ 

ᑎᑎᕋᕈᑕᐅᓚᐅᕐᓯᒪᔪᖅ ᑕᒪᒃᑯᐊ ᓂᕆᐅᒋᔭᐅᓯᒪᔪᑦ ᑕᒪᕐᒥᒃ 

ᑲᔪᓯᑎᑕᐅᓯᒪᙱᑐᐃᓐᓇᐸᓗᐊᑦᑎᐊᖑᒻᒪᑕ.32 

ᐅᐊᑦᑎᐊᕈ ᒐᕙᒪᐅᖃᑦᑕᕐᓯᒪᔪᑦ ᐅᖃᖃᑦᑕᕐᓯᒪᒐᓗᐊᕐᖓᑕ ᐃᓄᐃᑦ 

ᐱᔪᒪᔭᖏᓐᓂᒃ ᐱᓂᕐᓴᐅᖁᔨᓂᖏᓐᓂᒃ ᐅᖃᐅᓯᓕᕆᓂᕐᒥᒃ, 

ᐃᓕᖅᑯᓯᓕᕆᓂᕐᒥᒃ, ᐃᓄᑐᖃᕐᓂᓪᓗ ᐃᓕᓐᓂᐊᑎᑦᑎᕖᑦ ᐃᓗᐊᓂ, 

ᑭᓯᐊᓂᓕ ᓱᕐᕋᓯᒪᔪᖃᓗᐊᙱᑦᑐᖅ ᓄᓇᑦ ᐃᓕᓐᓂᐊᕐᓂᓕᕆᕕᖓᓂ 

ᐊᕙᑎᓂᑦ ᐊᕐᕌᒍᓂᑦ. 1989ᒥ, ᐆᑦᑑᑎᒋᓗᒍ, ᕿᑭᖅᑖᓗᒻᒥ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᓴᖅᑮᓚᐅᕐᓯᒪᔪᑦ ᐱᓂᐊᖅᑕᕗᑦ: 

ᐃᓚᓕᐅᔾᔭᐅᓯᒪᔪᖅ ᐱᓕᕆᐊᖅ, ᑐᑭᒧᐊᑦᑎᑦᑎᒍᑕᐅᓂᐊᖅᑐᖅ 

ᐃᑲᔪᕐᓗᒋᑦ ᐃᓕᓴᐃᔩᑦ ᓯᕗᒧᑦ ᐱᕙᓪᓕᐊᓂᕐᒥᒃ ᐃᓕᖅᑯᓯᕐᒥᒃ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐃᓚᓕᐅᔾᔨᓗᑎᒃ ᐃᓕᖅᑯᓯᕐᒨᖓᔪᓂᑦ 

ᐃᓕᓐᓂᐊᖅᑕᐅᔪᔅᓴᓂᑦ, ᐊᒻᒪᓗ 1996ᒥ ᓄᓇᑦᓯᐊᑉ ᒐᕙᒪᒃᑯᑦ 

ᐃᓕᓐᓂᐊᕐᓂᓕᕆᔨᖏᑦ, ᐃᓕᖅᑯᓯᓕᕆᔨᖏᑦ ᐃᖅᑲᓇᐃᔭᖅᑐᓕᕆᔨᖏᑦ 

ᓴᖅᑮᓚᐅᕐᓯᒪᔪᑦ ᐃᒪᐃᑦᑐᒥᒃ ᐃᓅᖃᑎᒌᑦ: ᐃᓕᓐᓂᐊᑎᑦᑎᔾᔪᑎᔅᓴᖅ 

ᐃᓄᓐᓃᙶᕐᓯᒪᔪᓂᑦ ᐱᓯᒪᔪᖅ33. ᑕᒪᒃᑯᐊ ᐊᐅᓚᔾᔭᐃᒋᐊᕈᑕᐅᓯᒪᔪᑦ 

ᐱᖃᓯᐅᔾᔨᔪᔪᑦ ᐱᓕᒻᒪᔅᓴᐃᑲᓐᓂᓂᕐᒥᒃ ᐃᖅᑲᓇᐃᔭᖅᑎᑖᖅᑐᓂᕐᒥᓪᓗ 

ᐃᓄᓐᓂᑦ ᐃᓕᓴᐃᔨᓂᑦ ᐊᒻᒪᓗ ᐃᑲᔫᑎᖃᖅᑐᓂ ᓴᖅᑮᑲᓐᓂᓂᕐᒥᒃ 

ᐃᓄᓐᓅᖓᓂᕐᓴᓂᑦ ᐃᓕᓴᕕᓐᓄᑦ, ᐱᓗᐊᖅᑐᒥᒃ ᐱᒋᐊᓕᓵᕐᕕᓐᓂᑦ 

ᐃᓕᓐᓂᐊᕐᕕᐅᕙᑦᑐᓂᑦ.

132010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐃᓄᐃᑦ ᐃᖅᑲᓇᐃᔭᖃᑦᑕᕋᓗᐊᖅᑎᓪᓗᒋᑦ ᐃᓕᓴᕕᓐᓂᑦ, 

ᐱᓗᐊᖅᑐᒥᒃ ᓱᕈᓰᑦ ᐃᓕᓐᓂᐊᕐᕕᖏᓐᓂᑦ, ᐊᒥᓲᓂᕐᓴᐃᑦ ᐃᓕᓴᐃᔩᑦ, 

ᐃᓕᓴᕕᒻᒥᓗ ᐊᖏᔪᖅᑳᑦ ᐊᒻᒪᓗ ᐃᓕᓴᕕᒻᒥ ᐊᐅᓚᓂᖏᓐᓂᒃ 

ᐊᐅᓚᑦᑎᔨᐅᕙᑦᑐᑦ ᖃᓪᓗᓈᖑᕙᒻᒪᑕ ᐊᒻᒪᓗ ᐃᓕᓐᓂᐊᕋᔅᓴᐃᑦ ᐊᒻᒪᓗ 

ᐃᓕᓐᓂᐊᑎᑦᑎᖃᑦᑕᕐᓂᖅ ᐃᓕᓐᓂᐊᑎᑦᑎᕕᓐᓂᑦ ᒪᓕᖃᑦᑕᕐᖓᑕ 

ᖃᓪᓗᓈᑦ ᓄᓇᖓᓐᓃᙶᕐᓯᒪᔪᓂᑦ ᐊᑐᖅᑕᐅᕙᑦᑐᓂᑦ.34 

ᐃᓕᓐᓂᐊᕆᐊᖃᑦᑕᕐᓂᖅ ᓴᖅᑭᖅᑎᑕᐅᓚᐅᕐᓯᒪᒻᒪᑦ ᒫᓐᓇ ᓄᓇᕘᓕᖅᑐᒥ 

ᐊᔪᕆᕐᓱᐃᔩᑦ ᒐᕙᒪᒃᑯᓐᓂᓗ ᐃᖅᑲᓇᐃᔭᖅᑏᑦ (ᐱᖃᓯᐅᑎᓪᓗᒋᑦ 

ᐸᓖᓯᒃᑯᑦ) ᑎᓕᐅᕆᑎᓪᓗᒋᑦ ᐃᓄᓐᓂᑦ ᐃᓚᒌᓂᑦ ᕿᑐᕐᖓᖏᓐᓂᒃ 

ᐃᓕᓐᓂᐊᕆᐊᖅᑎᑦᑎᖃᑦᑕᖁᓕᖅᑐᒋᑦ ᐃᓕᓐᓂᐊᕕᑦᑕᓕᓐᓄᑦ 

ᐊᒻᒪᓗ ᓄᓇᓕᓐᓂᑦ ᐃᓕᓐᓂᐊᕐᕕᓐᓄᑦ ᑭᖑᓂᐊᓂ ᓄᓇᕐᔪᐊᕐᒥ 

ᐅᓇᑕᕐᔪᐊᓚᐅᕐᓯᒪᔪᑦ ᑐᖏᓕᐊᓂ, ᐃᓛᓐᓂᑯᓪᓗ ᐊᑐᕐᓂᓗᑉᐸᑦᑐᑎᒃ 

ᐃᓕᕋᓱᔅᓴᕋᐃᓐᓂᖏᓐᓂᒃ ᐃᓚᒌᑦ ᓯᕘᕋᓵᕐᐸᑦᑐᒋᑦ ᒐᕙᒪᒃᑯᓐᓂ 

ᐃᑲᔫᓯᐊᖅᑖᔅᓴᖏᓐᓂᒃ ᑐᓂᓯᖃᑦᑕᓂᐊᕐᓂᕋᕋᑎᒃ ᐃᓚᒌᓄᑦ. ᐃᓚᒌᑦ 

ᑐᕚᖃᖃᑦᑕᕐᓯᒪᒻᒪᑕ ᑕᒪᒃᑯᓂᖓ ᐃᑲᔫᓯᐊᓂᑦ ᐊᓯᔾᔨᐸᓪᓕᐊᓕᖅᑎᓪᓗᒋᑦ 

ᑮᓇᐅᔭᓂᑦ ᒪᑭᒪᔾᔪᑎᖃᖃᑦᑕᓂᕐᒧᓐ ᐊᒻᒪᓗ ᓄᓇᖃᕐᓂᕐᒧᑦ 

ᓄᓇᓕᐅᓕᖅᑐᓂᑦ.35 ᑕᒪᓐᓇ ᐊᔅᓱᕈᕐᓇᓚᐅᕐᓯᒪᔪᖅ ᐊᒥᓱᓄᑦ ᐃᓄᓐᓄᑦ 

ᐊᑐᖃᓯᐅᔾᔨᓚᐅᕐᓯᒪᒻᒥᔪᑦ ᑎᓕᐅᖅᑕᐅᓪᓗᑎᒃ ᓅᑎᑕᐅᓪᓗᑎᒃ ᐊᒻᒪᓗ 

ᑐᖁᕋᖅᑐᑎᒃ ᐋᓐᓂᐊᓕᕐᓂᕐᒧᑦ ᐋᓐᓂᐊᒍᑎᒋᕙᓚᐅᙱᑕᖏᓐᓂᒃ. ᐊᒥᓱᑦ 

ᓱᕈᓰᑦ ᕿᒪᐃᑎᑕᐅᓪᓗᑎᒃ ᐃᓚᖏᓐᓂᒃ ᓄᓇᓕᖏᓐᓂᓪᓗ ᐊᒻᒪᓗ 

ᐊᐅᓪᓚᖅᑎᑕᐅᓪᓗᑎᒃ ᐃᓕᓐᓂᐊᕐᕕᓕᓐᓄᑦ ᐊᑯᓂ ᐊᐅᓪᓚᕐᓯᒪᕙᑦᑐᑎᒃ, 

ᐅᑎᕈᓐᓇᖃᑦᑕᕋᑎᒃ ᐊᖏᕐᕋᒥᓄᑦ ᐊᕐᕌᒍᒐᓵᓗᓐᓂᑦ ᐊᑐᕐᓯᓐᓈᑦ ᑎᒥᒃᑯᑦ 

ᖁᓄᔪᕐᓂᐊᓂᒃᑯᓪᓗ ᐋᓐᓂᑎᖅᑕᐅᖃᑦᑕᓂᕐᒥᒃ ᐊᒻᒪᓗ ᐊᓯᖏᓐᓂᒃ 

ᓈᒻᒪᖏᑦᑐᓕᕕᐅᓂᕐᒥᒃ ᑲᒪᔨᖏᓐᓄᑦ. ᑕᒪᒃᑯᐊ ᓱᕈᓰᑦ ᓱᒃᑯᔨᐊᖑᓚᐅᖅᑐᑦ, 

ᑭᓯᐊᓂ ᑕᒪᕐᒥᒃ ᓱᕈᓰᑦ ᐊᓪᓛᑦ ᑕᐃᒃᑯᐊ ᐃᓕᓐᓂᐊᕆᐊᖃᑦᑕᓚᐅᖅᑐᑦ 

ᖃᐅᑕᒫᑦ ᐃᓄᐃᑦ ᓄᓇᓕᖏᓐᓃᑦᑐᑦ ᐊᑦᑐᖅᑕᐅᓯᒪᓪᓚᕆᑦᑐᑦ 

ᓈᒻᒪᖏᓪᓚᕆᑦᑐᓄᑦ ᖃᓄᐃᓐᓂᐅᖃᑦᑕᕐᓯᒪᔪᓄᑦ ᐃᓕᓐᓂᐊᕐᕕᓐᓂᑦ. 

ᐅᓪᓗᒥ, ᐊᖅᑯᑎᔅᓴᖅᑕᖃᓗᐊᙱᑦᑐᖅ ᕿᑐᕐᖓᓕᒻᒧᑦ ᓄᓇᓕᓐᓄᓪᓗ 

ᐱᖃᑕᐅᖃᑦᑕᓂᕐᒧᑦ ᑐᑭᑖᕈᑎᖃᖃᑦᑕᓂᕐᒥᒃ ᕿᑐᕐᖓᕗᑦ 

ᐃᓕᓐᓂᐊᖅᑎᑕᐅᔾᔪᑎᒋᓂᐊᖅᑕᖏᓐᓂ ᐃᓕᓴᕕᒻᒥ, ᖃᓄᐃᑦᑐᓪᓗ 

ᐱᒻᒪᕆᐅᒋᔭᐅᔪᑦ ᐊᑐᖅᑎᑕᐅᓂᐊᕐᒪᖔᑕ, ᖃᓄᐃᑦᑐᓪᓗ 

ᐃᓕᓐᓂᐊᑎᑦᑎᔾᔪᓰᑦ ᐊᑐᖅᑎᑕᐅᓂᐊᕐᒪᖔᑕ, ᐊᒻᒪᓗ ᑭᓱᑦ ᓈᒻᒪᓂᐊᕐᒪᖔᑕ 

ᐃᓕᓐᓂᐊᑎᑦᑎᔾᔪᑎᔅᓴᐃᑦ ᖃᐅᔨᒪᓂᕆᔭᐅᔪᑦ ᐃᓕᙵᔭᐅᔪᓪᓗ. 

ᑕᒪᓐᓇ ᐊᑐᕈᓐᓃᑎᑦᑎᓂᖅ ᐃᑲᔫᑎᖃᕐᖓᑦ ᑲᔪᓯᑎᑦᑎᓂᕐᒥᒃ 

ᐱᐅᙱᑦᑐᐊᓗᒻᒥᒃ ᐊᑐᖅᑕᐅᓯᒪᔪᒥᑦ ᑲᓇᑕᒥᐅᓂᑦ ᐃᓕᓐᓂᐊᑎᑦᑎᓂᕐᒧᑦ 

ᐃᓄᓐᓂᑦ ᐃᓚᒍᑦᑎᐅᑎᓪᓗᓂ ᐊᑐᐃᓐᓇᑎᑦᑎᓂᕐᒥᒃ ᐊᖏᔪᐊᓗᒻᒥᒃ 

ᐃᓕᓐᓂᐊᕐᓂᓕᕆᓂᕐᒥ ᓈᒻᒪᙱᓐᓂᐅᔪᓂᑦ ᑕᒪᓐᓇᓗ ᐃᓅᓯᕐᒨᖓᔪᓂᑦ 

ᒪᑭᒪᓇᓱᐊᕐᓂᕐᒨᖓᔪᓂᑦ ᓈᒻᒪᖏᔾᔪᑕᐅᖃᑦᑕᖅᑐᓂ ᐃᓄᓐᓂᒃ 

ᑲᓇᑕᒥᐅᓂᓪᓗ ᑕᒪᕐᒥᒃ. 

ᑲᒪᒋᔭᖃᓗᐊᕐᓂᖅ ᐱᓇᓱᐊᕈᑎᔅᓴᐅᔪᓂᑦ ᐋᖅᑭᒋᐊᕆᓂᕐᒧᑦ ᓄᓇᕗᒥ 

ᐃᓕᓐᓂᐊᕐᓂᓕᕆᔾᔪᑕᐅᕙᑦᑐᒥᒃ ᒫᓐᓇ ᐋᖅᑭᐅᒪᑎᑦᑎᑦᑎᐊᕈᑎᔅᓴᐅᕗᖅ 

ᐃᓗᓯᓕᕆᓂᕐᒥᒃ ᐊᑭᖓᓄᓪᓗ ᐊᑑᑎᖃᖅᑐᓂ ᐊᒻᒪᓗ 

ᐋᖅᑭᒋᐊᕐᓯᑎᑦᑎᒍᓐᓇᖅᑐᓂ ᐃᓅᓯᖏᓐᓂᒃ ᐃᓄᖁᑎᑦᑕ. ᒫᓐᓇ 

ᐃᓕᓐᓂᐊᕐᓂᓕᕆᔾᔪᑎᐅᕙᑦᑐᖅ ᐊᑑᑎᖃᕐᓯᒪᙱᒻᒪᑦ ᐃᓄᓐᓄᑦ 

ᓄᓇᕗᒥ ᐊᕐᕌᒍᑦ 40 ᐅᖓᑖᓄᑦ. ᓱᓕᔪᖅ ᖃᓄᖅᑑᕆᐊᕈᑎᔅᓴᓂᑦ 

ᐃᓕᓐᓂᐊᑎᑦᑎᓂᕐᒧᑦ ᕿᑐᕐᖓᑎᓐᓂᒃ ᐋᖅᑮᔪᖃᕆᐊᓕᒃ 

ᑲᔪᓯᑎᑦᑎᔪᖃᕐᓗᓂᓗ.

ᐊᑦᑐᐊᓂᖏᑦ 
ᐃᓕᓐᓂᐊᕐᓂᓕᕆᓂᐅᑉ, 
ᐃᓗᓯᓕᕆᓂᐅᑉ, ᐃᓅᓯᓕᕆᓂᐅᓪᓗ 

2007/08ᒥ, ᐊᕐᕌᒍ ᑭᖑᓪᓕᕐᐹᖅ ᑐᑭᓯᐅᒪᔾᔪᑎᔅᓴᐃᑦ ᐊᑐᐃᓐᓇᐅᓪᓗᑎᒃ, 

ᐃᓕᓐᓂᐊᕐᕕᐊᓗᒻᒥ ᐱᔭᕇᖅᑐᒥᓃᑦ ᓄᓇᕗᙵ 32.4 ᐳᓴᓐᑦᒥᓃᑦ. 

ᐃᓕᓐᓂᐊᕐᕕᐊᓗᒻᒥ ᐱᔭᕇᖅᐸᑦᑐᑦ ᐊᔾᔨᒌᖃᑦᑕᕐᓯᒪᙱᒻᒪᑕ ᐊᕐᕌᒍᓂᑦ 

ᖁᓕᓂᑦ ᐊᑐᓚᐅᖅᑐᓂᑦ ᐋᖅᑭᒋᐊᕐᓯᒪᓗᐊᕋᓂ, ᐊᒻᒪᓗ ᐊᑯᓐᓈᕿᔪᒥᒃ 

ᐃᓕᓐᓂᐊᕐᕕᐊᓗᒻᒥ ᐱᔭᕇᖃᑦᑕᕐᓯᒪᔪᑦ ᐊᒥᓲᓂᖏᑦ ᐊᑯᓐᓂᖏᓐᓂ 

ᐊᕐᕌᒍᐃᑦ 1998/99 ᐊᒻᒪᓗ 2007/08 28.4 ᐳᓴᓐᖏᓐᓇᐅᓯᒪᔪᑦ.36 

ᑕᑯᓪᓗᒋᑦ ᓴᓂᐊᓂ 71.3 ᐳᓴᓐᑦᖑᓯᒪᔪᑦ ᑲᓇᑕᓕᒫᒥ 2006/07ᒥ.37 

ᐅᖃᐅᓯᖃᕐᓂᖅ ᐱᔭᕇᖅᐸᑦᑐᑦ ᐊᒥᓲᓂᖏᓐᓂᒃ ᓄᓇᕗᒥ ᐱᔾᔪᑎᒋᓪᓗᒋᑦ 

ᓂᐱᑭᒍᑕᐅᔪᓐᓇᖅᑐᖅ ᐱᔾᔪᑎᒋᓪᓗᒍ ᐃᓕᓐᓂᐊᖅᑏᑦ ᐱᔭᕇᖅᐸᑦᑐᑦ 

ᖃᐅᔨᖃᑦᑕᕐᖓᑕ ᐃᓕᓯᒪᒋᐊᓕᖏᓐᓂᒃ ᐃᓕᓯᒪᙱᓗᐊᖃᑦᑕᕐᓂᖏᓐᓂᒃ 

ᐃᖅᑲᓇᐃᔭᕈᑎᒋᔪᓐᓇᖅᑕᖏᓐᓂᒃ ᐃᖅᑲᓇᐃᔭᕐᕕᒻᒥ ᐅᕝᕙᓘᓐᓃᑦ 

ᓯᓚᑦᑐᓴᕐᕕᔾᔪᐊᕐᒥ ᐃᓕᓐᓂᐊᕈᑎᒋᔪᓐᓇᖅᑕᖏᓐᓂᒃ. 2003ᒥ, ᓄᓇᕐᔪᐊᓕᒫᒥ 

ᐃᓐᓇᕐᓄᑦ ᐅᖃᓕᒫᓲᓂᑦ ᑎᑎᕋᓲᓂᓪᓗ ᐊᒻᒪᓗ ᐃᓕᓯᒪᓂᖏᓐᓂᒃ 

ᖃᐅᔨᓴᕈᑕᐅᔪᔪᖅ ᖃᐅᔨᓴᕈᑕᐅᔪᒻᒪᑦ 23,000ᓂᑦ ᑲᓇᑕᒥᐅᓂᑦ 

ᖃᓪᓗᓈᑎᑐᑦ ᐅᐃᕖᑎᑐᓪᓘᓐᓃᑦ ᐅᖃᓲᓂᑦ ᑎᓴᒪᐅᓕᖅᑲᖓᔪᓂᑦ: 

ᑎᑎᕋᐅᓯᖓ, ᑎᑎᕋᕈᓐᓇᕐᓂᖓ ᐅᖃᓕᒫᕈᓐᓇᕐᓂᖓᓗ, ᑎᑎᕋᕐᓯᒪᔪᓂᑦ 

ᐅᖃᓕᒫᕈᓐᓇᕐᓂᖓ, ᓈᓴᐅᓯᕆᔪᓐᓇᕐᓂᖓ ᐊᒻᒪᓗ ᐋᖅᑭᒋᐊᓕᒻᒥᒃ 

ᐋᖅᑮᓂᕐᒥᒃ, ᖃᐅᔨᒪᓂᖓ ᑐᙵᕕᖃᖅᑐᓂ ᐊᑕᐅᓯᕐᒥᑦ ᑕᓪᓕᒪᓄᑦ 

ᑎᑭᐅᒪᔪᒥᒃ ᓈᓴᐅᑦ ᐊᑕᐅᓯᖅ ᐊᑦᑎᓂᕐᐹᖑᓪᓗᓂ. ᓄᓇᕗᒥ, 88 

ᐳᓴᓐᑦᖏᑦ ᐃᓄᐃᑦ 3ᒦᖃᑦᑕᔪᔪᑦ ᑎᑎᕋᐅᓯᖏᓐᓂ, “ᐊᑐᖅᑕᐅᔭᕆᐊᖃᓲᖅ 

ᐃᓕᙵᔭᐅᔭᕆᐊᓕᓐᓂᑦ ᐃᓕᓯᒪᓂᕐᓴᐅᖃᑦᑕᕆᐊᖃᓕᖅᑎᓪᓗᒋᑦ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ14

ᖃᐅᔨᒪᔪᓂᑦ ᐃᓅᖃᑎᒌᑦ.”38 ᑖᓐᓇ ᑕᑯᓪᓗᒍ ᓴᓂᐊᓂ 45 ᐳᓴᓐᑦᖏᑦ 

ᖃᓪᓗᓈᑦ ᓄᓇᖃᖅᑳᕐᓯᒪᙱᑦᑐᑦ ᒫᓂᑑᐸᒥ, ᐊᒻᒪᓗ 39 ᐳᓴᓐᑦ ᖃᓪᓗᓈᑦ 

ᓄᓇᖃᖅᑳᕐᓯᒪᙱᑦᑐᑦ ᓴᔅᑳᑦᑐᐊᓐᒥ.39 

ᑖᒃᑯᐊ ᓈᓴᐅᑏᑦ ᑲᒪᓇᙱᒻᒪᕆᑦᑐᑦ ᐃᓱᒪᒋᓪᓗᒍ ᐃᓄᐃᑦ ᐅᖃᐅᓯᖓᑦ 

ᐅᖃᐅᓯᓪᓚᑦᑖᕆᔭᐅᒻᒪᑦ 83 ᐳᓴᓐᑦᓄᑦ ᐃᓄᓐᓄᑦ (ᐅᕝᕙᓘᓐᓃᑦ 70 

ᐳᓴᓐᑦᓄᑦ ᓄᓇᕗᒥᐅᓄᑦ ᑕᒪᐃᓐᓄᑦ) ᑭᓯᐊᓂ ᐃᓄᐃᑦ ᐅᖃᐅᓯᖓᑦ 

ᐃᓕᓐᓂᐊᑎᑦᑎᓂᕐᒥ ᐊᑕᖐᓯᒪᖃᑦᑕᖏᒻᒪᑦ ᐃᓚᐃᓐᓇᑯᓗᖏᓐᓂᒃ 

ᐊᑐᖃᑦᑕᕐᖓᑦ ᐃᓕᓐᓂᐊᓕᓵᖅᑐᓂᑦ.40 ᐱᓇᓱᐊᕋᔅᓴᖅᑕᖃᙱᓗᐊᕐᓂᖓᓄᑦ 

ᐃᓄᐃᑦ ᐅᖃᐅᓯᖓᓐᓂᒃ ᐊᑐᕐᓗᑎᒃ ᐃᓕᓐᓂᐊᑎᑦᑎᒍᑎᓂᑦ ᐃᓕᓐᓂᐊᖅᑏᑦ 

ᐱᕙᓪᓕᐊᒍᓐᓇᖃᑦᑕᖏᑦᑐᑦ ᖁᕝᕙᓯᓐᓂᕐᓴᓂᑦ ᐅᖃᐅᓯᓕᕆᓂᕐᒥᒃ 

ᐅᖃᐅᓯᓪᓚᑦᑖᖓᓂᒃ ᐊᑐᖅᑐᓂᑦ.41 ᐊᑐᐊᒐᕐᒧᑦ ᐃᓱᒪᒋᔭᐅᓯᒪᔪᖅ 

ᐊᒥᓱᕈᕐᐸᓪᓕᐊᔪᑦ ᐱᓇᓱᐊᕋᔅᓴᐃᑦ ᐃᓕᓐᓂᐊᖅᑎᓄᑦ ᐃᓄᑦᑎᑐᑦ 

ᐃᓕᓐᓂᐊᖅᑎᑕᐅᖃᑦᑕᓂᕐᒧᑦ ᐊᑑᑎᖃᓪᓗᐊᑕᙳᓱᒻᒪᑦ ᐃᓕᓐᓂᐊᓂᕐᒥ 

ᑲᔪᓯᑦᑎᐊᒍᑎᖃᑦᑕᓂᐊᕐᓗᒍ. 

ᖁᕝᕙᓯᓐᓂᕐᓴᒥ ᐃᓕᓐᓂᐊᕐᓯᒪᔪᑦ ᑭᒃᑯᑐᐃᓐᓇᐃᑦ ᐱᕕᔅᓴᖃᑦᑎᐊᓂᕐᓴᐅᒻᒪᑕ 

ᓂᕈᐊᒐᖃᖃᑦᑕᓂᕐᒥᒃ ᐃᓅᓯᖃᑦᑎᐊᓂᕐᒨᖓᔪᓂᑦ, ᐊᒻᒪᓗ 

ᒫᓐᓇᕋᑖᖑᓂᕐᓴᓂᖅ ᐊᕐᕌᒍᓂᑦ ᑐᑭᓯᐅᒪᔾᔪᑎᔅᓴᐃᑦ ᐱᔾᔪᑎᓖᑦ 

ᐊᑦᑐᐊᓂᖏᓐᓂᒃ ᐃᓕᓐᓂᐊᖃᑦᑕᕐᓃᑦ ᐊᒻᒪᓗ ᐃᓗᓯᐅᑉ 

ᐊᑐᐃᓐᓇᐅᓂᕐᓴᐅᓕᕐᖓᑕ. 1993ᒥ, ᓄᓇᕐᔪᐊᕐᒥ ᑮᓇᐅᔭᒃᑯᕕᒃ 

ᑐᓴᖅᑎᑦᑎᒍᑎᖃᓚᐅᕐᓯᒪᔪᖅ ᓈᒻᒪᑦᑐᒥᒃ ᐊᑦᑐᐊᓂᖏᓐᓂᒃ 

ᐊᑐᐃᓐᓇᐅᓂᖏᑦ ᐃᓕᓐᓂᐊᕐᓂᓕᕆᓂᐅᑉ, ᑮᓇᐅᔾᔭᔅᓴᓂᕐᓴᐅᖃᑦᑕᕐᓂᐅᑉ, 

ᐊᒻᒪᓗ ᓱᕈᓰᑦ ᐊᓐᓇᐅᒪᓂᖏᑦ ᐊᒻᒪᓗ ᑕᒪᕐᒥᒃ ᐃᓗᓯᕐᒥᒃ 

ᐱᕙᓪᓕᐊᔪᓂᑦ ᓄᓇᓕᕐᔪᐊᖃᕐᕕᓐᓂᑦ.42 ᖃᐅᔨᒪᔭᐅᑦᑎᐊᖅᑐᒥ 2008ᒥ 

ᖃᐅᔨᓴᕈᑎᒥᓂᕐᓂᑦ ᓴᖅᑭᑕᐅᓂᑯᓂᑦ ᐱᕙᓪᓕᐊᔪᓕᕆᔾᔪᑎᒥᓂᕐᓂᑦ 

ᐃᓗᓯᓕᕆᓂᕐᒥᒃ, ᐊᒥᐊᓕᒐᐃᑦ ᖃᐅᔨᓇᓱᐊᖅᑎᖏᑦ ᖃᐅᔨᓴᖅᑐᒥᓃᑦ 

ᐃᓕᓐᓂᐊᕐᓂᓕᕆᓂᕐᒥ ᓈᒻᒪᖏᓐᓂᐅᔪᓂᑦ ᐃᓅᓯᖃᕈᓐᓇᕐᓂᖏᓐᓂᒃ-ᖃᓄᖅ 

ᐊᑯᓂᐅᑎᒋᔪᖅ (ᐊᑯᓐᓈᕿᔪᒥᒃ ᐃᓅᓯᖃᕐᓂᕆᕙᑦᑕᖏᑦ ᑭᓇᑐᐃᓐᓇᐅᑉ 

ᐅᕝᕙᓘᓐᓃᑦ ᓄᓇᖅᑲᑎᒌᑦ) ᐊᒻᒪᓗ ᑐᖁᖃᑦᑕᕐᓂᖏᑦ (ᐊᒥᓲᓂᖏᑦ 

ᑐᖁᕙᑦᑐᑦ ᐊᕐᕌᒍᑎᒍᑦ ᑕᑯᓐᙳᐊᕐᓗᒋᑦ) Hᐃᔅᐹᓂᐅᙱᑦᑐᑦ ᕿᕐᓂᖅᑐᑦ 

ᖃᓪᓗᓈᓪᓗ 1980ᖏᓐᓂ 1990ᖏᓐᓂᓪᓗ. ᖃᐅᔨᓇᓱᐊᖅᑏᑦ ᒪᓕᑦᑐᒋᑦ 

ᖃᐅᔨᒍᑎᒥᓂᖏᑦ ᐱᓗᐊᖅᑐᒥᑦ ᓄᓇᓕᒐᓴᕐᔪᐊᖃᕐᕕᒻᒥ ᓯᕕᑐᔪᒥᒃ 

ᑐᖁᕙᑦᑐᓂᑦ ᖃᐅᔨᓴᕐᓂᕐᒥ ᐊᒻᒪᓗ ᐊᒥᐊᓕᒐᐃᑦ ᑭᓪᓕᓯᓂᐊᕈᒥᓂᖏᓐᓂ. 

ᖃᐅᔨᔪᒥᓃᑦ ᐃᓕᓐᓂᐊᐸᑦᑐᑦ, ᐃᓅᓯᖃᕈᓐᓇᕐᓂᖏᓐᓂᒃ-ᖃᓄᖅ 

ᐊᑯᓂᐅᑎᒋᔪᖅ, ᐊᒻᒪᓗ ᐊᓯᖏᓐᓂᒃ ᐃᓗᓯᕐᒨᖓᔪᓂᒃ ᖃᐅᔨᒍᑎᔅᓴᓂᑦ 

ᐊᑦᑐᐊᒻᒪᑕ:  

 • ᐊᑯᓐᓂᖏᓐᓂ 1980 ᐊᒻᒪᓗ 2000, ᐃᓅᑯᑖᒍᓐᓇᕐᓂᖏᑦ 

ᓯᕕᑦᑐᕆᐊᒃᑲᓐᓂᖅᑐᒥᓃᑦ ᐃᓕᓐᓂᐊᕐᓯᒪᓂᕐᓴᐅᕙᑦᑐᓂᑦ. 

“ᐊᑉᐸᓯᓐᓂᕐᓴᒥᒃ ᐃᓕᓐᓂᐊᕐᓯᒪᓂᖅ”43 

ᓇᓗᓇᐃᖅᑕᐅᓯᒪᖃᑦᑕᖅᑐᒥᓂᖅ 12ᓂᑦ ᐊᕐᕌᖑᓂᑦ ᐅᕝᕙᓘᓐᓃᑦ 

ᐊᒥᓲᙱᑦᑐᑦ ᐃᓕᓐᓂᐊᕐᓯᒪᓪᓚᕆᑦᑐᑦ “ᖁᕝᕙᓯᓐᓂᕐᓴᒥ 

ᐃᓕᓐᓂᐊᕐᓯᒪᓂᖅ” ᓇᓗᓇᐃᖅᑕᐅᓯᒪᖃᑦᑕᖅᑐᓂ 13ᓂᖑᓐᓃᑦ 

ᐊᕐᕌᒍᓂᑦ ᐃᓕᓐᓂᐊᕐᓯᒪᓂᖓᖅ.  

 • ᐊᑯᓐᓂᖏᓐᓂ 1990 ᐊᒻᒪᓗ 2000, ᐃᓅᑯᑖᒍᓐᓇᕐᓂᖏᑦ 

ᐊᒥᓱᕈᕆᐊᖅᑐᒥᓃᑦ 1.6 ᐊᕐᕌᒍᓂᑦ ᐃᓕᓐᓂᐊᕐᓯᒪᓂᕐᓴᓄᑦ ᑭᓯᐊᓂ 

ᓱᓕ ᓱᕐᕋᓯᒪᓗᐊᙱᑦᑐᖅ ᐊᑉᐸᓯᓐᓂᕐᓴᒥ-ᐃᓕᓐᓂᐊᕐᓯᒪᔪᓄᑦ.44  

 • 2000ᒥ, 25ᓂᑦ ᐊᕐᕌᒍᓕᒃ ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᕇᕐᓯᒪᔪᖅ 

ᓂᕆᐅᒍᓐᓇᖅᑐᑦ ᐃᓅᒐᔭᕆᐊᔅᓴᖓᓂᒃ 75ᖑᕋᓱᓐᓂᖓᓂ 

ᑕᐃᒪᐃᒃᑯᐊᖓᓗ ᑭᓯᐊᓂ ᐃᓕᓐᓂᐊᕐᓯᒪᔪᖅ ᓯᓚᑦᑐᓴᕐᕕᔾᔪᐊᕐᒥ 

ᐃᓅᒍᓐᓇᕆᓪᓗᓂ 82ᓂᒃ ᐊᕐᕌᒍᖃᓕᕋᓱᓐᓂᖓᓂ.45  

 • 2000 ᖃᓂᒋᔮᓂ, ᐳᕙᒃᑯᑦ ᐋᓐᓂᐊᓖᑦ ᐊᒻᒪᓗ ᐊᓂᕐᓂᑭᖃᑦᑕᓲᑦ 

ᑐᖁᕙᑦᑐᒥᓃᑦ ᒪᕐᕈᐊᑎᖅᑐᑎᒃ ᖁᕝᕙᓯᓐᓂᕐᓴᒥᓃᑦ 

ᐃᓕᓐᓂᐊᕐᓯᒪᓗᐊᙱᑦᑐᑎᑐᑦ ᖃᓪᓗᓈᑦ ᐊᖑᑏᓪᓗ 

ᐊᕐᓇᐃᓪᓗ ᐊᒻᒪᓗ ᕿᕐᓂᖅᑐᐃᑦ ᐊᖑᑏᑦ, ᑕᑯᓪᓗᒋᑦ 

ᓴᓂᐊᓂ ᐃᓕᓐᓂᐊᕐᓯᒪᓂᕐᓴᐃᑦ ᑕᐃᒪᐃᒃᑯᐊᕇᓂᑦ. 

ᒪᕐᕈᐃᓕᖅᑲᖓᒻᒪᑎᒃ ᐊᓂᕐᓂᑭᓐᓂᐅᓲᑦ: ᐳᕝᕕᕆᖃᑦᑕᖅᑐᑦ, 

ᖁᐃᕐᓱᐃᓐᓇᖃᑦᑕᖅᑐᑦ ᓄᕙᐃᔭᕐᐸᑦᑐᑎᒃ, ᓄᕕᖅᑐᖏᑦ ᐳᕙᒻᒥᑦ 

ᓯᒥᔅᓯᒪᔪᑦ, ᐳᕙᖃᕈᓐᓃᕈᑕᐅᕙᓪᓕᐊᓲᑦ. ᓯᒡᒐᓕᐊᖅᑐᖃᑦᑕᕐᓂᖅ 

ᐱᔾᔪᑕᐅᓗᐊᕐᐸᑦᑐᖅ ᐊᓂᕐᓂᑭᑉᐸᑦᑐᓄᑦ. 46  

 • ᐊᑯᓐᓂᖏᓐᓂ 1966 ᐊᒻᒪᓗ 1995, ᓯᒡᒐᓕᐊᖅᑐᐸᑦᑐᑦ 

ᖃᑦᑏᓐᓇᕈᕐᐸᓪᓕᓚᐅᕐᓯᒪᔪᑦ 22 ᐳᓴᓐᑦᒥᒃ ᐃᓕᓐᓂᐊᕐᓯᒪᓂᕐᓴᓂᑦ 

ᓴᓂᐊᓂ ᑕᑯᓪᓗᒋᑦ 18 ᐳᓴᓐᑦ ᐃᓕᓐᓂᐊᕐᓯᒪᙱᓂᕐᓴᓂᑦ 

ᐊᖑᑎᓂᑦ. ᐊᑯᓐᓂᖏᓐᓂ 1979 ᐊᒻᒪᓗ 1995 ᓯᒡᒐᓕᐊᖅᑐᐸᑦᑐᑦ 

ᐃᓕᓐᓂᐊᕐᓯᒪᓂᕐᓴᓂᑦ ᐊᕐᓇᓂᑦ ᖃᑦᑏᓐᓇᕈᕐᐸᓪᓕᓚᐅᕐᓯᒪᔪᑦ 12 

ᐳᓴᓐᑦᒥᒃ ᓴᓂᐊᓂ 5 ᐳᓴᓐᑦᓄᑦ ᐃᓕᓐᓂᐊᕐᓯᒪᙱᓂᕐᓴᓄᑦ ᐊᕐᓇᓄᑦ 

ᑖᒃᑯᓇᓂᕐᓴᐃᓐᓇᖅ ᐊᕐᕌᒍᓂᑦ.47 



152010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᑎᑎᕋᖅᑐᒥᓃᑦ ᖃᐅᔨᓴᕈᑎᒥᓂᕐᓂᑦ ᐱᔾᔪᑕᐅᓯᒪᔪᓕᒫᑦ 

ᐊᐅᓚᑕᐅᒍᓐᓇᕐᓯᒪᙱᒻᒪᑕ, ᓲᕐᓗ ᐊᓯᔾᔩᓂᖅ ᑕᕝᕚᑲᓄᑦ ᒪᓕᒐᕐᓂᑦ 

ᐊᒻᒪᓗ ᑭᒃᑯᑐᐃᓐᓇᕐᓄᑦ ᐃᓗᓯᓕᕆᓂᕐᒧᑦ ᐊᑐᐊᒐᕐᒥᒃ. ᑭᓯᐊᓂᓕ ᑕᒪᕐᒥᒃ, 

ᐊᑐᙱᓂᕐᓴᐅᕚᓪᓕᕐᓯᒪᔪᑦ ᑕᕝᕚᑲᒥᒃ ᐊᒻᒪᓗ ᑕᒪᑐᒧᖓ ᐋᓐᓂᐊᖃᕐᐸᑦᑐᑦ 

ᓇᓗᓇᐃᖅᑕᐅᓯᒪᔪᑦ ᐃᓕᓐᓂᐊᕐᓯᒪᓂᕐᓴᓂᑦ ᐊᒥᐊᖃᖃᑎᒌᙱᑦᑐᓕᒫᓂᑦ. 

ᖃᐅᔨᓴᕈᑕᐅᓯᒪᔪᖅ ᐃᓱᒪᒍᑕᐅᓯᒪᔪᖅ ᐃᓕᓐᓂᐊᕐᓂᑐᐊᖅ 

ᐃᓅᓯᖃᑦᑎᐊᕈᑕᐅᔪᑑᕙᙱᒻᒪᑦ, ᑭᓯᐊᓂᓕ ᐃᓕᓐᓂᐊᕐᓂᖅ 

ᑐᕌᕐᐸᓪᓕᐊᒍᑕᐅᓲᖑᒻᒪᑦ ᐃᓅᓯᕐᒧᑦ ᓈᒻᒪᑦᑐᒥᒃ ᓂᕈᐊᒐᖃᖃᑦᑕᓂᕐᒧᑦ 

ᑭᒃᑯᑐᐃᓐᓇᓄᓪᓗ ᐃᓚᐅᙱᓂᕐᓴᐅᒍᑕᐅᕙᑦᑐᓂ ᐃᓱᒫᓗᓇᖅᑐᓂᑦ 

ᐅᕝᕙᓘᓐᓃᑦ ᑎᒥᒧᑦ ᓈᒻᒪᙱᒍᑕᐅᔪᓐᓇᖅᑐᓂᑦ ᐱᐅᓯᖃᕈᑕᐅᓲᓂᑦ. 

ᖃᐅᔨᓴᕐᓂᕐᒥ ᑎᑎᕋᖅᑎᐅᖃᑕᐅᓯᒪᔪᖅ ᑕᐃᕕᑎ ᑲᑦᓗ: “ᓱᓇᐅᕝᕙ 

ᓇᒥᓕᒫᖅ, ᑕᑯᒍᔅᓯ ᐃᓗᓯᕐᒥ ᐱᐅᓯᕆᔭᐅᔪᒥᒃ, ᐃᓕᓐᓂᐊᑎᐊᕐᓯᒪᓂᕐᓴᐃᑦ 

ᐱᑦᑎᐊᓂᕐᓴᐅᓲᑦ ᐃᓕᓐᓂᐊᑎᐊᕐᓯᒪᙱᓂᕐᓴᓂᑦ. ᑭᓱᑐᐃᓐᓇᕐᓂᑦ 

ᑕᒪᒃᑯᓂᖓ ᓯᒡᒐᓕᐊᖅᑐᖃᑦᑕᓂᕐᒥᒃ, ᖁᐃᓂᓗᐊᕐᓂᕐᒥᒃ, ᐊᑐᖃᑦᑕᓂᕐᒥᒃ 

ᐃᖏᕐᕋᓗᓂ ᕿᓗᐊᕐᓂᑦ, ᖁᖁᐊᕈᑎᖃᕐᓂᕐᒥᒃ ᐳᔫᖅᑐᒥᒃ ᓇᐃᓲᓂᑦ ᐃᓪᓘᑉ 

ᐃᓗᐊᓂ, ᐊᑐᖃᑦᑕᖏᓐᓂᕐᒥᒃ ᐋᖓᔮᕐᓇᖅᑐᓂᑦ, ᐃᒥᐊᓗᓗᐊᖃᑦᑕᖏᓐᓂᕐᒥᒃ, 

ᐃᓕᓐᓂᐊᑎᐊᕐᓯᒪᓂᕐᓴᐃᑦ ᐱᑦᑎᐊᓂᕐᓴᐅᓲᑦ.”48

ᐊᔾᔨᒌᙱᓐᓂᖏᑦ ᐃᓅᑯᑖᓐᓂᕆᕙᑦᑕᖏᑦ ᐃᓅᓚᐅᖅᑎᓪᓗᒋᑦ ᓄᓇᕗᒻᒥᐅᑦ 

ᐊᒻᒪᓗ ᑲᓇᑕᒥᐅᓕᒫᑦ ᑕᑯᓪᓗᒋᑦ ᑲᒪᓇᒻᒪᕆᑦᑐᑦ. ᒪᐃᒥ, 2011ᒥ, 

ᑲᑎᒪᔨᕐᔪᐊᑦ ᑲᓇᑕᒥ ᑐᙵᕕᖓᑦ ᐅᑭᐅᖅᑕᖅᑐᒧᑦ ᑐᓴᖅᑎᑦᑎᓯᒪᔪᑦ 

ᓄᓇᕗᒥᐅᑦ ᑐᖏᓕᕆᔭᐅᓪᓗᑎᒃ ᐃᓅᓯᑭᓐᓂᕐᐹᖑᕙᑦᑐᑦ ᑲᓇᑕᒥ 

68.7 ᐊᕐᕌᒍᑦ, ᑕᑯᓪᓗᒋᑦ ᓴᓂᐊᓂ ᑲᓇᑕᓕᒫᒥ ᑎᑭᐅᒪᕕᒋᔭᐅᕙᑦᑐᑦ 

81 ᐊᕐᕌᒍᑦ.49 ᓄᓇᕕᒻᒥᐅᑦ ᐊᑉᐸᓯᓐᓂᕐᐹᖑᓪᓗᓂ 66.7 

ᐃᓅᓯᖃᕐᓂᕆᕙᑦᑕᖏᑦ. ᑖᓐᓇ 12ᓂᑦ ᐊᕐᕌᒍᓂᑦ ᐅᖓᓯᒌᓐᓂᖓ 

ᐃᓅᑯᑖᒍᓐᓇᕐᓂᖏᑦ ᓄᓇᕗᒥ ᑕᐃᒪᐃᓪᓗᐊᖃᑎᖃᖅᑎᑦᑎᕗᖅ ᐊᒥᓱᓄᑦ 

ᓱᒃᑰᓂᕐᐹᖑᖃᑕᐅᕙᑦᑐᓄᑦ ᓄᓇᓕᒐᓴᕐᔪᐊᖃᕐᕕᓐᓂᑦ, ᓲᕐᓗ ᕚᖕᓚᑎᔅ (68), 

ᑯᕆᒋᔅᑕᓐ (69), ᐃᕌᒃ (70.5), ᐊᒻᒪᓗ ᒪᓐᒎᓕᐊ (68).50      

ᐃᓕᓐᓂᐊᕐᓂᐅᑉ ᓈᒻᒪᑦᑐᒥᒃ ᐊᑦᑐᕐᓯᔾᔪᑎᒋᔪᓐᓇᖅᑕᖓ ᐃᓅᓯᕐᒧᑦ 

ᐊᒻᒪᓗ ᐊᓯᖏᓐᓄᑦ ᐃᓗᓯᕐᒧᑦ ᖃᓄᐃᓐᓂᐅᔪᓐᓇᖅᑐᓂᑦ 

ᐱᒋᐊᕐᕕᖃᓲᖑᒻᒪᑦ ᐱᒋᐊᓕᕋᑖᖅᑎᓪᓗᒋᑦ, ᐱᐊᒧᐊᓗᓐᓂᑦ ᓱᕈᓯᓛᓄᑦ 

ᐃᓕᓐᓂᐊᕈᑎᔅᓴᖅᑕᖃᐅᖅᑐᓂ ᐊᔅᓱᕈᕐᓇᑐᕐᓯᐅᕈᑎᖃᓚᕿᕙᑦᑐᑦ ᓱᕈᓰᑦ 

ᐃᓚᓖᑦ ᑮᓇᐅᔾᔭᔅᓴᓂᑭᑉᐸᑦᑐᓂᑦ. ᓱᕈᓰᑦ ᐱᕈᕐᐸᓪᓕᐊᓕᕋᑖᖅᑎᓪᓗᒋᑦ 

ᐊᑐᕐᓂᖃᕐᓂᕐᐹᖑᒻᒪᑦ ᑎᒥᖏᑦ ᐱᕈᕐᐸᓪᓕᐊᓕᖅᑎᓪᓗᒋᑦ ᐊᒻᒪᓗ 

ᐱᔭᕆᐅᕐᓴᕙᓪᓕᐊᓕᖅᑎᓪᓗᒋᑦ ᐊᐅᓚᓂᕆᓲᖏᑦ, ᐃᑉᐱᓐᓂᐊᓂᖏᑦ, 

ᐃᓅᖃᑎᖏᓐᓃᖃᑦᑕᓂᕐᒥᒃ, ᑐᑭᓯᒍᓐᓇᕐᓯᕙᓪᓕᐊᓂᖏᑦ, ᐅᖃᐅᓯᓕᕆᓂᕐᒥᒃ 

ᐊᒻᒪᓗ ᐅᖃᓕᒫᕆᐅᓚᐅᖅᑎᓐᓇᒋᑦ ᐃᓕᑉᐸᓪᓕᐊᓲᖏᑦ, ᐊᒻᒪᓗ 

ᐅᖃᕆᐅᕐᓴᓂᖏᑦ ᑭᓇᐅᓂᖏᓐᓂᓪᓗ. 51Hᐊᐃᓯᑰᑦ ᐱᐅᕆ ᓱᕈᓯᓛᓄᑦ 

ᖃᐅᔨᓴᕐᕕᒃ ᖃᐅᔨᒪᔭᐅᓂᕐᐹᖑᓪᓗᓂ ᓯᕕᑐᔪᒥᒃ ᖃᐅᔨᓴᕐᕕᐅᒻᒪᑦ 

ᐊᑦᑐᐊᓂᖏᓐᓂᒃ ᑖᒃᑯᐊ ᓈᒻᒪᑦᑐᒥᒃ ᓱᕈᓯᓛᓄᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ 

ᐊᒻᒪᓗ ᕿᓚᒻᒥᐅᔪᒥᒃ ᐊᑯᓃᖅᑐᒥᓪᓗ ᐃᓅᓯᕐᒨᖓᔪᓂᑦ 

ᒪᑭᒪᓇᓱᐊᕐᓂᕐᒨᖓᔪᓂᒃ ᐱᕚᓪᓕᕈᑎᔅᓴᓂᑦ ᐱᖃᑕᐅᕙᑦᑐᓄᑦ ᓱᕈᓯᕐᓄᑦ.

ᐊᑯᓐᓂᖏᓐᓂ 1962 ᐊᒻᒪ 1967, 123 ᐱᖓᓱᓂᑦ ᑎᓴᒪᓂᓪᓗ 

ᐊᕐᕌᒍᓖᑦ ᑮᓇᐅᔾᔭᔅᓴᓂᑭᑦᑐᓂᑦ ᐋᕗᕆᑲᓐ-ᐊᒥᐊᓕᑲᓐ ᕿᑐᕐᖓᖏᑦ 

ᖃᐅᔨᓴᖅᑕᐅᔪᔪᑦ ᐃᓱᒫᓗᓇᓪᓚᕆᓐᓂᕋᖅᑕᐅᓚᐅᕐᓯᒪᔪᑦ ᐃᓕᓴᕕᒻᒥ 

ᐃᓕᓐᓂᐊᑎᐊᔾᔮᓛᙱᒋᐊᔅᓴᖏᓐᓂᒃ ᓇᓕᑐᐃᓐᓇᖏᑦ ᐊᒡᒍᖅᑕᐅᓪᓗᑎᒃ 

ᒪᕐᕈᐃᓕᖅᑲᖓᑎᑕᐅᔪᒻᒪᑕ. ᐊᐃᑉᐸᒋᑦ ᐱᐅᓂᕐᐹᖑᓂᕋᖅᑕᐅᔪᒥ 

ᓱᕈᓯᓛᕐᓄᑦ ᐃᓕᓐᓂᐊᓂᕐᒨᖅᑎᑕᐅᔪᔪᑦ (58) ᐊᒻᒪᓗ ᐊᐃᑉᐸᖏᑦ 

ᓱᕈᓯᓛᓄᑦ ᐃᓕᓐᓂᐊᕐᕕᒻᒨᖅᑕᐅᔪᒐᑎᒃ (65).52 ᖃᐅᔨᓴᕐᓂᕐᒥ 

ᒫᓐᓇᓕᓴᐅᓂᕐᐹᖅ ᐊᑐᖅᑕᐅᔪᔪᖅ, 97 ᐳᓴᓐᑦᖏᑦ ᖃᐅᔨᓴᕐᓂᕐᒥ 

ᐱᖃᑕᐅᔪᔪᑦ ᐊᐱᕐᓱᖅᑕᐅᔪᒻᒪᑕ ᐅᑭᐅᓖᑦ 40 ᓂᑦ ᐊᒻᒪᓗ ᐊᓯᒃᑲᓐᓂᖏᑦ 

ᑐᑭᓯᐅᒪᔾᔪᑎᔅᓴᐃᑦ ᓄᐊᑕᐅᔪᖏᓪᓗᑎᒃ ᖃᐅᔨᓵᑉ ᐃᓕᓴᕕᖓᓐᓂ, 

ᐃᓄᓕᕆᔨᒃᑯᖏᓐᓂ, ᐊᒻᒪᓗ ᑎᒍᔭᐅᑎᓪᓗᒋᑦ ᑐᑭᓯᐅᒪᔾᔪᑎᔅᓴᖃᐅᑎᖏᓐᓂ. 

ᐱᓕᕆᐊᕐᒥ ᐃᖅᑲᓇᐃᔭᖅᑏᑦ ᓄᐊᑦᑎᖃᑦᑕᔪᔪᑦ ᑐᑭᓯᐅᒪᔾᔪᑎᔅᓴᓂᑦ 

ᐊᕐᕌᒍᑕᒫᑦ ᑕᒪᒃᑮᓐᓂᒃ ᐃᓕᓐᓂᐊᖅᑎᓂᑦ ᐅᑭᐅᓕᓐᓂᑦ ᐱᖓᓱᓂᑦ 

11ᒧᑦ ᑎᑭᑦᑐᒍᑦ ᐊᒻᒪᓗ ᓱᓕ ᐅᑭᐅᓕᓐᓂᑦ 14, 15, 19, 27, ᐊᒻᒪ 

40. ᐊᑐᓂᑦ ᐱᔭᕇᕋᐃᒻᒪᑕ ᑐᑭᓯᐅᒪᔾᔪᑎᔅᓴᓂᑦ ᓄᐊᑦᑎᓂᕐᒥᒃ, 

ᐃᖅᑲᓇᐃᔭᖅᑏᑦ ᖃᐅᔨᓴᖃᑦᑕᔪᔪᑦ ᑐᑭᓯᐅᒪᔾᔪᑎᔅᓴᓂᑦ ᐊᒻᒪᓗ 

ᑎᑎᕋᖃᑦᑕᔪᔪᑦ ᓈᒪᔪᓂᑦ ᐅᓂᒃᑳᓚᑦᑖᓂᑦ. ᓱᕈᓯᓛᓄᑦ ᐊᑐᖅᑕᐅᕙᑦᑐᖅ 

ᐃᓱᒪᒋᔭᐅᔪᔪᖅ ᑲᒪᒋᔭᔅᓴᒫᖃᕐᓂᖏᓐᓂᒃ ᓈᒻᒪᑦᑐᒥᒃ ᐊᑦᑐᐃᒍᑎᖃᕐᓂᕐᒥᒃ 

ᐃᓕᓐᓂᐊᕐᓂᓕᕆᓂᕐᒥᒃ, ᒪᑭᒪᓇᓱᐊᕐᓂᕐᒥ ᐱᓕᕆᓂᕐᒥᒃ, 

ᐱᕋᔭᑦᑕᐃᓕᒍᑎᔅᓴᓂᑦ, ᐃᓚᒌᑦ ᐃᓚᒌᒍᓯᖏᓐᓂᒃ, ᐊᒻᒪᓗ ᐃᓗᓯᖏᓐᓂᒃ 

ᖃᓄᐃᓐᓂᕆᓂᐊᓕᖅᑕᖏᓐᓂᒃ  ᐅᑭᐅᒐᓴᐃᑦ ᐊᓂᒍᓚᐅᖅᑎᓪᓗᒋᑦ 

ᐃᓕᓐᓂᐊᖅᑏᑦ ᐃᓕᓐᓂᐊᕇᕐᓯᒪᓕᖅᑎᓪᓗᒋᑦ. ᑖᒃᑯᐊ ᐃᓚᖏᑦ 

ᖃᐅᔨᓴᕐᓂᕐᒥ ᖃᐅᔨᒍᑕᐅᓯᒪᔪᑦ:

 • ᐊᒥᓲᓂᕐᓴᓄᑦ ᐃᓕᓐᓂᐊᓂᕐᒨᖓᔪᑦ ᐃᓕᓐᓂᐊᓂᕐᒨᖓᙱᓂᕐᓴᓂᑦ 

ᐊᖑᑎᓂᑦ ᐱᕈᕐᓴᐃᖃᑦᑕᔪᔪᑦ ᓇᒻᒥᓂᖅ ᕿᑐᕐᖓᖏᓐᓂᒃ 

(57 ᐳᓴᓐᑦᖏᑦ ᐃᓪᓗᐊᓂᑦ 30 ᐳᓴᓐᑦ); ᖃᑦᑏᓐᓇᐅᓂᕐᓴᓂᑦ 

ᐃᓕᓐᓂᐊᓂᕐᒨᖓᔪᑦ ᐃᓕᓐᓂᐊᓂᕐᒨᖓᙱᓂᕐᓴᓂᑦ ᐊᖑᑎᓂᑦ 

ᑐᓴᖅᑎᑦᑎᒍᑎᖃᔪᔪᑦ ᐊᑐᖃᑦᑕᕆᐊᔅᓴᖏᓐᓂᒃ ᐸᓚᕐᓯᐅᒥᓇᖅᑐᓂᑦ, 

ᓯᓂᓐᓇᖅᑐᓂᑦ, ᐃᐱᓐᓂᐊᓇᙱᑦᑐᓂᓪᓘᓐᓃᑦ (17 ᐳᓴᓐᑦ ᐃᓪᓗᐊᓂᑦ 

43 ᐳᓴᓐᑦ), ᐋᖓᔮᕐᓇᖅᑐᓂᑦ ᖃᓪᓗᓈᑎᑐᑦ ᐃᒪᐃᑦᑑᓂᕋᖅᑕᓂᑦ 

marijuana ᐅᕝᕙᓘᓐᓃᑦ hashish (48 ᐳᓴᓐᑦ ᐃᓪᓗᐊᓂᑦ 71 ᐳᓴᓐᑦ), 

ᐅᕝᕙᓘᓐᓃᑦ ᐃᒪᐃᑦᑐᒥᒃ heroin (0 ᐳᓴᓐᑦ ᐃᓪᓗᐊᓂᑦ 9 ᐳᓴᓐᑦ).



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ16

 • ᐱᓕᕆᐊᕐᒥ ᐱᓕᕆᖃᑎᒌᑦ ᖁᓛᓃᓗᐊᒻᒪᕆᑦᑐᑦ 

ᐱᓕᕆᖃᑎᒌᙱᑦᑐᓂᑦ ᖁᕝᕙᓯᓐᓂᕐᐹᒥ ᐃᓕᓐᓂᐊᓂᕐᒥ 

ᐱᔭᕇᖅᑕᐅᓯᒪᔪᓂᑦ (65 ᐳᓴᓐᑦ ᐃᓪᓗᐊᓂᑦ 45 ᐳᓴᓐᑦ 

ᐱᔭᕇᖃᑦᑕᖅᑐᑎᒃ ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᕐᓂᐅᒐᔪᓲᒥ). 

ᐱᓕᕆᐊᕐᒥ ᐱᓕᕆᖃᑎᒌᑦ ᖁᓛᓃᓗᐊᒻᒪᕆᔪᔪᑦ 

ᐱᓕᕆᖃᑎᒌᙱᑦᑐᓂᑦ ᖃᓄᐃᑦᑐᑐᐃᓐᓇᕐᓂᑦ ᐃᓱᒪᒍᓐᓇᕐᓂᖏᓐᓂ 

ᐅᖃᐅᓯᓕᕆᓂᕐᒥᓪᓗ ᖃᐅᔨᓴᐅᑎᓂᑦ ᓱᕈᓯᓛᖑᓂᖏᓐᓂ 

ᑎᑭᐅᒪᓪᓗᑎᒃ ᑎᓴᒪᐅᔪᙱᒐᖅᑐᓄᑦ ᐅᑭᐅᓕᓐᓄᑦ; ᐃᓕᓴᕕᒻᒥ 

ᐱᔭᕇᕐᓯᑦᑎᐊᖃᑦᑕᕐᓂᖏᓐᓂᒃ ᖃᐅᔨᓴᐅᑎᓂᑦ ᐅᑭᐅᓕᓐᓂᑦ 

9ᓂᑦ, 10, ᐊᒻᒪ 14; ᐅᖃᓕᒫᕈᓐᓇᕐᓂᖏᓐᓂᒃ ᖃᐅᔨᓴᐅᑎᓂᑦ 

ᐅᑭᐅᓕᓐᓂᑦ 19ᓂᑦ 27ᒧᑦ. ᐅᑭᐅᓖᑦ 15ᓂᑦ 19ᓂᓪᓗ, ᐱᓕᕆᐊᕐᒥ 

ᐱᓕᕆᖃᑎᒌᑦ ᐱᐅᓂᕐᓴᓂᑦ ᐱᐅᓯᖃᖃᑦᑕᕐᓯᒪᔪᑦ ᐃᓕᓴᕕᒻᒧᑦ 

ᐊᐃᑉᐸᖏᑕ ᐱᓕᕆᐊᕐᒨᖓᙱᑦᑐᑦ ᓴᓂᐊᓂ, ᐊᒻᒪᓗ ᐱᓕᕆᐊᕐᒥ-

ᐱᓕᕆᖃᑎᒌᑦ ᐊᖏᔪᖅᑳᕆᔭᐅᔪᑦ ᐱᐅᓯᖃᑦᑎᐊᓂᕐᓴᐅᓯᒪᒻᒥᔪᑦ 

15ᓂᒃ ᐅᑭᓕᖁᑎᖏᓐᓄᑦ ᐃᓕᓐᓂᐊᖅᑎᓄᑦ ᐱᓕᕆᐊᕐᒨᖓᙱᑦᑐᑦ 

ᓴᓂᐊᓂ ᐊᖏᔪᖅᑳᕆᔭᐅᔪᑦ.  

 • ᐱᓕᕆᐊᕐᒥ ᐱᓕᕆᖃᑎᒌᑦ ᖃᑦᑏᓐᓇᐅᓂᕐᓴᒻᒪᕆᐅᓯᒪᔪᑦ 

ᐃᓅᓯᖏᓐᓂ ᑎᒍᔭᐅᓯᒪᔪᑦ ᓴᓂᐊᓂ ᐱᓕᕆᐊᕐᒨᖓᙱᑦᑐᑦ (36 

ᐳᓴᓐᑦ ᐃᓪᓗᐊᓂᑦ 55 ᐳᓴᓐᑦ ᑎᒍᔭᐅᓯᒪᔪᑦ ᑕᓪᓕᒪᐃᕋᖅᑐᑎᒃ 

ᐅᖓᑖᓂᓘᓐᓃᑦ) ᐊᒻᒪᓗ ᖃᑦᑏᓐᓇᐅᓂᕐᓴᐅᓯᒪᓪᓗᑎᒃ 

ᓂᙵᐅᒪᓪᓗᑎᒃ ᐱᕋᔭᓯᒪᔪᑦ (32 ᐳᓴᓐᑦ ᐃᓪᓗᐊᓂᑦ 48 ᐳᓴᓐᑦ 

ᑎᒍᔭᐅᓚᐅᕐᓯᒪᔪᑦ), ᓇᒻᒥᓂᕆᔭᐅᔪᓄᑦ ᐱᕋᔭᖃᑦᑕᕐᓯᒪᔪᑦ (36 ᐳᓴᓐᑦ 

ᐃᓪᓗᐊᓂᑦ 58 ᐳᓴᓐᑦ ᑎᒍᔭᐅᓯᓚᐅᕐᓯᒪᔪᑦ), ᐊᒻᒪᓗ ᐋᖓᔮᕐᓇᖅᑐᓄᑦ 

ᐱᕋᔭᔅᓯᒪᔪᑦ (14 ᐳᓴᓐᑦ ᐃᓪᓗᐊᓂᑦ 34 ᐳᓴᓐᑦ ᑎᒍᔭᐅᓚᐅᕐᓯᒪᔪᑦ). 

 • ᐊᒥᓲᓂᕐᓴᒻᒪᕇᓪᓗ ᐱᓕᕆᐊᕐᒨᖓᔪᑦ ᐱᓕᕆᐊᕐᒨᖓᙱᑦᑐᑦ ᓴᓂᐊᓂ 

ᐃᖅᑲᓇᐃᔭᖅᑐᒥᓃᑦ ᐅᑭᐅᖃᖅᑐᑎᒃ 40ᓂᑦ (76 ᐳᓴᓐᑦ ᐃᓪᓗᐊᓂ 

62 ᐳᓴᓐᑦ), ᓱᓕ ᑲᔪᓯᔪᖅ ᐊᑐᖅᑕᐅᒐᔪᑦᑐᖅ ᐅᑭᐅᖃᖅᑎᓪᓗᒋᑦ 

27ᓂᑦ (69 ᐳᓴᓐᑦ ᐃᓪᓗᐊᓂᑦ 56 ᐳᓴᓐᑦ). ᐱᓕᕆᐊᕐᒨᖓᔪᑦ 

ᖁᕝᕙᓯᓐᓂᕐᓴᓂᑦ ᐊᕐᕌᒍᑕᒫᑦ ᑮᓇᐅᔾᔭᔅᓴᖃᑦᑕᕐᓯᒪᔪᑦ 

ᐱᓕᕆᐊᕐᒨᖓᙱᑦᑐᑦ ᓴᓂᐊᓂ ᐅᑭᐅᖃᖅᑐᑎᒃ 27ᓂᑦ 40ᓂᓪᓗ 

($12,000 ᐃᓪᓗᐊᓂᑦ $10,000 ᐅᑭᐅᖃᖅᑐᑎᒃ 27ᓂᑦ $20,800 

ᐃᓪᓗᐊᓂᑦ $15,300 ᐅᑭᐅᖃᖅᑐᑎᒃ 40). 

 • ᐊᑭᓖᙱᖔᖅᑐᑎᒃ ᐃᓪᓗᒧᑦ ᐊᑐᖅᑐᐊᕈᑎᖓᓂᒃ, 

ᐃᑲᔫᓯᐊᖅᑖᐸᑦᑐᑎᒃ, ᐃᓪᓗᒥᐅᖃᑎᖃᕐᐸᑦᑐᑎᒃ ᐊᓯᖏᓐᓂᒃ, 

ᐅᕝᕙᓘᓐᓃᑦ ᑎᒍᔭᐅᒪᓪᓗᑎᒃ, ᐱᓕᕆᐊᕐᒨᖓᔪᑦ 

ᐋᖅᑭᓯᒪᑦᑎᐊᕈᑎᖃᕐᓂᓴᐅᓪᓗᑎᒃ ᓇᔪᕋᔅᓴᖏᓐᓂᒃ ᐅᑭᐅᖃᖅᑐᑎᒃ 

27ᓂᑦ 40ᓂᓪᓗ—ᐃᒪᐃᓕᖓᓪᓗᓂ, ᐊᒥᓲᓂᕐᓴᐃᑦ ᓇᒻᒥᓂᖃᖅᑐᑎᒃ 

ᐃᓪᓗᒥᓐᓂᒃ (27 ᐳᓴᓐᑦ ᐃᓪᓗᐊᓂᑦ 5 ᐳᓴᓐᑦ ᐅᑭᐅᖃᖅᑐᑎᒃ 

ᐃᒪᓐᓇᓂᑦ 27, 37 ᐳᓴᓐᑦ ᐃᓪᓗᐊᓂᑦ 28 ᐳᓴᓐᑦ ᐅᑭᐅᖃᖅᑐᑎᒃ 

40).53

ᐊᒥᓱᑲᓪᓚᐅᒻᒪᑕ ᐊᔾᔨᐅᖏᑦᑐᑦ ᐱᔾᔪᑕᐅᔪᑦ ᐃᑲᔫᑎᖃᕐᓯᒪᔪᑦ 

ᑲᔪᓯᑦᑎᐊᕐᓯᒪᓂᖓᓄᑦ ᑖᔅᓱᒪ ᐊᑐᖅᑕᐅᕙᑦᑑᑉ HighScope model. 

ᐃᓕᓐᓂᐊᑎᑦᑎᔾᔪᑕᐅᕙᑦᑐᖅ (HighScope) ᐱᐅᓯᖃᕈᑕᐅᓲᖑᒻᒪᑦ 

ᓱᕈᓯᕐᓄᑦ ᐃᓕᓐᓂᐊᖏᓐᓇᓲᖑᒋᐊᔅᓴᖏᓐᓂᒃ ᕿᑲᖃᑦᑕᕋᑎᒃ 

ᐃᓕᓯᐅᖅᑲᐃᕕᑐᐃᓐᓇᐅᒐᑎᒃ, ᓱᕈᓯᕐᓄᑦ ᐸᕐᓇᒍᑕᐅᔪᓐᓇᕐᓯᓲᖑᓪᓗᑎᒃ 

ᖃᐅᑕᒫᑦ ᐊᑐᖃᑦᑕᓂᐊᖅᑕᖏᓐᓂᒃ, ᑲᒪᒋᓕᖅᑐᒋᓪᓗ ᐊᒻᒪᓗ 

ᕿᒥᕐᕈᓕᖅᑐᑎᒃ ᐃᓕᑕᒥᓂᖏᓐᓂᒃ.54 ᐱᓕᕆᐊᕐᒥ ᐃᓕᓴᐃᔩᑦ 

ᐊᑭᓕᖅᑕᐅᕙᑦᑐᑎᒃ ᑕᐃᒫᔅᓴᐃᓐᓇᖅ ᐊᑭᓕᕐᓱᖅᑕᐅᓲᖑᒻᒪᑕ 

ᑭᒃᑯᑐᐃᓐᓇᕐᓄᑦ ᐃᓕᓴᕕᓐᓂᑦ ᐃᓕᓴᐃᔨᑎᑐᑦ, ᐃᓕᓴᐃᔨᓕᒫᐸᓗᐃᑦ 

ᐃᓕᓐᓂᐊᕐᓯᒪᑦᑎᐊᖅᑐᑎᒃ ᓱᕈᓯᓕᕆᓂᕐᒥᒃ, ᐊᒻᒪᓗ ᐃᓕᓴᐃᔩᑦ 

ᐱᓇᓱᐊᕈᓯᑕᒫᑦ ᑕᑯᔭᖅᑐᐸᑦᑐᑎᒃ ᓱᕈᓰᑦ ᐊᖏᕐᕋᖏᓐᓄᑦ 

ᑕᑯᑎᑦᑎᒋᐊᖅᑐᖅᑐᑎᒃ ᕿᑐᕐᖓᓕᓐᓂᑦ ᖃᓄᖅ ᖃᐅᑕᒪᑦ ᐊᑐᖅᑕᐅᕙᑦᑐᑦ 

ᐊᑐᖅᑕᐅᓕᕈᓐᓇᕐᒪᖔᑕ ᐃᓕᓐᓂᐊᑎᑦᑎᔾᔪᑎᔅᓴᐅᓗᑎᒃ. 

ᐃᓕᑉᐸᓪᓕᐊᓂᖏᓐᓂ ᐃᓕᓴᕕᒻᒥ, ᐃᓕᓐᓂᐊᖃᑕᐅᖃᑦᑕᓚᐅᕐᓯᒪᔪᑦ 

ᐱᐅᕆ ᓱᕈᓯᓛᕐᓄᑦ ᐃᓕᓐᓂᐊᖅᑎᓂᑦ ᐅᐸᙲᓐᓇᖃᑦᑕᖏᓐᓂᕐᓴᐅᓯᒪᔪᑦ, 

ᐃᓕᔭᐅᖃᑦᑕᕋᑎᓪᓗ ᐃᓕᑦᑎᕇᓐᓂᕐᓴᓄᑦ ᐃᑲᔪᖅᑕᐅᒋᐊᖃᕐᓂᕐᓴᐅᓲᓄᑦ, 

ᐅᕝᕙᓘᓐᓃᑦ ᐃᓕᓐᓂᐊᓕᖅᑭᓂᕐᒥᒃ ᑕᕝᕙᓂᔅᓴᐃᓐᓇᖅ ᖁᕝᕙᓯᓐᓂᓕᒻᒥ. 

ᑭᓯᐊᓂᓕ ᑭᓱᒥᒃ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥ 

ᐊᐅᓚᔾᔭᐃᒍᑎᖃᓗᐊᙳᐊᖃᑦᑕᖅᑲ ᐃᓐᓇᐅᓂᖏᓐᓄᑦ ᑎᑭᓪᓗᒍ? 

ᐱᔾᔪᑎᒋᓪᓗᓗᒍ ᐱᐅᕆ ᓱᕈᓯᓛᓄᑦ ᐃᓕᓐᓂᐊᕐᕕᒃ ᐊᔾᔨᒌᙱᑦᑐᓂᑦ 

ᐃᓚᖃᐅᖅᑐᓂ ᐱᓇᓱᐊᕈᑕᐅᓯᒪᒻᒪᑦ ᐱᖃᓯᐅᔾᔨᓪᓗᓂ 

ᐊᖏᔪᖅᑳᕆᔭᐅᔪᓂᑦ ᑎᑭᐅᒪᕕᖃᕋᓱᓐᓂᕐᒥᒃ, ᐃᓕᓯᒪᑦᑎᐊᖅᑐᓂᑦ 

ᐃᓕᓴᐃᔨᖃᕐᓂᕐᒥᒃ, ᐊᔾᔨᒋᔭᐅᙱᑦᑐᒥᒃ ᐃᓕᓐᓂᐊᕈᑎᔅᓴᖃᖅᑐᑎᒃ, ᐊᒻᒪᓗ 

ᓯᕗᓕᕐᓯᔨᖃᑦᑎᐊᖅᑐᑎᒃ, ᓇᓗᓇᙱᑦᑐᒥᒃ ᑭᐅᔾᔪᑎᔅᓴᖃᓗᐊᙱᑦᑐᖅ, 

ᑭᓯᐊᓂᓕ ᓈᒻᒪᑦᑐᒥᒃ ᓱᕈᓯᓛᓄᑦ ᑐᕌᖓᔪᒥᒃ ᐅᑉᐱᕆᔭᖃᖅᑯᑦ 

ᐱᒋᐊᕈᑕᐅᖃᑦᑕᕆᐊᔅᓴᖓᓂᒃ ᓱᕈᓯᕐᓂᑦ ᐱᓕᕆᔾᔪᑎᔅᓴᖃᖅᑎᑦᑎᓂᕐᒥᒃ 

ᖃᐅᔨᒪᔭᕆᐊᖃᖅᑕᖏᓐᓂᒃ ᓯᕗᒧᐊᑦᑎᐊᓂᐊᕐᖓᑕ ᐃᓕᓴᕕᒻᒧᑦ ᐃᓯᕈᑎᒃ, 

ᐊᒻᒪᓗ ᖁᕝᕙᓯᓐᓂᕐᓴᒥᒃ ᐱᐅᓯᖃᕐᓂᕐᒥᒃ ᐃᓅᓯᖏᓐᓂᒃ ᐃᓐᓇᐅᓕᕈᑎᒃ. 

ᖃᐅᔨᒍᑎᒥᓃᑦ ᑕᐃᒫᔅᓴᐃᓐᓇᖅ ᖃᐅᔨᓴᕈᑎᒥᓂᕐᒥ ᐅᐊᓐᓇᖓᓂ 

ᑭᐅᕈᓚᐃᓇ ᐊᔾᔨᒌᙱᓐᓂᖏᓐᓂᒃ ᑕᑯᔾᔪᑕᐅᓯᒪᔪᖅ 

ᐃᓗᓯᖏᓐᓂᒃ ᖃᓄᐃᓐᓂᐅᓯᒪᔪᑦ 53ᓂᑦ 21ᓂᒃ-ᐅᑭᐅᓕᓐᓂᑦ 

ᐱᖃᑕᒥᓂᕐᓂᑦ ᓱᕈᓯᓛᕐᓂᑦ ᐃᓕᓐᓂᐊᑎᑦᑎᓂᕐᒥ (ᑭᐅᕈᓚᐃᓇ 

ᐊᐱᓯᑎᐅᕆᐊᓐ ᐱᓕᕆᐊᖅ) ᓴᓇᔭᐅᓯᒪᔪᖅ ᐋᖅᑭᒋᐊᖅᑕᐅᖁᓪᓗᒍ 



172010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐃᓱᒪᔪᓐᓇᕐᓯᕙᓪᓕᐊᓂᖏᑦ ᐅᖃᕆᐅᕐᐸᓪᓕᐊᓂᖏᓪᓗ 51 

ᐳᓴᓐᑦᖏᑦ 21ᓂᒃ-ᐅᑭᐅᓖᑦ ᐱᖃᑕᐅᓯᒪᙱᑦᑐᑦ ᓱᓯᕈᓛᑦ 

ᐃᓕᓐᓂᐊᕐᓂᖏᓐᓂ ᐊᑯᓐᓂᖏᓐᓂ ᐊᕐᕌᒍᐃᑦ 1972 ᐊᒻᒪ 1977. 

ᑕᒪᕐᒥᒃ 103 ᐱᖃᑕᒥᓃᑦ ᓇᓗᓇᐃᖅᑕᐅᓚᐅᕐᓯᒪᔪᑦ ᐃᓱᒫᓗᓇᕐᓂᖏᓐᓂ 

ᐃᓕᓐᓂᐊᑎᐊᕐᓯᒪᙱᓗᐊᕐᓂᖏᓐᓄᑦ ᐱᒋᐊᓚᐅᖅᑎᓐᓇᒋᑦ ᖃᐅᔨᓴᕐᓂᕐᒥ. 

ᓱᕈᓰᑦ ᐱᕙᓪᓕᐊᓂᖏᑦ ᖃᐅᔨᓴᖅᑕᐅᓯᒪᔪᑦ ᐱᕙᓪᓕᐊᓂᖏᓐᓂ 

ᐊᒻᒪᓗ ᖃᐅᔨᒋᐊᖅᑕᐅᑲᓐᓂᖃᑦᑕᖅᑐᑎᒃ ᐅᑭᐅᖃᖅᑎᓪᓗᒋᑦ 

ᐃᒪᓐᓇᓂᑦ 12, 15, ᐊᒻᒪ 21. ᖃᐅᔨᓴᕐᓂᕐᒥ ᖃᐅᔨᔪᔪᑦ ᑭᐅᕈᓚᐃᓇ 

ᐊᐱᓯᑎᐅᕆᐊᓐ ᐱᓕᕆᐊᕐᒥ (ABC) ᓱᕈᓯᓛᕐᓂᑦ ᐃᓕᓐᓂᐊᑎᑦᑎᓂᕐᒥ 

ᐋᖅᑭᒋᐊᕐᓯᑎᑦᑎᕕᐅᑎᓐᓂᕐᖓᑕ ᐃᓗᓯᖏᓐᓂᒃ ᐊᒻᒪᓗ ᐱᐅᓯᖏᓐᓂᒃ 

ᐃᓱᒫᓗᓇᖅᑐᓂᑦ ᐸᓚᕐᓯᐅᒥᑎᑦᑎᔪᒥᓂᐅᓪᓗᑎᒃ ᐱᔾᔪᑕᐅᕙᑦᑐᓂᒃ 21ᓂᑦ 

ᐅᑭᐅᖃᓕᖅᑎᓪᓗᒋᑦ ᐱᖃᑕᐅᔪᒥᓃᑦ.55 

ᖃᐅᔨᓴᖅᑏᑦ ᖃᐅᔨᔪᒥᓃᑦ ᑕᐃᒃᑯᐊ ᐅᐸᖃᑦᑕᓂᙱᑦᑐᑦ 

ᓱᕈᓯᓕᕆᓂᕐᒧᑦ ᐃᓕᓐᓂᐊᑎᑦᑎᒍᑕᐅᔪᒧᑦ ᖃᐅᔨᔭᔅᓴᐅᓂᕐᖓᑕ 

ᓄᒫᓱᓐᓂᕐᓴᐅᖃᑦᑕᕐᓂᖏᓐᓂᒃ, ᐊᒻᒪᓗ 37 ᐳᓴᓐᖏᑦ ᓈᒻᒪᔪᔪᑦ 

ᖃᐅᔨᓴᕈᑕᐅᔪᓄᑦ ᒪᓕᒐᕐᓂᑦ ᖃᐅᔨᒪᔭᐅᔪᒧᑦ ᓄᒫᓱᓐᓂᕐᒧᑦ. ᓱᕈᓯᓕᕆᓂᕐᒥ 

ᐅᐸᖃᑦᑕᖅᑐᒥᓂᕐᓂᑦ, 26 ᐳᓴᓐᑦᖏᑦ ᖁᕝᕙᓯᓐᓂᖃᔪᒻᒪᑕ ᖁᕝᕙᓯᑦᑐᒧᑦ 

ᑎᑭᐅᒪᔪᒥᒃ ᖃᐅᔨᔭᐅᓇᓱᑦᑎᓪᓗᒋᑦ ᓄᒫᓱᓐᓂᕐᒥ ᐱᐅᓯᕆᔭᐅᓲᓂᑦ 

ᖃᐅᔨᒪᔭᐅᔪᒥᒃ ᓄᒫᓱᓐᓂᐅᓂᕋᖅᑕᐅᓲᒥᑦ.56 ᐱᓗᐊᖅᑐᒥᑦ, ᐊᑦᑎᐊᓂᖏᑦ 

ᑖᒃᑯᐊ ᐊᖏᕐᕋᒥ ᓈᒻᒪᖏᑦᑐᖅᑕᖃᖃᑦᑕᕐᓂᖓ ᐊᒻᒪᓗ ᓄᒫᓱᖃᑦᑕᓂᕐᒧᑦ 

ᐃᓱᒫᓗᓇᕈᓐᓇᕐᓂᖏᑦ ᐊᑐᕐᓯᒪᙱᒻᒪᑦ ᐃᓐᓇᓵᓄᑦ ᐱᖃᑕᐅᓯᒪᔪᓄᑦ 

ᐱᓕᕆᐊᕐᒥ ᐱᔾᔪᑎᒋᓪᓗᒍ, “ᐱᓕᕆᐊᖅ ᐊᑐᖅᑕᐃᓕᑎᑦᑎᓯᒪᒻᒪᑦ 

ᐊᑑᑎᓂᕆᓲᖏᓐᓂᒃ ᐱᔭᕆᐊᑐᔪᒃᑰᕈᑕᐅᓲᓂᑦ ᐊᖏᕐᕋᒥ.”57 ᐱᒻᒪᕆᐅᔪᑦ 

ᖃᐅᔨᔭᐅᒃᑲᓐᓂᓚᐅᕐᓯᔪᑦ ᖃᐅᔨᓴᕐᓂᕐᒥ ᐅᑯᐊ:

 • ᓱᕈᓰᑦ ᐱᖃᑕᒥᓃᑦ ᐃᑲᔫᒻᒥ ᐱᒋᐊᓕᕋᑖᕐᓂᖏᓐᓂ 

ᑐᑭᓯᕙᓪᓕᐊᓂᖏᓐᓂ ᖃᐅᔨᓴᐅᑎᓂᑦ ᐱᑦᑎᐊᕐᓯᒪᓂᕐᓴᐃᑦ 

ᓱᕈᓯᓛᓂᑦ 21ᓄᑦ ᐅᑭᐅᓕᓐᓄᑦ ᑎᑭᐅᒪᔪᓂᑦ. 

 • ᐃᓕᓐᓂᐊᕇᑦᑎᐊᖅᑐᑎᒃ ᑕᒪᒃᑮᓐᓂᒃ ᐅᖃᓕᒫᖃᑦᑕᓂᕐᒥᒃ 

ᓈᓴᐅᓯᕆᓂᕐᒥᓪᓗ ᖁᕝᕙᓯᓐᓂᕐᓴᐅᓯᒪᔪᖅ ᓱᕈᓰᑦ 

ᐃᓕᓐᓂᐊᕐᕕᒋᕙᑦᑕᖏᓐᓂ ᐱᒋᐊᙵᕐᓂᖏᓐᓂ ᑎᑭᑦᑐᒍ 

ᐃᓐᓇᓵᖑᓕᕐᓂᖏᓐᓄᑦ. 

 • ᐃᑲᔪᖅᑕᐅᓯᒪᔪᑦ ᓱᕈᓰᑦ ᐱᔭᕇᕐᓯᒪᔪᑦ ᐊᒥᓲᓂᕐᓴᐃᓂᑦ ᐊᕐᕌᒍᓂᑦ 

ᐃᓕᓐᓂᐊᕐᓂᓕᕆᓂᕐᒥ ᐊᒻᒪᓗ ᐃᓕᓐᓂᐊᕆᐊᕋᔪᓐᓂᕐᓴᐅᓯᒪᓪᓗᑎᒃ 

ᑎᓴᒪᓂᑦ-ᐊᕐᕌᒍᓂᑦ ᓯᓚᑦᑐᓴᕐᕕᒻᒥ. 

 • ᐃᑲᔪᖅᑕᐅᓯᒪᔪᑦ ᓱᕈᓰᑦ ᐅᑭᐅᖅᑯᖅᑐᓂᕐᓴᐅᓯᒪᒻᒪᑕ, ᐊᑯᓐᓈᕿᔪᒥᒃ 

ᑕᑯᓪᓗᒍ, ᕿᑐᕐᖓᖅᑖᕆᐅᖅᑎᓪᓗᒋᑦ. 

 • ᐃᓱᒪᒍᓐᓇᕐᓯᕙᓪᓕᐊᓂᖏᑦ ᐊᒻᒪᓗ ᐃᓕᓐᓂᐊᓂᕐᒥ ᐱᕚᓪᓕᕈᑎᖏᑦ 

ᑕᕝᕙᙵᑦ ᐃᓕᓐᓂᐊᓂᕐᒥ ᐱᓗᐊᖅᑐᒥ ᐱᐅᓂᕐᓴᐅᓲᖑᒻᒪᑕ 

ᑕᑯᓪᓗᒋᑦ ᐊᓯᖏᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᒍᑕᐅᓲᓂᑦ. 

 • ᐋᖅᑭᒋᐊᕐᓯᒪᔪᖅ ᐅᖃᐅᓯᓕᕆᓂᖅ ᐊᑑᑎᖃᑦᑎᐊᕐᓯᒪᕙᓗᑦᑐᖅ 

ᑐᑭᓯᐊᓕᕐᐸᓪᓕᐊᓂᖏᓐᓂᒃ ᖃᐅᔨᓴᐅᑎᓂᑦ ᖃᐅᔨᒍᑕᐅᓯᒪᔪᑦ 

ᑕᑯᓪᓗᒋᑦ. 

 • ᐊᓈᓇᐅᔪᑦ ᕿᑐᕐᖓᖏᑦ ᐱᖃᑕᐅᓯᒪᔪᑦ ᐃᓕᓐᓂᐊᓂᕐᒥ 

ᖁᕝᕙᓯᓐᓂᕐᓴᒥ ᐃᓕᓐᓂᐊᓂᕐᒥ ᐊᒻᒪᓗ ᐃᖅᑲᓇᐃᔭᕐᓂᕐᒥ 

ᖃᐅᔨᒪᔭᐅᔾᔪᑎᑖᕐᓯᒪᔪᑦ ᓴᓂᐊᓂ ᐊᓈᓇᐅᔪᑦ ᕿᑐᕐᖓᓖᑦ 

ᐃᓕᓐᓂᐊᖃᑕᐅᓐᓂᖏᑦᑐᓂᑦ. ᖃᐅᔨᒍᑕᐅᓯᒪᔪᑦ ᓇᓗᓇᐃᖅᑕᐅᔪᔪᑦ 

ᐃᓅᓱᑦᑐᓄᑦ ᐊᓈᓇᐅᔪᓄᑦ ᐊᑐᕐᓯᒪᓗᐊᕐᓂᖓᓂᒃ.58  

ᐱᐅᕆ ᓱᕈᓯᓛᓄᑦ ᐃᓕᓴᕕᒃ ᐊᒻᒪᓗ ABC ᐃᓕᓐᓂᐊᕋᔅᓴᐃᑦ ᓈᒻᒪᑦᑐᓂᒃ 

ᐊᑑᑎᓂᖃᕐᓯᒪᔪᑦ ᐱᔾᔪᑎᒋᓪᓗᒍ ᓱᕈᓰᑦ ᐃᓕᓐᓂᐊᕐᓯᒪᑦᑎᐊᖅᑐᓂᑦ 

ᐃᓕᓴᐃᔨᖃᕐᓯᒪᒻᒪᑕ ᓱᕈᓯᓕᕆᓂᕐᒥᒃ ᐃᓕᓐᓂᐊᕐᓯᒪᔪᓂᑦ. ᐱᐅᕆ 

ᓱᕈᓯᓛᓄᑦ ᐃᓕᓴᕕᒻᒥ ᖃᐅᔨᓴᐅᒻᒥ, ᐃᓕᓴᐃᔩᑦ ᐸᐃᑉᐹᖅᑖᕐᓯᒪᒻᒪᑕ 

ᐃᓕᓴᐅᔨᐅᓂᕐᒧᑦ ᐊᒻᒪᓗ ᓇᓗᓇᐃᒃᑯᑕᖅᑖᕐᓯᒪᓪᓗᑎᒃ ᑭᖑᓂᐊᒍᓪᓗ 

ᐊᑐᖁᔭᐅᓯᒪᔪᒥᒃ ᐃᓕᓐᓂᐊᕈᑕᐅᖁᔭᐅᓯᒪᔪᓂᑦ ᐊᑐᖅᑎᑦᑎᔪᓂᑦ ᓇᒻᒥᓂᖅ-

ᓴᓇᓯᒪᔭᖏᓐᓂᒃ ᐃᓕᓐᓂᐊᑎᑦᑎᔾᔪᑎᔅᓴᓂᑦ, ᐊᒻᒪᓗ ᐃᓕᓐᓂᐊᕐᓯᒪᓪᓗᑎᒃ 

ᐱᓕᒻᒪᔅᓴᕐᓯᒪᓪᓗᑎᓪᓗ ᐃᑲᔪᕐᓯᒪᓪᓗᑎᓪᓗ ᐊᑐᖃᑦᑕᓂᕐᒥᒃ 

ᐃᓕᓐᓂᐊᕋᔅᓴᓂᑦ.59 ᑕᒪᒃᑮᒃ ᐃᓕᓐᓂᐊᕋᔅᓵᒃ ᐱᔾᔪᑎᖃᕐᓯᒪᓗᐊᕐᒥᒻᒪᑦ 

ᑎᑭᐅᒪᓇᓱᐊᕐᓂᕐᒥᒃ ᕿᑐᕐᖓᓕᓐᓄᑦ ᐊᒻᒪᓗ ᐱᖃᓯᐅᔾᔭᐅᕙᑦᑐᑎᒃ 

ᓇᓕᒧᒋᔭᐅᓪᓗᑎᒃ ᑲᑐᔾᔨᖃᑕᐅᓪᓗᑎᒃ ᐃᓕᓐᓂᐊᕐᓂᖏᓐᓂ ᕿᑐᕐᖓᖏᑕ 

ᖃᐅᔨᖃᑎᒌᑉᐸᑦᑐᑎᒃ ᐊᑑᑎᓕᓐᓂᑦ ᐃᓕᓐᓂᐊᓂᕐᒥ ᑐᙵᕕᐅᔪᓂᑦ 

ᐱᓕᕆᔾᔪᓯᐅᕙᑦᑐᓂᓪᓗ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ18

ᐃᓄᑦᑎᑐᑦ ᐃᓕᓐᓂᐊᕐᓂᖅ

ᐃᓄᐃᑦ ᐱᔭᕆᐊᑐᔪᐊᓗᒃᑰᖃᑦᑕᕐᖓᑕ ᒫᓐᓇ ᐃᓕᓐᓂᐊᕈᑎᒋᕙᑦᑕᖓᑎᒍᑦ: 

ᖃᓪᓗᓈᑎᑐᑦ ᐃᓕᓴᒋᐊᖃᓕᕐᐸᑦᑐᑎᒃ ᓯᕗᓪᓕᐅᓕᖅᑐᓂ ᐅᖃᐅᓯᕐᒥᒃ 

ᐊᒻᒪᓗ ᐃᓕᖅᑯᓯᕆᙱᑕᖏᓐᓂᓪᓗ ᐊᑐᕆᐊᖃᓕᕐᐸᑦᑐᑎᒃ ᕿᑐᕐᖓᕗᑦ 

ᐱᔭᕇᕐᓯᑎᐊᕐᓂᐊᕐᖓᑕ ᖃᓪᓗᓈᑎᑑᖅᑐᓂᑦ ᐃᓕᓴᕕᓐᓂᑦ, ᐅᕝᕙᓘᓐᓃᑦ 

ᐊᖏᕐᓯᒪᒋᐊᖃᓕᕐᐸᑦᑐᑎᒃ ᒫᓐᓇ ᐋᖅᑭᓯᒪᔪᓄᑦ, ᐅᖃᐅᓯᕐᒥᒃ 

ᖃᐅᔨᒪᔭᕆᐊᖃᕐᓂᖅ ᑕᒪᒃᑮᓐᓂᒃ ᐅᖃᐅᓰᓐᓂᒃ ᑲᔪᓯᑦᑎᐊᕈᑕᐅᖃᑦᑕᕋᓂ 

ᓱᕋᐃᓂᖓᓄᑦ ᐃᓕᓐᓂᐊᕈᑕᐅᔭᕆᐊᓕᐅᑉ, ᐊᓐᓇᐅᒪᔭᕆᐊᖃᕐᓂᖓᓄᓪᓗ 

ᐅᖃᐅᓯᑦᑕ ᐃᓕᖅᑯᓯᑦᑕᓗ, ᐊᒻᒪᓗ ᑕᒪᕐᒥᒃ ᐃᓗᓯᕗᑦ ᐃᓅᓯᕗᓪᓗ 

ᓄᓇᓕᑦᑎᓐᓂ. 

ᐅᖃᐅᓯᓕᕆᔨ ᓗᐃ ᔮᒃ-ᑐᕋᐃ ᑕᐃᒫᔅᓴᐃᓐᓇᖅ ᐅᖃᕐᓯᒪᔪᖅ 

ᖃᐅᔨᓇᓱᐊᕈᑎᒋᔪᔭᖏᓐᓂ, ᖃᐅᔨᓪᓗᓂ, “ᐅᖃᐅᓰᑦ ᑐᑭᖏᓪᓗ 

ᑕᒪᕐᒥᓕᒫᐸᓗᒃ [ᐃᓄᑦᑎᑐᑦ ᐅᖃᓲᑦ] ᑭᒃᑯᑐᐃᓐᓇᐃᑦ ᐅᑭᐅᓖᒃ 30 ᑐᖔᓂ 

35ᓄᑦ ᓇᓗᓇᐃᕐᓯᒐᔪᑦᑐᑦ ᒫᓐᓇᓕᓴᖅᑎᑐᑦ ᐃᓅᓯᖏᓐᓂᒃ ᒫᓐᓇᓕᓴᖅᑎᑐᑦ 

ᓄᓇᓕᖏᓐᓂ ᖃᓪᓗᓈᑎᑐᑦ, ᐱᔾᔪᑎᒋᓪᓗᒍ ᓈᒻᒪᑦᑐᖅ ᖃᓪᓗᓈᑎᑐᑦ 

ᐅᖃᐅᓯᖅ ᐃᓕᓐᓂᐊᖅᑎᑕᐅᔾᔪᑎᒋᓯᒪᒻᒪᔾᔪᒃ.”62

ᐃᓄᐃᑦ ᓇᓕᒧᒋᔭᐅᓪᓗᑎᒃ ᑲᑐᔾᔨᖃᑎᒋᔭᐅᖃᑦᑕᖏᒻᒪᑕ 

ᐃᓕᓴᕕᒻᒥ ᐱᒻᒪᕆᐊᓗᓐᓂᒃ ᑐᑭᑖᕈᑎᖃᖃᑦᑕᓂᕐᒥᒃ ᐃᓕᓴᕕᒻᒥ 

ᐃᓕᓐᓂᐊᑎᑦᑎᔾᔪᑕᐅᓂᐊᖅᑐᓂᒃ, ᐊᒻᒪᓗ ᑕᐃᒪᙵᓕᒫᖅ, ᐃᓄᐃᑦ 

ᑐᑭᓯᑎᑦᑎᓇᓱᖃᑦᑕᕐᓯᒪᔪᑦ ᑕᒪᓐᓇ ᕿᓄᖓᔾᔪᑕᐅᒻᒪᑦ ᐊᒻᒪᓗ 

ᐃᑉᐱᒋᔭᐅᑦᑎᐊᖏᔾᔪᑕᐅᒻᒪᑦ. ᑐᑭᓯᓇᕐᓂᕐᐹᖅ ᓇᓗᓇᐃᖅᑕᐅᓯᒪᔪᖅ 

ᑭᒃᑯᑐᐃᓐᓇᕐᓄᑦ ᐃᓱᒫᓘᑕᐅᔪᖅ ᓴᖅᑭᕐᓯᒪᔪᖅ 2009ᒥ ᓄᓇᕗᑦ 

ᒐᕙᒪᒃᑯᖏᑦ ᑳᓐᑐᕌᒃᓯᓚᐅᕐᓯᒪᒻᒪᑕ ᓄᐊᔅ ᓯᑲᐃ ᑐᓴᕆᐊᕐᕕᖃᖅᑎᓂᑦ 

ᑲᒪᒋᔭᖃᖁᓪᓗᒋᑦ ᓈᒪᔪᒥᒃ ᕿᒥᕐᕈᓂᕐᒥ (ᖃᓄᒃᑲᓐᓂᖅ?: ᓄᓇᕗᑦ 

ᒐᕙᒪᒃᑯᑦ ᖃᓄᐃᓐᓂᖏᓐᓂᒃ ᑐᓴᖅᑎᑦᑎᒋᐊᕈᑦ) ᐊᑑᑎᓂᖏᓐᓂᒃ 

ᒐᕙᒪᒃᑯᑦ ᐱᓕᕆᐊᖏᑦ ᐱᔨᑦᑎᕋᐅᑎᒋᕙᑦᑕᖏᓪᓗ. ᑐᓴᕆᐊᕐᕕᖃᖅᑏᑦ 

ᐃᓄᓕᒫᖅᑎᑎᓪᓗᑎᒃ ᑲᑎᒪᑎᑦᑎᖃᑦᑕᔪᔪᑦ ᐊᒻᒪᓗ ᐊᐱᕐᓱᖃᑦᑕᔪᔪᑦ 

ᓄᓇᕗᒥ 25ᓂᑦ ᓄᓇᓕᓐᓂᑦ ᐊᒻᒪᓗ ᓴᖅᑭᑎᑦᑎᔪᔪᑦ ᓇᒧᑐᐃᓐᓇᖅ 

ᖃᕋᓴᐅᔭᒃᑯᑦ ᖃᐅᔨᓴᕈᑎᖓᓐᓂᒃ, ᐃᓱᐊᓂ ᑎᓕᐅᕆᓪᓗᑎᒃ 

ᐃᓱᒪᒋᔭᐅᔪᓂᑦ ᑐᓴᕈᒪᓂᕋᖅᑐᑎᒃ 2,100ᓂᑦ ᓄᓇᕗᒥᐅᓂᑦ. ᐱᔾᔪᑎᒋᓪᓗᒍ 

ᐃᓕᓐᓂᐊᕐᓂᓕᕆᓂᖅ, ᓄᐊᔅ ᓯᑲᐃ ᑐᓴᕆᐊᕐᕕᖃᖅᑏᑦ ᑐᓴᖅᑎᑦᑎᔪᔪᑦ: 

ᓄᓇᕗᒻᒥᐅᑦ ᐅᕙᑦᑎᓐᓄᑦ ᐅᖃᔪᔪᑦ ᑭᒃᑯᑐᐃᓐᓇᕐᓄᑦ 

ᑐᕌᖓᔪᑦ ᐃᓕᓴᕕᖏᑦ ᐊᑑᑎᖃᕈᓐᓃᕐᖓᑕ ᓈᒻᒪᑦᑐᒥᒃ 

ᐃᓕᓐᓂᐊᑎᑦᑎᒍᑎᖃᖃᑦᑕᕈᓐᓃᕐᖓᑕ ᐅᐸᓗᖓᐃᔭᐅᑕᐅᖃᑦᑕᓂᐊᖅᑐᒥᒃ 

ᐃᓅᓱᑦᑐᖁᑎᑦᑎᓐᓄᑦ ᓯᕗᒧᐊᑦᑎᐊᕈᑎᔅᓴᖏᓐᓂᒃ 

ᐃᖅᑲᓇᐃᔮᖃᓛᕐᓂᐊᓂᕐᒧᑦ ᐅᕝᕙᓘᓐᓃᑦ ᓯᓚᑦᑐᓴᕐᕕᓐᓄᑦ 

ᐃᓕᓐᓂᐊᕆᐊᓛᕐᓂᐊᓂᕐᒧᑦ ᐱᓕᒻᒪᔅᓴᕆᐊᖅᑐᓛᕐᓂᒧᓪᓗ. 

ᐃᓱᒫᓘᑎᖃᓪᓚᕆᑦᑐᑦ ᐱᓕᕆᔪᓐᓇᕐᓂᖏᓐᓂᒃ ᓄᓇᓖᑦ 

ᐃᓚᒋᔭᐅᖃᑦᑕᓂᐊᖅᑎᓪᓗᒋᑦ ᐊᐅᓚᑦᑎᓂᕐᒥᒃ ᐃᓕᓐᓂᐊᕐᓂᓕᕆᓂᕐᒥᒃ, 

ᑐᕌᖓᑦᑎᐊᖅᑐᓂᒃ ᐃᓕᓐᓂᐊᑎᑦᑎᒍᑎᖃᖃᑦᑕᕆᐊᖃᕐᓂᖏᓐᓂᒃ, 

ᐃᓕᓐᓂᐊᑎᑦᑎᔾᔪᑕᐅᖃᑦᑕᕐᓂᖓᓂᒃ ᐃᓄᑦᑎᑐᑦ, ᓈᒻᒪᒋᐊᖃᕐᓂᖏᓐᓂᒃ 

ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᑎᒍᑕᐅᕙᑦᑐᑦ, 

ᐃᓚᓕᐅᔾᔨᓯᒪᔭᕆᐊᖃᕐᓂᖅ ᐃᓄᐃᑦ ᐃᓕᖅᑯᓯᖓᓐᓂᒃ 

ᐃᓕᓐᓂᐊᑎᑦᑎᔾᔪᑎᒋᕙᑦᑕᖏᓐᓄᑦ, ᐊᒥᓱᐊᓗᐃᑦ 

ᓄᖅᑲᑐᐃᓐᓇᖃᑦᑕᕐᓂᖏᓐᓂᒃ, ᐅᐸᖃᑦᑕᖏᓐᓂᕐᒥᒃ, ᐃᓅᓯᕐᒨᖓᔪᓂᑦ 

ᐊᑐᖅᑎᑦᑎᒋᐊᒃᑲᓂᕆᐊᖃᕐᓂᕐᒥᒃ, ᐃᓅᓯᓕᕆᔨᖃᑦᑎᐊᖏᓐᓂᖅ 

ᐃᓕᓴᕕᓕᒫᐸᓗᓐᓂᑦ, ᐊᒻᒪᓗ ᐃᓕᓐᓂᐊᑎᑦᑎᔾᔪᑎᔅᓴᓂᑦ ᓱᕈᓯᕐᓄᑦ 

ᐊᔾᔨᓕᐅᒐᖓ ᐲᔭᐃ ᐊᕿᐊᕈᖅ - ᓇᑲᓱᒃ ᐃᓕᓐᓂᐊᕕᒻᒥ ᐃᓄᒃᑎᑐᑦ ᐃᓕᓴᐃᔨ 
ᒥᐊᓕ ᐊᑯᒪᓕᒃ ᑲᔪᖏᖅᓴᐃᔪᖅ ᐃᓕᓐᓂᐊᖅᑎᖁᑎᒥᓂᒃ ᐅᖃᓕᒪᖃᑦᑕᖁᓪᓗᒋᑦ 
ᐃᓄᒃᑎᑐᑦ ᐅᖃᓕᒪᒋᐅᕐᓴᑎᓪᓗᒋᑦ ᐃᓄᐃᑦ ᓵᖓᓂ ᐱᖕᒪᕆᐅᑎᑕᒥᓂᒃ.

ᖃᓪᓗᓈᑎᑐᑦ ᐅᖃᐅᓯᓪᓗᐊᑕᐅᕙᒻᒪᑦ ᐃᓕᓐᓂᐊᑎᑦᑎᓂᕐᒥ 

ᑕᒪᐃᓐᓂᓕᒫᑦᑎᐊᐸᓗᒃ ᐃᓕᓐᓂᐊᕐᕕᐅᕙᑦᑐᓂᑦ ᑐᖏᓕᕇᓂᑦ ᓄᓇᕗᒥ, 

ᐃᓄᑦᑎᑐᑦ ᐅᖃᐅᓯᓪᓚᑦᑖᕆᔭᐅᒐᓗᐊᖅᑎᓪᓗᒍ 83 ᐳᓴᓐᑦᖏᓐᓄᑦ 

ᐃᓄᓐᓄᑦ, ᐊᒻᒪᓗ 70 ᐳᓴᓐᑦᖏᓐᓄᑦ ᓄᓇᕗᒥᐅᓄᑦ.60 ᐃᓄᑦᑎᑐᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐊᑐᐊᕐᓯᔾᔪᑎᒥᒃ ᐱᑕᓕᒃ ᓄᓇᓕᓕᒫᐸᓗᓐᓂᑦ 

ᐱᒋᐊᕐᐸᑦᑐᑎᒃ ᒥᑭᔫᑕᐅᓂᕐᐹᖏᓐᓂ ᖁᕝᕙᓯᓐᓂᓕᓐᓄᑦ 3ᒧᑦ 

4ᒧᓪᓘᓐᓃᑦ, ᑭᓯᐊᓂ ᑕᒪᒃᑯᐊ ᐃᓕᓐᓂᐊᖅᑏᑦ ᐊᔾᔨᒋᙱᕕᐅᑎᑦᑕᖓᓂᒃ 

ᐃᓕᓐᓂᐊᕆᐊᖃᓯᑳᓪᓚᐸᑦᑐᑎᒃ ᖃᓪᓗᓈᑎᑐᑦ ᐃᓕᓐᓂᐊᕐᑎᑕᐅᓕᕋᐃᒐᒥᒃ 

ᐊᒻᒪᓗ ᐃᓄᑦᑎᑐᑦ ᐃᓕᓐᓂᐊᕋᔅᓴᑐᐃᓐᓇᐅᓕᕐᐸᑦᑐᓂ. ᒪᓕᑦᑐᒍ 

ᐅᖃᐅᓯᓕᕆᔨ ᐄᐊᓐ ᒫᑎᓐ, ᒫᓐᓇ ᐱᓕᕆᔾᔪᓯᐅᕙᑦᑐᖅ ᐃᓄᑦᑎᑐᑦ 

ᐃᓕᓐᓂᐊᑎᑦᑎᓂᕐᒥ ᐃᓕᓐᓂᐊᓕᕋᑖᖅᑐᓂᑦ ᑭᖑᓂᐊᒍᑦ 

ᐃᓕᓐᓂᐊᕆᐊᖃᓯᑳᓪᓚᐸᑦᑐᑎᒃ ᖃᓪᓗᓈᑎᑐᑦ, “ᐃᓇᖐᖃᑦᑕᕐᖓᑦ ᓱᕈᓯᐅᑉ 

ᐅᖃᐅᓯᓪᓚᑦᑖᖓᓂᒃ ᐃᓕᑦᑎᐊᖅᑐᑯᓘᖃᑦᑕᕋᑎᒃ ᐅᖃᐅᓯᖅᑖᑲᓐᓂᖓᓂᒃ, 

ᐊᒻᒪᓗ ᑕᒪᒃᑮᓐᓂᒃ ᐅᖃᐅᓰᓐᓂᒃ ᐃᓕᑉᐸᓪᓕᐊᑎᑦᑎᙱᖔᖅᑐᑎᒃ 

ᖁᕝᕙᓯᓐᓂᕐᐹᖓᓄᑦ, ᐊᒥᓱᐊᕐᑎᕐᑐᐊᓘᓪᓗᓂ ᓇᓪᓕᐊᒃ ᐅᖃᐅᓰᒃ 

ᐃᓕᑕᐅᓗᐊᖃᑦᑕᖏᑦᑑᒃ ᐃᓕᑕᐅᑦᑎᐊᕆᐊᖃᕋᓗᐊᖅᑎᓪᓗᒋᒃ.”61 



192010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐃᓕᓐᓂᐊᖅᑎᑕᐅᑦᑎᐊᓂᕐᓴᐅᒋᐊᖃᕐᐸᑦᑐᓂᑦ. ᐅᕙᑦᑎᓐᓄᑦ ᐅᖃᕐᓯᒪᔪᑦ 

ᐊᒥᓱᑦ ᓱᕈᓰᑦ ᓄᓇᕗᒥ ᐃᓕᓐᓂᐊᕆᐊᖃᑦᑕᕐᖓᑕ ᑳᑦᑐᑎᒃ.63

ᐋᖅᑮᓂᖅ ᑕᒪᑐᒥᖓ ᓈᒻᒪᖏᓐᓂᐅᔪᒥᒃ 

ᑕᑎᒋᖃᑦᑕᐅᑎᔪᓐᓇᕐᓯᕙᓪᓕᐊᓗᑎᒃ ᓄᓇᓖᑦ ᐃᓕᓴᕖᓪᓗ ᑐᕌᒐᐅᕗᖅ 

ᐃᓄᓐᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᑎᒍᒥᐊᖅᑎᐅᖃᑕᐅᔪᓄᑦ 

ᓇᓗᓇᐃᖅᑕᐅᓯᒪᔪᒧᑦ ᑐᙵᕕᐅᓂᕋᖅᑕᐅᓪᓗᓂ ᑲᔪᓯᑦᑎᐊᕈᓐᓇᕐᓂᖓᓄᑦ 

2011ᒥ ᑲᓇᑕᒥ ᑐᑭᒧᐊᒍᑎᔅᓴᓕᐊᖑᓯᒪᔪᓂᑦ ᐃᓄᓐᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ. ᒥᐊᓕ ᓴᐃᒪᓐ, ᐃᔅᓯᕙᐅᑕᖅ 

ᑲᓇᑕᒥ ᑲᑎᒪᔨᕋᓛᕐᓄᑦ ᐃᓄᓐᓂᑦ ᐃᓕᓐᓂᐊᑎᑦᑎᖃᑦᑕᕐᓂᒧᑦ, 

ᐅᖃᐅᔾᔨᒋᐊᕐᓯᒪᔪᖅ ᓇᓗᓇᐃᕐᓯᒋᐊᕈᑎᖏᓐᓂ ᑐᑭᒧᐊᒍᑎᔅᓴᐃᑦ 

ᑕᐃᒃᑯᐊ, “ᑕᑎᒋᔭᔅᓴᐅᓕᒃᑲᓐᓂᕈᒪᓂᐊᕈᑦᑕ ᕿᑐᕐᖓᓕᓐᓄᑦ 

ᐋᓐᓂᖅᑕᐅᓯᒪᓪᓚᕆᑦᑐᓄᑦ ᓇᒻᒥᖅᓂᖅ ᐃᓕᓴᕕᒻᒥ ᐊᑐᕐᓯᒪᔭᖏᑦ 

ᐱᔾᔪᑎᒋᓪᓗᒋᑦ, ᐃᓕᓐᓂᐊᕐᓂᓕᕆᕕᓕᐅᕆᐊᖃᕐᓂᐊᖅᑐᒍᑦ 

ᑐᙵᕕᖃᑦᑎᐊᖅᑐᒥᒃ ᐃᓄᐃᑦ ᐃᓕᖅᑯᓯᖓᓐᓂᒃ, ᑕᐃᔅᓱᒪᓂᓕᓴᕐᓂᑦ 

ᐊᒻᒪᓗ ᓯᓚᕐᔪᐊᕐᒥ ᑕᑯᓐᓈᕈᓯᕐᒥᑦ, ᐊᒻᒪᓗ ᐃᑉᐱᒋᔭᖃᑦᑎᐊᕐᓗᑎᒃ 

ᐱᐅᓯᕆᕙᑦᑕᖏᓐᓂᒃ ᐊᖏᔪᖅᑳᕆᔭᐅᔪᑦ (ᕿᑐᕐᖓᓖᑦ).”64ᐃᓕᓴᕖᑦ 

ᐊᖏᕐᓯᒪᔭᕆᐊᓖᑦ ᑲᒪᒋᔭᔅᓴᒫᖓᓐᓂᒃ ᐊᐅᓚᔾᔭᐃᒋᐊᕐᓂᕐᒥᒃ 

ᐃᓕᓐᓂᐊᕐᓂᓕᕆᓂᕐᒥᒃ ᐋᖅᑭᒋᐊᕐᓯᓂᕐᒥᒃ ᐊᒻᒪᓗ ᐱᕙᓪᓕᐊᑎᑦᑎᓗᑎᒃ 

ᑕᑎᒋᔭᔅᓴᐅᓂᖏᓐᓂᒃ ᐱᔾᔪᑎᒋᓪᓗᒍ ᐊᖏᔪᖅᑳᕆᔭᐅᔪᑦ 

ᐊᑑᑎᖃᕐᓗᑎᒃ ᐱᖃᑕᐅᓯᒪᙱᑦᑐᑦ ᐋᖅᑭᔅᓱᐃᖃᑕᐅᓂᕐᒥᒃ 

ᓄᓇᕗᒥ ᐃᓕᓐᓂᐊᑎᑦᑎᔾᔪᓯᐅᖃᑦᑕᓂᐊᖅᑐᒥᒃ, ᐊᒻᒪᓗ 

ᐊᒥᓱᐊᖅᑎᖅᑐᑎᒃ ᑕᒪᑐᒪ ᖃᓄᐃᑎᑦᑎᓂᕆᕙᑦᑕᖓᓂᒃ 

ᐊᖏᕐᓯᓯᒪᖃᑦᑕᓕᖅᑐᑦ ᐃᓕᓐᓂᐊᕐᓂᓕᕆᓂᕐᒥᒃ ᓈᒻᒪᖏᓐᓂᐅᔪᒥᒃ, 

“ᐱᐅᓯᐅᒻᒫᕐᓯᒪᔫᔮᑐᐃᓐᓇᓕᖅᑐᑎᒃ.”65 

ᐅᑕᖅᑭᑯᑖᒃᑲᓐᓂᑐᐃᓐᓇᖅᑲᑕ ᓄᓇᕗᑦ ᒐᕙᒪᒃᑯᖏᑦ 

ᐊᐅᓚᔾᔭᐃᒋᐊᕋᓱᓐᓂᕐᒥᒃ ᑲᓲᒪᙱᓐᓂᖓᓂᒃ ᑲᓱᖅᑎᑦᑎᒋᐊᕐᓂᕐᒥᒃ 

ᐃᓕᓴᕖᑦ ᐃᓚᒌᓪᓗ ᑕᑯᑎᑦᑎᒋᐊᕐᓗᑎᒃ ᐱᓕᕆᓂᖏᓐᓂ ᓂᐱᖃᐅᑎᖏᑦ 

ᐃᓄᐃᑦ ᕿᑐᕐᖓᓖᑦ ᓄᓇᓖᓪᓗ ᐊᑑᑎᖃᕐᓂᖏᓐᓂᒃ ᐱᔾᔪᑎᒋᓪᓗᒋᑦ 

ᐋᖅᑭᔅᓱᐃᓂᖅ ᓄᓇᕗᒥ ᐃᓕᓐᓂᐊᕐᓂᓕᕆᔾᔪᓯᐅᖃᑦᑕᓂᐊᖅᑐᒥᒃ, 

ᐊᑯᓂᓗᑕᐅᑐᐃᓐᓇᓂᐊᖅᑐᖅ ᐃᓕᓐᓂᐊᕐᕕᐊᓗᒻᒥ ᓯᓚᑦᑐᓴᕐᕕᔾᔪᐊᕐᒥᓗ 

ᐱᔭᕇᕐᐊᑦᑐᑦ ᐊᒥᓲᓂᖏᑦ ᐋᖅᑭᒋᐊᕋᓱᓐᓂᖏᓐᓂ, ᐊᒻᒪᓗ 

ᐊᑯᓂᓗᑕᑐᐃᓐᓇᓂᐊᖅᑐᖅ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ 

ᐱᔭᕆᐊᖃᖅᑎᓪᓗᒋᑦ ᐱᔭᕇᕐᓯᔾᔪᑎᒋᓂᐊᖅᑕᖏᓐᓂᒃ ᐊᒻᒪᓗ 

ᓇᓗᓇᐃᒃᑯᑕᖅᑖᕈᑎᒋᓂᐊᖅᑕᖏᓐᓂᒃ ᐃᓕᓴᐃᔨᐅᓂᕐᒧᑦ ᐊᒻᒪᓗ ᐃᓕᓴᕕᒻᒥ 

ᐊᖏᔪᖅᑳᖑᓂᕐᒧᑦ ᓄᓇᕗᑦ ᐃᓕᓴᕕᖏᓐᓂ, ᐊᑐᐊᒐᓕᐅᖅᑎᐅᓂᕐᒧᑦ 

ᒐᕙᒪᒃᑯᑦ ᐊᓪᓚᕝᕕᖏᓐᓂ, ᐊᒻᒪᓗ ᐋᓐᓂᐊᓯᐅᖅᑎᐅᓂᕐᒧᑦ ᓘᑦᑖᖑᓂᕐᒧᓪᓗ 

ᓄᓇᕗᒥᑦ ᐋᓐᓂᐊᕕᖏᓐᓂ.

ᑲᔪᓯᑎᑦᑎᓂᖅ ᐃᓄᓐᓄᑦ-
ᑐᕌᖓᔪᒥᒃ ᐃᓕᓐᓂᐊᕐᓂᓕᕆᓂᕐᒥᒃ 
ᓄᓇᕗᒥ

2008ᒥ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᐊᒻᒪᓗ ᐃᓄᑦᑎᑐᑦ ᐅᖃᐅᓯᕐᒥᒃ 

ᓴᐳᔾᔨᓂᕐᒧᑦ ᒪᓕᒐᖅ ᐱᖃᓯᐅᔾᔨᓯᒪᒻᒪᑕ ᐅᖃᒻᒪᕆᒍᑕᐅᓯᒪᔪᓂᑦ 

ᓱᓕᕗᖔᕈᑕᐅᓯᒪᔪᓂᑦ ᑲᔪᓯᑎᑦᑎᓛᕐᓂᐊᕐᓂᖏᓐᓂᒃ ᒪᕐᕉᓐᓂᒃ 

ᐅᖃᐅᓰᓐᓂᒃ ᐃᓄᑦᑎᑐᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᖁᕝᕙᓯᓐᓂᓕᓐᓂᑦ 

ᒥᑭᔫᑕᐅᓂᕐᐹᓂᑦ-12ᒧᑦ 2019 ᖃᓂᒋᔮᓂ ᒪᓕᑦᑐᒋᑦ ᐱᔪᒪᓯᒪᔭᖏᑦ ᐃᓄᐃᑦ. 

ᖁᓚᕐᓇᖅᑐᖅ ᑲᔪᓯᑎᑦᑎᔪᓐᓇᕐᓂᐊᕋᓗᐊᕐᒪᖔᑕ ᓄᓇᕗᑦ ᒐᕙᒪᒃᑯᖏᑦ 

ᑖᔅᓱᒥᖓ ᑐᕌᒐᔅᓴᓕᐊᖑᓯᒪᔪᒥᒃ ᐱᔾᔪᑎᒋᓪᓗᒍ ᐊᒥᓲᓂᕐᓴᐃᑦ ᐃᓕᓴᐃᔩᑦ, 

ᐃᓕᓴᕕᒻᒥ ᐊᖏᔪᖅᑳᑦ, ᐊᒻᒪᓗ ᐃᓕᓴᕕᒻᒥ ᐊᐅᓚᓂᖏᓐᓂ ᐊᐅᓚᑦᑎᔩᑦ 

ᖃᓪᓗᓈᖑᒻᒪᑕ, ᖃᓪᓗᓈᑎᑐᐃᓐᓇᕐᓗ ᐅᖃᓲᖑᓪᓗᑎᒃ.66 ᑐᑭᓯᓇᙱᑦᑐᑦ 

ᐅᖃᐅᓰᑦ ᐊᑐᖅᑕᐅᖃᑦᑕᑎᓪᓗᒋᑦ ᓇᓗᓇᐃᕐᓯᔾᔪᑕᐅᓪᓗᑎᒃ ᐃᓄᐃᑦ 

ᐅᖃᐅᓯᕐᒧᑦ ᐱᔪᓐᓇᐅᑎᖏᑦ ᑖᒃᑯᓇᓂ ᒪᓕᒑᓐᓂᒃ ᐱᔾᔪᑎᔅᓴᑲᓐᓂᐅᒻᒪᑦ 

ᐊᐱᖅᑯᑎᖃᕐᓂᕐᒧᑦ ᑲᔪᓯᑎᑦᑎᒍᓐᓇᓂᐊᕐᒪᖔᑕ. ᐅᖃᐅᓯᖅᑖᒃ 

ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᕐᓂᓕᕆᓂᖅ ᐊᒻᒪᓗ ᐅᖃᐅᓯᖅ 

ᐃᓕᓐᓂᐊᑎᑦᑎᔾᔪᑕᐅᖃᑦᑕᓂᐊᖅᑐᖅ ᐊᑐᖅᑕᐅᓯᒪᒻᒪᑎᒃ ᑎᑎᕋᕐᓯᒪᓂᖓᓂ 

23ᒥ (“ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᕐᓂᓕᕆᔾᔪᑎᖃᕐᓂᖅ”) 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥ ᐊᒻᒪᓗ ᑎᑎᕋᕐᓯᒪᓂᖓᓂ 

8ᒥ (“ᐃᓄᑦᑎᑐᑦ ᐅᖃᐅᓯᕐᒥᒃ ᐃᓕᓐᓂᐊᑎᑦᑎᔾᔪᑎᖃᕐᓂᖅ”) 

ᐃᓄᑦᑎᑐᑦ ᐅᖃᐅᓯᕐᒥᒃ ᓴᐳᔾᔨᓂᕐᒧᑦ ᒪᓕᒐᕐᒥ. ᑖᒃᑯᐊ ᑐᑭᖏᒃ 

ᑐᑭᓯᓇᕐᓯᑎᑕᐅᑦᑎᐊᕐᓯᒪᙱᒻᒪᑎᒃ ᑲᔪᓯᑎᑕᐅᔭᕆᐊᖃᓛᕐᓂᖏᓐᓂᒃ 

ᐱᔪᓐᓇᐅᑏᑦ ᑖᒃᑯᓇᓂ ᒪᓕᒑᓐᓂᒃ, ᐱᔭᕆᐊᑐᔾᔪᑎᖓ ᐃᓕᓐᓂᐊᖅᑎᓂᑦ 

ᒪᕐᕉᓐᓂᒃ ᐅᖃᐅᓯᖃᓛᕋᓗᐊᕐᒪᖔᑕ ᐱᔮᕇᕈᑎᒃ. 

ᓈᒪᔪᒥᒃ ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᑎᓂᖅ ᐃᒪᐃᑦᑑᒻᒪᑦ ᒪᕐᕉᒃ 

ᐅᖃᐅᓰᒃ ᐊᑐᖅᑕᐅᑎᓪᓗᒋᑦ ᐊᖅᑯᑕᐅᓪᓗᑎᒃ ᐃᓕᓐᓂᐊᑎᑦᑎᓂᕐᒧᑦ 

ᑕᒪᕐᒥᒃ ᐃᓕᓐᓂᐊᕋᔅᓴᐅᕙᑦᑐᓂᑦ, ᐊᒻᒪᓗ ᐃᓕᓐᓂᐊᖅᑏᑦ 

ᐱᕙᓪᓕᐊᔪᓐᓇᕐᓯᖁᓪᓗᒋᑦ ᑕᒪᕐᒥᒃ ᐃᓕᓯᒪᔭᕆᐊᓕᖏᓐᓂᒃ ᑕᒪᒃᑮᓐᓂᒃ 

ᐅᖃᐅᓰᓐᓂᒃ ᑕᒪᐃᓐᓂᓕᒫᑦᑎᐊᖅ, ᐱᔭᕇᖅᑲᑕ ᐃᓱᒪᒍᓐᓇᕆᐊᖃᕋᔭᕐᖓᑕ 

ᓇᓗᓇᐃᕐᓯᑦᑎᐊᕈᓐᓇᕐᓗᑎᓪᓗ ᓇᓪᓕᐊᓐᓂᑐᐃᓐᓇᖅ ᐅᖃᐅᓰᓐᓂᒃ 

ᒪᕐᕉᓐᓂᒃ ᓇᒻᒥᓂᕐᓱᕐᓗᑎ.67 ᓄᓇᕗᑦ ᑐᙵᕕᒃᑯᑦ ᓇᓗᓇᐃᕐᓯᑲᓐᓂᖅᑐᑦ 

ᖃᓄᐃᓕᖓᓂᑦᑎᓐᓂᒃ ᑕᐃᒪᐃᓕᖓᑎᓪᓗᒍ ᐃᓕᓐᓂᐊᖅᑎᓄᑦ ᑕᒪᒃᑮᓐᓂᒃ 

ᐃᓄᑦᑎᑐᑦ ᖃᓪᓗᓈᑎᑐᓪᓗ ᐅᖃᓲᕈᖁᓂᐊᕈᑦᑎᒍ, 80 ᐳᓴᓐᑦᖏᑦ 

ᒥᑭᔫᑕᐅᓂᕐᐹᓂᑦ-12ᒧᑦ ᐅᖃᐅᓯᕐᒥᒃ ᐃᓕᓐᓂᐊᖅᑎᑕᐅᖃᑦᑕᕆᐊᖃᕋᔭᖅᑐᑦ 

ᐃᓄᑦᑎᑐᑦ ᐊᒻᒪᓗ 20ᖏᑦ ᖃᓪᓗᓈᑎᑐᑦ ᐅᐃᕖᑎᓪᓗ.68 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ20

ᐊᑐᓕᖁᔨᔾᔪᑎᖃᖅᑐᒍᑦ ᐋᖅᑭᒋᐊᖅᑕᐅᖁᓪᓗᒍ ᑎᑎᕋᕐᓯᒪᓂᖓ 25 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᓂᑦ ᐱᖃᓯᐅᔾᔨᓯᒪᖁᓪᓗᒋᑦ ᑐᑭᖏᓐᓂᒃ 

ᐅᖃᐅᓰᑦ “ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᑎᓂᖅ,” ᐅᓇ “ᒪᕐᕉᓐᓂᒃ 

ᐅᖃᐅᓰᓐᓂᒃ ᐃᓕᓐᓂᐊᑎᑦᑎᓂᖅ” ᑐᑭᓕᐅᖅᑕᐅᓯᒪᑎᓪᓗᒍᑦ ᐃᒫᒃ: 

ᐋᖅᑭᓯᒪᓂᕆᒐᔭᖅᑕᖓ ᐅᖃᐅᓯᕐᒥᒃ ᐃᓕᓐᓂᐊᑎᑦᑎᖃᑦᑕᕐᓂᐅᑉ 

ᒥᑭᔫᑕᐅᓂᕐᐹᓂᑦ-12ᒧᑦ ᑎᑭᓪᓗᒍ ᐅᖃᐅᓯᕐᒥᒃ ᐃᓕᓐᓂᐊᑎᑦᑎᖃᑦᑕᕐᓗᑎᒃ 

ᐃᓄᑦᑎᑐᑦ 80 ᐳᓴᓐᑦᒥᒃ, ᐊᒻᒪᓗ ᖃᓪᓗᓈᑎᑐᑦ ᐅᐃᕖᑎᑐᓪᓗᓐᓃᑦ 20 

ᐳᓴᓐᑦᖓᓂᒃ. “ᐅᖃᐅᓯᕐᒥᒃ ᐃᓕᓐᓂᐊᑎᑦᑎᓂᖅ” ᑐᑭᓕᐅᖅᑕᐅᓯᒪᒋᐊᓕᒃ 

ᐃᒫᒃ: ᐅᖃᐅᓯᖅ ᑐᓴᐅᒪᖃᑎᒌᒍᑕᐅᖃᑦᑕᓂᐊᖅᑐᖅ ᑕᒪᐃᓐᓂᒃ ᐃᓕᓴᕕᐅᑉ 

ᐃᓗᐊᓂ.

ᐱᔪᓐᓇᕐᓯᑎᑦᑎᒋᐊᒃᑲᓂᕐᓂᖅ 
ᐃᓄᓐᓂᑦ ᐃᓕᓴᐃᔨᐅᕙᑦᑐᓂᑦ

ᐃᓄᐃᑦ ᐊᒥᓲᖃᑦᑕᖏᒻᒪᑕ (25 ᐳᓴᓐᑦ) ᓄᓇᕗᒥ ᐃᓕᓴᐃᔨᐅᕙᑦᑐᑦ, 

ᑕᒪᕐᒥᓕᒫᐸᓗᑦᑎᐊᖅ ᓱᕈᓯᕐᓂᑦ ᐃᓕᓴᐃᔨᐅᖃᑦᑕᕐᖓᑕ. ᐱᓗᐊᖅᑐᒥᒃ, 

ᐃᓄᐃᑦ ᐃᓕᓴᐅᔨᐅᕙᑦᑐᑦ ᖃᑦᑏᓐᓇᕈᕐᐸᓪᓕᐊᑐᐃᓐᓇᕐᖓᑕ  ᐃᓄᑦᑎᑐᑦ 

ᐅᖃᕈᓐᓇᖅᑐᑦ ᐃᓕᓴᐃᔩᑦ ᐱᑕᖃᕐᓂᕐᓴᐅᔭᕆᐊᖃᓕᖅᑎᓪᓗᒋᑦ, 

ᐊᒥᓲᓂᕐᓴᐃᑦ ᐃᓄᐃᑦ ᐃᓕᓴᐃᔩᑦ ᓄᖅᑲᕕᔅᓴᖏᓐᓄᑦ 

ᑎᑭᐅᑎᖃᑦᑕᕐᓂᖏᓐᓄᑦ ᓄᖅᑳᕙᓪᓕᐊᑐᐃᓐᓇᖅᑐᑎᒃ ᐅᕝᕙᓘᓐᓃᑦ 

ᐃᓕᓴᐃᔨᐅᓂᕐᒥᒃ ᓄᖅᑳᕙᑦᑐᑎᒃ ᑭᖑᕝᕕᖅᑕᐅᖃᑦᑕᕋᑎᓪᓗ.69 

ᑕᒪᕐᒥᓕᒫᐸᓗᒃ ᐃᓕᓴᐃᔩᑦ ᐱᔭᕇᕐᓯᓯᒪᒻᒪᑕ ᓄᓇᕗᒥ ᐃᓕᓴᐃᔨᔅᓴᐅᓂᕐᒧᑦ 

ᐃᓕᓐᓂᐊᓂᕐᒥ ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ, 

ᐃᓕᓐᓂᐊᕋᔅᓴᖅ ᐱᒋᐊᖅᑎᑕᐅᓚᐅᕐᓯᒪᔪᖅ 1979ᒥ ᐊᒻᒪᓗ ᓱᓕ 

ᐅᓪᓗᒥ ᐊᑐᖅᑐᓂ ᑲᑐᔾᔨᖃᑎᖃᖅᑐᑎᒃ ᓯᓚᑦᑐᓴᕐᕕᔾᔪᐊᖓᓐᓂ 

ᕆᔭᐃᓇ. ᓄᓇᕗᑦ ᒐᕙᒪᒃᑯᖏᑦ ᓇᓂᓯᔭᕆᐊᖃᕐᓂᐊᕐᖓᑕ ᖃᓄᖅ 

ᓯᕕᑦᑐᕆᐊᖅᑎᑕᐅᔪᓐᓇᕐᒪᖔᖅ ᑖᓐᓇ ᐃᓕᓐᓂᐊᕐᕕᐅᕙᑦᑐᖅ, ᐊᒻᒪᓗ 

ᐃᖅᑲᓇᐃᔭᖅᑎᑖᖅᑐᕐᓗᑎᒃ ᐃᖅᑲᓇᐃᔭᖅᑎᖃᐃᓐᓇᕐᓗᑎᓪᓗ ᐃᓄᓐᓂᑦ 

ᐃᓕᓴᐃᔨᓂᑦ ᑲᔪᓯᑎᑦᑎᔪᒪᓂᐊᖅᑲᑕ 2019ᒥ ᐅᖃᐅᓯᕐᒧᑦ ᑐᕌᖓᔪᒧᑦ 

ᐊᑐᖅᑕᐅᔭᕆᐊᖃᓕᓛᖅᑐᒧᑦ. ᐊᑕᐅᑦᑎᑯᓪᓗ, ᖃᓄᖅᑑᕆᐊᖃᕐᓂᐊᕐᒥᔪᑦ 

ᐋᖅᑭᒋᐊᖅᑕᐅᓗᓂ ᑕᒪᕐᒥᒃ ᖃᓄᐃᓕᖓᓂᖓ ᐃᓕᓐᓂᐊᕐᓂᓕᕆᓂᐅᑉ 

ᓄᓇᕗᒥ. 

ᐹᓪ ᕘᔪ ᐃᓕᓴᐃᔨ ᐃᓕᓐᓂᐊᕐᓂᓕᕆᓂᕐᒥ ᓚᐃᒃHᐃᐊᑦ ᓯᓚᑦᑐᓴᕐᕕᔾᔪᐊᕐᒥ 

ᖃᐅᔨᓇᓱᐊᓪᓚᕆᖃᑦᑕᕐᓯᒪᔪᖅ ᐊᒻᒪᓗ ᐃᓕᓐᓂᐊᑎᑦᑎᕕᒻᒥ 

ᐃᓕᓴᐃᖃᑦᑕᕐᓯᒪᔪᖅ ᓄᓇᕗᒥ. ᐊᐱᕐᓱᖅᑕᐅᑎᓪᓗᒍ ᑖᒃᑯᐊ 

ᐅᓂᒃᑳᓕᐊᖑᕙᓪᓕᐊᑎᓪᓗᒋᑦ, ᕘᔪ ᐅᖃᑦᑎᐊᕐᓯᒪᔪᖅ ᐱᔭᕆᐊᑐᓂᖏᓐᓂᒃ 

ᑕᕝᕙᓃᑦᑕᕇᖅᑐᑦ ᓄᓇᕗᑦ ᒫᓐᓇ ᐃᓕᓐᓂᐊᕐᓂᓕᕆᓂᕐᒧᑦ ᐊᑐᐊᒐᖏᓐᓂ. 

“ᐊᑑᑎᖃᓗᐊᙱᒻᒪᑦ ᓂᕆᐅᒋᔭᖃᕋᓱᓐᓂᕐᒥᒃ ᐃᓕᓐᓂᐊᑎᑦᑎᖃᑦᑕᓂᕐᒥᒃ 

ᐃᓄᑦᑎᑐᑦ ᐃᓄᓐᓂᑦ ᐃᓕᓴᐃᔨᔅᓴᖅᑕᖃᒃᑲᓂᖅᑎᓐᓇᒍ ᐱᔾᔪᑎᒋᓪᓗᒍ 

ᐱᑕᖃᙱᓐᓂᖓᓄᑦ ᖃᓪᓗᓈᑦ ᓄᓇᖓᓐᓂᒥᐅᓂᑦ ᑕᒪᐅᙵᐸᑦᑐᓂᑦ 

ᐃᓕᒋᐊᖅᑐᖅᑐᓂᑦ ᐅᖃᐅᓯᕐᒥᒃ, ᐅᕝᕙᓘᓐᓃᑦ ᐃᓕᓴᕋᐃᙱᓗᐊᖃᑦᑕᕐᖓᑕ 

ᐃᓕᓐᓂᐊᑎᑦᑎᔾᔪᑎᒋᖃᑦᑕᕈᓐᓇᓂᐊᕐᓗᒍ.”70

ᐊᔾᔨᓕᐅᒐᖓ ᐲᔭᐃ ᐊᕿᐊᕈᖅ - ᓇᑲᓱᒃ ᐃᓕᓐᓂᐊᕕᒻᒥ ᐃᓄᒃᑎᑐᑦ ᐃᓕᓴᐃᔨ ᒥᐊᓕ 
ᐊᑯᒪᓕᒃ ᐅᖃᓕᒫᖅᑐᖅ ᐃᓄᒃᑎᑑᖅᑐᓂᒃ ᑭᐊ, ᓂᕆᓂᐊᕐᐹᖓ ᐃᓕᓐᓂᐊᖅᑎᖁᑎᒥᓄᑦ.

ᕘᔪ ᐊᒻᒪᓗ ᐃᓕᓐᓂᐊᖃᑎᒌᑦ ᐱᖓᓲᔪᖅᑐᑦ ᐱᖓᔪᐊᓂ-ᐊᕐᕌᒍᒥ 

ᓄᓇᕗᒥ ᐃᓕᓴᐃᔨᔅᓴᐅᓂᕐᒧᑦ ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ 

ᕿᒥᕐᕈᕙᓪᓕᐊᒻᒪᑕ ᓯᕗᓪᓕᕐᐹᒥ ᖃᐅᔨᒋᐊᕐᖓᐅᑎᒥᓂᕐᓂᑦ ᐅᖓᑖᓃᑦᑐᓂᑦ 

100 ᐊᐱᕐᓱᖅᑕᒥᓃᑦ ᓄᓇᕗᒥ ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᖅᑎᓂᑦ 

ᐃᓱᒪᒋᔭᖏᓐᓂᒃ ᐃᓕᓴᐃᔨᐅᖃᑦᑕᕐᓂᐅᑉ ᒥᔅᓴᓄᑦ ᐃᖅᑲᓇᐃᔮᖅᑖᕆᔪᒪᓗᒍ 

ᓂᕈᐊᒐᖃᕈᒪᒐᔭᕐᒪᖔᑕ. ᕘᔪᑉ ᐱᓕᕆᖃᑎᖏᑦ ᐊᐱᕐᓱᓚᐅᕐᓯᒪᒻᒪᑕ 

ᑎᓴᒪᐅᔪᖅᑐᓂᑦ ᓄᓇᕗᒥ ᓄᓇᓕᓐᓂᑦ, ᖃᐅᔨᓇᓱᐊᕈᑎᒥᓂᖏᓐᓂ 

ᖃᐅᔨᒍᑎᒥᓂᖏᑦ ᓴᖅᑭᕈᒫᖅᑐᑦ ᐅᑐᐱᕆ 2012ᖑᓕᖅᑲᑦ. ᓯᕗᓪᓕᕐᐹᒥ 

ᖃᐅᔨᒍᑎᒥᓂᖏᑦ ᑕᕝᕙᓂ ᖃᐅᔨᓇᓱᐊᕈᑎᖓᓐᓂ ᖃᐅᔨᓇᖅᑐᑦ ᐃᓄᐃᑦ 

ᐃᓕᓐᓂᐊᖅᑏᑦ ᐱᖃᑕᐅᒐᔪᙱᒻᒪᑕ ᐃᓕᓐᓂᐊᕆᐊᕈᒫᕐᓂᐊᓂᕐᒧᑦ 

ᐃᓕᓴᐃᔨᔅᓴᐅᓂᕐᒧᑦ, ᑐᑭᓯᐅᒪᔾᔪᑎᔅᓴᖃᓗᐊᕋᑎᓪᓗ ᓄᓇᕗᒥ 

ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕐᕕᐅᓲᒥᑦ, ᐊᒻᒪᓗ ᖁᕝᕙᓯᓐᓂᕐᓴᓂᑦ 

ᐃᓕᓐᓂᐊᑎᑦᑎᖃᑦᑕᕈᒪᒐᓗᐊᖅᑐᑎᒃ ᑭᓯᐊᓂ ᐅᐸᓗᖓᐃᔭᐅᑎᒋᔪᓐᓇᕐᓇᒍ 

ᓄᓇᕗᒥ:

ᓇᑉᐸᖏᑦ ᖃᐅᔨᓇᓱᐊᕐᕕᒥᓃᑦ ᐃᓱᒪᓯᒪᔫᒐᓗᐊᑦ ᐃᓕᓴᐃᔨᐅᓂᕐᒥᒃ 

ᐃᖅᑲᓇᐃᔮᖅᑖᕋᓱᒋᐊᔅᓴᖅ. ᐃᓕᓐᓂᐊᖅᑕᖏᓐᓂ ᐅᐸᓗᖓᐃᔭᕐᓂᖅ, 

ᑭᓯᐊᓂᓕ, ᐃᓱᒫᓘᑕᐅᓯᒪᕗᖅ ᐊᒥᓱᓄᑦ. ᐃᓪᓗᖃᕆᐊᖃᕐᓂᖅ 

ᑮᓇᐅᔭᓪᓗ ᐃᓱᒫᓘᑕᐅᓯᒪᔪᖅ ᓅᒋᐊᖃᕋᔭᖅᑐᓄᑦ ᐊᓯᐊᓄᑦ 

ᓄᓇᓕᓐᓄᑦ ᐃᓕᓐᓂᐊᕆᐊᕐᓗᑎᒃ. ᓇᑉᐸᖏᑕ ᐅᖓᑖᓃᕌᕐᔪᑦᑐᑦ 

ᐊᐱᕐᓱᖅᑕᒥᓃᑦ ᐅᖃᕐᓯᒪᔪᑦ ᐅᖃᖃᑎᒋᔭᐅᓚᐅᕐᓯᒪᙱᒋᐊᔅᓴᖅ 

ᐃᓕᓴᐃᔨᐅᓂᐅᑉ ᒥᔅᓵᓄᑦ. ᓇᑉᐸᖏᑕ ᐅᖓᑖᓃᕌᕐᔪᑦᑐᑦ ᐅᖃᕐᓯᒪᔪᑦ 



212010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᑐᑭᓯᐅᒪᔾᔪᑎᔅᓴᖃᙱᓗᐊᕐᓂᕋᖅᑐᑎᒃ ᐱᓇᓱᐊᕋᓱᒋᐊᔅᓴᖅ ᓄᓇᕗᒥ 

ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᓂᕐᒥᒃ. ᑕᒪᕐᒥᓕᒫᐸᓗᒃ ᐅᖃᕐᓯᒪᔪᑦ 

ᐃᓕᓴᐃᔨᐅᓂᕐᒥᒃ ᐃᓱᒪᖃᕆᐊᒃᑲᓂᕐᓂᐊᕐᓂᕋᓕᖅᑐᑎᒃ  ᐱᔾᔪᑎᒋᓪᓗᒍ 

ᐊᐱᕐᓱᖅᑕᐅᓂᕆᓚᐅᖅᑕᖏᑦ, ᐊᒻᒪᓗ ᓇᑉᐸᖏᑦ ᐃᓕᓴᐃᔨᐅᒍᒪᒐᔭᖅᑐᑎᒃ 

ᖁᕝᕙᓯᓐᓂᕐᓴᓂᑦ ᐃᓕᓐᓂᐊᖅᑐᓂᑦ ᐅᐸᓗᖓᐃᔭᐅᑎᒋᔪᓐᓇᕐᓇᒍ 

ᓄᓇᕗᒥ..71

ᐱᓗᐊᖅᑐᒥᑦ, ᓄᖅᑲᖓᔾᔪᑕᐅᓂᕐᐹᑦ ᐃᓕᓴᐃᔨᐅᓂᕐᒧᑦ 

ᐱᒋᐊᕐᐸᓪᓕᐊᓇᓱᓐᓂᕐᒧᑦ ᑕᐃᒃᑯᓄᖓ ᐅᖃᕐᓯᒪᔪᓄᑦ  

ᐃᓕᓴᐃᔨᐅᒍᒪᒐᔭᙳᐊᖅᑐᓄᑦ ᐃᓪᓗᔅᓴᓯᐅᕐᓂᖅ ᐊᒻᒪᓗ ᑮᓇᐅᔭᓂᑦ 

ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕈᑎᔅᓴᓂᑦ. 72

ᐃᓐᓇᖅᑎᑐᑦ ᐅᖃᓲᑦ ᓇᓗᓇᐃᒃᑯᑕᖃᕐᓗᑎᑦ 

ᐃᓕᓴᐃᔨᕈᓛᕐᓂᐊᕐᕙᓗᙱᒻᒪᑕ, ᑕᐃᒫᒃ ᓄᑲᖅᑏᑦ ᐃᓄᑦᑎᑐᑦ 

ᐅᖃᕈᓐᓇᖅᑐᑦ ᐃᖅᑲᓇᐃᔭᖅᑎᑖᖑᖃᑦᑕᕆᐊᖃᖅᑯᑦ ᐃᓕᓴᐃᔨᐅᓂᕐᒥᒃ, 

ᐊᑑᑎᓯᓚᐅᙱᓐᓂᖏᓐᓂ ᐅᖃᐅᓯᐅᑉ ᓴᖑᕙᓪᓕᐊᓂᖓᑕ 

ᐊᑕᐅᑦᑎᒦᑎᑦᑎᓕᕐᓂᐊᕐᓂᖓ ᐅᖃᐅᓯᕐᒥᒃ ᐃᓐᓇᐅᓂᕐᓴᓂᑦ. ᐅᖃᐅᓯᐅᑉ 

ᓴᖑᕙᓪᓕᐊᓯᒪᓂᖓ ᐅᑎᕆᐊᖅᑎᑕᐅᓚᐅᙱᓐᓂᖓᓂ ᐃᓄᓐᓂᑦ 

ᐃᓅᖃᑎᒌᓂᑦ, ᐊᒥᓲᓂᕆᕙᑦᑕᖏᑦ ᓱᕈᓰᑦ ᐃᓕᓐᓂᐊᐸᑦᑐᑦ ᐃᓄᑦᑎᑐᑦ 

ᓄᖑᑉᐸᓪᓕᐊᑐᐃᓐᓇᓂᐊᖅᑐᑦ ᐊᒻᒪᓗ ᐋᖅᑭᐅᒪᑎᑦᑎᒐᓱᒋᐊᖃᕐᓂᖅ 

ᐅᖃᐅᓯᕐᒥᒃ ᑕᐃᒪᐃᖁᒍᒥᓇᙱᒃᑲᓗᐊᖅᑎᓪᓗᒍ 

ᑐᑉᐸᓪᓕᐊᑐᐃᓐᓇᓂᐊᖅᑐᖅ ᐃᓄᑐᖃᕐᓄᑦ ᐃᓄᑦᑎᑑᓲᓄᑦ. ᐊᑕᐅᑦᑎᑯᓪᓗ, 

ᐃᓄᑦᑎᑐᑦ ᐅᖃᓲᑦ ᐃᓕᓴᐃᔩᑦ ᐃᑲᔪᕆᐊᓖᑦ ᐊᑐᕈᓐᓃᑎᑦᑎᓂᕐᒥᒃ 

ᐅᖃᐅᓯᕐᒧᑦ ᐱᔭᕆᐊᑐᔪᕐᓯᐅᕈᑕᐅᕙᑦᑐᓂᒃ ᐃᓕᓐᓂᐊᖅᑎᓄᑦ 

ᐊᔅᓱᕉᓴᑦᑎᓪᓗᒋᑦ ᐅᖃᐅᓯᕐᒥᒃ ᐃᓕᑉᐸᓪᓕᐊᓂᕐᒥᒃ ᑕᒪᒃᑮᓐᓂᒃ ᐃᓄᑦᑎᑐᑦ 

ᖃᓪᓗᓈᑎᑐᓪᓗ. 

ᐃᓗᓯᖅ, ᐃᓅᓯᖅ, 
ᐊᒻᒪᓗ ᓱᕈᓯᓛᓂᑦ 
ᐃᓕᓐᓂᐊᑎᑦᑎᖃᑦᑕᕐᓂᖅ ᓄᓇᕗᒥ 

ᐱᔾᔪᑎᒋᓪᓗᒍ ᐊᑦᑐᐊᓂᖏᓐᓄᑦ ᖁᕝᕙᓯᓐᓂᕐᓴᓂᑦ ᑮᓇᐅᔾᔭᔅᓴᖃᑦᑕᓂᕐᒧᑦ, 

ᐱᕋᔭᖃᑦᑕᖏᓐᓂᕐᓴᓄᑦ, ᐊᒻᒪᓗ ᐋᖅᑭᒋᐊᕐᓯᒪᓂᕐᓴᓄᑦ ᓄᓇᕐᔪᐊᕐᒥ 

ᐊᑭᑦᑐᕋᐅᑎᒍᑎᖃᖃᑦᑕᓂᕐᒧᑦ ᐃᖅᑲᓇᐃᔭᕐᕕᖏᓐᓂ, ᓱᕈᓯᓛᕐᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐋᖅᑭᒋᐊᕈᑕᐅᓯᒪᔪᑦ ᐃᓱᒪᒋᔭᐅᒻᒪᑕ ᐊᒥᓱᓄᑦ 

ᒪᑭᒪᓇᓱᐊᕐᓂᓕᕆᔨᓄᑦ ᐊᑭᖏᓐᓄᑦ-ᐊᑑᑎᖃᕐᓂᕐᓴᐅᔭᕆᐊᖏᑕ 

ᑕᑯᓪᓗᒋᑦ ᓴᓂᐊᓂ ᐋᓐᓂᐊᓯᐅᕐᓂᕐᒧᑦ ᑭᒃᑯᑐᐃᓐᓇᓄᓪᓗ 

ᐃᓗᓯᓕᕆᖃᑦᑕᓂᕐᒧᑦ ᐱᓇᓱᐊᕈᑕᐅᓲᓂᑦ ᐋᖅᑭᒋᐊᕐᓯᓂᕐᒧᑦ ᓄᓇᓖᑦ 

ᐃᓗᓯᖏᓐᓂᒃ.73 UNICEF ᓄᓇᓕᒐᓴᕐᔪᐊᖃᕐᕖᑦ ᑲᑐᔾᔨᖃᑎᒌᖏᑦ 

ᓱᕈᓯᕐᓄᑦ ᑐᕌᖓᔪᑦ ᑮᓇᐅᔭᖃᖅᑎᑦᑎᔩᑦ ᓇᓚᐅᑦᑖᕐᓯᒪᒻᒪᑕ ᐊᑐᓂᑦ 

$1 ᐱᕈᕐᐸᓪᓕᐊᑎᑕᐅᕙᑦᑐᓕᒫᑦ ᓱᕈᓯᓛᕐᓂᑦ ᐃᑲᔪᕆᐊᕐᓂᕐᒧᑦ, 

ᐅᑎᕐᕕᐅᔾᔪᑎᖃᕈᓐᓇᐸᒻᒪᑕ ᑎᑭᐅᒪᒍᓐᓇᖅᑐᑎᒃ $8ᒧᑦ,74 ᐊᒻᒪᓗ 

ᐊᑑᑎᓂᕆᕙᑦᑕᖏᑦ Hᐊᐃᓯᑰᑉ ᐱᐅᕆ ᓱᕈᓯᓛᕐᓄᑦ ᐃᓕᓐᓂᐊᕐᕕᒻᒥ 

ᖃᐅᔨᓴᕈᑎᒥᓂᕐᓂᑦ ᖃᐅᔨᓇᖅᑐᑦ ᐱᕈᕐᐸᓪᓕᐊᑎᑕᐅᕙᑦᑐᑦ ᓈᒻᒪᑦᑐᒥ 

ᓱᕈᓯᓛᕐᓄᑦ ᐃᓕᓐᓂᐊᑎᑦᑎᖃᑦᑕᓂᕐᒥ ᐊᐅᓚᑦᑎᔪᓂᑦ ᐊᑑᑎᔪᒥᓃᑦ 

ᒪᑭᒪᓇᓱᐊᕈᑎᓄᑦ ᐅᑎᕐᕕᐅᔾᔪᑎᖃᖅᑐᑎᒃ ᐃᓅᖃᑎᒌᑦ ᑖᒃᑯᐊ 16 

ᐅᖓᑖᓂᓗᐊᒻᒪᕆᔅᓯᒪᔪᑦ ᐊᑐᓂᑦ ᐃᓕᓐᓂᐊᖅᑎᒧᑦ ᐅᑭᐅᖅᑖᕋᓱᓐᓂᖏᓐᓂ 

40ᓂᑦ: 

ᓱᕐᕋᓚᐅᕐᓯᒪᒐᓂ 2000 ᑮᓇᐅᔭᑦ ᐲᖅᑕᐅᓯᒪᓪᓗᑎᒃ 3 ᐳᓴᓐᑦᒥᒃ, 

ᒪᑭᒪᓇᓱᐊᕈᑎᓄᑦ ᐅᑎᕐᕕᐅᔾᔪᑕᐅᓯᒪᔪᑦ ᐃᓅᖃᑎᒌᓄᑦ ᐱᐅᕆ 

ᓱᕈᓯᓛᕐᓄᑦ ᐃᓕᓴᕕᒻᒥ ᐃᒪᓐᓇᒥᓃᑦ $244,812 ᐊᑐᓂᑦ 

ᐱᖃᑕᐅᔪᓄᑦ ᐱᕈᕐᐸᓪᓕᐊᑎᑕᐅᔪᓂᑦ ᐃᒪᓐᓇᓂᑦ $15,166 ᐊᑐᓂᑦ 

ᐱᖃᑕᐅᔪᓂᑦ—$16.14 ᐊᑐᓂᑦ ᑮᓇᐅᔭᑦ ᐱᕈᕐᐸᓪᓕᐊᑎᑕᐅᓯᒪᔪᑦ. 

ᑖᒃᑯᓇᙵᑦ ᐅᑎᖅᑐᒥᓃᑦ, $195,621 ᑭᒃᑯᑐᐃᓐᓇᕐᓅᖅᑐᒥᓃᑦ—$12.90 

ᐊᑐᓂᑦ ᑮᓇᐅᔭᑦ ᐱᕈᕐᐸᓪᓕᐊᑎᑕᐅᔪᑦ (ᑕᑯᓪᓗᒋᑦ ᓴᓂᐊᓂ ᐃᒪᓐᓇᓄᑦ 

$7.16 ᐅᑭᐅᓕᓐᓂᑦ-27 ᐃᑲᔫᓯᐊᑦ-ᐊᑭᖓ ᕿᒥᕐᕈᔭᐅᓯᒪᔪᖅ), 

ᐊᒻᒪᓗ $49,190 ᐊᑐᓂᑦ ᐱᖃᑕᐅᔪᓅᖅᑐᒥᓃᑦ—$3.24 ᐊᑐᓂᑦ 

ᑮᓇᐅᔭᑦ ᐱᕈᕐᐸᓪᓕᐊᑎᑕᒥᓃᑦ. ᑭᒃᑯᑐᐃᓐᓇᕐᓄᑦ ᐅᑎᖅᑐᑦ (ᑕᑯᓗᒍ 

ᑎᑎᕋᕐᑕᐅᓯᒪᔪᑦ 2ᒥ), 88 ᐳᓴᓐᑦ ($171,473) ᐱᕋᔭᓐᓂᕐᒨᖓᔪᓂᑦ 

ᐊᒥᐊᒃᑯᒥᓂᕐᓂᑦ, 4 ᐳᓴᓐᑦ ($7,303) ᐃᓕᓐᓂᐊᕐᓂᓕᕆᓂᕐᒥ 

ᐊᒥᐊᒃᑯᒥᓂᕐᓂᑦ, 7 ᐳᓴᓐᑦ ($14,078) ᐊᑭᑦᑐᕆᐊᕐᓯᒪᔪᓃᙶᕐᓯᒪᔪᑦ 

ᑖᒃᓰᔭᕈᑎᒥᓂᕐᓂᑦ ᐱᔾᔪᑎᒋᓪᓗᒋᑦ ᖁᕝᕙᓯᓐᓂᕐᓴᓂᑦ ᑮᓇᐅᔾᔭᔅᓴᒍᑎᒥᓃᑦ, 

ᐊᒻᒪᓗ 1 ᐳᓴᓐᑦ ($2,768) ᐊᔪᕐᓴᖅᑐᓕᕆᔨᓂᑦ ᐊᒥᐊᒃᑯᒥᓂᕐᓂᑦ. 

ᓱᕈᓯᓛᑦ ᐃᓕᓐᓂᐊᖃᑕᒥᓃᑦ ᑮᓇᐅᔾᔭᑦᑐᒥᓃᑦ 14 ᐳᓴᓐᑦᒥᒃ ᐊᑐᓂᑦ 

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᓘᕇᓐ ᐋᑯᓗᔾᔪᒃ ᐊᒻᒪᓗ ᐃᓐᓇᖅ ᐄᕕ 
ᐊᓂᕐᓂᓕᐊᖅ ᖁᓪᓕᕐᒥᒃ ᐃᑭᑦᓯᑎᓪᓗᒍ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ22

ᐃᓄᒃ ᐱᒐᔭᖅᑕᖏᑕ ᓴᓂᐊᓂ—$156,490 ᐊᒥᓲᓂᕐᓴᑲᓐᓂᕐᓂᑦ ᐅᖓᑖᓂ 

ᐃᓅᓯᖏᓐᓂ ᐊᑐᖅᑎᑕᐅᓯᒪᙱᑦᑐᓂᑦ 2000ᓂᑦ ᑮᓇᐅᔭᓂᑦ. ᐊᖑᑎᓄᑦ 

ᐱᖃᑕᒥᓂᕐᓂᑦ ᐊᑭᓕᒥᓃᑦ ᑭᒃᑯᑐᐃᓐᓇᕐᓄᑦ 41 ᐳᓴᓐᑦᒥᒃ ᑐᖔᓂ 

ᐊᑐᙱᓂᕐᓴᐅᓪᓗᑎᒃ ᐱᕋᔭᓐᓂᕐᒨᖓᔪᓂᑦ ᐊᑐᓂᑦ ᐃᓄᒃ—$732,894 

ᑐᖔᓂ ᐊᑐᖅᑎᑕᐅᓯᒪᙱᑦᑐᓂᑦ 2000ᓂᑦ ᑮᓇᐅᔭᓂᑦ ᐃᓅᓯᖏᓐᓂ.75

ᒪᓕᑦᑐᒋᑦ ᓄᓇᓕᒐᓴᕐᔪᐊᖃᕐᕖᑦ ᑲᑐᔾᔨᖃᑎᒌᑦ ᓱᕈᓯᕐᓄᑦ 

ᑐᕌᖓᔪᓂᑦ ᑮᓇᐅᔭᖃᖅᑎᑦᑎᔩᑦ, ᑲᓇᑕ ᐱᑦᑎᐊᙱᕕᐅᑎᑦᑐᑦ 

ᑕᑯᓪᓗᒋᑦ ᓴᓂᐊᓂ 24 ᒪᑭᒪᓇᓱᐊᕈᑎᓄᑦ ᓯᕗᒧᐊᔅᓯᒪᓂᕐᓴᐃᑦ 

ᓄᓇᓕᒐᓴᕐᔪᐊᖃᕐᕖᑦ, ᑭᖑᓪᓕᕐᐹᑲᓴᐅᓪᓗᑎᒃ ᑲᔪᓯᑎᑦᑎᓂᕐᒧᑦ 

10ᓂᑦ ᐊᕐᐸᓯᓐᓂᕐᐹᕆᔪᓐᓇᖅᑕᖏᓐᓂ ᐊᑐᖅᑕᐅᒐᔪᑉᐸᑦᑐᓄᑦ 

ᓴᐳᔾᔨᓂᕐᒧᑦ ᐱᔪᓐᓇᐅᑎᖏᓐᓂᒃ ᓱᕈᓰᑦ ᐱᔭᕆᐊᑭᓐᓂᕐᐹᖑᑎᓪᓗᒋᑦ 

ᐱᔭᕆᐅᕐᓴᕙᓪᓕᐊᓂᕐᐹᖏᓐᓃᑎᓪᓗᒋᓪᓗ ᐅᑭᐅᖏᓐᓂ. ᑖᒃᑯᐊ 

ᐊᕐᐸᓯᓐᓂᕐᐹᕆᔪᓐᓇᖅᑕᖏᓐᓂ ᐊᑐᖅᑕᐅᒐᔪᑉᐸᑦᑐᑦ ᐃᒪᐃᑦᑑᕗᑦ:   

 • ᕿᑐᕐᖓᖅᑖᕋᑖᕐᓂᕐᒧᑦ ᓄᖅᑲᖓᓂᖅ ᐊᑕᐅᓯᕐᒥᑦ (1) ᐊᕐᕌᒍᒥᑦ 50 

ᐳᓴᓐᑦᖏᑦ ᑮᓇᐅᔾᔭᔅᓵᖏᑕ.  

 • ᑲᓇᑕᒥ ᐸᕐᓇᐅᑦ ᓯᕗᓪᓕᐸᐅᑦᑎᐅᔾᔨᓯᒪᓪᓗᑎᒃ ᐱᕕᔅᓴᖃᙱᓂᕐᓴᓂᑦ 

ᓱᕈᓯᕐᓂᑦ.  

 • ᐃᑲᔪᖅᑕᐅᔾᔪᑎᓖᑦ ᐊᒻᒪᓗ ᐊᐅᓚᑕᐅᔾᔪᑎᓖᑦ ᐸᐃᕆᕕᓕᕆᓂᕐᒧᑦ 

ᐱᔨᑦᑎᕋᐅᑏᑦ 25 ᐳᓴᓐᑦᖏᓐᓄᑦ ᓱᕈᓰᑦ ᑐᖔᓂ ᐱᖓᓱᑦ ᐅᑭᐅᓖᑦ.  

 • ᐃᑲᔪᖅᑕᐅᔾᔪᑎᓖᑦ ᐊᒻᒪᓗ ᐃᓕᓴᕆᔭᐅᓯᒪᔪᑦ ᓱᕈᓯᓕᕆᓂᕐᒥᒃ 

ᐱᔨᑦᑎᕋᐅᑏᑦ 80 ᐳᓴᓐᑦᖏᑦ ᑎᓴᒪᓂᑦ (4) ᐅᑭᐅᓖᑦ.  

 • 80 ᐳᓴᓐᑦ ᑕᒪᕐᒥᒃ ᓱᕈᓯᕐᓂᑦ ᐸᐃᕆᔨᐅᓂᕐᒥᒃ ᐃᖅᑲᓇᐃᔭᖅᑏᑦ 

ᐃᓕᓐᓂᐊᖅᑎᑕᐅᓯᒪᔪᑦ. 

 • 50 ᐳᓴᓐᑦ ᐃᖅᑲᓇᐃᔭᖅᑏᑦ ᐃᓕᓴᕆᔭᐅᓯᒪᔪᒥ ᓱᕈᓯᓛᕐᓂᑦ 

ᐃᓕᓐᓂᐊᑎᑦᑎᕖᑦ ᐱᖓᔪᐊᓂ ᐃᓕᓐᓂᐊᕐᓯᒪᔪᑦ ᑕᒪᑐᒧᖓ 

ᑐᕌᖓᔪᓂᑦ ᐱᔪᓐᓇᕐᓂᖃᖅᑐᑎᒃ.   

 • ᐊᕐᐸᓯᓐᓂᕐᐹᕆᔪᓐᓇᖅᑕᖏᓐᓂ ᐃᖅᑲᓇᐃᔭᖅᑎᓂᑦ-ᐃᓕᓐᓂᐊᖅᑎᓄᑦ 

ᐊᒥᓲᓂᖏᑦ 1:15 ᓱᕈᓯᓛᓂᑦ ᐃᓕᓐᓂᐊᓂᕐᒥ. 

 • 1 ᐳᓴᓐᑦ ᑲᓇᑕᐅᑉ ᐃᓗᐊᓂ ᑮᓇᐅᔾᔭᔅᓵᖑᕙᑦᑐᓂᑦ ᐊᑐᖅᑕᐅᓯᒪᔪᑦ 

ᓱᕈᓯᓛᓕᕆᓂᕐᒧᑦ.  

 • ᓱᕈᓰᑦ ᐊᔪᕐᓴᐸᑦᑐᑦ ᐊᒥᓲᓂᖏᑦ ᑐᖔᓃᑦᑐᑦ 10 ᐳᓴᓐᑦ. 

 • ᑕᒪᕐᒥᓕᒫᐸᓗᒃ ᐅᖓᑖᓃᑦᑐᑦ ᐊᑐᕆᐊᓖᑦ ᓱᕈᓯᕐᓄᑦ ᑐᕌᖓᔪᓂᑦ 

ᐃᓗᓯᓕᕆᔾᔪᑎᓂᑦ.

ᑲᓇᑕ ᐊᑑᑎᑎᑦᑎᒍᓐᓇᖅᑐᒥᓃᑦ ᐊᑕᐅᓯᑐᐊᑦᑎᐊᕐᒥᑦ ᑖᒃᑯᓇᓂ 

ᐊᑐᖅᑕᐅᒐᔪᑦᑐᓂᑦ, “50 ᐳᓴᓐᑦᖏᑦ ᐃᖅᑲᓇᐃᔭᖅᑎᖏᓐᓂ 

ᐃᓕᓴᕆᔭᐅᓯᒪᔪᓂᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐱᖓᔪᐊᓂ 

ᐃᓕᓐᓂᐊᕐᓯᒪᓪᓗᑎᒃ ᑕᒪᑐᒧᖓ ᑐᕌᖓᔪᓂᑦ ᐃᓕᓯᒪᔭᕆᐊᓕᓐᓂᖏᓐᓂᒃ,” 

ᑕᑯᓪᓗᒋᑦ ᓴᓂᐊᓂ ᓱᐃᑕᓐᒥᐅᑦ, ᐊᑑᑎᑎᑦᑎᓂᕐᖓᑕ ᑕᒪᕐᒥᒃ ᖁᓕᓂᑦ 

10.76 

ᐸᐃᕆᕖᑦ ᐊᑐᐃᓐᓇᐅᓂᖏᑦ 

ᒫᓐᓇ, ᐸᐃᕆᕕᓐᓂᑦ ᐃᓂᐅᔪᑦ ᓄᓇᕗᒥ ᐅᖓᑖᓃᓗᐊᒻᒪᕆᒻᒪᑕ ᐱᑕᓖᑦ 

ᓴᓂᐊᓂ, ᐊᒻᒪᓗ 1,000ᑲᓵᑦ ᐊᑏᑦ 45ᓂᑦ ᓚᐃᓴᓕᓐᓂᑦ ᐸᐃᕆᕕᓐᓂᑦ 

ᐊᒻᒪᓗ ᓄᓇᖃᖅᑳᕐᓯᒪᔪᓂᑦ ᐱᒋᐊᓕᓵᕐᓂᖏᓐᓂ ᐃᓕᓐᓂᐊᕐᕕᒻᒥ 

ᐅᑕᖅᑭᔪᑦ ᐃᓂᑖᕋᓱᑦᑐᑦ, ᐃᓚᖏᑦ ᕿᑐᕐᖓᓖᑦ ᐅᑕᖅᑭᕙᑦᑐᑦ ᐊᕐᕌᒍᒐᓴᓂᑦ 

ᓇᒥᑐᐃᓐᓇᖅ ᐊᑎᓕᐅᕐᕕᒋᓯᒪᔭᖏᓐᓂᒃ ᓂᕆᐅᑉᐸᑦᑐᑎᒃ ᕿᑐᕐᖓᖏᑦ 

ᐃᓯᓛᕆᐊᔅᓴᖏᓐᓂᒃ.77 ᐅᖓᑖᓃᑦᑐᑦ 200 ᑖᒃᑯᓇᓂ ᐊᑎᕐᓂᑦ ᐅᑕᖅᑭᔪᑦ 

ᐃᖃᓗᓐᓂ.78

ᐊᒥᓲᙱᓂᕐᓴᐃᓪᓕ ᐃᓕᓐᓂᐊᕆᐊᕈᒫᓕᖅᑐᑦ ᓱᕈᓰᑦ ᐃᓄᐃᑦ 

ᐸᐃᕆᔭᐅᕙᑦᑐᑦ ᓄᓇᕗᒥ ᓄᓇᑦᓯᐊᕗᒥᐅᑦ, ᓄᓇᕕᒻᒥᐅᑦ 

ᐃᓄᕕᐊᓗᒻᒥᐅᓪᓗ ᓴᓂᐊᓂ ᐱᔾᔪᑎᒋᓪᓗᒍ ᐱᑕᖃᙱᓐᓂᖓᓂ 

ᐸᐃᕆᕕᓐᓂᑦ, ᕿᑐᕐᖓᓖᑦ ᓂᕈᐊᒐᕆᔪᓐᓇᖅᑕᖏᓐᓂᒃ. 31 ᐳᓴᓐᑦᖏᓐᓇᐃᑦ 

ᐃᓄᐃᑦ ᓱᕈᓰᑦ 24ᓂᑦ ᑕᖅᑭᓖᑦ ᐊᒻᒪᓗ ᐅᖓᑖᓂ ᐃᓕᓐᓂᐊᖃᑦᑕᖏᑦᑐᑦ 

ᓄᓇᕗᒥ ᐸᐃᕆᔭᐅᖃᑦᑕᔪᔪᑦ, ᑕᑯᓪᓗᒋᑦ ᓴᓂᐊᓂ 54 ᐳᓴᓐᑦ ᓄᓇᑦᓯᐊᕗᒥ, 

53 ᐳᓴᓐᑦ ᓄᓇᕕᒻᒥ, ᐊᒻᒪᓗ 37 ᐳᓴᓐᑦ ᐃᓄᕕᐊᓗᓐᓂᑦ.79 

2002/03, 54 ᐳᓴᓐᑦ ᓱᕈᓯᓛᑦ ᑲᓇᑕᒥ ᐊᖏᔪᖅᑳᕆᙱᑕᒥᓄᑦ 

ᐸᐃᕆᔭᐅᖃᑦᑕᓚᐅᖅᑐᑦ, ᑕᐃᒫᔅᓴᐃᓐᓇᓪᓗᐊᐸᓗᒃ ᐊᒥᓲᓂᖏᑦ 

ᓄᓇᕕᒻᒥᐅᑎᑐ.80 

ᐊᒥᓲᓂᕐᓴᐅᒻᒪᑕ ᓱᕈᓰᑦ ᐸᐃᕆᔭᐅᕙᑦᑐᑦ ᑯᐸᐃᒻᒥ ᑕᑯᓪᓗᒋᑦ ᓴᓂᐊᓂ 

ᑲᓇᑕᒥᐅᓕᒫᑦ ᐱᔾᔪᑎᒋᓪᓗᒍ ᑭᓪᓕᖃᕐᕕᖓᑦ, ᐃᓕᓴᕆᔭᐅᓯᒪᓪᓗᓂ 

ᐊᑯᓃᖅᑐᒥᒃ ᐃᓅᓯᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᑦ 

ᐃᑲᔫᓯᐊᖅᑖᕆᕙᑦᑕᖏᑦ ᐸᐃᕆᕕᓕᕆᓂᕐᒧᑦ, ᐊᖏᔪᐊᓗᒻᒥᑦ 

ᑮᓇᐅᔭᓄᑦ ᐱᕈᕐᐸᓪᓕᐊᑎᑦᑎᒍᑕᐅᓯᒪᒻᒪᑦ ᐊᐅᓚᑕᐅᖃᑦᑕᕐᓂᖓᓂᒃ 

ᐸᐃᕆᕕᓕᕆᓂᖅ. ᐃᓄᐃᑦ ᓱᕈᓰᑦ ᓄᓇᕕᒻᒥ ᐃᑲᔫᓯᐊᖅᑖᕈᒫᖅᑐᑦ ᑕᒪᑐᒥᖓ 

ᐱᕈᕐᐸᓪᓕᐊᑎᑕᐅᔪᒥᒃ ᓯᕗᓂᑦᑎᓐᓂ. 

2009/10ᒥ, ᑲᑎᕕᒃ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᓂᕐᒧᑦ, ᐱᓕᒻᒪᔅᓴᐃᓂᕐᒧᑦ, 

ᐃᑲᔫᓯᐊᖅᑖᖃᑦᑕᓂᕐᒧᑦ, ᐸᐃᕆᕕᓕᕆᓂᕐᒧᓪᓗ ᐱᓕᕆᕕᐊᑦ (EITC) 

ᑮᓇᐅᔭᖅᑖᓚᐅᕐᓯᒪᔪᑦ $12,840,698 ᐊᐅᓚᑦᑎᔾᔪᑎᔅᓴᓂᑦ 814ᓂᑦ 

ᐸᐃᕆᕕᒻᒥ ᐃᓂᔅᓴᓄᑦ ᓄᓇᕕᒻᒥ. ᑕᒪᕐᒥᓕᒫᐸᓗᒃ ᑮᓇᐅᔭᐃᑦ ᐱᓯᒪᔪᑦ 

ᑯᐸᐃᒃ ᒐᕙᒪᒃᑯᖏᓐᓂ (89.5 ᐳᓴᓐᑦ), 10 ᐳᓴᓐᑦ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐱᓕᒻᒪᓴᖅᑐᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ ᑲᓇᑕᒥ (HRSDC), 

ᐊᒻᒪᓗ 6.2 ᐳᓴᓐᑦ ᑭᒃᑯᑐᐃᓐᓇᕐᓅᖓᔪᑦ ᐋᓐᓂᐊᖅᑐᓕᕆᓂᕐᒧᑦ 

ᐱᓕᕆᔩᑦ ᑲᓇᑕᒥ.81 ᐃᖅᑲᓇᐃᔭᖅᑐᓕᕆᓂᕐᒧᑦ, ᐱᓕᒻᒪᔅᓴᐃᓂᕐᒧᑦ, 

ᐃᑲᔫᓯᐊᖅᑖᖃᑦᑕᓂᕐᒧᑦ, ᐸᐃᕆᕕᓕᕆᓂᕐᒧᓪᓗ ᐱᓕᕆᕕᐊᓂ 

ᓱᕈᓯᓕᕆᕕᒃ ᐃᓱᕐᕆᐅᑕᐅᓲᓂᑦ ᐃᑲᔫᑎᖃᓲᑦ ᕿᑐᕐᖓᓕᓐᓄᑦ 

ᑲᑎᒪᔨᓄᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ ᓄᓇᕕᒻᒥ ᐸᐃᕆᕕᓐᓂᑦ 

ᑕᒪᒃᑯᓂᖓ ᓲᕐᓗ ᑮᓇᐅᔭᓕᕆᓂᕐᒥᒃ, ᐃᓪᓗᒥᒃ ᐊᐅᓚᑦᑎᓂᕐᒥᒃ, 

ᓇᓪᓕᐅᒃᑯᒫᓕᕆᓂᕐᒥᒃ, ᐃᓕᓐᓂᐊᕈᑎᔅᓴᓕᕆᓂᕐᒥᒃ, ᓂᕿᑦᑎᐊᕙᓕᕆᓂᕐᒥᒃ, 

ᐃᓗᓯᓕᕆᓂᕐᒥᒃ, ᓴᓗᒪᓂᕐᒥᒃ, ᑲᑎᒪᔩᑦ ᐱᓕᕆᐊᔅᓴᖏᓐᓂᒃ, 

ᒪᓕᒐᓕᕆᓂᕐᒥᒃ ᑐᙵᕕᓕᕆᓂᕐᒥᓪᓗ, ᐃᖅᑲᓇᐃᔭᖅᑎᓕᕆᓂᕐᒥᒃ, 

ᐊᒻᒪᓗ ᐊᑐᐊᒐᓕᕆᓂᕐᒥᒃ. ᐃᖅᑲᓇᐃᔭᖅᑐᓕᕆᓂᕐᒧᑦ, 

ᐱᓕᒻᒪᔅᓴᐃᓂᕐᒧᑦ, ᐃᑲᔫᓯᐊᖅᑖᖃᑦᑕᓂᕐᒧᑦ, ᐸᐃᕆᕕᓕᕆᓂᕐᒧᓪᓗ 

ᐱᓕᕆᕕᐊᑦ  ᖃᐅᔨᒪᒋᐊᓲᑦ ᐳᓛᕆᐊᖅᑕᐅᔫᒥᖃᑦᑕᕋᓗᐊᕐᒪᖔᑕ 

ᐸᐃᕆᕖᑦ ᐊᒻᒪᓗ ᐋᖅᑭᐅᒪᑎᑦᑎᖃᑦᑕᕋᓗᐊᕐᒪᖔᑕ 

ᖃᐅᔨᒪᖃᑎᒌᖃᑦᑕᓂᕐᒥᒃ ᐸᐃᕆᕕᓐᓄᑦ ᒪᓕᑦᑎᐊᕋᓗᐊᕐᒪᖔᑕ 

ᐊᑐᖅᑐᓂᒃ ᒪᓕᒐᕐᓂᑦ ᑐᙵᕕᓐᓂᓪᓗ. ᐱᓕᒻᒪᔅᓴᐃᓂᖅ ᐃᓄᑦᑎᑐᑦ 

ᐃᓕᓴᐃᔨᓂᑦ ᓄᓇᕕᒻᒥ ᓄᓇᓕᓕᒫᓂᑦ ᓇᓗᓇᐃᖅᑕᐅᓯᒪᔪᖅ 

ᓯᕗᓪᓕᐸᐅᑦᑎᐅᔾᔭᐅᓂᕋᖅᑕᐅᓪᓗᓂ ᐸᐃᕆᕕᓕᕆᓂᕐᒥ, 1400-ᓂᑦ 

ᐃᑲᕐᕋᓂᑦ ᐊᑐᖅᑕᐅᒐᔪᑦᑐᒥᒃ ᐃᓕᓐᓂᐊᕈᑎᖃᖃᑦᑕᓂᕐᒥᒃ ᓯᓚᑦᑐᓴᕐᕕᒻᒥ 

ᓇᓗᓇᐃᒃᑯᑕᖅᑖᕈᑕᐅᔪᓐᓇᖅᑐᓂ. ᐊᑑᑎᖃᕐᕕᔅᓴᖓᓐᓄᑦ ᐋᖅᑭᓱᕐᓯᒪᔪᒥᒃ 

ᐊᐅᓚᑦᑎᓂᕐᒥᒃ ᐱᓕᒻᒪᔅᓴᐃᑎᑦᑎᓲᑦ ᐊᒥᓲᓂᕐᐹᕆᔪᓐᓇᖅᑕᖏᓐᓂᒃ 

ᐊᐃᕆᕕᒻᒥ ᑐᑭᒧᐊᑦᑎᑦᑎᔨᐅᔪᓂᑦ ᓄᓇᕕᒻᒥ. 

ᑕᐃᒪᐃᒻᒪᑦ ᓄᓇᕕᒻᒥ, ᓄᓇᑦᓯᐊᕗᒻᒥ, ᐃᓄᕕᐊᓗᓐᓂᓗ, ᐸᐃᕆᕕᒃ, 

ᓱᕈᓯᓛᓄᑦ ᐃᓕᓐᓂᐊᕐᕕᐅᖏᑦᑐᖅ ᐅᕝᕙᓘᓐᓃᑦ ᒥᑭᔫᑕᐅᓂᕐᐹᓄᑦ 

ᐃᓕᓐᓂᐊᕐᕕᐅᖏᑦᑐᖅ, ᐊᑐᖅᑕᐅᒐᔪᓐᓂᕐᐹᖑᓲᖅ ᐸᐃᕆᕕᓕᕆᓂᕐᒥ 

ᐋᖅᑭᓯᒪᓂᐅᓲᖅ ᑭᓪᓕᖃᕐᕕᐊᓂ. ᐸᐃᕆᕕᒃ ᐊᔾᔨᒋᙱᒻᒪᒍ ᓱᕈᓯᓛᑦ 

ᐃᓕᓐᓂᐊᕐᕕᒋᓲᖏᑕ ᐅᕝᕙᓘᓐᓃᑦ ᒥᑭᔫᑕᐅᓂᕐᐹᑦ ᐃᓕᓐᓂᐊᕐᕕᒋᓲᖏᑕ 

ᑕᐃᒪᐃᓕᖓᑎᓪᓗᒍ ᐱᔾᔪᑎᖃᓗᐊᕐᖓᓪᓕ ᐸᐃᕆᔭᐅᖃᑦᑕᕐᓂᖏᓐᓂᒃ, 

ᐋᖅᑮᒐᑎᒃ ᓇᓪᓕᐊᓐᓄᑦ ᑐᕌᖓᔪᒥᒃ ᐃᓕᓐᓂᐊᕈᑕᐅᓂᐊᖅᑐᒥᒃ 

ᐊᒻᒪᓗ ᐃᓕᓐᓂᐊᑎᑦᑎᒍᑕᐅᖃᑦᑕᓂᐊᖅᑐᒧᓪᓘᓐᓃᑦ ᓴᓇᔭᐅᓯᒪᔪᒧᑦ 

ᐱᔭᕆᐅᕐᐸᓪᓕᐊᖁᓪᓗᒋᑦ ᐊᒻᒪᓗ ᖃᐅᔨᓴᕐᓂᐊᕐᓗᒋᑦ 

ᑐᑭᓯᐊᓕᕐᐸᓪᓕᐊᓂᖏᑦ ᓱᕈᓰᑦ. ᐃᓕᓴᕆᔭᐅᓯᒪᓂᕐᒧᑦ ᐊᑐᕆᐊᓖᑦ 

ᐃᖅᑲᓇᐃᔭᖅᑎᓄᑦ ᐃᖅᑲᓇᐃᔭᖅᑐᓄᑦ ᐸᐃᕆᕕᓐᓂᑦ ᑕᒪᐃᓐᓅᓕᖓᔪᒥᓪᓕ 

ᐸᓚᕐᓂᓴᐃᓪᓕ ᓴᓂᐊᓂ ᓱᕈᓯᓛᓄᑦ ᐃᓕᓐᓂᐊᕐᕖᑦ ᐅᕝᕙᓘᓐᓃᑦ 

ᒥᑭᔫᑕᐅᓂᕐᐹᓄᑦ ᐃᓕᓐᓂᐊᕐᕖᑦ, ᑕᒪᓐᓇ ᓇᓕᖅᑲᑎᖃᙱᑦᑑᒐᓗᐊᖅ 

ᐱᓕᕆᐊᑉ ᖃᓄᐃᑦᑑᓂᖓᓄᑦ.

ᐸᐃᕆᕕᖃᑦᑎᐊᖏᓐᓂᖓᓄᑦ ᓇᓖᕌᕋᔅᓴᐃᑦ ᑭᓪᓕᖃᖅᑎᑦᑎᒍᓐᓇᕐᖓᑕ 

ᐃᖅᑲᓇᐃᔮᔅᓴᓯᐅᕐᓂᕐᒥᒃ ᐊᒻᒪᓗ ᐃᓕᓐᓂᐊᕆᐊᕈᒪᓂᕐᒥᒃ 

ᕿᑐᕐᖓᓕᓐᓄᑦ ᐊᖏᕐᕋᕐᓯᒪᔭᕆᐊᖃᕐᐸᑦᑐᓄᑦ. ᑕᒪᓐᓇ 

ᒪᑭᒪᓇᓱᐊᕈᑕᐅᔪᓐᓇᖅᑐᓄᑦ ᐊᔅᓱᕉᑕᐅᒍᓐᓇᕐᖓᑦ ᐃᓚᒌᓄᑦ 

ᑮᓇᐅᔾᔭᓴᙱᓂᕐᓴᐅᓗᑎᒃ, ᐊᒻᒪᓗ ᐃᓪᓗᒥᐅᖃᑎᒌᓂᑦ 

ᓂᕿᔅᓴᖃᑦᑎᐊᙱᒍᑕᐅᓂᕐᓴᐅᒍᓐᓇᕆᓪᓗᓂ. ᑖᓐᓇ ᐱᔾᔪᑕᐅᓗᐊᖅᑐᓂ 

ᐅᐊᑦᑎᐊᕈ ᓄᓇᕗᒥ ᒪᑭᒪᓇᓱᐊᕐᓂᕐᒧᑦ ᓂᕆᐅᒋᔭᐅᓯᒪᔪᓂᑦ 

ᑐᓴᖅᑎᑦᑎᒍᑕᐅᓯᒪᔪᓂᑦ ᓇᓗᓇᐃᕐᓯᔾᔪᑕᐅᓯᒪᓗᐊᖅᑐᖅ 

ᐱᒻᒪᕆᐅᓂᖓᓂᒃ ᐱᕈᕐᐸᓪᓕᐊᑎᑦᑎᔾᔪᑎᖃᕆᐊᖃᕐᓂᖅ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ.82 ᓱᕈᓰᑦ ᐊᖏᔪᖅᑳᓖᑦ 

ᐊᖏᕐᕋᕐᓯᒪᐃᓐᓇᖃᑦᑕᖏᑦᑐᓂᑦ ᐅᕝᕙᓘᓐᓃᑦ ᐸᐃᕆᕕᒻᒦᖃᑦᑕᖏᑦᑐᑦ 

ᐸᐃᕆᔭᐅᒐᔪᒻᒪᑕ ᐃᓚᖏᓐᓄᑦ ᐱᖃᑎᖏᓐᓄᓘᓐᓃᑦ. ᑕᐃᒪᒃ 

ᐸᐃᕆᔭᐅᑎᑦᑎᖃᑦᑕᓂᕐᒧᑦ ᐋᖅᑭᓯᒪᓂᐅᔪᑦ ᐱᐅᓂᕐᐹᖑᔪᓐᓇᖅᑐᑦ 

ᐃᓕᑎᑦᑎᓂᕐᒥᒃ ᐃᓄᐃᑦ ᐃᓕᖅᑯᓯᖓᓐᓂᒃ, ᐅᖃᐅᓯᖓᓐᓂᒃ, ᐊᒻᒪᓗ 

ᐅᑉᐱᕆᔭᖏᓐᓂᒃ, ᑭᓯᐊᓂ ᑐᙵᕕᔅᓴᐅᖏᓐᓂᕐᓴᐅᔪᓐᓇᕐᖓᑕ ᐊᒻᒪᓗ 

ᐊᔅᓱᕈᕈᑕᐅᓕᕈᓐᓇᖅᑐᓂ ᐃᖅᑲᓇᐃᔭᖅᑐᓄᑦ ᕿᑐᕐᖓᓕᓐᓄᑦ.  

ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᑯᖓᓐᓂ ᓱᕈᓯᓛᓄᑦ 

ᐃᑲᔪᓲᑦ ᓱᕈᓯᓛᓄᑦ ᑐᕌᖓᔪᓂᑦ ᐃᓕᓐᓂᐊᑎᑦᑎᔾᔪᑕᐅᕙᑦᑐᑦ 

ᐱᔨᑦᑎᕋᐅᑕᐅᕙᑦᑐᓂᓪᓗ ᕿᑐᕐᖓᕆᔭᐅᔪᓄᑦ ᐃᓅᕋᑖᕐᓂᑯᓄᑦ 

ᑎᑭᑦᑐᒍ ᐅᑭᐅᓕᓐᓄᑦ ᐱᖓᓲᔪᖅᑐᓄᑦ ᐊᒻᒪᓗ ᓚᐃᓴᓕᓐᓄᑦ 

ᐃᓕᓐᓂᐊᑎᓐᓇᒋᑦ ᐱᓕᕆᕕᐅᓲᓄᑦ ᐅᑭᐅᓕᓐᓄᑦ 12ᓄᑦ ᑎᑭᐅᒪᓪᓗᓂ. 

ᐱᓕᕆᕕᒃ ᑲᒪᒋᔭᔅᓴᒫᖃᕐᐸᑦᑐᑦ ᓚᐃᓴᑖᖅᑎᑦᑎᖃᑦᑕᓂᕐᒥᒃ, 

ᖃᐅᔨᓴᖃᑦᑕᓂᕐᒥᒃ, ᐃᑲᔪᖃᑦᑕᓂᕐᒥᒃ ᐊᔪᕆᕐᓯᐅᔾᔨᖃᑦᑕᓂᕐᒥᓪᓗ ᑕᒪᕐᒥᒃ 

ᓱᕈᓯᓛᕐᓄᑦ ᐃᓕᓐᓂᐊᑎᑦᑎᔾᔪᑕᐅᕙᑦᑐᓂᑦ, ᐃᓕᓐᓂᐊᑎᑦᑎᓂᕐᒧᑦ 

ᐱᓕᒻᒪᔅᓴᐃᓂᕐᒧᓪᓗ ᐱᓇᓱᐊᕋᔅᓴᖃᖅᑎᑦᑎᕙᑦᑐᑎᒃ ᕿᑐᕐᖓᓕᓐᓄᑦ 

ᐊᒻᒪᓗ ᓱᕈᓯᓛᕐᓄᑦ ᐃᓕᓴᐃᔨᐅᕙᑦᑐᓄᑦ, ᐊᒻᒪᓗ ᐃᑲᔪᖃᑦᑕᕆᓪᓗᑎᒃ 

ᐃᑲᔪᖅᑕᐅᔭᕆᐊᖃᕐᓂᕐᓴᐅᕙᑦᑐᓂᑦ ᓱᕈᓯᕐᓂᑦ. ᑭᓯᐊᓂᓕ 

ᐊᑲᐅᓈᕐᓯᒪᙱᒍᑎᑐᐊᖓ, ᐱᓕᕆᕕᒃ ᒥᑭᔫᒻᒪᑦ ᐊᖏᔪᐊᓗᒻᒥᑦ 

ᐊᑐᖅᑕᐅᔭᕆᐊᖃᓪᓚᕆᖃᑦᑕᑎᓪᓗᒍ, ᐊᒻᒪᓗ ᓈᒻᒪᑐᐃᓐᓇᖅᑐᑎᒃ 

ᐱᓕᕆᕕᐅᑉ ᑲᒪᒋᖃᑦᑕᕈᓐᓇᖅᑕᖏᑦ ᐃᑲᔪᖃᑦᑕᓂᕐᒧᑦ ᓴᖅᑮᓂᕐᒧᑦ ᐊᒻᒪᓗ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ24

ᐋᖅᑭᐅᒪᑎᑦᑎᓂᕐᒧᑦ ᓈᒻᒪᑦᑐᓂᑦ ᓱᕈᓯᓕᕆᕕᐅᕙᑦᑐᓂᑦ. 

ᑲᒪᒋᔭᔅᓴᒫᖃᕐᓂᖅ ᐱᔨᑦᑎᕋᐅᑎᖃᕐᓂᕐᒧᑦ ᐃᑲᔫᑎᖃᖅᑐᒥᒃ ᐃᓗᓯᖏᓐᓄᑦ 

ᐃᓅᓯᖏᓐᓄᓪᓗ ᓄᓇᓖᑦ ᐊᒻᒪᓗ ᓄᓇᕗᒥ ᒪᑭᒪᓇᓱᐊᕐᕕᒻᒧᑦ 

ᐊᑯᓃᖅᑐᒥᒃ ᑐᙵᓕᖃᑦᑕᕐᖓᑦ ᕿᑐᕐᖓᓕᓐᓄᑦ ᐊᒻᒪᓗ ᐊᕕᑦᑐᕐᓯᒪᔪᓂᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᓱᕈᓯᓕᕆᔾᔪᑕᐅᕙᑦᑐᑦ ᓄᓇᕗᒥ 

ᓇᒻᒥᓂᖅ ᐱᒋᐊᖅᑎᑕᐅᖃᑦᑕᓲᖑᒻᒪᑕ, ᕿᑐᕐᖓᓖᑦ ᑲᑐᔾᔨᖃᑎᒌᑦᑐᑎᒃ 

ᐱᒋᐊᖅᑎᑦᑎᕙᑦᑐᑦ ᓄᓇᓕᓐᓂᑦ ᐊᑐᕆᐊᓕᒻᒥᒃ. ᐱᒋᐊᖅᑎᑦᑎᓂᐊᕐᓗᑎᒃ 

ᑕᐃᒪᐃᑦᑐᒥᒃ, ᕿᑐᕐᖓᓖᑦ ᓇᓂᓯᔭᕆᐊᖃᕐᐸᒻᒪᑕ ᐃᓂᒋᔭᐅᓂᐊᖅᑐᒥᒃ 

ᓈᒻᒪᑦᑐᒥᒃ ᑲᓇᑕᒥ ᐃᑯᐊᓪᓚᑦᑕᐃᓕᓂᕐᒧᑦ ᐊᑐᐊᒐᕐᓂᑦ, ᑭᒃᑯᑐᐃᓐᓇᕐᓄᑦ 

ᐋᓐᓂᐊᖅᑕᐃᓕᑎᑦᑎᓂᕐᒧᑦ ᒪᓕᒐᕐᒥᑦ, ᐊᒻᒪᓗ ᓄᓇᓕᓕᕆᔩᑦ 

ᑭᓪᓕᖃᕐᕕᖏᓐᓂᑦ ᐊᑐᖅᑕᐅᔭᕆᐊᖃᓲᓂᑦ. ᑎᒥᙳᕆᐊᖃᓲᖑᒻᒪᑕ 

ᑮᓇᐅᔭᓕᐅᕋᓱᐊᖅᑎᐅᖏᓪᓗᑎᒃ ᑲᑐᔾᔨᖃᑎᒌᖑᓂᕋᕐᓗᑎᒃ 

ᒪᑭᑕᑦᑎᐊᕐᓂᖃᕐᓗᑎᒃ ᓄᓇᕗᒥ ᒪᓕᒐᖅᑎᒍᑦ ᐊᑎᓕᐅᕐᕕᐅᕙᑦᑐᑎᒍᑦ 

(ᐃᓚᒌᓄᑦ ᐊᖏᕐᕋᕆᔭᐅᔪᑦ ᑎᒥᙳᕐᓗᑎᒃ ᐱᔭᕆᐊᑐᓲᖑᙱᒻᒪᑕ) ᐊᒻᒪᓗ 

ᓂᐅᕕᕆᐊᖃᕐᐸᑦᑐᑎᒃ $2 ᒥᓕᐊᓐᕌᖅᑐᓂᑦ ᐊᑲᐅᙱᓕᐅᕈᑎᑖᑳᓪᓚᑉᐸᑕ 

ᓇᓪᓕᐅᒃᑯᒫᖃᐅᑎᔅᓴᖏᓐᓂᒃ ᐱᓇᓱᐊᓚᐅᕐᓇᑎᒃ ᓱᓕ ᐸᐃᕆᒻᒧᑦ 

ᓚᐃᓴᔅᓴᖓᓂᒃ. ᐊᐅᓚᑦᑎᒍᓐᓇᕐᓂᐊᕐᖓᑕ ᐸᐃᕆᕕᒻᒥᑦ, ᐸᐃᕆᕕᒻᒥ 

ᐃᖅᑲᓇᐃᔭᖅᑏᑦ ᐃᓕᓐᓂᐊᕈᓐᓇᓲᑦ ᑕᒪᑐᒧᖓ ᑐᕌᖓᔪᓂᑦ ᐊᒻᒪᓗ 

ᓇᓗᓇᐃᒃᑯᑕᖅᑖᕈᑎᒋᔪᓐᓇᖅᑕᖏᓐᓂᒃ ᐱᓕᕆᕕᑦᑎᒍᑦ ᐊᒥᓱᕐᔪᐊᕌᓗᓐᓂᑦ 

ᐱᓕᕆᐊᔅᓴᖃᕇᖅᑐᓄᑦ ᐊᒻᒪᓗ ᐱᓇᓱᐊᕋᔅᓴᖃᖅᑎᑦᑎᒍᓐᓇᖏᑦᑐᓄᑦ ᓲᕐᓗ 

ᐃᓄᑦᑎᑑᖓᔪᓂᑦ ᐃᓕᓐᓂᐊᑎᑦᑎᔾᔪᑎᔅᓴᓂᑦ. 

ᓱᕈᓯᓕᕆᕖᑦ ᓚᐃᓴᖃᖅᑎᑕᐅᕙᑦᑐᖅ ᓄᓇᕗᑦ ᒐᕙᒪᒃᑯᓐᓂ 

ᓱᕈᓯᓕᕆᓂᕐᒧᑦ ᑐᕌᖓᔪᓂᑦ ᐱᓕᕆᕕᒻᒥ ᑮᓇᐅᔭᓕᐅᕋᓱᐊᖅᑎᐅᒐᑎᒃ 

ᑲᑐᔾᔨᖃᑎᒌᖑᓂᐊᖅᑐᑎᒃ ᒪᓕᑦᑐᒋᑦ ᓱᕈᓯᓕᕆᓂᕐᒧᑦ ᒪᓕᒐᖅ, ᓄᓇᕗᒥ 

ᐸᐃᕆᕕᓕᕆᓂᕐᒧᑦ ᒪᓕᒐᖅ ᑲᑎᑕᐅᓯᒪᔪᑦ ᓄᓇᑦᓯᐊ ᒐᕙᒪᒃᑯᖏᓐᓂᑦ 

ᐱᓯᒪᔪᑦ.

ᓱᕈᓯᓕᕆᕖᑦ ᑲᒪᒋᔭᔅᓴᒫᖃᖃᑦᑕᕐᖓᑕ ᐋᖅᑭᔅᓱᐃᖃᑦᑕᓂᕐᒥᒃ ᓇᒻᒥᓂᖅ 

ᐊᑐᐊᒐᕆᓂᐊᖅᑕᖏᓐᓂᒃ ᑕᒪᒃᑯᓄᖓ ᐃᓕᓐᓂᐊᑎᑦᑎᔾᔪᑎᔅᓴᓂᑦ, 

ᐃᖅᑲᓇᐃᔭᖅᑎᖃᕐᓂᕐᒧᑦ, ᐊᐅᓚᑦᑎᓂᕐᒧᑦ, ᐊᒻᒪᓗ ᓱᕈᓰᑦ ᐅᑕᖅᑭᔪᑦ 

ᐊᑎᖃᕐᕕᖏᓐᓄᑦ. ᐊᑐᓂᑦ ᐱᓲᑦ ᐊᔾᔨᒌᙱᑦᑐᓂᑦ ᑮᓇᐅᔭᓕᕆᓂᕐᒧᑦ 

ᐃᓕᓯᒪᑦᑎᐊᕆᐊᖃᕐᓂᒧᓪᓗ ᐃᑲᔫᑎᓂᑦ ᑲᑐᔾᔨᖃᑎᒌᓂᑦ ᓄᓇᕗᒥ 

ᐱᖓᓱᓂᑦ ᐊᕕᑦᑐᕐᓯᒪᓂᐅᔪᓂᑦ: ᑲᑭᕙᒃ ᑲᑐᔾᔨᖃᑎᒌᖏᓐᓂ ᕿᑭᖅᑖᓗᒻᒥ, 

ᑭᕙᓪᓕᕐᒥ ᑲᑐᔾᔨᖃᑎᒋᕙᑦᑕᖏᓐᓂᒃ ᐱᕙᓪᓕᐊᔪᓕᕆᓂᕐᒧᑦ ᑭᕙᓪᓕᕐᒥ, 

ᐊᒻᒪᓗ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂ ᕿᑎᕐᒥᐅᓂᑦ.  

ᑖᒃᑯᐊ ᑲᑐᔾᔨᖃᑎᒌᑦ ᑮᓇᐅᔭᓄᑦ ᐃᑲᔫᑎᖃᓗᐊᓲᑦ 

ᐊᐅᓚᔾᔪᑕᐅᒋᐊᕋᔪᑦᑐᓄᑦ ᐋᖅᑭᐅᒪᑎᑦᑎᓂᕐᒧᓪᓗ ᐱᓕᕆᐊᕐᓂᑦ ᑐᕌᖓᔪᓂᑦ 

ᐃᓚᖏᓐᓂ ᐳᓴᓐᑦᖏᓐᓂᒃ ᐃᓄᓐᓄᑦ ᓱᕈᓯᕐᓄᑦ, ᐊᒻᒪᓗ ᐱᓕᕆᐊᓄᑦ 

ᐋᖅᑭᓯᒪᓪᓗᑎᒃ ᐃᑲᔫᑕᐅᓪᓗᑎᒃ ᐃᖅᑲᓇᐃᔭᖅᑏᑦ ᑮᓇᐅᔾᔭᔅᓵᖏᓐᓄᑦ 

ᐊᒻᒪᓗ ᖃᐅᑕᒫᑦ ᐃᓕᓐᓂᐊᑎᑦᑎᓂᕐᒧᑦ ᐊᑭᒋᕙᑦᑕᖏᓐᓄᑦ ᐃᓄᓐᓄᑦ 

ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᑎᒍᑦ ᐊᑎᖃᖃᑕᐅᔪᓄᑦ. ᑮᓇᐅᔭᑦ 

ᐅᕙᙶᓗᐊᕐᐸᑦᑐᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᒻᒪᓴᖅᑐᓕᕆᓂᕐᒧᑦ 

ᐱᕙᓪᓕᐊᔪᓕᕆᔨᓂᑦ ᑲᓇᑕᒥ. ᐊᕕᑦᑐᕐᓯᒪᓂᐅᔪᓂᑦ ᑲᑐᔾᔨᖃᑎᒌᑦ 

ᐃᖅᑲᓇᐃᔭᓲᖑᒻᒪᑕ ᑐᓂᓯᐅᖅᑲᐃᔨᐅᓪᓗᑎᒃ ᑖᒃᑯᓂᖓ ᑮᓇᐅᔭᓂᑦ 

ᐊᒡᒍᖅᑐᒋᑦ, ᐊᒻᒪᓗ ᓱᕈᓯᓕᕆᓂᕐᒧᑦ ᐱᓕᕆᐊᑦ ᐋᖅᑮᓲᖑᓪᓗᑎᒃ ᓇᒻᒥᓂᖅ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐊᑭᒋᓂᐊᖅᑕᖏᓐᓂᒃ. ᐃᓕᓐᓂᐊᑎᑦᑎᓂᕐᒧᑦ 

ᐊᑭᖏᑦ ᑕᐃᒪᐃᒻᒪᑦ ᐊᔾᔨᒌᖃᑦᑕᖏᑦᑐᑦ ᓄᓇᕗᓕᒫᒥ ᐊᒻᒪᓗ 

ᐊᕕᑦᑐᕐᓯᒪᔪᒡᒍᑎᐅᔪᓂᑦ. ᕿᑭᖅᑖᓗᒻᒥ, ᐆᑦᑑᑎᒋᓗᒍ, ᐃᓕᓐᓂᐊᑎᑦᑎᓂᕐᒧᑦ 

ᐊᑭᖏᑦ ᐊᑭᖃᕋᓲᒻᒪᑕ ᑕᒫᓂ $46ᓂᑦ ᖃᐅᑕᒫᑦ $15ᓄᑦ ᖃᐅᑕᒫᑦ. 

ᑲᑭᕙᒃ ᑲᑐᔾᔨᖃᑎᒌᖏᑦ ᐃᓕᓐᓂᐊᑎᑦᑎᓂᕐᒧᑦ ᐃᑲᔫᑎᖃᓲᑦ ᓄᓇᕗᒥ 

ᓄᓇᑖᕐᓂᕐᒧᑦ ᐊᖏᕈᑎᑎᒍᑦ ᐊᑎᖃᖃᑕᐅᔪᓄᑦ ᐃᑲᔫᑕᐅᓂᐊᖅᑐᓂᑦ 

ᓈᒻᒪᑎᑦᑎᓂᕐᒧᑦ ᐊᑭᖏᓐᓂᒃ, ᑭᓯᐊᓂ ᐃᑲᔫᑎ ᑭᓪᓕᖃᕐᐸᑦᑐᖅ $19ᓂᑦ 

ᖃᐅᑕᒪᑦ ᐃᓄᒻᒧᑦ ᐊᑕᐅᓯᕐᒧᑦ.83 

ᐸᐃᕆᕕᓕᕆᓂᕐᒧᑦ ᐱᓕᕆᐊᑦ ᓄᓇᕗᒥ ᐃᖅᑲᓇᐃᔭᖅᑎᖏᑦ 

ᐊᓯᔾᔨᖅᑕᕋᔪᕕᐅᑎᒻᒪᑕ ᑮᓇᐅᔭᖅᑖᕆᕙᑦᑕᖏᑦ ᐊᑭᑭᓗᐊᕐᓂᖏᓐᓄᑦ, 

ᐃᓕᓯᒪᙱᓗᐊᕐᐸᑦᑐᑎᓪᓗ ᐃᓕᓯᒪᔭᕆᐊᓕᖏᓐᓂᒃ ᓲᕐᓗ 

ᑮᓇᐅᔭᓕᕆᔾᔪᑎᓂᑦ ᑲᒪᖃᑦᑕᓂᕐᒥᒃ, ᐊᒻᒪᓗ ᑮᓇᐅᔭᑎᒍᑦ 

ᐊᔅᓱᕉᑎᖃᕐᐸᑦᑐᑎᒃ ᐱᓇᓱᐊᕐᓂᕐᒧᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᕐᓂᒧᑦ 

ᐃᓕᓐᓂᐊᕈᑎᔅᓴᓂᑦ ᐅᕝᕙᓘᓐᓃᑦ ᐃᓕᓐᓂᐊᑲᓐᓂᖃᑦᑕᓂᕐᒧᑦ 

ᐱᓇᓱᐊᕋᔅᓴᓂᑦ ᐃᓄᑦᑎᑐᑦ. 

ᑕᒪᓐᓇ ᐱᔾᔪᑎᒋᓪᓗᒍ ᖃᑦᑏᓐᓇᐅᓂᕐᐹᕆᔪᓐᓇᖅᑕᖏᑎᒍᑦ 

ᐃᑲᔫᓯᐊᖅᑖᕈᑕᐅᕙᑦᑐᑦ, ᐊᔾᔨᒌᙱᓐᓂᖃᓪᓚᕆᑉᐸᑦᑐᑦ ᖃᓄᐃᑦᑑᓂᖏᑦ 

ᓄᓇᓕᓐᓂᑦ ᐃᖅᑲᓇᐃᔮᖑᕙᑦᑐᑦ ᐱᓇᓱᐊᕈᑎᔅᓴᖃᑦᑎᐊᕋᑎᒃ. 

ᐅᑐᐱᕆ 2009ᒥ, ᕖᕝᕗᐊᕆᒥᓗ 2010ᒥ, ᓄᓇᕗᑦ ᑐᙵᕕᒃᑯᑦ 

ᐅᖃᖃᑎᖃᔪᔪᑦ ᐃᖅᑲᓇᐃᔭᖅᑎᖏᓐᓂᒃ ᑕᒪᕐᒥᒃ ᓚᐃᓴᓖᑦ ᓱᕈᓯᓕᕆᕖᑦ 

ᐊᑎᓕᐅᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᔨᒃᑯᖏᑎᒍᑦ. 

ᐅᖃᖃᑎᒌᓐᓂᖏᓐᓂ ᖃᐅᔨᔪᔪᑦ ᑕᒪᒃᑯᐊ ᓱᕈᓯᓕᕆᕕᐅᕙᑦᑐᑦ 

ᐊᑐᖃᑦᑕᖏᒻᒪᑕ ᐃᓕᓐᓂᐊᕈᑎᔅᓴᓕᕆᓂᕐᒥᒃ ᓴᓇᔭᐅᓯᒪᔪᓂᑦ 

ᖃᐅᔨᓴᕈᑎᔅᓴᓂᑦ ᑐᑭᓯᐊᓕᕐᐸᓪᓕᐊᓂᖏᓐᓂᒃ ᓱᕈᓰᑦ ᑕᐃᒪᐃᓲᖑᒻᒪᑕ 

ᐃᓕᓐᓂᐊᕆᐊᕈᒫᖅᑐᓄᑦ ᐃᓕᓐᓂᐊᖅᑎᑕᐅᕙᑦᑐᓄᑦ, ᑕᒪᕐᒥᓕᒫᐸᓗᒃ 

ᐃᓄᑦᑎᑑᖃᑦᑕᓂᕐᒥᒃ ᐃᓚᓕᐅᔾᔨᓯᒪᒐᓗᐊᖅᑎᓪᓗᒋᑦ ᐱᔾᔪᑎᖃᓗᐊᔪᔪᑦ 

ᐅᖃᐅᓯᓕᕆᓂᕐᒥᒃ ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ ᓄᓇᒥ ᓅᓯᒪᖃᑦᑕᓂᕐᒥᒃ 

ᐱᓕᕆᖃᑦᑕᓂᕐᒥᒃ.  

ᑕᒪᕐᒥᓕᒫᐸᓗᑦᑎᐊᖅ ᐃᖅᑲᓇᐃᔭᖅᑏᑦ ᐅᕙᑦᑎᓐᓄᑦ ᐅᖃᕐᓯᒪᔪᑦ 

ᐱᑕᖃᙱᓗᐊᓪᓚᕆᓐᓂᖓᓂᒃ ᐸᐃᕆᕕᓕᕆᓂᕐᒧᑦ ᓇᓖᕌᕋᔅᓴᓂᑦ 

ᕿᑐᕐᖓᓕᓐᓄᑦ ᓄᓇᕗᒥ, ᐋᖅᑭᓱᕐᓯᒪᑦᑎᐊᙱᓗᐊᖅᑐᑎᒃ 

ᐅᕝᕙᓘᓐᓃᑦ ᐸᐃᕆᕕᑦᑕᖃᕆᓗᐊᖅᑐᑎᒃ, ᐃᓄᑦᑎᑑᖓᔪᓂᓪᓗ 

ᐅᖃᓕᒫᕋᔅᓴᖅᑕᖃᓗᐊᕋᓂ, ᐊᒻᒪᓗ ᑮᓇᐅᔭᓂᑦ ᐊᐅᓚᔾᔪᑎᔅᓴᓪᓗᐊᑕᓂᑦ 

ᐱᑕᖃᕋᓂ ᐊᒻᒪᓗ ᒐᕙᒪᒃᑯᓐᓂᑦ ᑮᓇᐅᔭᓂᑦ ᐃᑲᔫᑕᐅᕙᑦᑐᓂᑦ ᐱᓕᕆᐊᓄᑦ 

ᑐᕌᖓᔪᓂᑦ ᑲᔪᓯᑎᑦᑎᓇᓱᐊᕐᓂᕐᒥᒃ ᐱᐅᓂᕐᐹᓂᑦ ᓱᕈᓯᓕᕆᔾᔪᑎᓂᑦ 

ᐱᔭᕆᐊᑐᔪᒃᑰᕈᑕᐅᓗᐊᖃᑦᑕᕐᖓᑕ. ᐊᒥᓱᑦ ᑭᒃᑯᑐᐃᓐᓇᐃᑦ ᐅᕙᑦᑎᓐᓄᑦ 

ᐅᖃᔪᔪᑦ ᐱᓕᕆᔾᔪᓯᐅᕙᑦᑐᖅ ᐱᓇᓱᐊᕐᓂᕐᒧᑦ ᐃᑲᔫᓯᐊᔅᓴᓂᑦ ᐱᓕᕆᐊᓂᑦ 

ᑲᔪᓰᓐᓇᑎᑦᑎᓇᓱᓐᓂᕐᒧᑦ ᐱᔭᕆᐊᑐᔪᐊᓘᓂᕋᖅᑐᒍ ᐃᖅᑲᓇᐃᔭᖅᑎᓄᑦ 

ᐊᒻᒪᓗ ᓈᒻᒪᖏᑦᑐᒥᒃ ᐊᑦᑐᐃᓲᖑᓪᓗᓂ ᐃᖅᑲᓇᐃᔭᖅᑎᑖᖅᑐᕋᓱᖃᑦᑕᕐᓂᒧᑦ 

ᐃᖅᑲᓇᐃᔭᐃᓐᓇᑎᑦᑎᒐᓱᖃᑦᑕᓂᕐᒧᓪᓗ.

ᐃᓄᑦᑎᑐᑦ ᐅᖃᐅᓯᖅ 
ᐊᒻᒪᓗ ᓱᕈᓯᓛᓂᑦ 
ᐃᓕᓐᓂᐊᑎᑦᑎᖃᑦᑕᕐᓂᖅ 

ᐸᐃᕆᕕᓕᕆᔾᔪᑕᐅᕙᑦᑐᑦ ᐋᖅᑭᒋᐊᖅᑕᐅᔪᓐᓇᖅᑐᑦ ᐃᓚᖓᓂ 

ᐋᖅᑭᒋᐊᖅᑕᐅᒍᑎᒃ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᑦ ᐊᒻᒪᓗ ᐃᓄᑦᑎᑐᑦ 

ᐅᖃᐅᓯᕐᒥᒃ ᓴᐳᔾᔨᓂᕐᒧᑦ ᒪᓕᒐᖅ ᐃᑲᔫᑎᖃᕐᓂᐊᕐᖓᑕ ᐱᐅᓂᕐᐹᒥᑦ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᕐᓂᖅ ᐊᑐᕋᔅᓴᐅᖃᑦᑕᓂᐊᕐᖓᑦ 

ᓄᓇᕗᓕᒫᒥ, ᐊᒻᒪᓗ ᑕᐃᒪᐃᑦᑐᒥᒃ ᐃᓕᓐᓂᐊᕈᑎᔅᓴᖅᑕᖃᖅᑲᑦ 

ᐃᓄᑦᑎᑑᖓᔪᒥᒃ ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐋᖅᑭᓯᒪᓗᑎᒃ, ᐃᓄᑦᑎᑐᑦ 

ᐃᓕᓐᓂᐊᑎᑦᑎᓂᖅ ᓇᓗᓇᐃᖅᑕᐅᔭᕆᐊᓕᒃ ᐃᒪᐃᑦᑑᓂᖓᓂᒃ, 

“ᐃᓕᓐᓂᐊᑎᑦᑎᕕᒃ ᐃᓄᑦᑎᑐᑦ ᐅᖃᐅᓯᖅ ᐊᑐᖅᑕᐅᖃᑦᑕᑎᓪᓗᒍ 

ᑐᑭᓯᐅᒪᖃᑦᑕᐅᑎᖃᑦᑕᓂᕐᒧᑦ ᐊᒻᒪᓗ ᐃᓕᓐᓂᐊᑎᑦᑎᖃᑦᑕᓂᕐᒧᑦ 

100 ᐳᓴᓐᒥᒃ.” ᑎᑭᐅᑎᒻᒪᓪᓗ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᐅᑉ 

ᐱᔾᔪᑎᖃᕐᓂᖓ ᓱᕈᓯᓛᓂᑦ ᐃᓕᓐᓂᐊᑎᑦᑎᓂᕐᒧᑦ, ᑎᑎᕋᕐᓯᒪᓂᖓ 

17 (ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᕐᓂᖅ, ᐃᓄᑦᑎᑐᑦ 

ᐅᖃᐅᓯᕐᒥᒃ ᐃᓕᖅᑯᓯᕐᒥᓪᓗ) ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᓱᕈᓯᓛᓄᑦ ᐃᓕᓐᓂᐊᕋᔅᓴᖃᖅᑎᑦᑎᒍᑕᐅᔭᕆᐊᖃᕐᖓᑦ, 

“ᐊᑐᖅᑎᑦᑎᒋᐊᕈᑎᓕᒻᒥᒃ ᐃᓄᑦᑎᑐᑦ ᐅᖃᕈᓐᓇᕐᓗᑎᒃ ᐊᒻᒪᓗ 

ᖃᐅᔨᒪᓗᑎᒃ ᐃᓄᐃᑦ ᐃᓕᖅᑯᓯᖓᓐᓂᒃ.”84 ᑕᒪᓐᓇ ᑐᑭᖃᙱᒻᒪᑦ 

ᐃᒫᒃ ᐅᓪᓗᓕᒫᖅ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᓇᔪᕋᔅᓴᖃᑦᑎᐊᕐᓗᑎᒃ 

ᐊᑐᖅᑕᐅᖏᓐᓇᖃᑦᑕᓂᐊᖅᑐᒥᒃ ᐊᒻᒪᓗ ᐅᓪᓗᓕᒫᖅ 

ᐃᖅᑲᓇᐃᔭᖅᑎᖃᖃᑦᑕᕐᓗᑎᒃ, ᑭᓯᐊᓂᓕ ᐃᒪᐃᑦᑑᒍᓐᓇᖅᑐᖅ ᕿᑐᕐᖓᕇᑦ 

ᐅᓐᓄᒃᑯᑦ ᖁᕕᐊᓱᐊᕕᖃᖅᑎᑕᐅᓗᑎᒃ ᐅᖃᐅᓯᓕᕆᔾᔪᑎᖃᕐᓗᑎᒃ 

ᓱᕈᓯᓛᓄᑦ ᑐᕌᖓᔪᒥᒃ.85 ᐱᔪᓐᓇᕐᓯᑎᒋᐊᒃᑲᓐᓂᕈᒪᓪᓗᖏᑦ ᐃᓄᐃᑦ 

ᐅᖃᐅᓯᓕᕆᓂᕐᒧᑦ ᐱᔪᓐᓇᐅᑎᖏᑦ ᓱᕈᓯᕐᓄᑦ, ᐊᑐᓕᖁᔨᔾᔪᑎᖃᖅᑐᒍᑦ 

ᐋᖅᑭᒋᐊᖅᑕᐅᖁᓪᓗᒍ ᑎᑎᕋᕐᓯᒪᓂᖓ 17 ᐃᓚᓕᐅᔾᔭᐅᓗ ᐅᖃᐅᓯᖅ 

“ᐃᓄᑦᑎᑐᑦ ᐅᖃᐅᓯᓕᕆᓂᖅ” ᑎᑎᕋᕐᓯᒪᓂᖓ ᐃᒪᐃᓕᖓᒐᔭᕐᖓᑦ, 

“ᐃᓕᓐᓂᐊᖅᑐᓕᕆᔨᒃᑯᑦ ᐃᓄᑦᑎᑐᑦ ᐅᖃᐅᓯᓕᕆᑎᑦᑎᖃᑦᑕᓂᐊᖅᑐᑦ 

ᓱᕈᓯᓛᓂᒃ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐊᑐᖅᑎᑦᑎᔪᒥᒃ ᐃᓄᑦᑎᑐᑦ 

ᐅᖃᓕᒫᖃᑦᑕᓂᕐᒥᒃ ᐊᒻᒪᓗ ᖃᐅᔨᒪᓂᕐᒥᒃ ᐃᓄᐃᑦ ᐃᓕᖅᑯᓯᖓᓐᓂᒃ.” 

ᐃᓄᑦᑎᑐᑦ ᐅᖃᐅᓯᕐᒥᒃ ᓴᐳᔾᔨᕐᓂᑦ ᒪᓕᒐᖅ ᐊᑑᑎᖃᙱᒥᒻᒪᑦ 

ᐃᓱᒪᒋᓪᓗᒋᑦ ᐸᐃᕆᕕᓕᕆᓂᕐᒧᑦ ᐊᑐᖅᑕᐅᕙᑦᑐᑦ. ᑎᑎᕋᕐᓯᒪᓂᖓ 

9 (ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᕐᓂᖅ) ᐱᔾᔪᑎᖓᑦ 

ᐊᑐᖅᑎᑦᑎᒋᐊᒃᑲᓂᕐᓂᕐᒧᑦ, “ᓱᕈᓯᓛᓂᑦ ᐃᓄᑦᑎᑐᑦ ᐅᖃᕆᐅᕐᓴᑎᑦᑎᓂᖅ 

ᐊᒻᒪᓗ ᐃᓕᓐᓂᐊᑎᑦᑎᖃᑦᑕᕐᓂᖅ ᐱᖃᑕᐅᖃᑦᑕᕐᓗᑎᒃ ᓱᕈᓰᑦ 

ᐊᖏᔪᖅᑳᖏᓪᓗ ᓄᓇᓕᓐᓂᑦ.”86 ᓄᓇᕗᑦ ᑐᙵᕕᒡᑯᑦ ᐊᑐᓕᖁᔨᔾᔪᑎᓖᑦ 

ᐋᖅᑭᒋᐊᖅᑕᐅᖁᓪᓗᒍ ᑎᑎᕋᕐᓯᒪᓂᖓ 9 ᐱᖃᓯᐅᔾᔭᐅᓗᓂ 

ᐅᖃᐅᓯᖅ, “ᐃᓄᑦᑎᑐᑦ ᐅᖃᐅᓯᓕᕆᓂᖅ ᑐᙵᕕᐅᓗᓂ ᒪᑐᒧᖓ,” 

ᑎᑎᕋᕐᓯᒪᓂᖓ ᐃᒪᐃᓕᖓᓂᐊᕐᖓᑦ: “ᓄᓇᕗᑦ ᒐᕙᒪᒃᑯᖏᑦ 

ᐊᑐᖅᑎᑦᑎᒋᐊᒃᑲᓂᙳᓱᑦᑐᑦ ᐃᓄᑦᑎᑐᑦ ᐅᖃᐅᓯᓕᕆᖃᑦᑕᓂᕐᒥᒃ 

ᑐᙵᕕᐅᓗᓂ ᓱᕈᓯᓛᓂᑦ ᐃᓄᑦᑎᑐᑦ ᐅᖃᐅᓯᓕᕆᑎᑦᑎᖃᑦᑕᓂᕐᒥᒃ ᐊᒻᒪᓗ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐱᖃᑕᐅᖃᑦᑕᕐᓗᑎᒃ ᓱᕈᓰᑦ ᐊᖏᔪᖅᑳᖏᓪᓗ 

ᓄᓇᓕᖏᓐᓂ.” ᐊᒻᒪᓗ ᓱᓕ, ᐊᑐᓕᖁᔨᔾᔪᑎᖃᖅᑐᒍᑦ ᐱᔪᓐᓇᐅᑎᖓᑦ 

ᑕᒪᒃᑮᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᖅᑎᑕᐅᖃᑦᑕᕆᐊᖃᕐᓂᖏᓐᓂᒃ 

ᑎᑎᕋᖅᑕᐅᓯᒪᒻᒪᑦ ᑎᑎᕋᕐᓯᒪᓂᖓᓂ 23ᒥ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᕐᓂᑦ ᐃᓚᔭᐅᒋᐊᒃᑲᓂᕐᓗᓂ ᐱᖃᓯᐅᔾᔨᓯᒪᓂᐊᕐᖓᑦ ᓱᕈᓯᓛᓂᑦ 

ᐃᓕᓐᓂᐊᑎᑦᑎᒍᑕᐅᕙᑦᑐᓂᑦ ᓚᐃᓴᖃᖅᑎᑕᐅᔪᓂᑦ ᓄᓇᕗᑦ 

ᒐᕙᒪᒃᑯᖏᓐᓂ. 

ᒫᓐᓇ, 84 ᐳᓴᓐᑦᖑᒻᒪᑕ ᐃᓄᐃᑦ ᓱᕈᓯᓛᑦ ᐅᑭᐅᓖᑦ ᑐᖔᓂ ᐱᖓᓲᔪᖅᑐᑦ 

ᐊᖏᔪᖅᑳᖓᑕ ᐊᐃᑉᐸᖓ ᐃᓄᑦᑎᑑᓲᑐᐊᖑᓪᓗᓂ.87 ᑕᒪᕐᒥᓕᒫᐸᓗᑦᑎᐊᖅ 

ᐸᐃᕆᕖᑦ ᐃᓄᑦᑎᑐᑦ ᐃᓕᓐᓂᐊᑎᑦᑎᕕᐅᒐᓗᐊᖅᑎᓪᓗᒋᑦ, 

ᓇᓗᓇᐃᒃᑯᑕᖅᑕᖃᙱᑦᑐᖅ ᐊᖏᔪᖅᑳᕆᔭᐅᔪᑦ ᐃᓄᑦᑎᑐᑦ 

ᐃᓕᓐᓂᐊᑎᑦᑎᔪᓐᓇᖅᑐᓂᑦ ᑲᒪᔨᖃᓛᕋᓗᐊᕐᒪᖔᑕ ᓯᕗᓂᑦᑎᓐᓂ.

ᐸᐃᕆᖃᑦᑕᕐᓂᖅ 
ᖃᓄᐃᑦᑑᔭᕆᐊᖃᕐᓂᖓᓂᒃ 
ᐊᐅᓚᑦᑎᓂᖅ

ᑕᐃᒫᒃ ᑕᑯᓯᒪᒐᑦᑕ, ᓈᒻᒪᑦᑐᑦ ᓱᕈᓯᓛᓄᑦ ᐃᓕᓐᓂᐊᑎᑦᑎᒍᑕᐅᕙᑦᑐᑦ 

ᐱᐅᔪᓂᑦ, ᐊᑯᓃᖅᑐᒥᒃ ᐊᑑᑎᖃᕈᓐᓇᕐᖓᑕ ᐃᓅᓯᖏᓐᓄᑦ ᓱᕈᓰᑦ 

ᐅᐸᕝᕕᒋᖃᑦᑕᖅᑕᖏᓐᓂ, ᑭᓯᐊᓂᓕ ᓄᓇᕗᒥ ᐊᖏᔪᖅᑳᕆᔭᐅᔪᑦ 

ᐊᖅᑯᑎᖃᓗᐊᖃᑦᑕᖏᒻᒪᑕ ᑐᑭᓯᐅᒪᔾᔪᑎᔅᓴᖅᑖᕐᕕᔅᓴᖏᓐᓂᒃ 

ᐱᓕᕆᒍᑕᐅᔭᑦᑐᑦ ᒥᔅᓵᓄᑦ ᐃᑲᔫᑎᖃᕈᓐᓇᖅᑐᓂᑦ ᐊᑯᓃᖅᑐᒥᒃ 

ᐊᑑᑎᓂᖃᕈᓐᓇᖅᑐᓂᑦ  ᐃᓄᓐᓂᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥ. 

ᐃᓕᓐᓂᐊᖅᑎᑕᐅᒃᑲᓐᓂᖃᑦᑕᖅᑲᑕ ᐃᓕᓯᒪᔭᕆᐊᓕᖏᓐᓂᒃ 

ᐃᖅᑲᓇᐃᔭᖅᑎᑎᐅᕙᑦᑐᑦ ᐊᑑᑎᖃᓪᓚᕆᑉᐳᖅ, ᐊᒻᒪᓗ ᐃᓄᑦᑎᑐᑦ 

ᐅᖃᐅᓯᕐᒥᒃ ᓴᐳᔾᔨᓂᕐᒧᑦ ᒪᓕᒐᖅ ᓱᓕᕗᖔᕈᑎᖃᕐᓯᒪᓪᓗᓂ 

ᐃᓕᓐᓂᐊᖅᑎᑕᐅᖃᑦᑕᓂᐊᕐᓂᖏᓐᓂᒃ ᐸᐃᕆᕕᒻᒥ ᐸᐃᕆᔩᑦ, ᑭᓯᐊᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᒪᒃᑲᓐᓂᕈᓐᓇᕋᓗᐊᕐᖓᑕ ᐊᖏᔪᖅᑳᕆᔭᐅᔪᓄᑦ 

ᐱᓕᕆᔾᔪᑎᔅᓴᖃᖅᑎᑦᑎᖃᑦᑕᕐᓗᑎᒃ ᐊᑐᕆᐊᓕᖏᓐᓂᒃ ᐱᒻᒪᕆᐅᔪᓂᑦ 

ᓂᕈᐊᒐᖃᖃᑦᑕᓂᐊᕐᖓᑕ ᖃᓄᖅ ᑲᒪᒋᔭᐅᑦᑎᐊᖃᑦᑕᖁᔨᑎᒋᒻᒪᖔᑕ 

ᕿᑐᕐᖓᖏᓐᓂᒃ.  

ᓱᕈᓯᓛᓂᑦ ᐸᐃᕆᖃᑦᑕᓂᕐᒧᑦ ᒪᓕᒐᖅ ᐋᖅᑮᓯᒪᒻᒪᑦ 

ᓂᕆᐅᒋᔭᔅᓴᖃᑦᑎᐊᖏᓪᓚᕆᑦᑐᑎᒃ ᐸᐃᕆᕙᑦᑐᓄᑦ ᐃᖅᑲᓇᐃᔭᖅᑎᓄᑦ 

ᐊᐅᓚᑦᑎᕙᑦᑐᓄᓪᓗ, ᐊᒻᒪᓗ ᐋᖅᑮᓯᒪᒐᑎᒃ ᓈᒻᒪᑦᑐᓂᑦ 

ᐊᑐᖅᑕᐅᒐᔪᖃᑦᑕᓂᐊᖅᑐᓂᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ 

ᓄᓇᕗᒥᐅᓄᑦ. ᐆᑦᑑᑎᒋᓗᒍ, ᑎᑎᕋᕐᓯᒪᓂᖓ 52ᒥ 

ᒪᓕᒐᓕᐊᖑᓯᒪᔪᒥ ᐃᒪᐃᒋᐊᖃᖅᑎᑎᒻᒪᑦ ᐱᓕᕆᐊᓂᑦ ᐊᐅᓚᑦᑎᔩᑦ, 

“ᑎᓕᐅᕆᖃᑦᑕᕐᓗᑎᒃ ᐱᓕᒻᒪᔅᓴᖃᑦᑕᖁᓗᒋᑦ ᐃᖅᑲᓇᐃᔭᖅᑏᑦ 

ᐊᖅᑯᑎᖃᕐᓗᑎᒃ ᐃᓕᓐᓂᐊᕈᑕᐅᓲᓂᑦ ᑲᑎᒪᓂᐅᕙᑦᑐᓂᓪᓘᓐᓃᑦ, 

ᐱᑕᖃᕋᐃᑉᐸᑦ.”88 ᒪᓕᒐᖅ ᓇᓗᓇᐃᒃᑯᑕᐅᔭᕆᐊᖃᕋᓗᐊᕐᖓᐅᓐᓃᑦ 

ᐃᖅᑲᓇᐃᔭᖅᑏᑦ ᐃᓕᓐᓂᐊᕋᔅᓴᖃᖃᑦᑕᕆᐊᖃᕐᓂᖏᓐᓂᒃ ᐃᓄᑦᑎᑐᑦ 

ᐸᐃᕆᕕᒻᒥ ᐃᖅᑲᓇᐃᔭᖅᑎᐅᕙᑦᑐᓄᑦ ᒪᓕᒐᐃᑦ ᒪᓕᑦᑐᒋᑦ 

ᐊᔪᙱᓐᓂᕆᔭᕆᐊᓕᖏᓐᓂᒃ ᐃᓕᓐᓂᐊᕈᑎᒋᖃᑦᑕᕆᐊᓕᖏᓐᓂᓪᓗ 

ᒪᓕᓪᓗᑎᒃ ᑎᑎᕋᕐᓯᒪᓂᖓᓂ, ᐊᒻᒪᓗ ᐸᐃᕆᕕᒻᒥ ᐊᐅᓚᑦᑎᔩᑦ 

ᐃᒪᐃᒋᐊᓖᑦ, ᐃᑲᔪᖅᑕᐅᓗᑎᒃ ᓄᓇᕗᑦ ᒐᕙᒪᒃᑯᖏᓐᓂ 

ᐸᐃᕆᕕᓕᕆᔨᖏᓐᓂ, ᑲᔪᖏᕐᓴᐃᖃᑦᑕᕆᐊᖃᖅᑎᑕᐅᓗᑎᒃ 

ᐃᖅᑲᓇᐃᔭᖅᑎᓪᓗᐊᑕᐅᕙᑦᑐᑦ ᓇᓗᓇᐃᒃᑯᑕᖅᑖᖁᓗᒋᑦ ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ. 

ᐃᑲᔪᕐᓯᖅᑕᐅᔾᔪᑎᖃᑦᑎᐊᕆᐊᓖᑦ ᐸᐃᕆᕕᓕᕆᔩᑦ ᐃᖅᑲᓇᐃᔭᖅᑏᑦ 

ᐱᖃᓯᐅᔾᔨᓗᑎᒃ ᐱᓕᒻᒪᓴᖅᑎᑕᐅᓂᕐᓴᐅᖃᑦᑕᕐᓗᑎᒃ ᐊᒻᒪᓗ 

ᐃᓕᓴᕆᔭᐅᔾᔪᑎᑖᕈᑎᔅᓴᓂᑦ ᐱᓇᓱᐊᕋᔅᓴᖃᕐᓂᕐᓴᐅᖃᑦᑕᕐᓗᑎᒃ 

ᐃᓕᙵᔾᔪᑎᒋᓕᕐᐸᓪᓕᐊᓂᐊᖅᑕᖏᓐᓂᒃ ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ. ᐊᑯᓃᖅᑐᒥᒃ-ᐊᑐᖅᑐᔅᓴᖅ ᑐᕌᒐᖅ ᒪᓕᑦᑐᖅ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ ᖃᐅᔨᓇᓱᐊᕈᑕᐅᓯᒪᔪᓂᑦ 

ᖃᐅᔨᒍᑕᐅᓯᒪᔪᓂᑦ ᐃᓄᐃᑦ ᑕᐱᕇᒃᑯᓐᓂ ᑲᓇᑕᒥ (ITK).

ᐃᓄᐃᑦ ᑕᐱᕇᑦ ᑲᓇᑕᒥ ᓇᓗᓇᐃᕐᓯᕗᑦ ᓄᓇᑦᓯᐊᕗᑦ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐋᖅᑭᓯᒪᓂᖓᑦ ᐊᒻᒪᓗ 

ᓇᓗᓇᐃᒃᑯᑕᖅᑖᑎᑦᑎᒍᑎᕙᑦᑕᖓᑦ ᐃᔾᔪᐊᕋᔅᓴᐅᓂᕋᖅᑐᒍ ᑕᒪᕐᒥᒃ 

ᐃᓄᓕᒫᑦ ᐊᕕᑦᑐᕐᓯᒪᕕᖏᓐᓄᑦ. ᓂᐅᕙᓐᓛᓐ ᒐᕙᒪᒃᑯᖏᑦ ᐊᒻᒪᓗ 

ᓛᐸᑐᐊᑉ ᐱᓕᕆᕕᐊᑦ ᓱᕈᓯᕐᓄᑦ, ᐃᓅᓱᑦᑐᓄᑦ ᐃᓚᒌᓄᓪᓗ 

ᐱᔨᑦᑎᕋᐅᑎᓄᑦ ᓱᕈᓯᓕᕆᓂᒧᑦ ᒪᓕᒐᖏᑦ ᓲᖑᔫᒻᒪᑕ, 

ᐊᑐᕆᐊᖃᖅᑎᑦᑎᕙᑦᑐᑎᒃ ᐃᓕᓐᓂᐊᕐᓯᒪᕕᐅᔭᕆᐊᓕᓐᓂᑦ ᐊᒻᒪᓗ 

ᐃᖅᑲᓇᐃᔮᖃᕐᓯᒪᓕᓂᐅᒋᐊᖃᕐᓂᕐᒥᒃ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒥ 

ᑲᒪᔨᓂᑦ ᐃᖅᑲᓇᐃᔭᖅᑎᓂᓪᓗ. ᐃᓕᓐᓂᐊᑎᑦᑎᖃᑦᑕᓂᕐᒥ ᑲᒪᔩᑦ 

ᒪᕐᕉᓐᓂᒃ-ᐊᕐᕌᒎᓐᓂᒃ ᐃᓕᓐᓂᐊᕈᑎᒥᓂᖏᓐᓂᒃ ᐸᐃᑉᐹᖅᑖᕐᓯᒪᔭᕆᐊᓖᑦ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐊᒻᒪᓗ ᒪᕐᕉᓐᓂᖑᓐᓃᑦ ᐊᕐᕌᒎᓐᓂᒃ 

ᐃᖅᑲᓇᐃᔮᖃᓚᐅᕐᓯᒪᓂᑰᓗᑎᒃ ᓚᐃᓴᓕᒻᒥ ᐸᐃᕆᕕᒻᒥ.89 ᓯᕗᓕᖅᑏᑦ 

ᐃᖅᑲᓇᐃᔭᖅᑎᓄᑦ ᐊᑕᐅᓯᕐᒥᖑᓐᓃᑦ ᐊᕐᕌᒍᒥ ᓇᓗᓇᐃᒃᑯᑕᖅᑖᕐᓯᒪᓗᑎᒃ 

ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐ ᐊᒻᒪᓗ ᓇᓗᓇᐃᒃᑯᑕᖃᕐᓗᑎᒃ 

ᐃᖅᑲᓇᐃᔭᕈᓐᓇᓂᕐᒧᑦ ᓱᕈᓯᓕᕆᒍᓐᓇᕐᓗᑎᒃ ᐅᑭᐅᖏᑎᒍᑦ ᒪᓕᓪᓗᒋᑦ 

ᓱᕈᓰᑦ ᓱᕈᓯᓕᕆᕕᐅᑦ ᓚᐃᓴᖃᐅᑎᖓ ᒪᓕᓪᓗᒍ90. ᓂᐅᕙᓐᓛᓐ ᐊᒻᒪ 

ᓛᐸᑐᐊ ᑲᑐᔾᔨᖃᑎᒌᖏᑦ ᓱᕈᓯᓛᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ 

ᑲᒪᒋᔭᔅᓴᒫᖃᕐᖓᑕ ᓇᓗᓇᐃᒃᑯᑕᖅᑖᑎᑦᑎᖃᑦᑕᓂᕐᒧᑦ ᓱᕈᓯᓛᓂᑦ 

ᐃᓕᓴᐃᔨᓂᑦ.

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᐊᑕᒍᔪᖅ ᐃᓕᓐᓂᐊᕐᕕᐊᓗᖕᒥ 
ᐃᓱᓕᑦᓯᓂᕐᒥᓂᒃ ᓇᓪᓕᐅᓂᕐᓯᐅᕈᑎᓖᑦ.

ᐊᑐᓕᖁᔨᔾᔪᑎᖃᖅᑐᒍᑦ ᐃᓕᓐᓂᐊᕐᓂᓕᕆᔨᒃᑯᑦ 

ᐱᓕᕆᖃᑎᖃᑦᑎᐊᖁᓪᓗᒋᑦ ᐃᓄᓐᓂᑦ ᐃᓕᓴᐃᔨᑦ ᐊᒻᒪᓗ ᐃᓄᓐᓂᑦ 

ᑲᑐᔾᔨᖃᑎᒌᓂᑦ ᐋᖅᑭᔅᓱᐃᒐᔭᕐᖓᑕ ᐃᓄᑦᑎᑑᖓᔪᓂᑦ ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᕈᑎᔅᓴᓂᑦ ᑐᙵᕕᐅᒐᔭᖅᑐᓂᑦ ᓄᓇᓕᓐᓄᑦ 

ᐋᖅᑭᔅᓱᐃᕕᐅᔪᓐᓇᖅᑐᓂᑦ ᓄᓇᓕᖏᓐᓄᑦ ᑐᙵᑎᐊᕐᓂᐊᕐᖓᑕ, 

ᐊᒻᒪᓗᑦᑕᐅᖅ ᐱᓕᒻᒪᔅᓴᐃᓕᐅᒥᔮᖃᑦᑕᕐᓗᑎᒃ ᐊᑐᖅᑕᐅᑎᓪᓗᒋᑦ. 

ᑕᐃᒪᑦᑐᒥᒃ ᐃᓕᓐᓂᐊᑎᑦᑎᒍᑎᔅᓴᓄᑦ ᑐᙵᕕᖃᕐᓂᖅ 

ᐃᑲᔫᑎᖃᕈᓐᓇᓪᓚᕆᒻᒪᑦ ᑐᙵᕕᖃᖅᑎᑦᑎᓂᕐᒥᒃ ᓈᒻᒪᑦᑐᒥᒃ 

ᐸᐃᕆᖃᑦᑕᓂᕐᒧᑦ, ᐊᒻᒪᓗ ᓴᖅᑭᖅᑎᑕᐅᓂᖓ ᐃᓕᓐᓂᐊᕈᑕᐅᔪᓐᓇᕋᔭᕐᒥᒻᒪᑦ 

ᐅᔾᔨᓇᕐᓯᑎᒋᐊᕐᓗᒋᑦ ᐱᕙᓪᓕᐊᔾᔪᑎᒋᒋᐊᓕᖏᑦ ᐃᓄᐃᑦ ᓱᕈᓰᑦ. 

ᓄᓇᕗᑦ ᒐᕙᒪᒃᑯᑦ ᐸᐃᕆᕕᓕᕆᓂᕐᒧᑦ ᐱᓕᕆᕕᐊᑦ ᒫᓐᓇ 

ᐃᖅᑲᓇᐃᔭᖅᑎᑭᕐᓱᕐᖓᑦ ᐊᒻᒪᓗ ᐱᓕᕆᔨᔅᓴᖃᓗᐊᕋᑎᒃ ᑲᒪᔪᔅᓴᓂᑦ 

ᑕᒪᒃᑯᓂᖓ ᐃᖅᑲᓇᐃᔮᖑᔭᕆᐊᓕᐅᒐᓗᐊᓂᒃ.91 ᐊᑐᓕᖁᔨᔾᔪᑎᖃᖅᑐᒍᑦ 

ᐱᓕᕆᕕᒃ ᓯᕕᑦᑐᕆᐊᖅᑕᐅᓗᓂ ᐱᔾᔪᑎᒋᓪᓗᒍ ᑖᓐᓇ ᐱᔭᐅᔭᕆᐊᓕᒃ 

ᐊᑐᓯᓂᐊᕐᖓᑦ, ᐊᒻᒪᓗᑦᑕᐅᖅ ᐃᓕᓐᓂᐊᖅᑎᑕᐅᑦᑎᐊᓂᕐᓴᐅᖃᑦᑕᓂᐊᕐᖓᑕ 

ᓱᕈᓯᕐᓂᑦ ᐸᐃᕆᔨᐅᕙᑦᑐᑦ. ᐸᐃᕆᔩᑦ ᐃᖅᑲᓇᐃᔭᓕᒪᙱᑦᑐᑦ ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐅᕝᕙᓘᓐᓃᑦ ᐃᖅᑲᓇᐃᔮᖏᑎᒍᑦ 

ᐃᓕᓐᓂᐊᕋᔅᓴᖃᖃᑦᑕᕐᓯᒪᙱᑦᑐᑦ ᐱᓕᕆᔾᔪᑎᔅᓴᖃᙱᓂᕐᓴᐅᓲᖑᒻᒪᑕ 

ᐊᑯᓃᖅᑐᒥᒃ-ᐊᑐᕐᓂᐊᖅᑐᓂᑦ ᐃᑲᔫᑎᔅᓴᓂᑦ ᑐᕌᖓᔪᓂᑦ ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ. 

ᐃᓕᓴᐃᔩᑦ ᓄᓇᑦᓯᐊᕗᒥ ᐊᑐᖃᑦᑕᕐᖓᑕ ᐃᓕᓴᐃᔩᑦ ᐋᖅᑭᓱᕐᓯᒪᔭᖏᓐᓂᒃ 

ᐱᕙᓪᓕᐊᓂᕆᔭᐅᓲᓄᑦ ᓈᒻᒪᑦᑐᓂᒃ ᐱᓕᕆᔾᔪᓯᕐᓂᑦ. ᐱᕙᓪᓕᐊᓂᐅᓲᓄᑦ 

ᓈᒻᒪᑦᑐᑦ ᐱᓕᕆᔾᔪᓰᑦ ᐃᓕᓐᓂᐊᑎᑦᑎᔾᔪᓯᐅᒻᒪᑕ ᑐᕌᖓᓪᓗᑎᒃ 

ᖃᐅᔨᒪᔾᔪᑎᔅᓴᐅᔪᒫᕐᓂᐊᖅᑐᑎᒃ ᑐᙵᕕᖃᖅᑎᑕᐅᒐᓗᐊᕐᒪᖔᑦ 

ᖃᐅᔨᒪᓂᕆᒋᐊᓕᖏᓐᓂᒃ ᓱᕈᓯᓛᑦ ᐱᕙᓪᓕᐊᓂᕆᓲᖏᓐᓂᒃ 

ᐃᓕᓴᐃᔩᑦ, ᑐᑭᒧᐊᑦᑎᑦᑎᖃᑦᑕᓂᕐᒥᒃ ᑐᑭᑖᕈᑕᐅᖃᑦᑕᕆᐊᓕᓐᓂᒃ 

ᐋᖅᑭᓯᒪᓂᖏᓐᓄᑦ ᐊᐅᓚᓂᖏᓐᓄᓪᓗ ᐱᓕᕆᐊᑦ. ᑕᐃᒫᒃ 

ᐱᓕᕆᔾᔪᓯᖃᕐᓂᖅ ᐱᖃᓯᐅᔾᔨᒍᓐᓇᖅᑐᖅ, ᐆᑦᑐᑎᒋᓗᒍ, ᐋᖅᑭᔅᓱᐃᓂᖅ 

ᐃᓕᓐᓂᐊᑎᑦᑎᔾᔪᑎᔅᓴᓂᑦ ᑐᑭᓯᓯᒪᓗᑎᒃ ᐊᑐᓂᑦ ᓱᕈᓯᖅ 

ᐱᔪᓐᓇᕐᓯᕙᓪᓕᐊᓲᖑᒻᒪᑦ ᒪᓕᑦᑐᒍ ᓇᒻᒥᓂᖅ ᐱᔭᕆᐅᕐᐸᓪᓕᐊᓂᖓ 

ᓱᑲᓐᓂᖓᓗ, ᑕᐃᒪᐃᒻᒪᓪᓗ ᐊᔾᔨᒌᒐᑎᒃ ᐱᔭᕆᐊᓕᖏᑦ ᐱᐅᓯᖏᓪᓗ 

ᓇᓪᓕᐊᓐᓂᑐᐃᓐᓇᖅ ᐱᕙᓪᓕᐊᓂᖏᓐᓂ ᐃᓕᓐᓂᐊᓂᕐᒥ; 

ᐅᕝᕙᓘᓐᓃᑦ ᐊᑑᑎᖃᑦᑎᐊᓂᕐᐹᖑᓲᖑᓪᓗᑎᒃ ᓱᑯᑦᑎᐊᓃᓐᓂᖏ 

ᐃᓕᒍᒪᓂᖃᑦᑎᐊᑎᓪᓗᒋᑦ ᓱᕈᓰᑦ ᐃᓕᓴᕐᓇᓲᖑᓪᓗᑎᒃ ᐊᒻᒪᓗ 

ᐱᒻᒪᕆᐅᓲᖑᓪᓗᑎᒃ ᑲᒪᒋᒋᐊᕆᐊᖃᕐᓂᖏᑦ. ᑕᒪᒃᑯᐊ ᐱᓕᕆᔾᔪᓰᑦ 

ᓄᓇᓕᓐᓂᑦ ᑐᙵᔭᕆᐊᖃᕐᖓᑕ ᐊᒻᒪᓗ ᐱᕙᓪᓕᐊᑎᑕᐅᓗᑎᒃ 

ᐃᓄᖏᓐᓄᑦ ᓄᓇᓕᓐᓄᓪᓗ ᐱᔨᑦᑎᕋᕐᕕᐅᔪᑦ. ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ ᖃᐅᔨᓇᓱᐊᕐᓂᖅ ᐃᑲᔫᑎᖃᕈᓐᓇᕐᖓᑦ 

ᐋᖅᑭᔅᓱᐃᕙᓪᓕᐊᓂᕐᒥᒃ ᐃᓕᓐᓂᐊᑎᑦᑎᔾᔪᑎᔅᓴᓕᐊᖑᕙᑦᑐᓂᑦ (ᓱᕈᓰᑦ 

ᐃᓕᓐᓂᐊᐸᑦᑕᖏᑦ ᖃᖓᒃᑯᓪᓗ), ᐃᓕᑉᐸᓪᓕᐊᒍᓰᑦ (ᖃᓄᖅ ᓱᕈᓰᑦ 

ᐃᓕᓲᖑᒻᒪᖔᑕ), ᐊᒻᒪᓗ ᖃᐅᔨᓴᕐᓂᖅ ᐱᓕᕆᔾᔪᓯᕐᓂᑦ (ᖃᓄᖅ 

ᖃᐅᔨᒪᒍᓐᓇᕋᔭᕐᒪᖔᑦᑕ ᓱᕈᓰᑦ ᐃᓕᓯᒪᔭᖏᓐᓂᒃ ᐊᒻᒪᓗ ᐸᕐᓇᐅᓯᐅᕐᓂᕐᒧᑦ 

ᓯᕗᓂᑦᑎᓐᓄᑦ) ᐃᓄᑦ ᓄᓇᓕᖏᓐᓂ.92  

ᐃᓄᐃᑦ ᐊᐅᓚᑦᑎᓂᖓᑦ ᐃᓄᐃᑦ 
ᐃᓕᓐᓂᐊᕐᓂᖓᓐᓂᒃ

ᐃᓕᓐᓂᐊᕐᓂᓕᕆᔾᔪᑕᐅᕙᑦᑐᖅ ᐊᑑᑎᖃᕈᓐᓇᖁᓪᓗᒍ ᐃᓅᓯᐅᑉ 

ᐊᓯᔾᔨᐸᓪᓕᐊᓂᖓᓄᑦ, ᕿᑐᕐᖓᓖᑦ, ᐃᓕᓐᓂᐊᖅᑏᑦ, ᓄᓇᓖᓪᓗ 

ᐅᑉᐱᕆᔭᖃᕆᐊᓖᑦ ᐃᓕᑕᖏᑦ ᖃᐅᔨᒪᓂᖅᑖᖏᑦ ᐱᖃᑕᐅᖃᑦᑕᓂᒃᑯᑦ 

ᐱᒻᒪᕆᐅᓂᖃᕐᓂᖏᓐᓂᒃ ᐊᒻᒪᓗ ᐊᑑᑎᖃᕐᓂᖏᓐᓂᒃ ᐃᓅᓯᖏᓐᓄᑦ. 

ᑕᐃᒫᒃ ᑕᑎᒋᔭᖃᕐᓂᖅ ᐊᑑᑎᖃᓪᓚᕆᒻᒪᑦ ᑲᔪᓯᑦᑎᐊᕈᓐᓇᕐᓂᖓᓄᑦ 

ᓄᓇᕗᒥ ᐃᓕᓴᕖᑦ ᐱᔾᔪᑎᒋᓪᓗᒍ ᐊᒥᓱᑦ ᐃᓄᐃᑦ ᐃᓱᒪᒋᔭᖃᖃᑦᑕᕐᖓᑕ 

ᑲᓇᑕᒥᐅᑦ ᐃᓕᓐᓂᐊᕐᕕᖓᓐᓂᒃ ᐅᑉᐱᕆᔭᖃᕋᑎᒃ, ᐱᔾᔪᑎᒋᓪᓗᒍ 

ᐃᓕᓐᓂᐊᕐᓂᖅ ᐃᒪᐃᑎᑦᑎᓯᒪᒻᒪᑦ, ᐱᒋᐊᖅᑎᑕᐅᓚᐅᕐᓯᒪᒻᒪᓂᑦ, 

ᓴᖅᑮᓯᒪᒻᒪᑦ ᐃᓚᒋᔭᐅᓪᓚᕆᑦᑐᒥᒃ ᐱᓂᕐᓗᓂᕆᓚᐅᕐᓯᒪᔭᖏᓐᓂᒃ 

ᑕᕆᐅᑉ ᐊᑭᓂᐊᒥᓂᐅᑦ-ᑲᓇᑕᒥᐅᑦ ᐊᒻᒪᓗ ᐃᓕᖅᑯᓯᖏᓐᓂᒃ ᐃᓄᐃᑦ 

ᐃᓕᖅᑯᓯᖓᓐᓄᑦ ᐃᓄᖏᓐᓄᓪᓗ.93 

ᐃᓕᓐᓂᐊᕐᓂᓕᕆᓂᕐᒥ ᖃᐅᔨᓇᓱᐊᖅᑏᑦ ᖃᐅᔨᓯᒪᔪᑦ ᐃᓅᖃᑎᒌᓂᑦ 

ᑕᑎᖃᕐᓂᖅ ᐊᑐᕈᓐᓇᓪᓚᕆᓐᓂᖓᓂᒃ ᐃᓕᓴᕕᒻᒥ ᐋᖅᑭᒋᐊᕐᓯᓂᕐᒧᑦ 

ᐊᒻᒪᓗ ᐃᓕᓐᓂᐊᖅᑏᑦ ᑲᔪᓯᑦᑎᐊᕈᑎᒋᔪᓐᓇᖅᑕᖏᓐᓄᑦ. ᑲᑐᔾᔨᖃᑎᒌᓐᓂᖅ 

ᑐᙵᕕᖃᕐᓗᓂ ᐃᑉᐱᒍᓱᑦᑎᐊᓂᕐᒥᒃ ᐃᑲᔫᑎᖃᕈᓐᓇᕐᖓᑦ 

ᑕᑎᖃᕈᓐᓇᓂᕐᒧᑦ, ᐊᒻᒪᓗ ᕿᑐᕐᖓᓖᑦ ᖃᐅᔨᒪᑦᑎᐊᕆᐊᖃᖅᑐᑎᒃ 

ᐃᓕᓴᕖᑦ ᐱᐅᓂᕐᐹᒥᒃ ᐱᔨᑦᑎᕋᐅᑎᖃᕐᓂᖏᓐᓂᒃ ᕿᑐᕐᖓᖏᓐᓄᑦ 

ᐊᒻᒪᓗ ᓄᓇᓕᓐᓄᑦ. ᐃᑉᐱᒋᖃᑦᑕᐅᑎᑦᑎᐊᕋᓱᓐᓂᖅ ᐱᔭᕆᐊᑐᒻᒪᑦ 

ᐊᑐᕋᓱᐊᕐᓗᒍ ᕿᑐᕐᖓᓖᑦ ᐃᓚᒋᔭᐅᑎᑕᐅᖃᑦᑕᑎᓐᓇᒋᑦ ᐃᓕᓴᕕᒻᒥ 

ᑐᑭᑕᕈᑕᐅᔭᕆᐊᓕᓐᓂᑦ ᐊᒻᒪᓗ ᐊᐅᓚᑦᑎᓂᕐᒥᒃ. ᓄᓇᕗᑦ ᐊᐅᓚᑦᑎᕕᑑᒻᒪᑦ 

ᑲᓇᑕᒥ ᐱᕕᖃᖅᑎᓪᓗᒋᑦ ᕿᑐᕐᖓᓖᑦ ᐊᐅᓚᑦᑎᓂᕐᒥᒃ ᐃᓕᓴᕕᒻᒥᑦ 

ᐋᖅᑭᑦᑕᐅᓯᒪᔾᔪᑎᖃᖅᑎᓐᓇᒍ ᓄᓇᓖᑦ ᐃᓕᓴᕕᒻᒧᑦ ᑲᑎᒪᔨᖏᑎᒍᑦ 

ᐅᕝᕙᓘᓐᓃᑦ ᓇᓕᒧᑕᖏᓐᓂᒃ ᐊᐅᓚᑦᑎᔨᐅᔪᓂᑦ. ᑕᒪᓐᓇ ᓄᓇᕐᔪᐊᓕᒫᒥ 

ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑕᐅᒻᒪᑦ ᓴᐳᑎᔭᐅᔾᔪᑎᖃᖅᑐᓂ ᑲᑐᔾᔨᖃᑎᒌᓂᑦ 

ᓄᓇᓕᒐᓴᕐᔪᐊᖃᕐᕕᓐᓂᑦ ᓄᓇᕐᔪᐊᕐᒥ ᓇᓗᓇᐃᖅᑕᐅᓯᒪᔪᖅ ᑭᒃᑯᑐᐃᓐᓇᐃᑦ 

ᐱᔪᓐᓇᐅᑎᖏᑦ. ᐃᓚᖓ 26(3) ᓇᓗᓇᖅᑕᐅᓯᒪᔪᒥ “ᕿᑐᕐᖓᓖᑦ 

ᓯᕗᓪᓕᐅᓗᑎᒃ ᐱᔪᓐᓇᐅᑎᓖᑦ ᓂᕈᐊᕈᓐᓇᓂᕐᒥᒃ ᖃᓄᐃᑦᑐᒥᒃ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ28

ᐃᓕᓐᓂᐊᖅᑎᑕᐅᔾᔪᑎᖃᖁᒻᒪᖔᒋᑦ ᕿᑐᕐᖓᖏᑦ.”94 ᐃᓄᐃᑦ ᕿᑐᕐᖓᓖᑦ 

ᓄᓇᕗᒥ ᑕᐃᒫᒃ ᓯᕗᓪᓕᐅᓗᑎᒃ ᐱᔪᓐᓇᐅᑎᖃᙱᒻᒪᑕ. 

ᓄᑖᕐᒥᒃ ᐋᖅᑭᓯᒪᓂᓕᒻᒥᒃ ᐃᓕᓐᓂᐊᓂᕐᒥᒃ ᐱᑕᖃᑐᐃᓐᓇᕆᐊᓕᒃ 

ᐃᓕᓴᕖᑦ ᐱᓕᕆᖃᑎᖃᖅᑲᑕ ᓇᓕᖅᑲᑎᒋᓗᒋᑦ ᑲᑐᔾᔨᖃᑎᖃᖅᑲᑕ 

ᓄᓇᓕᓐᓂᑦ ᐋᖅᑭᔅᓱᐃᓂᕐᒧᑦ ᐃᓕᓐᓂᐊᑎᑦᑎᔾᔪᑎᔅᓴᓂᑦ ᐊᒻᒪᓗ 

ᐊᔪᕆᕐᓯᐅᔾᔨᖃᑦᑕᓂᕐᒥᓪᓗ, ᐊᑯᓃᖅᑐᒥᒃ-ᐊᑐᕐᓂᐊᖅᑐᒥᒃ ᑐᕌᒐᔅᓴᖃᕐᓗᑎᒃ 

ᓴᖑᑎᓪᓗᒍ ᑕᒪᕐᒥᒃ ᐊᐅᓚᑦᑎᓂᐅᕙᑦᑐᖅ ᐃᓕᓴᕕᓐᓂᑦ ᐃᓄᓐᓄᑦ 

ᐃᓕᓴᐃᔨᓄᑦ ᐊᐅᓚᑦᑎᔨᐅᕙᑦᑐᓄᓪᓗ. ᑕᐃᒪᒃ ᑲᑐᔾᔨᖃᑎᒌᓪᓗᑎᒃ 

ᐱᓕᕆᖃᑎᒌᒍᓐᓇᕐᓯᓂᐊᖁᓪᓗᒋᑦ ᓄᓇᕗᒥ ᓄᓇᓖᑦ, ᐊᑐᐊᒐᐃᑦ 

ᑎᑎᕋᖅᑕᐅᓯᒪᔪᑦ 2008ᒥ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᓂᑦ 

ᐋᖅᑭᒋᐊᖅᑕᐅᒋᐊᓖᑦ.

ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ 
ᒪᓕᒐᖅ

ᓄᓇᕗᒥ ᐃᓕᓐᓂᐊᕐᓂᓕᕆᔾᔪᓯᖅ 2008ᒥ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᕐᓂᑦ ᑎᑭᐅᑎᓯᒪᙱᓗᐊᕐᖓᑦ ᐋᖅᑭᔅᓯᒋᐊᖃᖅᑐᑎᒃ ᐱᔾᔪᑎᒋᓪᓗᒋᑦ 

ᑕᐃᔅᓱᒪᓂ ᐊᑐᖅᑕᐅᓚᐅᕐᓯᒪᔪᑦ ᖃᓪᓗᓈᑦ ᐱᐅᓯᖓᑎᑐᑦ 

ᐃᓕᓐᓂᐊᑎᑦᑎᓂᕐᒥ ᐅᑭᐅᖅᑕᖅᑐᒥ. ᑖᓐᓇ ᒪᓕᒐᓕᐊᖑᓯᒪᔪᖅ 

ᐊᑐᖅᑎᑦᑎᖔᖅᑐᖅ ᐱᔪᓐᓇᕐᓂᐅᔪᓂᑦ ᓇᓕᒧᙱᑦᑐᓂᑦ ᐃᓄᓐᓄᑦ 

ᓄᓇᖃᖅᑳᕐᓯᒪᔪᓄᓪᓗ ᓇᒥᓕᒫᖅ ᐃᓚᐅᕕᒋᕙᑦᑕᖏᓐᓂ 

ᐊᓂᒍᐃᓇᓱᐊᒡᒐᖅᑐᑎᒃ. ᐊᒻᒪᓗ ᓱᓕ, ᐱᐅᓯᕆᔭᒥᓂᖅ ᒪᓕᒐᖅ 

ᐋᖅᑭᓱᖅᑕᐅᑎᓪᓗᒍ ᓈᒻᒪᖏᒻᒪᑦ ᐃᓚᖓ 32ᒧᑦ ᑎᑎᕋᕐᓯᒪᓂᖓᓄᑦ 

ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ ᐱᔾᔪᑎᒋᓪᓗᒍ ᐃᓄᐃᑦ 

ᑲᑐᔾᔨᖃᑎᒌᖏᑦ ᐱᖃᑕᐅᔭᕆᐊᖃᕐᓯᒪᓐᓂᖏᒻᒪᑕ. ᐃᓚᖓ 32 ᓄᓇᕗᒥ 

ᓄᓇᑖᕐᓂᕐᒧᑦ ᐊᖏᕈᑎᓂᑦ ᐃᒪᐃᓕᖓᒻᒪᑦ, “ᐃᓄᐃᑦ ᐱᔪᓐᓇᐅᑎᓖᑦ 

ᑕᐃᒫᒃ ᑎᑎᕋᕐᓯᒪᒻᒪᑦ ᐅᑯᓇᓂ ᑎᑎᕋᕐᓯᒪᔪᓂᑦ ᐱᖃᑕᐅᔭᕆᐊᖃᖅᑐᑎᒃ 

ᐱᕙᓪᓕᐊᑎᑦᑎᓂᕐᒥᒃ ᐃᓅᓯᕐᒨᖓᔪᓂᑦ ᐃᓕᖅᑯᓯᕐᒨᖓᔪᓂᓪᓗ 

ᐊᑐᐊᒐᕐᓂᑦ, ᐊᒻᒪᓗ ᓴᓇᔭᐅᓂᖏᓐᓂ ᐃᓅᓯᕐᒨᖓᔪᑦ ᐃᓕᖅᑯᓯᕐᒨᖓᔪᓪᓗ 

ᐊᑐᖅᑕᐅᖃᑦᑕᓂᐊᖅᑐᑦ ᐱᔨᑦᑎᕋᐅᑕᐅᖃᑦᑕᓂᐊᖅᑐᓪᓗ, ᐱᖃᓯᐅᑎᓪᓗᒋᑦ 

ᐱᓕᕆᔾᔪᓯᖏᑦ ᑲᔪᓯᑎᑦᑎᓂᕐᒧᑦ ᑕᒪᒃᑯᓂᖓ, ᓄᓇᕗᒥ.”95 ᓄᓇᕗᑦ 

ᑐᙵᕕᒃᑯᑦ ᐱᖃᑕᐅᑎᑕᐅᓯᒪᔪᑦ ᓯᕗᓪᓕᕐᐹᒥ ᐱᕙᓪᓕᐊᑎᑦᑎᓂᖏᓐᓂ 

ᒪᓕᒐᓕᐅᕐᓂᕐᒥ ᑐᑭᒧᐊᑦᑎᑦᑎᖃᑕᐅᓪᓗᑎᒃ ᑲᑐᔾᔨᓪᓗᑎᒃ 

ᑐᑭᒧᐊᑦᑎᑦᑎᓂᕐᒧᑦ ᑲᑎᒪᔨᕋᓛᓂᑦ, ᑭᓯᐊᓂᓕ ᑕᐃᒃᑯᐊ ᑲᑎᒪᔨᕋᓛᑦ 

ᐲᖅᑕᐅᓚᐅᕐᓯᒪᔪᑦ 2006ᒥ ᑭᖑᓂᐊᒍᑦ ᐊᐃᕙᓂᕆᓚᐅᕐᓯᒪᔭᖓᑕ 

ᒐᕙᒪᒃᑯᑎᒎᙱᑦᑐᖅ ᐱᔭᕆᐊᑭᓪᓕᑎᑦᑎᔩᑦ ᐊᒻᒪᓗ ᓄᓇᕗᑦ ᒐᕙᒪᒃᑯᑦ 

ᐱᔾᔪᑎᒋᓪᓗᒍ ᐅᖃᐅᓯᖅ ᐃᓕᓐᓂᐊᑎᑦᑎᒍᑕᐅᖃᑦᑕᕋᔭᖅᑐᖅ 

ᑎᑎᕋᖅᑕᐅᕙᓪᓕᐊᑎᓪᓗᒋᑦ ᐊᑐᐊᕋᔅᓴᐃᑦ. ᑎᑎᕋᕐᓂᖅ 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᓂᑦ ᑲᒪᒋᔭᐅᓯᓚᐅᕐᓯᒪᔪᖅ ᑖᒃᑯᓄᖓᐃᓐᓇᖅ 

ᓄᓇᕗᑦ ᒐᕙᒪᒃᑯᖏᓐᓄᑦ ᑐᕌᒐᕆᔪᒪᒐᔭᖅᑕᖏᓐᓂᒃ ᐱᖃᓯᐅᔾᔨᓯᒪᓪᓗᑎᒃ 

ᑕᐃᒫᔅᓴᐃᓐᓇᖅ ᐃᓱᒪᖃᖃᑎᖏᓐᓂᒃ ᑎᒍᒥᐊᖅᑎᐅᖃᑕᐅᔪᓂᑦ. 

ᒪᑐᔭᐅᓪᓗᓂ ᐊᖅᑯᑎᑐᐊᑦᑎᐊᖑᔪᓐᓇᖅᑐᖅ ᐃᓄᓐᓄᑦ ᐱᖃᑕᐅᓂᕐᒧᑦ 

ᐱᕙᓪᓕᐊᑎᑦᑎᓂᕐᒥᒃ ᒪᓕᒐᕐᒥᒃ, ᓄᓇᕗᑦ ᒐᕙᒪᒃᑯᑦ ᓱᕋᐃᓚᐅᕐᓯᒪᔪᑦ 

UNDRIP, ᑖᓐᓇ ᓴᖅᑮᔪᖅ ᓄᓇᕐᔪᐊᕐᒥ ᐊᑐᖅᑕᐅᒐᔪᑉᐸᑦᑐᓂᑦ 

ᑲᒪᒋᔭᐅᖃᑦᑕᕐᓂᖏᓐᓄᑦ ᓄᓇᖃᖅᑳᕐᓯᒪᔪᑦ ᐊᐅᓚᑦᑎᕕᒋᕙᑦᑕᑎᓐᓂᒃ. 

ᐊᖏᕈᑕᐅᓯᒪᔪᑦ ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᖃᕐᕕᓐᓂᑦ 

ᑲᑎᒪᕕᔾᔪᐊᕐᓂᖓᓐᓂ ᓯᑎᐱᕆ 2007ᒥ, UNDRIP ᐃᓕᓴᕐᓯᓯᒪᔪᑦ 

ᐱᔪᓐᓇᐅᑎᖏᓐᓂᒃ ᓄᓇᖃᖅᑳᕐᓯᒪᔪᑦ ᐃᓚᒌᑦ ᐊᒻᒪᓗ 

ᓄᓇᓖᑦ ᐊᑐᐃᓐᓇᖁᓪᓗᒋᑦ ᑲᑐᔾᔨᓪᓗᑎᒃ ᑲᒪᒋᔭᔅᓴᒫᖓᓐᓂᒃ 

ᐃᓕᓐᓂᐊᖅᑎᑕᐅᔾᔪᑎᒋᖃᑦᑕᓂᐊᖅᑕᖏᓐᓂᒃ ᕿᑐᕐᖓᑦᑕ, ᐊᒻᒪᓗ ᐃᓚᖓ 

14(1) ᐃᒪᐃᓕᖓᒻᒪᑦ, “ᓄᓇᖃᖅᑳᕐᓯᒪᔪᑦ ᐱᔪᓐᓇᐅᑎᓖᑦ ᐋᖅᑮᔪᓐᓇᓂᕐᒧᑦ 

ᐊᒻᒪᓗ ᐊᐅᓚᑦᑎᒍᓐᓇᓂᕐᒧᑦ ᐃᓕᓐᓂᐊᕐᓂᓕᕆᔾᔪᓯᕆᓂᐊᖅᑕᖏᓐᓂᒃ, 

ᐊᒻᒪᓗ ᐃᓕᓐᓂᐊᑎᑦᑎᕕᐅᖃᑦᑕᓂᐊᖅᑐᓂᑦ ᓇᒻᒥᓂᖅ ᐅᖃᐅᓯᖏᓐᓂᒃ 

ᐊᑐᖅᑐᓂᑦ, ᐱᐅᓯᖃᕐᓗᑎᒃ ᓈᒻᒪᑦᑐᒥᒃ ᐃᓕᖅᑯᓯᖅᑎᒍᑦ ᐱᐅᓯᖏᓐᓄᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ ᐃᓕᓐᓂᐊᖃᑦᑕᓂᕐᒧᓪᓗ.”96 

ᑲᓇᑕᐅᑉ ᒐᕙᒪᒃᑯᖏᑦ ᐊᖏᓚᐅᕐᓯᒪᔪᑦ  ᑲᔪᓯᑎᑦᑎᓂᐊᕐᓂᕋᕐᓯᒪᓪᓗᑎᒃ 

ᑕᒪᒃᑯᓂᖓ ᐊᑐᖅᑕᐅᒐᔪᑉᐸᑦᑐᓂᑦ ᑲᔪᓯᑎᑦᑎᒻᒪᑕ UNDRIP-ᒥᑦ 

ᓄᕕᐱᕆ 12, 2010ᒥ, ᐊᓪᓚᓄᑦ ᐅᑭᐅᖅᑕᖅᑐᒥᐅᓄᓪᓗ ᑐᕌᖓᔪᓂᑦ 

ᑲᓇᑕᒥ ᑕᐃᔭᐅᓚᐅᕐᓯᒪᔪᖅ ᐊᑐᖅᑕᐅᔪᖅ ᐃᒪᐃᑦᑑᓂᕋᖅᑕᐅᓪᓗᓂ, 

“ᐱᕕᖃᕐᕕᖓᑦ ᓇᓗᓇᐃᕐᓯᒋᐊᒃᑲᓂᕐᓂᕐᒥᒃ ᑲᑦᑐᖓᐃᕐᓯᒪᓂᑦᑎᓐᓂᒃ 

ᐱᓕᕆᖃᑎᖃᐃᓐᓇᓂᐊᕐᓂᑎᓐᓂᒃ ᑲᑐᔾᔨᖃᑎᖃᕐᓗᑕ ᓄᓇᖃᖅᑳᕐᓯᒪᔪᓂᑦ 

ᐋᖅᑮᓗᑕ ᐱᐅᓂᕐᓴᒥᑦ ᑲᓇᑕᒥᑦ.”97 

ᐃᓄᐃᑦ 
ᐃᓚᐅᑎᑕᐅᓯᒪᙱᓐᓂᖏᑦ 
ᐃᓕᓴᕕᒻᒥ ᐸᕐᓇᐃᓂᕐᒥᒃ

ᑲᔪᓯᑎᑕᐅᓚᐅᖅᑎᓐᓇᒍ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᖅ, ᓄᓇᕗᑦ ᑐᙵᕕᒃᑯᑦ ᑐᓂᓯᓚᐅᕐᓯᒪᒻᒪᑕ 77ᓂᑦ 

ᐊᑐᓕᖁᔨᔾᔪᑕᐅᓯᒪᔪᓂᑦ ᐊᓯᔾᔨᖅᑕᐅᖁᔭᐅᒐᔭᖅᑐᓂᑦ ᓄᓇᕗᒥ 

ᒪᓕᒐᓕᐅᕐᕕᒻᒧᑦ ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ 

ᑲᑎᒪᔨᕋᓛᖑᐃᓐᓇᖅᑐᓄᑦ 2008ᒥ, 72 ᐊᖏᖅᑕᐅᓚᐅᕐᓯᒪᙱᑦᑐᑦ 

ᐃᓚᓕᐅᔾᔭᐅᔾᔮᒐᑎᒃ ᑭᖑᓪᓕᕐᐹᕐᓯᐅᑎᓂᑦ ᑎᑎᕋᖅᑕᒥᓂᕐᓂᑦ 

ᒪᓕᒐᔅᓴᓂᑦ. ᑕᒪᒃᑯᐊ ᐊᑐᓕᖁᔨᔾᔪᑕᐅᓯᒪᔪᑦ ᐊᓯᔾᔨᖅᑕᐅᖁᔭᐅᓪᓗᑎᒃ 

ᐱᖃᓯᐅᔾᔨᓚᐅᕐᓯᒪᔪᑦ ᐅᑯᓂᖓ: ᐱᔪᓐᓇᕐᓯᑎᓪᓗᒋᑦ ᐃᓕᓐᓂᐊᖅᑐᓕᕆᒃᔨᑯᑦ 

ᐋᖅᑭᔅᓱᐃᔪᓐᓇᓂᕐᒥᒃ ᐃᓕᓴᕕᒻᒥ ᐃᓕᓐᓂᐊᖅᑕᐅᖃᑦᑕᕋᔭᖅᑐᓂᑦ 

ᐊᒻᒪᓗ ᖃᐅᔨᓴᕐᓗᒋᑦ ᐊᑑᑎᓂᖏᑦ ᐃᓕᓴᕕᒻᒥ ᐃᓕᓐᓂᐊᖅᑕᐃᑦ; 

ᓇᓗᓇᐃᖅᑕᐅᓗᓂ ᑐᑭᖓ ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᕐᓂᖅ 

ᑕᐃᒫᒃ ᐊᑐᖅᑕᐅᓯᒪᒻᒪᑦ ᒪᓕᒐᕐᒥ; ᐊᒻᒪᓗ ᐱᖃᓯᐅᔾᔨᓪᓗᓂ ᐊᑐᐊᒐᕐᒥᒃ 

ᐃᓕᓴᕐᓯᓂᕐᒥᒃ ᐃᓕᓐᓂᐊᕐᓂᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒧᓪᓗ 

ᐊᑑᑎᖃᕐᓂᖏᓐᓂᒃ ᐱᖅᑯᓯᖅᑎᒍᑦ ᐱᓕᕆᐊᖑᕙᑦᑐᑦ ᓅᓯᒪᓪᓗᑎᒃ 

ᓄᓇᒧᑦ, ᐱᖃᓯᐅᑎᓪᓗᒋᑦ ᖃᐅᔨᓴᕈᑕᐅᓪᓗᑎᒃ ᖃᐅᔨᓴᐅᑕᐅᓲᑦ 

ᑕᒪᒃᑯᓂᐊ ᐱᓕᕆᓂᐅᕙᑦᑐᓂᑦ ᐊᒻᒪᓗ ᐃᓚᓕᐅᑎᓗᒋᑦ ᐃᓕᓐᓂᐊᖅᑎᐅᑉ 

ᑭᖑᓪᓕᕐᐹᒥ ᖃᐅᔨᓴᖅᑕᐅᔾᔪᑎᒋᓲᖏᓐᓄᑦ.98 ᑕᒪᒃᑯᐊ ᐊᑐᓕᖁᔨᔾᔪᑕᐅᔪᑦ 

ᑐᕌᖓᒻᒪᑕ ᖃᐅᔨᒪᒋᐊᕈᑎᔅᓴᐅᓪᓗᑎᒃ ᐃᓄᐃᑦ ᐃᓕᓐᓂᐊᖅᑏᑦ 

ᐱᔪᓐᓇᐅᑎᖏᓐᓂᒃ ᐃᓕᓐᓂᐊᕈᓐᓇᓂᕐᒧᑦ ᓇᒻᒥᓂᖅ ᐅᖃᐅᓯᖏᓐᓂᒃ 

ᐊᑐᕐᓗᑎᒃ ᐃᓕᖅᑯᓯᖏᓐᓂᓪᓗ, ᐊᒻᒪᓗ ᑕᒪᒃᑯᐊ ᐱᔪᓐᓇᐅᑏᑦ 

ᐋᖅᑭᒋᐊᒃᑲᖅᑕᐅᔪᓐᓇᖅᑐᑎᒃ ᑕᐃᒪᐃᒋᐊᖃᕈᑎᒃ. 

ᐱᖃᓯᐅᑎᓪᓗᒍ UNDRIP-ᒧᑦ ᐊᒻᒪᓗ ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᖃᕐᕖᑦ 

ᓄᓇᕐᔪᐊᕐᒥ ᓇᓗᓇᐃᖅᑕᐅᓯᒪᓂᖏᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ, 

ᐃᓚᐃᓐᓈᐸᓗᑦᑎᐊᖅᑐᑎᒃ ᕿᐱᓗᓐᓂᒥᓂᖏᑦ ᑖᒃᑯᐊ 

ᐊᑐᓕᖁᔨᔾᔪᑕᐅᓯᒪᔪᓂᑦ ᓱᕋᐃᓯᒪᒻᒪᑦ ᑲᑐᔾᔨᖃᑎᒌᑦ ᓄᓇᓕᒐᓴᕐᕕᐊᖃᕐᕖᑦ 

ᐊᖏᕈᑖ ᐱᔪᓐᓇᐅᑎᖏᓐᓄᑦ ᓱᕈᓯᐅᑉ.

ᓄᓇᕗᑦ ᐊᒻᒪᓗ ᑲᑐᔾᔨᖃᑎᒋᑦ 
ᓄᓇᓕᒐᓴᕐᔪᐊᖃᕐᕕᓐᓄᑦ 
ᐊᖏᕈᑎᖓ ᐱᔪᓐᓇᐅᑎᖏᓐᓄᑦ 
ᓱᕈᓯᐅᑉ 

ᐊᖏᕈᑦ ᐱᔪᓐᓇᐅᑎᖏᓐᓄᑦ ᓱᕈᓯᐅᑉ ᓯᕗᓪᓕᕐᐹᖑᓪᓗᓂ 

ᒪᓕᒐᐅᔭᕆᐊᖃᖅᑐᓂ ᓄᓇᕐᔪᐊᕐᒥ ᐱᓕᕆᔾᔪᑎᐅᒻᒪᑦ ᓴᓇᔭᐅᓯᒪᔪᖅ 

ᐃᓕᓴᕆᔭᐅᓯᒪᑦᑎᐊᖁᓪᓗᒋᑦ ᓴᐳᑎᔭᐅᖁᓪᓗᒋᓪᓗ ᓄᓇᖅᑲᑎᒌᑎᒍᑦ, 

ᑲᑎᒪᔨᐅᕕᑎᒍᑦ, ᐃᓅᓯᖅᑎᒍᑦ, ᒪᑭᓇᓱᐊᕈᑎᑎᒍᑦ, ᐃᓕᖅᑯᓯᖅᑎᒍᑦ 

ᐱᔪᓐᓇᐅᑎᖏᑦ ᑭᒃᑯᑐᐃᓐᓇᐃᑦ ᐅᑭᐅᓖᑦ ᑐᖔᓂ 18. ᑲᑐᔾᔨᖃᑎᒌᖏᑦ 

ᓄᓇᓕᒐᓴᕐᔪᐊᖃᕐᕖᑦ ᑲᑎᒪᕕᔾᔪᐊᕐᓂᖓᓐᓂ ᒪᑐᐃᕐᓯᓚᐅᕐᓯᒪᒻᒪᑕ 

ᐊᖏᕈᒻᒥᑦ ᐊᑎᓕᐅᖅᑕᐅᖁᓪᓗᒍ ᓄᕕᐱᕆ 20, 1989ᒥ, ᐊᒻᒪᓗ ᑲᓇᑕ 

ᐊᖏᕈᑎᖃᓚᐅᕐᓯᒪᓪᓗᓂ ᑎᓯᐱᕆ 13, 1991ᒥ. 2003ᒥ ᑎᑎᕋᖅᑕᒥᓂᕐᒥ 

ᑐᕌᖓᔪᒥ ᑲᓇᑕᐅᑉ ᐊᖏᔪᖅᑳᕐᔪᐊᖓᓐᓄᑦ, ᓄᓇᕗᒥ ᓯᕗᓕᖅᑎ ᐹᓪ 

ᐅᑲᓕᖅ ᓇᓗᓇᐃᕐᓯᓚᐅᕐᓯᒪᔪᖅ ᐃᑲᔪᕐᓰᓂᕋᖅᑐᓂ ᐱᔾᔪᑎᖏᓐᓂᒃ 

ᑐᙵᕕᖏᓐᓂᓪᓗ ᐊᖏᕈᑎᒦᑦᑐᓂᑦ, ᐊᒻᒪᓗ ᓄᓇᕗᑦ ᒐᕙᒪᒃᑯᑦ 

ᐃᑲᔪᕐᓰᓪᓚᑦᑖᕈᑎᖓᓂᒃ ᓇᓗᓇᐃᕐᓯᒍᑎᖃᖅᑐᓂ ᐊᖏᕈᑕᐅᓂᐊᕐᖓᑦ.99 

ᐱᔾᔪᑎᒋᓪᓗᒍ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ, ᓄᓇᕗᑦ ᒐᕙᒪᒃᑯᖏᑦ 

ᓱᕋᐃᔪᑦ ᐃᓚᖓᓂ 30ᒥᒃ ᐊᖏᕈᒻᒥᑦ, ᐃᒪᐃᓕᖓᔪᒥᒃ: 

 

ᑕᐃᒃᑯᓇᓂ ᓄᓇᓕᒐᓴᕐᔪᐊᖃᕐᕕᐅᔪᓂᑦ ᐃᓕᖅᑯᓯᖅᑎᒍᑦ, ᐅᑉᐱᓂᖅᑎᒍᑦ 

ᐅᕝᕙᓘᓐᓃᑦ ᐅᖃᐅᓯᖃᖃᑎᒌᑦ ᐅᕝᕙᓘᓐᓃᑦ ᓄᓇᖃᖅᑳᕐᓯᒪᔪᓂᑦ 

ᐃᓄᖁᑎᓖᑦ, ᓱᕈᓯᖅ ᓇᓪᓕᐊᓐᓄᑦ ᐃᓚᒋᔭᖅ ᐅᕝᕙᓘᓐᓃᑦ 

ᓄᓇᖃᖅᑳᕐᓯᒪᒍᓂ ᐱᔪᓐᓇᐅᑎᖓᓂᒃ ᕿᐱᓗᑦᑕᐅᔾᔪᑎᖃᕆᐊᖃᙱᓚᖅ, 

ᓄᓇᓕᖓᓐᓂ ᐱᖃᑎᒋᓗᒋᑦ ᐃᓚᖏᑦ, ᖁᕕᐊᒋᔭᕐᓱᖁᓪᓗᒍ ᓇᒻᒥᓂᖅ 

ᐃᓕᖅᑯᓯᖓᓂᒃ, ᐊᑐᕈᓐᓇᖁᓪᓗᒍᓗ ᐊᑐᖃᑦᑕᕐᓗᓂᓗ ᓇᒻᒥᓂᖅ 

ᐅᑉᐱᓂᕐᒥᓂᒃ, ᐅᕝᕙᓘᓐᓃᑦ ᐊᑐᕈᓐᓇᖁᓪᓗᒍ ᓇᒻᒥᓂᖅ ᐅᖃᐅᓯᖓᓂᒃ.100

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᓇᓗᓇᐃᒃᑯᑕᐅᒻᒪᑦ 

ᐃᓚᓕᐅᔾᔭᐅᓯᒪᓂᐊᕐᓂᖏᓐᓂᒃ ᐃᓄᑦᑎᑐᑦ ᐅᖃᐅᓯᖅ ᐊᒻᒪᓗ 

ᐊᒥᓲᙱᑦᑐᑦ ᐃᓕᖅᑯᓯᕐᒨᖓᔪᑦ  ᓲᕐᓗ ᐃᓄᐃᑦ ᖃᐅᔨᒪᔭᑐᖃᖏᑦ 

ᓄᓇᕗᒥ ᐃᓕᓐᓂᐊᕐᓂᓕᕆᔾᔪᓯᕐᒧᑦ,101 ᑭᓯᐊᓂ ᑐᑭᓯᓇᙱᑦᑐᑦ ᐅᖃᐅᓰᑦ 

ᐊᑐᖅᑕᐅᓯᒪᔪᑦ ᓇᓗᓇᐃᕐᓯᒍᑕᐅᓪᓗᑎᒃ ᑖᒃᑯᓂᖓ ᐱᔪᓐᓇᐅᑎᓂᑦ 

ᓵᙲᓪᓕᑎᑦᑎᓯᒪᒻᒪᑕ ᑲᔪᓯᑎᑕᐅᔪᓐᓇᕐᓂᖏᓐᓂᒃ. ᐃᓱᒪᒋᔪᓐᓃᖅᑐᒋᑦ 

ᐃᓄᐃᑦ ᐃᓱᒫᓘᑎᖏᑦ, ᓄᓇᕗᑦ ᒐᕙᒪᒃᑯᑦ ᓈᒻᒪᒍᓐᓃᑎᑦᑎᓯᒪᔪᑦ 

ᕿᑐᕐᖓᑦᑕ ᓄᓇᕐᔪᐊᕐᒥ ᐃᓕᓴᕆᔭᐅᔾᔪᑎᒋᓯᒪᔭᖓᓐᓂᒃ 

ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑦ ᐃᓕᓐᓂᐊᕈᓐᓇᓂᕐᒧᑦ ᐃᓕᖅᑯᓯᖅᑎᒍᑦ 

ᐅᖃᐅᓯᖅᑎᒍᓪᓗ ᓈᒻᒪᑦᑐᒥᒃ ᐊᑐᕐᓗᑎᒃ. ᑕᒪᓐᓇ ᑲᔪᓯᑦᑎᐊᖏᑦᑎᑦᑎᓂᖅ 

ᐋᖅᑭᓯᒪᓂᖓᓂ ᐃᓄᓐᓂᑦ ᓱᕈᓯᕐᓂᑦ ᐃᓅᓱᑦᑐᓂᓪᓗ ᐃᓕᓐᓂᐊᓂᕐᒧᑦ 

ᐊᑲᐅᓈᙱᑐᒃᑰᕈᑎᒋᔪᓐᓇᖅᑕᖓ.

ᑲᓇᑕᐅᑉ ᑲᔪᓯᑎᑦᑎᓯᒪᓂᖓ UNDRIP-ᒥᑦ ᐊᒻᒪᓗ ᐊᖏᕈᒻᒥᑦ 

ᐱᔪᓐᓇᐅᑎᖏᓐᓂᒃ ᓱᕈᓯᐅᑉ ᐊᑑᑎᖃᙱᑦᑐᖅ ᑭᓯᐊᓂ ᑲᓇᑕᒥ 

ᑭᓪᓕᖃᕐᕕᐅᔪᑦ ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᒥᓗ ᓵᙵᔭᐅᓕᖅᑲᑕ 

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᓴᐅᒥᐊᓂᒃ: ᓖᓇ ᕿᓚᕝᕙᖅ, ᑖᓴ ᒫᒃᒪ ᐊᒻᒪᓗ ᐃᒥᓕᐊ ᐃᕕᒃ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ30

ᑲᔪᓯᑎᑦᑎᔭᕆᐊᖃᕐᓂᖏᓐᓄᑦ ᒪᓕᑦᑕᐅᔪᒫᕐᓂᐊᕐᓯᒪᔪᓂᑦ 

ᑕᕝᕙᓃᑦᑐᓂᑦ. ᓄᓇᕗᑦ ᒐᕙᒪᒃᑯᖏᑦ ᑲᔪᓯᑎᑦᑎᔭᕆᐊᓖᑦ ᒪᓕᒐᖅᑎᒍᑦ 

ᑲᒪᒋᔪᒫᕐᓂᐊᕐᓯᒪᔭᖓᓐᓂᒃ ᒪᓕᓪᓗᑎᒃ ᑎᑎᕋᖅᑕᐅᓯᒪᔪᓂᑦ ᑭᓪᓕᖏᓐᓂᒃ 

ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ, ᐊᖏᕈᑎᓂᑦ ᐱᔪᓐᓇᐅᑎᖏᓐᓄᑦ 

ᓱᕈᓯᐅᑉ, ᐊᒻᒪᓗ ᐊᓯᖏᓐᓂᒃ ᓄᓇᕐᔪᐊᕐᒥ ᑭᒃᑯᑐᐃᓐᓇᕐᓄᑦ 

ᐱᔪᓐᓇᐅᑎᓂᑦ ᒪᓕᒐᐅᒐᔪᑦᑐᓂᑦ, ᐱᓕᕆᖃᑎᖃᕐᓗᑎᒃ ᐃᓄᓐᓂᑦ 

ᑕᐃᒪᐃᒃᑯᐊᕆᓗᒋᑦ ᑲᑐᔾᔨᖃᑎᒋᓗᒋᑦ ᐱᕙᓪᓕᐊᑎᑦᑎᓂᕐᒧᑦ ᓈᒻᒪᑦᑐᒥᒃ 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ.  

ᓄᓇᓕᓐᓂᑦ ᐊᐅᓚᑦᑎᓂᖅ

ᒫᓐᓇ ᐋᖅᑭᓯᒪᓂᖏᑦ ᐊᑑᑎᖃᙱᑦᑐᑦ ᐃᓕᓴᕖᑦ ᓱᒃᑯᒍᑕᐅᕙᓪᓕᐊᓯᒪᒻᒪᑕ 

ᐃᓗᓯᒃᑯᑦ ᐊᒻᒪᓗ ᐃᓱᒫᓗᓇᕐᓂᕐᓴᐅᓪᓗᑎᒃ ᐱᐅᓯᖃᖃᑦᑕᕐᓯᒪᓪᓗᑎᒃ 

ᐃᓕᓐᓂᐊᖅᑏᑦ, ᐊᒥᓲᓂᕐᓴᐃᑦ ᐃᓕᓐᓂᐊᕈᓐᓃᖃᑦᑕᕐᓯᒪᔪᑦ ᐱᔭᕇᓚᐅᕋᑎᒃ. 

ᓄᓇᕗᑦ ᒐᕙᒪᒃᑯᖏᑦ ᓅᑦᑎᒋᐊᓖᑦ ᑐᑭᑖᕐᓂᕐᒧᑦ ᐱᔪᓐᓇᕐᓂᖃᓗᐊᕐᐸᑦᑐᓂᑦ 

ᐃᓕᓐᓂᐊᕐᓕᕆᓂᕐᒧᑦ ᐃᓄᓐᓄᑦ ᓄᓇᓕᓐᓂᑦ ᑭᒡᒐᑐᖅᑕᐅᕙᑦᑐᓄᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᑐᐊᒐᓕᐅᖅᑏᑦ ᑕᑯᔪᒪᓂᐊᕈᑎᒃ 

ᐊᒥᓲᓂᕐᓴᓂᑦ ᐃᓄᓐᓂᑦ ᐃᓅᓯᖃᑦᑎᐊᓂᕐᓴᓂᑦ ᓈᒻᒪᓂᕐᓴᒥᒃ 

ᐃᓅᓯᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᑦ ᖃᓄᐃᓐᓂᐅᔪᓂᑦ. 

ᐃᓕᓐᓂᐊᕐᓂᓕᕆᔨᒃᑯᑦ ᑐᑭᑖᕐᓂᕐᒧᑦ ᐱᔪᓐᓇᐅᑎᖏᑦ ᑎᑭᐅᒪᒻᒪᑕ 

ᐱᖅᑯᓯᖅᑎᒍᑦ ᐋᖅᑭᑦᑕᐅᓯᒪᔪᓄᑦ ᓄᓇᓕᓐᓂᑦ ᐃᓕᓴᕕᓐᓄᑦ 

ᑲᑎᒪᔨᓄᑦ ᐊᒻᒪᓗ ᓄᓇᖅᑲᑎᒌᓄᑦ ᐊᓯᓕᒫᖏᓐᓂ ᑲᓇᑕᒥᐅᑦ 

ᑭᓪᓕᖃᕐᕕᖏᓐᓂ, ᓲᕐᓗ ᐃᓕᓴᐃᔨᑦ ᐃᓕᓴᕕᒻᒥᓗ ᐊᖏᔪᖅᑳᖑᓂᐊᖅᑐᓂᑦ 

ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ ᓄᖅᑲᑎᑦᑎᖃᑦᑕᓂᕐᒧᓪᓗ, 

ᓄᖅᑲᑎᑦᑎᖃᑦᑕᓂᕐᒧᑦ ᐃᓕᓐᓂᐊᖅᑎᓂᑦ, ᐊᒻᒪᓗ ᐃᓕᓴᐃᔨᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐃᓕᓐᓂᐊᕈᑎᔅᓴᓕᕆᖃᑦᑕᓂᕐᒥᓪᓗ. ᒥᓂᔅᑕ 

ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑲᒪᒋᔭᔅᓴᒫᖃᕐᖓᑦ ᑐᑭᑖᕈᑎᖃᖃᑦᑕᓂᕐᒥᒃ 

ᐃᓕᓴᕕᒻᒥ ᐃᓕᓐᓂᐊᖅᑕᐅᖃᑦᑕᓂᐊᖅᑐᓂᑦ ᒪᓕᑦᑐᒋᑦ 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᑦ, ᐋᖅᑭᒋᐊᖅᑕᐅᖃᑦᑕᕈᓐᓇᖅᑐᑎᒃ 

ᓄᓇᓕᓐᓂᑦ ᑭᒃᑯᑐᐃᓐᓇᕐᓄᑦ ᓂᕈᐊᖅᑕᐅᓯᒪᔪᓄᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒪᓕᑉᐸᑦᑐᑎᒃ ᒥᓂᔅᑕᒧᑦ 

ᐊᖏᖅᑕᐅᓚᐅᖅᑎᓪᓗᒋᑦ.

ᐃᓕᓐᓂᐊᖅᑐᓕᕆᔨᒃᑯᑦ ᐋᖅᑭᓯᒪᓂᖏᑎᒍᑦ ᓄᓇᓕᓐᓂᑦ ᐃᓕᓴᕕᓐᓄᑦ 

ᑲᑎᒪᔨᐅᕙᒻᒪᑕ, ᑭᓯᐊᓂ ᐱᔪᓐᓇᐅᑎᖃᖃᑦᑕᖏᑦᑐᑦ ᐊᑐᕈᓐᓇᖅᑕᖏᓐᓂᒃ 

ᐱᒻᒪᕆᐅᔪᓄᑦ ᐃᓕᓴᕕᒻᒥ ᐊᐅᓚᓂᐅᕙᑦᑐᓄᑦ.

ᐃᓪᓗᐊᓄᖔᕐᓕ ᖃᓄᐃᓕᖓᓂᖏᑦ ᑕᑯᓪᓗᒋᑦ ᐊᒥᓲᓂᕐᓴᐅᑎᓪᓗᒋᑦ 

ᐃᓄᐃᑦ ᓄᓇᓖᑦ, ᐃᓕᖅᑯᓯᓖᑦ ᐊᒻᒪᓗ ᐅᖃᐅᓯᓖᑦ ᓄᓇᕗᒥ 

ᐅᐃᕖᖑᖃᑎᒌᑦ ᓴᐳᑎᔭᐅᓯᒪᒻᒪᑕ ᑲᑎᒪᔨᖏᓐᓄᑦ ᐅᐃᕖᑦ ᐃᓕᓴᕕᖓᓐᓄᑦ 

ᓄᓇᕗᒥ, ᑎᒥᐅᔪᑦ ᐋᖅᑭᑦᑕᐅᓯᒪᔪᑦ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᖅᑎᒍᑦ ᐊᐅᓚᓂᖃᕐᐸᑦᑐᑦ ᐃᓕᓴᕕᒻᒧᑦ ᑲᑎᒪᔨᐅᓪᓗᑎᒃ, 

“ᑲᒪᒋᔭᔅᓴᒫᖃᖅᑐᑎᒃ ᑭᒃᑯᑐᐃᓐᓇᕐᓄᑦ ᐃᓕᓐᓂᐊᓂᓕᕆᖃᑦᑕᓂᕐᒥᒃ 

ᐅᐃᕖᑎᑐᑦ ᕿᑐᕐᖓᖏᓐᓄᑦ ᐱᔪᓐᓇᐅᑎᓕᓐᓄᑦ ᓄᓇᕗᒥ.”102 

ᑭᒡᒐᑐᕐᓂᐊᖅᑕᖏᓐᓄᑦ ᓂᕈᐊᖅᑕᐅᓯᒪᓪᓗᑎᒃ ᑲᑎᒪᔩᑦ ᐅᐃᕖᑎᑐᑦ 

ᐱᔪᓐᓇᐅᑎᖃᕆᐊᖃᖅᑐᑎᒃ, ᐊᒻᒪᓗ ᑕᐃᒃᑯᐊ ᓂᕈᐊᖅᑐᑦ 

ᑕᐃᒫᔅᓴᐃᓐᓇᖅ ᐱᔪᓐᓇᐅᑎᖃᕆᐊᖃᕆᓪᓗᑎᒃ. ᑲᑎᒪᔩᑦ ᐃᒻᒥᑰᖅᑐᑦ 

ᓄᓇᕗᑦ ᒐᕙᒪᒃᑯᑦ ᒥᓂᔅᑕᖓᓐᓄᑦ ᑲᔪᓯᑎᑕᐅᔭᕆᐊᑐᒐᑎᒃ 

ᐱᕙᓪᓕᐊᑎᑦᑎᓂᕆᕙᑦᑕᖏᑦ ᑲᔪᓯᑎᑦᑎᓂᕆᕙᑦᑕᖏᓪᓗ ᓇᒻᒥᓂᖅ 

ᐃᓕᓐᓂᐊᑎᑦᑎᔾᔪᑎᒋᖃᑦᑕᓂᐊᖅᑕᖏᑦ ᐅᐃᕖᓄᑦ ᐃᓕᓐᓂᐊᖅᑎᓄᑦ 

ᐱᔪᓐᓇᐅᑎᖃᖅᑐᓄᑦ ᖁᕝᕙᓯᓐᓂᓕᓐᓂᑦ 1ᒥ-12ᒧᑦ.

ᐃᑲᔫᑎᖃᕈᓐᓇᖁᓪᓗᒍ ᖃᐅᔨᒪᑦᑎᐊᓂᐊᕐᖓᑕ ᐃᓄᐃᑦ 

ᑕᐃᒫᔅᓴᐃᓐᓇᖅ ᐊᖅᑯᑎᖃᕈᓐᓇᖁᓪᓗᒋᑦ ᐃᑲᔫᑎᖃᕈᓐᓇᖁᓪᓗᒋᑦ 

ᐊᐅᓚᑦᑎᒍᓐᓇᖁᓪᓗᒋᓪᓗ ᐃᓕᓴᕕᒻᒥ ᐊᐅᓚᓂᐅᔪᓂᑦ, 

ᐊᑐᓕᖁᔨᔾᔪᑎᖃᖅᑐᒍᑦ ᐋᖅᑭᒋᖅᑕᐅᖁᓪᓗᒋᑦ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᑦ ᑭᓪᓕᖃᖅᑎᑦᑎᔪᑦ ᒥᓂᔅᑕᐅᑉ ᐃᖅᑲᓇᐃᔮᖓᓄᑦ ᐋᖅᑮᖃᑦᑕᓂᕐᒧᑦ 

ᓇᓗᓇᐃᒃᑯᑕᖅᑖᑎᑦᑎᖃᑦᑕᓂᕐᒥᒃ ᐃᓕᓴᐃᔨᓂᑦ, ᐋᖅᑮᖃᑦᑕᕐᓂᒧᑦ 

ᑲᑎᒪᔨᓂᑦ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕆᔭᐅᒐᔪᑉᐸᑦᑐᓂᑦ ᐊᒻᒪᓗ 

ᐃᓕᓐᓂᐊᕈᑎᔅᓴᓄᑦ ᐊᑐᐊᒐᕐᓂᑦ, ᐃᓕᓯᖃᑦᑕᓂᕐᒥᒃ ᑮᓇᐅᔭᓂᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐅᕙᙵᑦᑎᐊᑯᓗᒃ ᑲᒪᔨᐅᔪᓐᓇᓂᕐᒥᒃ 

ᐃᓕᓐᓂᐊᖅᑐᓕᕆᔨᓂᑦ, ᐊᒻᒪᓗ ᐃᓕᓯᒪᔭᖏᑎᒍᑦ ᐊᐅᓚᑦᑎᓂᕐᒧᓪᓗ 

ᐃᑲᔪᖅᑎᐅᖃᑦᑕᓂᕐᒥᒃ.103 ᐊᑐᓕᖁᔨᔾᔪᑎᖃᕆᐊᒃᑲᓂᕐᒥᔪᒍᑦ 

ᒪᕐᕈᐃᓕᖅᑲᖓᔪᒥᒃ ᓅᑦᑎᖁᓪᓗᒋᑦ ᒥᓂᔅᑕᐅᑉ ᐱᔪᓐᓇᕐᓂᖏᓐᓂᒃ 

ᐱᖃᓯᐅᔾᔨᓯᒪᙱᑦᑐᓂᑦ ᑕᒪᒃᑯᓂᖓ ᑲᒪᒋᔭᔅᓴᒫᓂᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ. 

ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓕᒍᓐᓇᖅᑐᑦ 

ᐅᐊᑦᑎᐊᕈ ᐊᒻᒪᓗ ᓱᓕ ᑲᔪᓰᓐᓇᖅᑐᓂᑦ ᐊᑐᖅᑕᐅᕙᑦᑐᓂᑦ ᐃᓄᓐᓂᑦ 

ᐊᑯᑭᑦᑐᕐᒥᐅᓂᑦ ᐋᖅᑭᔅᓱᐃᓗᑎᒃ ᐱᐅᓂᕐᓴᒥᒃ, ᑲᒪᒋᔭᔅᓴᒫᖃᑦᑎᐊᓂᕐᓴᒥᒃ, 

ᐊᒻᒪᓗ ᓇᒻᒥᓂᕐᓱᖅᑐᒥᒃ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ. ᐃᓄᐃᑦ 

ᓄᓇᕗᒥ ᐊᑯᑭᑦᑐᓂᓪᓗ ᐊᔾᔨᒌᓂᒃ ᐊᔅᓱᕉᑎᖃᖃᑦᑕᕐᖓᑕ, ᓲᕐᓗ ᐃᓄᓐᓂᑦ 

ᐃᓕᓴᐃᔨᖃᑦᑎᖐᓐᓇᐸᑦᑐᑎᒃ ᐊᐅᓚᑦᑎᕕᖏᓐᓂ, ᐊᒥᓱᐊᓗᐃᓪᓗ 

ᐃᓕᓴᐃᔨᖏᑦ ᐊᓯᔾᔨᑕᐃᓐᓇᐸᑦᑐᑎᒃ, ᐊᒻᒪᓗ ᐊᔅᓱᕉᑎᖃᕐᐸᑦᑐᑎᒃ 

ᓄᓇᓕᓐᓂᑦ ᐱᓕᕆᔪᓐᓇᕐᓯᑎᑦᑎᕙᓪᓕᐊᓇᓱᓐᓂᕐᒥᒃ. ᐱᓇᓱᐊᕈᑎᒋᕙᑦᑕᖏᑦ 

ᐃᓄᐃᑦ ᐃᓕᓴᐃᔩᑦ, ᐃᑲᔪᖅᑏᑦ, ᖃᓄᖅᑑᕈᔾᔨᔩᑦ ᐊᒻᒪᓗ ᑲᑐᔾᔨᖃᑕᐅᕙᑦᑐᑦ 



312010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᑕᒫᓂ ᐊᐅᓚᑦᑎᕕᒻᒥ ᐃᓱᒪᒋᔭᐅᒋᐊᖅᑲᑕ ᓴᖅᑮᒍᓐᓇᖅᑐᖅ 

ᐊᑑᑎᖃᕈᓐᓇᕐᓂᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ 

ᒪᕐᕉᓐᓂᒃ ᐅᖃᐅᓯᓐᓂᒃ ᐃᓕᓐᓂᐊᕐᓂᓕᕆᓂᖅ ᐊᒻᒪᓗ ᓴᖑᑎᑕᐅᓗᓂ 

ᐊᑑᑎᓕᓐᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᑐᐊᒐᕐᒧᑦ, ᐃᓕᓐᓂᐊᕋᔅᓴᓄᑦ 

ᐊᒻᒪᓗ ᐊᔪᕆᕐᓯᐅᔾᔨᒍᑎᔅᓴᓄᑦ ᐃᑲᔫᑎᓕᓐᓄᑦ ᐃᓕᓐᓂᐊᖅᑑᑉ 

ᐃᓕᑉᐸᓪᓕᐊᓂᕆᕙᑦᑕᖓᓂᒃ ᑲᑐᔾᔨᖃᑎᖃᑦᑎᐊᕐᓗᑎᒃ ᓇᓕᒧᑦᑐᒥᒃ 

ᕿᑐᕐᖓᓕᓐᓂᑦ, ᓄᓇᓕᓐᓂᑦ, ᐊᒻᒪᓗ ᐊᕕᑦᑐᕐᓯᒪᕕᒻᒥ ᐃᓕᓴᕕᒻᒧᑦ 

ᑲᑎᒪᔨᓂᑦ.   

ᐊᑐᐊᕐᕕᑦᓯᐊᓚᒃ: ᐊᑯᑭᑦᑐᓂᑦ 
ᓇᒥᓕᒫᖅ ᐃᓕᓴᕕᒻᒥ 
ᐋᖅᑭᒋᐊᕐᓯᓂᕐᒧᑦ ᐸᕐᓇᐅᑦ

ᐊᑯᑭᑦᑐᓂᑦ ᑐᐊᕐᕕᑦᓯᐊᓚᒃ (ᐃᓕᓴᕕᑦᑎᐊᕙᒃ) ᐊᑯᑭᑦᑐᓕᒫᒥ 

ᐃᓕᓴᕕᒻᒥ ᐋᖅᑭᒋᐊᕐᓯᓂᕐᒧᑦ ᐸᕐᓇᐅᑦ ᓴᖅᑭᖅᑕᐅᓚᐅᕐᓯᒪᔪᖅ 

1998ᒥ ᐃᓕᓐᓂᐊᕐᓂᓕᕆᔨᒃᑯᑦ ᓇᓗᓇᐃᕐᓯᓚᐅᕐᓯᒪᔪᑦ 

ᐱᔭᕆᐊᖃᓕᕐᓂᖏᓐᓂᒃ ᓄᑖᕐᒥᒃ ᐃᓕᓐᓂᐊᕐᓂᓕᕆᔾᔪᑕᐅᖃᑦᑕᓂᐊᖅᑐᒥᒃ 

ᒪᓕᓪᓗᒍ ᐅᖃᐅᓯᖓᑦ, ᐃᓕᖅᑯᓯᖓᑦ, ᐊᒻᒪᓗ ᑕᐃᔅᓱᒪᓂ 

ᐊᑐᖅᑕᐅᖃᑦᑕᕐᓯᒪᔪᑐᖃᐃᑦ ᐊᑯᑭᑦᑐᕐᒥᐅᓄᑦ. ᒫᓐᓇᓕᓴᐅᓂᕐᐹᖅ 

ᐊᑐᖅᑕᐅᓯᒪᔪᖅ ᐱᕙᓪᓕᐊᓯᒪᓕᖅᑎᓪᓗᒋᑦ ᐊᑯᑭᑦᑐᕐᒥᐅᑦ 

ᐃᓕᓐᓂᐊᕐᓂᓕᕆᕕᖓᓐᓂ ᓇᓗᓇᐃᒃᑯᑕᓪᓚᕆᒃ ᕿᒪᐃᒋᐊᕐᓯᒪᓂᖏᓐᓂᒃ 

ᓯᕗᓪᓕᕐᒥ ᐃᓕᓐᓂᐊᕐᓂᓕᕆᔾᔪᑕᐅᓚᐅᕐᓯᒪᔪᓂᑦ ᑎᑭᑎᑕᐅᓯᒪᔪᓂᑦ 

ᓯᑳᓐᑎᓇᐃᕕᐊᒥ ᐊᒻᒪᓗ ᐊᖏᓂᕐᐹᖑᓪᓗᓂ ᐱᒋᐊᕈᑕᐅᓪᓗᓂ 

ᐊᑯᑭᑦᑐᓂᑦ ᓇᒻᒥᓂᕐᓱᕆᐊᕐᓂᕐᒧᑦ.104 ᐃᓕᓐᓂᐊᕐᓂᓕᕆᔨᒃᑯᑦ 

ᑎᓕᔭᐅᓯᔪᔪᑦ ᐊᒥᓲᙱᑦᑐᓂᑦ ᑲᒪᖃᑎᒌᓐᓂᐊᖅᑐᓂᑦ 

ᐊᐅᓚᑦᑎᓂᕐᒥᒃ ᓄᓇᓕᒐᓴᕐᔪᐊᖃᕐᕕᐅᑉ ᐃᓕᓐᓂᐊᕐᓂᓕᕆᓂᕐᒧᑦ 

ᐊᐅᓚᑦᑎᕕᐅᖃᑦᑕᓂᐊᖅᑐᒥᒃ ᑲᑐᔾᔨᖃᑎᒌᓂᑦ ᐃᓂᕆᓵᕕᒻᒥᒃ (ᐱᓕᕆᕕᒃ 

ᐅᑭᐅᖅᑕᖅᑐᒥ ᐃᓕᓐᓂᐊᕐᓂᓕᕆᓂᕐᒧᑦ) ᐋᖅᑭᔅᓱᐃᖃᑦᑕᓂᐊᕐᖓᑕ 

ᐃᓱᒪᒋᔭᐅᓯᒪᔪᓂᑦ ᓄᑖᕐᒧᑦ ᐃᓕᓐᓂᐊᕐᓂᓕᕆᔾᔪᓯᐅᓂᐊᖅᑐᒧᑦ. 

ᐃᓂᕆᓵᕕᒃ ᐋᖅᑮᔪᔪᑦ ᓯᓚᑦᑐᓴᕐᕕᔾᔪᐊᖓᓐᓂ ᑳᓕᕗᐊᓐᓂᐊᑉ 

ᕘᒃᓕᒥᑦ-ᐱᓯᒪᔪᓂᑦ ᑐᙵᕕᒻᒥᒃ ᖃᐅᔨᓇᓱᐊᕈᑎᖃᕐᓂᕐᒧᑦ 

ᐃᓕᓐᓂᐊᕐᓂᓕᕆᓂᕐᒧᑦ, ᐊᔾᔨᒌᙱᓂᕐᒧᑦ ᐊᒻᒪᓗ ᐃᓕᓯᒪᑦᑎᐊᓂᕐᒧᑦ 

(CREDE) ᒪᓕᒐᕆᒐᔪᑉᐸᑦᑕᖏᓐᓂᒃ ᐊᑑᑎᓕᒻᒥᒃ ᐃᓕᓐᓂᐊᑎᑦᑎᓂᕐᒧᑦ 

ᐃᓕᓐᓂᐊᓂᕐᒧᓪᓗ ᑐᙵᕕᐅᕙᑦᑐᓂᑦ ᑐᙵᕕᐅᓂᕋᖅᑕᐅᓪᓗᓂ 

ᐊᑑᑎᖃᕐᓂᕐᐹᖑᓪᓗᓂ ᐊᑑᑎᑎᑦᑎᓂᕐᒧᑦ ᐊᓯᔾᔩᒍᑕᐅᒐᓱᐊᖅᑐᓄᑦ.105 

ᐋᖅᑭᒋᐊᕐᓯᓂᕐᒧᑦ ᓯᕗᓕᖅᑏᑦ ᐊᑐᓕᔪᔪᑦ ᑖᒃᑯᓂᖓ ᒪᓕᒐᐅᒐᔪᑉᐸᑦᑐᓂᑦ  

ᐃᓗᓪᓕᕐᓱᕋᔅᓴᐅᓂᐊᖅᑐᓂ ᐊᑯᑭᑦᑐᒥᐅᑎᑐᑦ ᐃᓕᖅᑯᓯᕐᓄᑦ 

ᐅᑉᐱᕆᔭᐅᔪᓄᓪᓗ. ᐅᑯᐊᖑᕗᑦ: (ᐃ) ᑲᑐᔾᔨᓪᓗᑎᒃ ᐃᓕᓴᐃᔩᑦ 

ᐃᓕᓐᓂᐊᖅᑏᓪᓗ ᑲᑐᔾᔨᖃᑎᒌᑦᑐᑦ ᓴᓇᔭᐅᔪᓂᑦ; (ᐱ) ᐅᖃᐅᓯᓕᕆᓂᖅ 

ᐅᖃᓕᒫᕆᐅᕐᓴᐅᑎᓂᓪᓗ ᐱᕙᓪᓕᐊᑎᑦᑎᓂᖅ - ᐃᓕᓴᐃᔩᑦ 

ᐃᑲᔪᖅᑐᑦ ᐅᖃᐅᓯᓕᕆᓂᕐᒥᒃ ᑕᒪᕐᒥᒃ ᐃᓕᓐᓂᐊᑎᑦᑎᕕᐅᕙᑦᑐᓂᑦ 

ᐃᓕᓐᓂᐊᖅᑕᐅᕙᑦᑐᓂᓪᓗ; (ᑎ) ᐃᓂᒋᒋᐊᓕᖏᓐᓅᖅᑲᐃᓂᖅ - ᐃᓕᓴᐃᔩᑦ 

ᑲᓱᖅᑎᑦᑎᖃᑦᑕᕐᓗᑎᒃ ᐃᓕᓐᓂᐊᖅᑏᑦ ᖃᐅᔨᒪᔭᖏᓐᓄᑦ ᓄᑖᓄᓪᓗ 

ᑐᑭᓯᐅᒪᔾᔪᑎᔅᓴᓄᑦ; (ᑭ) ᐊᔾᔨᒌᙱᑦᑐᓂᑦ ᐃᓱᒪᒋᐅᕐᓴᓂᖅ - ᐃᓕᓴᐃᔩᑦ 

ᐃᑲᔪᖅᑐᑦ ᐃᓕᓐᓂᐊᖅᑎᓂᑦ ᐱᖃᑕᐅᑎᑦᑎᖃᑦᑕᓂᕐᒥᒃ ᐊᒻᒪᓗ 

ᐃᓕᓴᐃᖃᑦᑕᓂᕐᒥᒃ ᐱᒻᒪᕆᐅᔪᓂᑦ ᐃᓱᒪᒋᐅᕐᓴᓂᕐᒥᒃ; ᐊᒻᒪᓗ (ᒋ) 

ᐃᓕᓐᓂᐊᑎᑦᑎᓯᓐᓈᑦ ᐅᖃᖃᑎᒌᑎᑦᑎᓂᖅ - ᐃᓕᓴᐃᔩᑦ ᐃᓕᓐᓂᐊᑎᑦᑎᔪᑦ 

ᐅᖃᖃᑎᒌᑎᑦᑎᓪᓗᑎᒃ.  

ᐃᓕᓐᓂᐊᕐᓂᓕᕆᓂᖅ ᐊᑯᑭᑦᑐᓂᑦ ᐊᑖᓃᒻᒪᑦ ᐊᐅᓚᑦᑎᕕᖓᓐᓂ 

ᐃᓕᓐᓂᐊᕐᓂᓕᕆᔨᒃᑯᑦ, ᖃᐅᔨᓇᓱᐊᖅᑐᓕᕆᔨᒃᑯᑦ ᐊᒻᒪᓗ 

ᓄᐊᑎᒃ ᑲᑐᔾᔨᖃᑎᒌᖏᓐᓂ. ᒪᓕᒐᓕᐅᕐᕕᖓᑦ ᒪᓕᒐᖅᑎᒍᑦ 

ᐊᑐᖅᑕᐅᓪᓗᐊᑕᖃᑦᑕᓂᐊᖅᑐᓄᑦ ᐊᒻᒪᓗ ᐊᐅᓚᓂᕐᒧᑦ 

ᒪᓕᒐᖃᖅᑎᑦᑎᓲᖑᒻᒪᑕ ᑭᒃᑯᑐᐃᓐᓇᕐᓄᑦ ᐃᓕᓴᕕᓐᓄᑦ 

ᐊᐅᓚᑦᑎᔨᖏᓐᓄᓪᓗ. ᑲᔪᓯᑎᑦᑎᔨᐅᕙᑦᑐᑦ ᐊᑐᓂᑦ ᐊᑯᑭᑦᑐᑦ 

ᑎᓴᒪᓂᑦ ᓄᓇᓕᓕᕆᔨᖏᓐᓂᑦ ᑐᑭᒧᐊᑦᑎᑦᑎᕙᑦᑐᑦ ᐃᓕᓐᓂᐊᖅᑏᑦ 

ᖃᐅᑕᒫᑦ ᑲᒪᒋᕙᑦᑕᖏᓐᓂᒃ, ᐊᒻᒪᓗ ᓄᓇᓕᓐᓂᑦ ᓂᕈᐊᖅᑕᐅᓯᒪᔪᓂᑦ 

ᐃᓕᓴᕕᒻᒧᑦ ᑲᑎᒪᔨᓂᑦ ᖃᐅᔨᒪᒋᐊᖃᑦᑕᓂᕐᒥᒃ ᐊᑐᖅᑕᐅᖁᓯᒪᔭᖏᑦ 

ᕿᑐᕐᖓᓖᑦ ᐊᑐᖅᑕᐅᖃᑦᑕᕋᓗᐊᕐᒪᖔᑕ ᖃᐅᑕᒫᑦ ᑲᒪᒋᕙᑦᑕᖏᓐᓂᒃ 

ᐊᑐᓂᑦ ᐃᓕᓴᕕᒻᒥ.106 ᐱᒋᐊᖅᑎᑕᐅᓯᒪᓂᖓ ᐃᓂᕆᓵᕕᒃ 1991ᒥ 

ᐊᑕᐅᑦᑎᒃᑰᖃᑎᖃᕐᓯᒪᔪᖅ ᐊᑯᑭᑦᑐᓂᑦ 1990ᒥ ᐃᓕᓴᕕᒻᒥ 

ᒪᓕᒐᕐᒥᒃ ᐊᒻᒪᓗ ᐊᑯᑭᑦᑐᑦ ᐱᑕᖃᕆᐊᖃᕐᓂᖓᓂᒃ ᐃᓕᓴᐃᔨᓄᑦ 

ᐃᓕᓐᓂᐊᕈᑎᔅᓴᖏᓐᓂᒃ ᐊᑐᕋᔅᓴᖏᓐᓂᓪᓗ ᐃᓕᓐᓂᐊᓂᕐᒥ 

ᑐᙵᕕᒻᒥᒃ ᑲᒪᖃᑦᑕᓂᐊᖅᑐᓂᑦ ᑕᒪᑐᒥᖓ ᑲᔪᓯᑎᑦᑎᖃᑦᑕᓂᕐᒥᒃ. 

ᑲᔪᓯᑎᑕᐅᔾᔪᑎᒥᓂᖓ 1991ᒥ ᒪᓕᒐᐅᑉ ᓈᒪᔪᖅ ᑲᑎᒪᔩᑦ 

ᖃᐅᔨᓴᕈᑎᒋᓚᐅᕐᓯᒪᔭᖓᑦ ᑕᕝᕙᓂ ᕿᑐᕐᖓᓖᑦ, ᐃᓚᒋᔭᐅᔪᑦ ᐃᓕᓴᕕᒻᒥ 

ᑲᑎᒪᔨᓄᑦ ᐊᒻᒪᓗ ᓄᓇᓕᓐᓂᑦ ᑲᑎᒪᔨᐅᕕᓖᑦ ᐱᕕᖃᖅᑎᑕᐅᓚᐅᕐᓯᒪᔪᑦ 

ᓇᓗᓇᐃᕐᓯᓂᕐᒥᒃ ᓇᒻᒥᓂᖅ ᐃᓱᒪᒋᔭᖏᓐᓂᒃ. ᑕᐃᒫᔅᓴᐃᓐᓇᖅ, 

ᐃᓂᕆᓵᕕᒃ ᑲᑎᑎᑦᑎᓚᐅᕐᓯᒪᔪᑦ ᑲᑎᒪᓪᓗᑎᒃ ᕿᑐᕐᖓᓕᒡᒍᑏᑦ, 

ᐃᓕᓴᐃᔩᑦ, ᐃᓕᓴᕕᒻᒥ ᓯᕗᓕᖅᑏᑦ, ᐃᓕᓐᓂᐊᕐᓂᓕᕆᕐᒧᑦ ᐃᓕᓯᒪᔪᑦ, 

ᐊᒻᒪᓗ ᓄᓇᓕᓐᓂᑦ ᐃᓱᒪᒋᔭᖏᓐᓂᒃ ᐅᖃᕐᓂᐊᕐᖓᑕ ᐊᒻᒪᓗ 

ᖃᐅᔨᖃᑎᒌᓪᓗᑎᒃ ᐱᓇᓱᐊᕈᒪᒐᔭᙳᐊᖅᑕᖏᓐᓂᒃ ᐃᓱᒫᓘᑎᖏᓐᓂᓪᓗ 

ᐱᔾᔪᑎᒋᓪᓗᒍ ᐊᑐᐊᕐᕕᑦᓯᐊᓚᒃ. ᑕᒪᒃᑯᐊ ᐅᖃᐅᓯᐅᓚᐅᕐᓯᒪᔪᑦ 

ᑭᖑᓂᐊᒍᑦ ᐊᑐᖅᑕᐅᓕᓚᐅᕐᓯᒪᔪᑦ ᑎᑎᕋᕈᑕᐅᓪᓗᑎᒃ 2002ᒥ 

ᐃᓕᓴᕕᒻᒧᑦ ᒪᓕᒐᕐᒥᒃ, ᐊᑯᑭᑦᑐᑦ ᒫᓐᓇ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᖓᑦ. ᑖᓐᓇ ᐱᓂᐊᕈᑕᐅᓚᐅᕐᓯᒪᔪᖅ ᐃᓱᒪᒋᔭᐅᒻᒪᑦ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ32

ᑖᓐᓇᑑᓪᓗᓂ ᐱᒻᒪᕆᐅᓂᕐᐹᖑᓪᓗᓂ ᐊᑐᖅᑕᐅᓯᒪᔭᕆᐊᔅᓴᖓᓂᒃ 

ᐱᕙᓪᓕᐊᑎᑦᑎᓂᖏᓐᓂ ᑲᔪᓯᑎᑦᑎᕙᓪᓕᐊᓂᖏᓐᓂᓪᓗ ᐊᑐᐊᕐᕕᑦᓯᐊᓚᒻᒥᒃ 

ᑕᑯᓐᓈᖅᑕᖓᓂ ᐃᓂᕆᓵᕕᐅᑉ.  

ᐊᑐᐊᕐᕕᑦᓯᐊᓚᒃ ᐊᔾᔨᒋᖃᙱᒻᒪᑦ ᑕᐃᒫᔅᓴᐃᓐᓇᖅ ᓄᓇᖃᖅᑳᕐᓯᒪᔪᑦ 

ᐃᓕᓐᓂᐊᕐᓂᓕᕆᕐᒧᑦ ᐸᕐᓇᓯᒪᔭᖏᓐᓂᒃ ᑐᙵᕕᖃᖅᑐᑎᒃ ᐃᓕᓐᓂᐊᖅᑏᑦ 

ᐃᓕᓐᓂᐊᕇᖃᑦᑕᕐᓂᖏᓐᓂᒃ ᐃᑲᔪᖅᑕᐅᓪᓗᑎᒃ ᓄᓇᓕᓐᓂᑦ, 

ᐃᓕᖅᑯᓯᖅᑎᒍᑦ ᓈᒻᒪᑦᑐᓂᑦ ᐃᓕᓐᓂᐊᕈᑎᔅᓴᓂᑦ ᐊᔪᕆᕐᓯᐅᔾᔨᔾᔪᑎᔅᓴᓂᑦ 

ᐊᑕᐅᓯᕐᒥᑦ ᐱᒻᒪᕆᐅᔪᒥᑦ ᐃᑉᐱᒍᓱᑦᑎᐊᕈᑎᖃᖅᑐᑎᒃ: ᐊᑯᑭᑦᑐᕐᒥᐅᑎᑐᑦ 

ᐅᖃᐅᓯᖅ ᐃᓱᒫᓗᓇᖅᑐᒦᙱᑎᐊᖅᑐᖅ, ᐊᒻᒪᓗ ᐊᑐᐊᕐᕕᑦᓯᐊᓛᑉ 

ᐋᖅᑭᒋᐊᕐᓯᒪᓂᖓ ᓇᓗᓇᐃᕐᓯᓯᒪᓪᓗᓂ ᐱᑕᖃᕐᓂᕐᓴᐅᔭᕆᐊᖃᕐᓂᖓᓂᒃ 

ᑕᐃᓂᔅᑎᑐᑦ ᐅᖃᐅᓯᕐᒥᒃ ᐊᑐᕐᓂᕐᒥᒃ ᐊᑯᑭᑦᑐᓂᑦ ᓯᕕᑐᓂᕐᓴᒥᒃ 

ᓯᓚᑦᑐᓴᕐᕕᓐᓄᑦ ᐃᓕᓐᓂᐊᕆᐊᖃᑦᑕᕈᓐᓇᖁᓪᓗᒋᑦ. ᑭᓯᐊᓂ ᑐᙵᕕᐊᓂ 

ᐊᑐᐊᕐᕕᑦᓯᐊᓛᖅ ᐊᑯᑭᑦᑐᓕᒫᒥ ᐃᓕᓴᕕᒻᒥ ᐋᖅᑭᒋᐊᕈᑕᐅᓯᒪᔪᖅ 

ᐸᕐᓇᐅᑦ ᐱᔪᒪᔭᐅᓪᓚᕆᑦᑐᖅ ᐊᒥᓱᓄᑦ ᐊᑯᑭᑦᑐᕐᒥᐅᓄᑦ 

ᐃᓕᓐᓂᐊᕐᓂᓕᕆᔾᔪᓯᐅᖁᔭᐅᓪᓗᓂ ᐃᑲᔫᑎᖃᕐᓂᐊᖅᑐᓂ 

ᐱᔪᓐᓇᕐᓯᑎᑦᑎᒋᐊᕐᓂᕐᒥ ᐊᑯᑭᑦᑐᓂᑦ ᐃᓕᓐᓂᐊᖅᑎᓂᑦ ᑭᒃᑰᒻᒪᖔᕐᒥᒃ 

ᖃᐅᔨᒪᔭᐅᔾᔪᑎᒋᓂᐊᖅᑕᖓᓐᓂᒃ ᐃᓕᓴᕕᑦᑎᒍᑦ ᐊᒻᒪᓗ 

ᐃᓕᓐᓂᐊᑎᑦᑎᔾᔪᓯᖅᑎᒍᑦ ᓈᒻᒪᑦᑐᓂᒃ ᐊᑯᑭᑦᑐᕐᒥᐅᑦ ᐃᓄᖁᑎᖏᓐᓄᑦ, 

ᐊᒻᒪᓗ ᐊᑕᐅᑦᑎᒃᑯᑦ ᓯᕗᒧᐊᒍᑕᐅᓲᖑᓪᓗᓂ ᐃᓕᓐᓂᐊᖅᑎᓄᑦ 

ᐃᓚᐅᔾᔪᑕᐅᓂᕐᓴᐅᓪᓗᑎᒃ ᐊᒻᒪᓗ ᖁᕝᕙᓯᓐᓂᕐᓴᒥᒃ ᐃᓕᓐᓂᐊᓂᕐᒥ 

ᐱᔭᕇᕈᑕᐅᓲᖑᓪᓗᓂ. ᐊᑐᐊᕐᕕᑦᓯᐊᓚᒃ ᓇᓕᖅᑲᑎᖃᑦᑎᐊᖅᑐᖅ 

ᐃᓱᒪᒋᓯᒪᔭᖏᓐᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᓇᓗᓇᐃᖅᑕᐅᓯᒪᔪᓂᑦ 

ᐊᒥᓱᓄᑦ ᐃᓄᓐᓄᑦ ᓄᓇᕗᒥ ᑕᒪᓐᓇ ᐃᓱᒪᒋᓪᓗᒍ. 

ᐊᑐᓕᖁᔨᔾᔪᑕᐅᔪᑦ

ᐸᐃᕆᕕᓕᕆᓂᖅ: ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᑲᓇᑕᐅᑉ 

ᒐᕙᒪᒃᑯᖏᑦ ᐱᓕᕆᔭᕆᐊᓖᑦ ᖃᐅᔨᒪᒋᐊᕐᓗᑎᒃ ᐊᑐᓂᑦ 

ᓄᓇᓖᑦ ᑐᙵᕕᖃᑦᑎᐊᕋᓗᐊᕐᒪᖔᑕ ᐱᐅᔪᐊᓗᒻᒥᒃ, ᓱᕈᓯᓛᓂᑦ 

ᐃᓕᓐᓂᐊᑎᑦᑎᖃᑦᑕᓂᕐᒧᑦ ᑮᓇᐅᔭᖅᑑᑎᔅᓴᓪᓚᕆᖏᓐᓂᒃ 

ᑮᓇᐅᔭᖃᖅᑎᑦᑎᓗᑎᒃ ᐃᑲᔪᖅᑕᐅᓗᑎᒃ ᐱᓕᕆᔾᔪᑕᐅᔪᑦ, ᐋᖅᑭᔅᓱᐃᓗᑎᒃ 

ᓄᓇᕗᓕᒫᒥ ᐃᓕᓐᓂᐊᕈᑎᔅᓴᓄᑦ ᑐᙵᕕᐅᖃᑦᑕᓂᐊᖅᑐᓂᑦ 

ᑲᑐᔾᔨᖃᑎᖃᕐᓗᑎᒃ ᓄᓇᕗᑦ ᑐᙵᕕᒃᑯᓐᓂᑦ, ᐊᒻᒪᓗ 

ᓯᕕᑦᑐᕆᐊᖅᑎᑦᑎᓗᑎᒃ ᐊᑑᑎᖃᕐᓂᖓᓂᒃ ᓱᕈᓯᓛᕆᓂᐅᕙᑦᑐᒥᒃ 

ᐃᑲᔪᖅᑕᐅᓂᕐᓴᐅᓗᑎᒃ ᓱᕈᓯᓕᕆᔾᔪᑕᐅᕙᑦᑐᑦ.

ᐋᖅᑭᒋᐊᕐᓗᒍ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ: ᓄᓇᕗᑦ ᒐᕙᒪᒃᑯᑦ 

ᐊᑑᑎᑎᑦᑎᒋᐊᓖᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ ᐃᓚᖓᓂ 32ᒥᒃ 

ᑲᒪᒋᔭᔅᓴᒫᓂᑦ, ᐊᒻᒪᓗᑦᑕᐅᖅ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᐅᒐᔪᑉᐸᑦᑐᓂᑦ 

ᓴᓇᔭᐅᓯᒪᔪᓂᑦ UNDRIP-ᑯᓐᓂᑦ, ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᖃᕐᕖᑦ 

ᓄᓇᕐᔪᐊᕐᒥ ᓇᓗᓇᐃᕈᑕᐅᓯᒪᔪᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑏᑦ 

ᐊᒻᒪᓗ ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᖃᕐᕕᓐᓂᑦ ᐊᖏᕈᑦ ᐱᓪᓗᒍ 

ᐱᔪᓐᓇᐅᑎᖏᓐᓄᑦ ᓱᕈᓯᐅᑉ, ᐱᓕᕆᖃᑎᒋᓗᒋᑦ ᑲᑐᔾᔨᖃᑎᒋᑦᑎᐊᕐᓗᒋᑦ 

ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᐊᕕᑦᑐᕐᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ 

ᐋᖅᑭᒋᐊᖅᑕᐅᓗᓂ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ. ᐊᔪᕐᓇᖏᑉᐸᑦ, 

ᑕᒪᓐᓇ ᖃᐅᔨᒃᑲᐃᔾᔪᑕᐅᓯᒪᔭᕆᐊᓕᒃ ᖃᐅᔨᒪᔨᑕᕐᓂᑦ ᓄᓇᕗᒥ 

ᓄᓇᓕᓐᓂᑦ, ᓄᓇᓕᓐᓂᑦ ᐃᓱᒪᒋᔭᐅᔪᓂᑦ ᑐᑭᒧᐊᑦᑎᑕᐅᓗᑎᒃ 

ᑕᑯᓐᓇᙳᐊᖅᑕᐅᓯᒪᔪᑦ ᐊᒻᒪᓗ ᑲᔪᓯᑎᑕᐅᓗᑎᒃ ᐃᓕᓐᓂᐊᕐᓂᓕᕆᕐᒧᑦ 

ᐊᑐᐊᒐᑦ.

ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᕐᓂᖅ: ᒪᓕᑦᑐᑎᒃ ᑖᒃᑯᓂᖓ 

ᐋᖅᑭᒋᐊᖅᑕᐅᓯᒪᔪᓂᑦ, ᑲᓇᑕᐅᑉ ᒐᕙᒪᒃᑯᖏᑦ ᐱᓕᕆᖃᑎᖃᕆᐊᓖᑦ 

ᓄᓇᕗᑦ ᒐᕙᒪᒃᑯᖏᓐᓂ ᓈᒪᑦᑎᐊᖅᑐᒥᒃ ᑮᓇᐅᔭᖃᖅᑎᑦᑎᖁᓪᓗᒋᑦ 

ᐱᕙᓪᓕᐊᑎᑦᑎᓂᕐᒥᒃ ᑲᔪᓯᑎᑦᑎᕙᓪᓕᐊᓂᕐᒥᓪᓗ ᓈᒪᔪᒥᒃ ᒪᕐᕉᓐᓂᒃ 

ᐅᖃᐅᓰᓐᓂᒃ, ᒥᑭᔫᑕᐅᓂᕐᐹᖏᓐᓂ-12ᒧᑦ ᐃᓕᓐᓂᐊᕐᓂᓕᕆᔾᔪᓯᕐᒥᒃ.

ᑕᒪᕐᒥᒃ ᐃᓕᓐᓂᐊᕐᓂᓕᕆᔾᔪᓯᐅᕙᑦᑐᒥᒃ ᐋᖅᑭᒋᐊᕐᓯᓂᖅ: 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᐋᖅᑭᒋᐊᖅᑕᐅᔭᕆᐊᓕᒃ ᐊᖅᑯᑎᖃᕐᓗᑎᒃ 

ᓇᓕᖅᑲᑎᒋᓗᒋᑦ ᑲᑐᔾᔨᖃᑎᒋᓗᒋᑦ ᓄᓇᕗᑦ ᒐᕙᒪᒃᑯᖏᑦ, ᓄᓇᕗᑦ 

ᑐᙵᕕᒃᑯᑦ ᐊᒻᒪᓗ ᐊᕕᑦᑐᕐᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ. 

ᑲᒪᒋᔭᐅᓗᐊᕆᐊᖃᖃᔭᖅᑐᖅ ᓅᑦᑎᔭᕆᐊᖃᕐᓂᖅ ᒥᓂᔅᑕᐅᑉ 

ᐱᔪᓐᓇᐅᑎᒋᕙᑦᑕᖓ ᐱᒻᒪᕆᐊᓗᓐᓄᑦ ᐃᓕᓴᕕᒻᒥ ᐊᐅᓚᓂᐅᕙᑦᑐᓂᑦ 

ᓄᓇᓕᓐᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᑕᑯᓐᓈᕋᑦᑕ ᓄᓇᕗᑦ 

ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐱᕚᓪᓕᕈᑎᖃᖅᑎᓪᓗᒋᑦ 

ᑐᓴᕆᐊᕐᕕᖃᕐᓂᒃᑯᑦ ᒐᕙᒪᒃᑯᖏᓐᓂ ᐊᑯᑭᑦᑐᑦ ᑕᒪᑐᒥᖓ ᐱᕙᓪᓕᐊᓂᕐᒥ. 

ᐊᔾᔨᓕᐅᒐᖓ ᐲᔭᐃ ᐊᕿᐊᕈᖅ - ᓇᑲᓱᒃ ᐃᓕᓐᓂᐊᕕᖕᒥ 
ᐃᓕᓐᓂᐊᖅᑏᑦ ᐱᓐᖑᐊᑎᓪᓗᒋᑦ.

 ᐃᓚᖓ 2: 
ᐋᓐᓂᐊᖅᑐᓕᕆᔩᑦ ᐊᒻᒪᓗ 
ᐃᓅᓯᕐᒥ ᖃᓄᐃᓐᓂᐅᔪᑦ

“ᑭᒃᑯᓕᒫᑦ ᐱᔪᓐᓇᐅᑎᖃᕐᖓᑕ ᐃᓅᓯᖃᕐᓂᕐᒧᑦ ᓈᒻᒪᑦᑐᒥᒃ ᐃᓗᓯᕐᒧᑦ 

ᐃᓅᓯᕐᒧᓪᓗ ᓇᒻᒥᓂᖅ ᐊᒻᒪᓗ ᐃᓚᖏᑦ, ᐱᖃᓯᐅᑎᓪᓗᒋᑦ ᓂᖀᑦ, 

ᐊᓐᓄᕌᑦ, ᐃᓪᓗᐃᑦ ᐊᒻᒪᓗ ᐋᓐᓂᐊᓯᐅᖅᑕᐅᖃᑦᑕᕐᓂᖅ ᐊᒻᒪᓗ 

ᐊᑐᕆᐊᖃᓲᑦ ᐃᓄᓕᕆᔾᔪᑕᐅᓲᑦ, ᐊᒻᒪᓗ ᐱᔪᓐᓇᐅᑎᖃᖅᑐᑎᒃ 

ᑐᙵᕕᔅᓴᖃᑦᑎᐊᕆᐊᖃᕐᓂᕐᒧᑦ ᐃᖅᑲᓇᐃᔮᖃᙱᑦᑐᖃᖅᑎᓪᓗᒍ, 

ᐋᓐᓂᐊᔪᖃᖅᑎᓪᓗᒍ, ᑎᒥᒃᑯᑦ ᐊᔪᕈᑎᖃᕐᓂᕐᒧᑦ, ᐅᐃᒡᒐᕐᓂᑰᓗᓂ, 

ᐃᓄᑐᖃᐅᓗᓂ ᐅᕝᕙᓘᓐᓃ% ᐊᓯᖏᓐᓂᒃ ᐃᓅᓯᕐᒥ 

ᐱᓇᐃᓗᑕᖅᑕᖃᖅᑎᓪᓗᒍ ᐊᐅᓚᒍᓐᓇᖏᓐᓇᖏᓐᓂᒃ.”107 

ᑲᑐᔾᔨᖃᑎᒌᑦ ᓄᓇᓕᒐᓴᕐᕕᐊᖃᕐᕖᑦ ᓇᓗᓇᐃᕈᑎᖓᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓂᒃ, ᐃᓚᖓ 25(1)

ᐊᑐᓕᖅᑕᐅᓂᑯ ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᖃᕐᕕᓐᓂᑦ ᑲᑎᒪᕕᔾᔪᐊᕐᓂᖏᓐᓂ ᑎᓯᐱᕆ 1948ᒥ 

ᑕᐃᒫᒃ ᓄᓇᕐᔪᐊᕐᒥ ᓇᓗᓇᐃᕈᑕᐅᓯᒪᔪᖅ ᑭᒃᑯᑐᐃᓐᓇᕐᓄᑦ 

ᐱᔪᓐᓇᐅᑎᓄᑦ ᑐᑭᓯᓇᕐᓯᑎᑦᑎᓯᒪᒻᒪᑦ, ᑭᒃᑯᑐᐃᓐᓇᓕᒫᑦ 

ᐱᔪᓐᓇᐅᑎᖃᕐᖓᑕ ᐃᓅᓯᖃᕆᐊᖃᕐᓂᕐᒧᑦ ᐊᑑᑎᓕᒻᒥᒃ ᐃᓗᓯᖓᓄᑦ 

ᐃᓅᓯᖓᓄᓪᓗ ᑭᓇᑐᐃᓐᓇᐅᑉ, ᐱᖃᓯᐅᑎᓪᓗᒋᑦ ᓂᖀᑦ, ᐊᓄᕌᑦ, 

ᐃᓪᓗᐃᑦ ᐊᒻᒪᓗ ᐋᓐᓂᐊᓯᐅᖅᑕᐅᖃᑦᑕᕐᓂᖅ, ᐊᒻᒪᓗ ᐊᑐᕆᐊᖃᓲᑦ 

ᐃᓄᓕᕆᔾᔪᑕᐅᕙᑦᑐᑦ. ᑕᒪᒃᑯᐊ ᐊᑐᖅᑕᐅᒐᔪᑦᑐᑦ ᑲᔪᓯᑎᑕᐅᖃᑦᑕᖏᒻᒪᑕ 

ᑕᒪᕐᒥᓕᒫᐸᓗᑦᑎᐊᖅ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ ᓄᓇᕗᒥ, 

ᐊᒥᓱᑦ ᑳᑉᐸᑦᑐᑦ, ᑐᙵᕕᖃᑦᑎᐊᖏᑦᑐᑦ ᓱᕈᓯᕐᓄᑦ, ᐃᓅᓱᑦᑐᓄᑦ 

ᐃᓚᒌᓄᓪᓗ ᐱᔨᑦᑎᕋᕐᕕᐅᓲᓂᑦ, ᐃᓄᒋᐊᓗᐊᖃᑦᑕᖅᑐᑦ ᐃᓪᓗᒥ 

ᓈᒻᒪᖏᑦᑐᒥ, ᐊᒻᒪᓗ ᓇᒥᑐᐃᓐᓇᓕᒫᑦᑎᐊᖅ ᐃᓅᓱᑦᑐᐃᑦ ᐃᓅᓯᕐᒥᓂᒃ 

ᑭᐱᓯᕙᑦᑐᑎᒃ. ᓄᓇᖃᑦᑕᕋᓗᐊᕐᖓᑕ ᐊᔪᕐᓴᖏᓐᓂᕐᐹᖑᖃᑕᐅᔪᓂᑦ 

ᓄᓇᓕᒐᓴᕐᔪᐊᖃᕐᕕᓐᓂᑦ ᑲᓇᑕᒥ ᓄᓇᕐᔪᐊᕐᒥ, ᐊᒥᓲᓗᐊᓪᓚᕆᑦᑐᑦ ᐃᓄᐃᑦ 

ᓱᕈᓰᑦ ᐃᓅᓱᑦᑐᐃᓪᓗ ᐊᔪᕐᓴᓂᕐᐹᑎᑐᑦ ᐃᓅᓯᖃᖃᑦᑕᖅᑯᑦ.

ᓈᒻᒪᖏᑦᑐᑦ ᐊᑐᐃᓐᓇᐅᖏᑦᑐᓘᓐᓃᑦ ᐃᓱᒪᓕᕆᕖᑦ ᓄᓇᕗᒥ ᑲᓇᑕᒥ 

ᐱᑕᖃᕆᐊᖃᓪᓚᕆᒃᑲᓗᐊᕐᖓᑕ ᐊᑐᕆᐊᖃᓕᕐᐸᓪᓕᐊᑐᐃᓐᓇᖅᑐᓪᓗ 

ᑕᒪᒃᑯᓂᖓ ᐃᓄᐃᑦ ᐃᓱᒪᒥᒎᕐᐸᑦᑐᑦ ᕿᓄᐃᓵᕈᑎᖃᖃᑦᑕᙳᓱᑦᑐᑦ 

ᓈᒻᒪᖏᑦᑐᓂᑦ ᐱᐅᓯᖃᖃᑦᑕᕐᓗᑎᒃ ᐅᕝᕙᓘᓐᓃᑦ ᐃᒻᒥᓂᒃ-ᓱᒃᑯᓴᕐᓗᑎᒃ. 

ᐊᒥᓲᓂᖏᑦ ᐊᖏᓂᖓᓗ ᑕᒪᒃᑯᐊ ᐊᔅᓱᕉᑕᐅᕙᑦᑐᑦ ᐊᖏᓗᐊᒻᒪᕆᑦᑐᖅ, 

ᐊᒻᒪᓗ ᑕᐃᒪᐃᖏᓐᓇᓂᐊᖅᑐᓂ ᑐᑭᒧᐊᑦᑎᑕᐅᑦᑎᐊᓂᕐᓴᒥᒃ, ᓈᒪᔪᒥᒃ 

ᐱᓇᓱᐊᕈᑕᐅᖏᑉᐸᑦ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ 

ᐱᔨᑦᑎᕋᖅᑎᓂᑦ ᑲᒪᒋᐊᖃᓪᓚᕆᑦᑐᓂᑦ ᓄᓇᕗᑦ ᒐᕙᒪᒃᑯᖏᓐᓂᑦ 

ᐱᓕᕆᔨᐅᔪᓂᑦ ᑮᓇᐅᔭᑎᒍᑦ ᐃᑲᔪᖅᑕᐅᔪᓂᑦ ᑲᓇᑕᐅᑉ ᒐᕙᒪᒃᑯᖏᓐᓂ.  

ᓱᓕᔪᕐᓇᖅᑐᑦ, ᓯᕗᓪᓕᕐᐹᒥ ᐱᒋᐊᕈᑕᐅᓂᐊᖅᑐᓂᑦ ᐋᖅᑮᓂᕐᒧᑦ ᐊᑯᓂᒃ 

ᐊᔅᓱᕉᑕᐅᓕᖅᑐᓂᑦ ᑲᒪᒋᔭᐅᓯᒪᔪᑦ ᐱᔭᕇᖅᑕᐅᓪᓗᑎᒃ ᒪᑭᒪᓂᖅ 

ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒧᑦ ᐸᕐᓇᐅᑏᑦ, ᓄᓇᕗᒥ ᐃᓅᓯᕐᒥᒃ 

ᑭᐱᓯᖃᑦᑕᖁᔨᙱᓂᕐᒧᑦ ᑐᑭᒧᐊᒍᑎᔅᓴᑦ, ᓄᓇᕗᒥ ᐃᓅᓯᕐᒥᒃ 

ᑭᐱᓯᖃᑦᑕᖁᔨᙱᓂᕐᒧᑦ ᑐᑭᒧᐊᒍᑎᔅᓴᑦ ᖃᓄᖅᑑᕈᑎᔅᓴᐃᑦ, ᐊᒻᒪᓗ ᒫᓐᓇ 

ᒐᕙᒪᒃᑯᓐᓂ ᐃᑲᔪᕐᓯᖅᑕᖅ ᑐᔅᓯᕋᐅᑕᐅᓯᒪᔪᖅ ᓱᕈᓯᕐᓄᑦ ᐃᓅᓱᑦᑐᓄᓪᓗ 

ᑭᒡᒐᑐᖅᑎᐅᓂᕐᒧᑦ ᒪᓕᒐᖅ. 

ᑖᒃᑯᐊ ᑎᑎᕋᕐᓯᒪᔪᑦ ᐱᔾᔪᑎᖃᓗᐊᖅᑐᑦ ᐱᖓᓱᓂᑦ ᐃᓅᓯᕐᒨᖓᔪᓂᑦ 

ᒪᑭᒪᓇᓱᐊᕐᓂᕐᒨᖓᔪᓂᓪᓗ ᐊᔪᓕᐅᖅᑲᑎᑦᑎᔪᓂᑦ ᐃᓗᓯᖏᓐᓄᑦ 

ᐃᓅᓯᖏᓐᓄᓪᓗ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᓄᓇᕗᒥ: ᐃᓪᓗᓕᕆᓂᖅ, 

ᐃᓅᓯᕐᒥᒃ ᑭᐱᓯᖃᑦᑕᕐᓂᖅ, ᐊᒻᒪᓗ ᓂᕿᔅᓴᖃᑦᑎᐊᕆᐊᖃᕐᓂᖅ. 

ᐃᑲᔪᕐᓯᕆᐊᕈᑎᖃᕐᓯᒪᓪᓗᑎᓪᓗ ᖃᓄᖅ ᓄᓇᕗᑦ ᑐᙵᕕᒃᑯᑦ, ᓄᓇᕗᑦ 

ᒐᕙᒪᒃᑯᖏᑦ, ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ ᑐᑭᒧᐊᑦᑎᑦᑎᒍᓐᓇᕐᒪᖔᑕ 

ᑲᔪᓯᑎᑦᑎᓂᕐᒥᒃ ᐃᓅᓯᕐᒨᖓᔪᓂᑦ ᐃᓗᓯᕐᒨᖓᔪᓂᑦ ᐱᔨᑦᑎᕋᐅᑎᓂᑦ, 

ᐊᒻᒪᓗ ᐅᖃᐅᓯᖃᕆᐊᒃᑲᓂᕐᓯᒪᓪᓗᑎᒃ ᖃᓄᐃᓕᖓᓂᑦᑎᓐᓂᒃ ᐃᓕᓴᕕᒻᒥ 

ᐋᖅᑭᒋᐊᕐᓯᓂᖅ ᐃᑲᔫᑎᖃᕈᓐᓇᕐᖓᑦ ᐊᓂᒍᐃᑎᑦᑎᓂᕐᒥᒃ ᑕᒪᒃᑯᓂᖓ 

ᐊᔅᓱᕉᑕᐅᕙᑦᑐᓂᑦ.

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᔫᐱ ᐊᑯᓗᔾᔪᒃ (ᓴ), ᔫᓯᐱ ᐋᑯᓗᔾᔪᒃ (ᑕ) 
ᐊᒻᒪᓗ ᒫᒃ ᑎᒡᓕᒃ (ᑐᓄᐊᓃᑦᑐᖅ) ᐃᖃᓗᖃᑦᑕᖅᑐᑦ ᑲᑭᕙᖕᓄᒃ ᐸᓐᓂᖅᑑᒥ.

ᒪᑭᒪᓂᖅ 
ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒧᑦ 
ᐸᕐᓇᐅᑦ

ᒪᑭᒪᓂᖅ ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒧᑦ ᐸᕐᓇᐅᑦ ᓴᖅᑭᕐᓯᒪᒻᒪᑕ 

ᑭᒃᑯᑐᐃᓐᓇᕐᓂᑦ ᐱᖃᑕᐅᑎᑦᑎᓂᒃᑯᑦ ᐃᑲᔪᖃᑎᒌᑦᑐᑎᒃ ᓄᓇᕗᑦ 

ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ. ᐊᕕᑦᑐᕐᓯᒪᕕᒻᒥ 

ᑲᑎᒪᓂᖃᓚᐅᕐᑎᓪᓗᒋᑦ ᐱᔭᕇᓚᐅᕐᓯᒪᔪᑦ ᓄᓇᕗᒥ ᓯᕗᓪᓕᕐᐹᒥ 

ᐊᔪᕐᓴᕐᓂᕐᒥ ᑲᑎᒪᒍᑎᖃᖅᑐᑎᒃ, ᐃᖃᓗᓐᓂ ᓄᕕᐱᕆ 28-30, 2011ᒥ. 

ᐸᕐᓇᐅᑦ ᖃᐅᔨᒃᑲᖅᑕᐅᔾᔪᑎᒋᓯᒪᓪᓗᒍ ᑲᑎᒪᔭᖅᑐᕐᓯᒪᔪᒥᓂᕐᓂᑦ, 

ᓇᓗᓇᐃᕐᓯᓯᒪᔪᓂᑦ ᐱᖓᓲᔪᖅᑐᐃᓕᖅᑲᖓᔪᓂᑦ ᑐᙵᕕᓕᐅᕐᓂᐊᖅᑐᓂᑦ 

ᓄᓇᕗᒥ ᖃᓄᖅᑑᕈᑕᐅᓇᓱᐊᖅᑐᒥ ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᕐᒧᑦ: 

ᑲᑐᔾᔨᖃᑎᒌᓐᓂᖅ ᐊᒻᒪᓗ ᓄᓇᓖᑦ ᐱᖃᑕᐅᓂᖏᑦ, ᒪᒥᓴᕐᓂᖅ ᐊᒻᒪᓗ 

ᐃᓅᓯᖃᑦᑎᐊᕐᓂᖅ, ᐃᓕᓐᓂᐊᕐᓂᓕᕆᓂᖅ ᐊᒻᒪᓗ ᐃᓕᑎᑦᑎᕙᓪᓕᐊᓂᖅ, 

ᓂᕿᔅᓴᖃᑦᑎᐊᕆᐊᖃᕐᓂᖅ, ᐃᓪᓗᓕᕆᓂᖅ ᐊᒻᒪᓗ ᑮᓇᐅᔾᔭᔅᓴᓄᑦ 

ᐃᑲᔪᖅᑕᐅᓂᖅ, ᐊᒻᒪᓗ ᓄᓇᓕᓐᓂᑦ ᒪᑭᒪᓇᓱᐊᕈᑎᓂᓪᓗ 

ᐱᕙᓪᓕᐊᑎᑦᑎᓂᖅ. ᐃᓗᓕᖏᑦ ᑖᒃᑯᓇᓂ ᐱᖓᓲᔪᖅᑐᓂᑦ 

ᐱᔾᔪᑕᐅᔪᓂᑦ ᐱᔾᔪᑎᖃᕐᓂᖏᓐᓄᑦ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ 

ᐃᓗᓯᖏᓐᓂᒃ ᐃᓅᓯᖏᓐᓂᓪᓗ ᖃᐅᔨᔭᐅᓇᓱᐊᖅᑐᑎᒃ ᑖᒃᑯᓇᓂ 

ᒪᑉᐱᒐᕐᓂᑦ ᑭᖑᓂᖏᓐᓃᑦᑐᓂᑦ, ᐱᖃᓯᐅᔾᔨᓪᓗᑎᒃ ᑕᒪᕐᒥᒃ ᑕᒪᑐᒪ 

ᒥᔅᓵᓅᖓᔪᓂᑦ ᑎᑎᕋᖅᑕᐅᓯᒪᔪᓂᑦ ᐊᒻᒪᓗ ᖃᓄᖅᑑᕈᑕᐅᕙᓪᓕᐊᔪᓂᑦ 

ᓄᓇᕗᑦ ᑐᙵᕕᒃᑯᓐᓂ ᓄᓇᕗᑦ ᒐᕙᒪᒃᑯᖏᓐᓂᓪᓗ ᑲᔪᓯᑎᑦᑎᓂᕐᒧᑦ 

ᓇᓗᓇᐃᖅᑕᐅᓯᒪᔪᓂᑦ ᐋᖅᑭᐅᒪᔾᔪᑎᔅᓴᓂᑦ. 

ᐋᖅᑭᒋᐊᕐᓯᓂᖅ ᓱᕈᓯᕐᓄᑦ, 
ᐃᓅᓱᑦᑐᓄᑦ, ᐃᓚᒌᓄᓪᓗ 
ᐱᔨᑦᑎᕋᐅᑕᐅᕙᑦᑐᓂᑦ 

ᐃᓚᖓ 25(1) ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᖃᕐᕕᓐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑏᑦ 

ᓇᓗᓇᐃᕐᓯᓯᒪᒻᒪᑦ ᐃᓄᓕᕆᓂᕐᒧᑦ ᐱᔨᑦᑎᕋᐅᒻᒥᑦ ᐊᑐᕈᓐᓇᕐᓂᖅ 

ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᓂᕋᖅᑐᒍ.108 ᒫᑦᓯ 8, 2011ᒥ, 

ᐃᑲᔪᖅᑎ ᑕᒻᒪᕐᓯᒪᔪᕐᓯᐅᑎᒻᒪᕆᒻᒧᑦ ᕌᓄᑦ ᑲᒻᐳᓪ ᓴᖅᑭᑎᑦᑎᔪᒻᒪᑦ 

ᖃᐅᔨᒍᑎᒥᓂᖏᓐᓂᒃ ᑕᒻᒪᕐᓯᒪᔪᕐᓯᐅᖅᑎᒻᒪᕆᐅᑉ ᓰᓚ ᕗᕋᐃᓲᑉ 

ᖃᐅᔨᓴᕈᑎᒥᓂᖏᓐᓂᒃ ᓱᕈᓯᕐᓄᑦ, ᐃᓅᓱᑦᑐᓄᑦ, ᐃᓚᒌᓄᓪᓗ 

ᐱᔨᑦᑎᕋᐅᑕᐅᕙᑦᑐᓂᑦ ᓄᓇᕗᒥ 2011ᒥ ᒫᑦᓯᒥ ᐅᓂᒃᑳᖏᓐᓂ 

ᑕᒻᒪᕐᓯᒪᔪᕐᓯᐅᖅᑎᒻᒪᕆᐅᑉ ᑲᓇᑕᒥ. ᐅᓂᒃᑳᖏᓐᓂ ᖃᐅᔨᒍᑎᒥᓂᖏᑦ 

ᑲᒪᓇᒻᒪᕆᑦᑐᑦ, ᐊᒻᒪᓗ ᓴᖅᑭᑎᑦᑎᓪᓗᑎᒃ ᑲᒪᓇᓪᓚᕆᑦᑐᐊᓗᓐᓂᒃ 

ᐱᓕᕆᔪᓐᓇᖏᓐᓂᖏᓐᓂᒃ ᑕᒪᒃᑯᐊ ᐱᓕᕆᕖᑦ ᑲᒪᒋᐊᖃᑦᑕᓂᕐᒧᑦ 

ᐊᑐᖅᑕᐅᓪᓗᐊᑕᕆᐊᖃᕐᐸᑦᑐᓂᒃ ᓄᓇᕗᒥ ᐊᑦᑕᓇᕐᓂᕐᐹᓂᑦ 

ᓄᓇᓕᓐᓂᑦ. ᕗᕋᐃᓱ ᐅᓂᒃᑳᕐᓯᒪᔪᖅ ᐱᓕᕆᓂᕆᕙᑦᑕᖏᓐᓂᒃ ᑎᓴᒪᑦ 

ᐊᑐᖅᑕᐅᓪᓗᐊᑕᖅᐸᑦᑐᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᓐᓂᑦ 

ᑲᒪᒋᔭᔅᓴᒫᓕᓐᓂᑦ ᓴᐳᔾᔨᓂᕐᒧᑦ ᓱᕈᓯᕐᓂᑦ, ᐃᓅᓱᑦᑐᓂᑦ, ᐃᓚᒌᓂᓪᓗ: 

ᐋᓐᓂᐊᖅᑐᓕᕆᓂᖅ ᐃᓄᓕᕆᓂᕐᓗ; ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ 

ᐃᓄᑐᖃᓕᕆᔨᒃᑯᑦ ᐃᓅᓱᑦᑐᓕᕆᔨᒃᑯᓪᓗ; ᐃᓕᓐᓂᐊᕐᓂᓕᕆᔨᒃᑯᑦ; 

ᐊᒻᒪᓗ ᒪᓕᒐᓕᕆᔨᒃᑯᑦ. ᐅᓂᒃᑳᖏᑦ ᖃᐅᔨᓴᕐᓯᒪᔪᑦ ᐱᓕᕆᓂᑐᐊᖏᓐᓂᒃ 

ᐃᓚᒌᓄᑦ ᐃᓅᖃᑎᒌᓄᓪᓗ ᐱᔨᑦᑎᕋᕐᕕᒻᒥ ᓇᓗᓇᐃᔭᕐᓯᒪᑦᑎᐊᖅᑐᑎᒃ, 

ᐊᒻᒪᓗ ᖃᐅᔨᓴᕐᓯᒪᓪᓗᑎᒃ ᑐᑭᒧᐊᑦᑎᑕᐅᓂᖏᓐᓂᒃ ᐊᑐᓂᑦ ᑕᒪᕐᒥᒃ 

ᑎᓴᒪᑦ ᐱᓕᕆᕕᐅᔪᑦ ᐋᓐᓂᐊᖅᑐᓕᕆᔨᒃᑯᓐᓂ ᐃᓄᓕᕆᔨᒃᑯᓂᓪᓗ 

ᐱᔨᑦᑎᕋᐅᑕᐅᕙᑦᑐᓂᑦ.  

ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᖃᐅᔨᔭᐅᔪᔪᑦ 

ᑲᔪᓯᑎᑦᑎᖏᑦᑐᒥᓂᐅᓂᖏᓐᓂᒃ ᐱᒻᒪᕆᐅᔪᓂᑦ ᑲᒪᒋᔭᕆᐊᓕᖏᓐᓂᒃ, ᓲᕐᓗ 

ᑲᒪᒋᔭᖃᕐᓂᕐᒥᒃ ᐱᕋᔭᔅᓯᒪᒻᒪᖔᑕ ᖃᐅᔨᓴᖃᑦᑕᓂᕐᒥᒃ ᑎᒍᐊᕋᔭᙳᐊᖅᑐᑦ 

ᓱᕈᓯᕐᓂᑦ ᒪᓕᑦᑐᒍ ᑎᒍᐊᖃᑦᑕᓂᕐᒧᑦ ᒪᓕᒐᖅ, ᐅᕝᕙᓘᓐᓃᑦ 

ᑲᒪᖃᑦᑕᓂᕐᒧᑦ ᐊᑐᖅᑕᐅᔭᕆᐊᖃᓲᓂᑦ ᖃᓄᐃᙱᒃᑲᓗᐊᕐᒪᖔᑦ 

ᖃᐅᔨᓴᕐᓂᕐᒥᒃ ᓱᕈᓯᕐᓂᑦ ᐃᓄᖁᑎᖃᕐᐸᑦᑐᓂᑦ ᐊᒻᒪᓗ ᑲᒪᖃᑦᑕᓂᕐᒥᓪᓗ 

ᐊᕐᕌᒍᑕᒫᑦ ᒪᓕᑦᑎᐊᕋᓗᐊᕐᒪᖔᑕ ᕿᒥᕐᕈᖃᑦᑕᓂᕐᒥᒃ ᓱᕈᓰᑦ 

ᓴᐳᑎᔭᐅᓯᒪᒋᐊᖃᕐᓂᖏᓐᓂ ᓇᓛᓂ ᓱᕈᓯᕐᓄᑦ ᐃᓚᒌᓄᓪᓗ ᐃᑲᔪᕐᓂᕐᒧᑦ 

ᒪᓕᒐᑦ. ᕗᕋᐃᓱ ᖃᐅᔨᔪᒻᒥᔪᖅ ᑐᑭᒧᐊᑦᑎᑕᐅᑦᑎᐊᖏᓐᓂᖏᑦ 

ᐱᓕᕆᕕᒡᒍᑎᒍᑦ ᐱᓕᕆᐊᖑᔪᑦ ᓲᕐᓗ ᐃᓚᒌᑦᑎᐊᓂᕐᒧᑦ 

ᐊᒻᒪᓗ ᓱᕈᓯᓛᓕᕆᓂᖅ, “ᓄᖅᑲᖓᑎᑦᑎᑐᐃᓐᓇᕆᐊᖃᕐᖓᑦ 

ᐱᕚᓪᓕᕈᑕᐅᔪᓐᓇᖅᑐᓂᑦ ᑕᒪᒃᑯᓂᖓ ᐱᓕᕆᐊᓂᑦ ᐱᔨᑦᑎᕋᐅᑎᓂᓪᓗ 

ᐃᑲᔪᖅᑕᐅᔭᕆᐊᖃᕐᐸᑦᑐᓄᑦ.”109

ᑲᑎᑦᑐᒋᑦ, ᑕᒻᒪᕐᓯᒪᔪᕐᓯᐅᖅᑎᒻᒪᕆᒃ 2011ᒥ ᐅᓂᒃᑳᖏᓐᓂ 

ᐊᕙᑎᓂᑦ (20) ᐊᑐᓕᖁᔨᔾᔪᑎᖃᕐᓯᒪᒻᒪᑦ, ᑕᒪᕐᒥᒃ ᓄᓇᕗᑦ 

ᒐᕙᒪᒃᑯᖏᓐᓄᑦ ᐊᖏᖅᑕᐅᓯᒪᔪᑦ ᐊᒻᒪᓗ ᓇᓗᓇᐃᕐᓯᔾᔪᑕᐅᓯᒪᔪᑦ 

ᐱᓂᐊᕈᑕᐅᔪᒫᕐᓂᐊᕐᓯᒪᓪᓗᑎᒃ. ᑖᒃᑯᐊ ᐊᑐᓕᖁᔨᔾᔪᑕᐅᓯᒪᔪᑦ 

ᐱᔾᔪᑎᖃᓗᐊᙳᐊᖅᑐᑦ ᐋᓐᓂᐊᖅᑐᓕᕆᓂᕐᒥ ᐃᓄᓕᕆᓂᕐᒥᓪᓗ 

ᓄᓇᓕᓐᓂᑦ ᐃᓄᓕᕆᔨᐅᕙᑦᑐᓂᑦ, ᓇᓗᓇᐃᕐᓯᓯᒪᓪᓗᑎᒃ 

ᐱᑕᖃᕆᐊᖃᕐᓂᖓᓂᒃ ᐱᑦᑎᐊᕐᓯᒪᔪᓂᑦ ᐊᒻᒪᓗ ᑲᔪᓯᑎᑕᐅᖏᓐᓇᖅᑐᓂᑦ 

ᑎᑎᖅᑲᓂᑦ ᐱᓯᒪᑦᑎᖃᑦᑕᓂᕐᒥᒃ, ᐱᓕᒻᒪᓴᖅᑕᐅᑦᑎᐊᓂᕐᓴᐅᓗᑎᒃ 

ᓱᕈᓯᕐᓄᑦ ᓴᐳᔾᔨᓂᕐᒧᑦ ᒪᓕᒐᐃᑦ ᐊᑑᑎᑎᑕᐅᑦᑎᐊᖃᑦᑕᖁᓪᓗᒋᑦ, 

ᐊᒻᒪᓗᑦᑕᐅᖅ ᐱᓕᒻᒪᓴᖅᑕᐅᒋᐊᒃᑲᓐᓂᖃᑦᑕᕐᓗᑎᒃ, ᐱᖃᓯᐅᑎᓪᓗᒋᑦ 



352010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐃᓄᓐᓂᑦ ᐃᓅᖃᑎᒌᓂᑦ ᐅᑉᐱᕆᔭᐅᔪᓂᑦ ᐱᓕᒻᒪᓴᖅᑎᑕᐅᖃᑦᑕᕐᓗᑎᒃ 

ᑐᑭᓯᐅᒪᖃᑎᒌᑦᑎᐊᓂᕐᓴᐅᖃᑦᑕᓂᐊᕐᖓᑕ ᖃᓪᓗᓈᑦ ᐋᓐᓂᐊᖅᑐᓕᕆᓂᕐᒥ 

ᐃᓄᓕᕆᓂᕐᒥᓪᓗ ᐃᖅᑲᓇᐃᔭᖅᑐᑦ ᐊᒻᒪᓗ ᓄᓇᓖᑦ ᐱᔨᑦᑎᕋᕐᕕᒋᕙᑦᑕᖏᑦ.

ᑕᒻᒪᕐᓯᒪᔪᕐᓯᐅᖅᑎᒻᒪᕆᐅᑉ ᐅᓂᒃᑳᖏᑦ ᑐᑭᓯᓯᒪᓂᕋᖅᑐᖅ 

ᑲᔪᓯᑎᑕᐅᔪᓐᓇᓂᐊᖁᓪᓗᒋᑦ ᑕᒪᒃᑯᐊ ᐊᑐᖅᑕᐅᔭᕆᐊᓖᑦ, 

ᐃᖅᑲᓇᐃᔭᖅᑐᓕᕆᔨᒃᑯᑦ ᐋᖅᑮᔭᕆᐊᓖᑦ ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ 

ᑐᑭᒧᐊᒍᑎᔅᓴᒥᑦ ᐃᓐᓄᑦᑎᑕᐅᖁᓪᓗᒋᑦ ᐃᓄᖃᙱᑦᑐᑦ ᓄᓇᓕᓐᓂᑦ 

ᐃᓄᓕᕆᔨᐅᓂᕐᒧᑦ ᐃᖅᑲᓇᐃᔮᔅᓴᐃᑦ. 

2009/10ᒥ, 17 46ᓂᑦ ᓄᓇᓕᓐᓂᑦ ᐃᓄᓕᕆᔩᑦ ᐊᒻᒪᓗ 

ᐊᖏᔪᖅᑳᖑᓂᕐᒧᑦ ᐃᖅᑲᓇᐃᔮᔅᓴᑦ ᐃᓐᓄᔅᓯᒪᔪᙱᑦᑐᑦ 

ᐃᖅᑲᓇᐃᔮᖃᐃᓐᓇᓂᐊᖅᑐᒧᑦ ᐃᖅᑲᓇᐃᔭᑲᐃᓐᓇᖃᑦᑕᓂᐊᖅᑐᒧᓪᓘᓐᓃᑦ 

ᐅᕝᕙᓘᓐᓃᑦ ᐊᖏᔪᖅᑳᖑᓂᐊᖅᑐᒧᓪᓘᓐᓃᑦ, ᐊᒻᒪᓗ ᑎᓴᒪᑦ ᓄᓇᓖᑦ 

ᐃᖅᑲᓇᐃᔭᖅᑎᖃᔪᙱᑦᑐᑦ ᐅᓪᓗᓕᒫᖅ ᐃᖅᑲᓇᐃᔭᖃᑦᑕᑐᔅᓴᒥᑦ 

ᓄᓇᓕᓐᓂᑦ ᐃᓄᓕᕆᔨᒥᒃ ᐊᖏᔪᖅᑳᕐᒥᓘᓐᓃᑦ ᒫᓐᓇ.110 

ᐃᓚᖓᑦ ᓄᓇᓖᑦ ᐃᓄᓕᕆᔨᖃᙱᑎᐊᒻᒪᕆᔪᔪᖅ. ᓄᓇᓕᓐᓂᑦ 

ᐃᓄᓕᕆᔨᖃᑦᑎᐊᖃᑦᑕᖏᓐᓂᖅ  ᐃᑲᔪᖅᑕᐅᔾᔪᑕᐅᒋᐊᓕᐅᒐᓗᐊᓂᑦ 

ᓄᓇᓕᓐᓂᑦ ᐊᑐᖅᑎᑦᑎᓯᒪᙱᑦᑐᖅ ᐊᒻᒪᓗ ᑕᖃᐃᕐᓯᑎᑦᑎᖃᑦᑕᕐᓯᒪᙱᑦᑐᑦ 

ᒫᓐᓇ ᐃᖅᑲᓇᐃᔭᖅᑎᐅᔪᓂᑦ.

ᓄᓇᕗᑦ ᒐᕙᒪᒃᑯᖏᑦ ᐊᖏᔪᔪᑦ ᐱᓂᐊᕈᑎᖃᕐᓂᐊᕐᓂᕋᖅᑐᑎᒃ 

ᑕᒪᑐᒥᖓ ᐊᑐᓕᖁᔨᔾᔪᑕᐅᓯᒪᔪᒥᒃ. ᓄᓇᕗᑦ ᑐᙵᕕᒃᑯᑦ 

ᐃᓱᒪᔪᑦ ᒪᕐᕉᓐᓂᒃ ᓇᓖᕌᕋᔅᓵᓐᓂᒃ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ: 

ᑎᑭᐅᑎᓇᓱᓐᓂᕐᓴᐅᖃᑦᑕᕐᓗᑎᒃ ᐊᒻᒪᓗ 

ᐃᖅᑲᓇᐃᔭᖅᑎᑖᕋᓱᓐᓂᕐᓴᐅᖃᑦᑕᕐᓗᑎᒃ ᐃᖅᑲᓇᐃᔮᖃᕈᓐᓇᓪᓚᕆᑦᑐᓂᑦ 

ᖃᓪᓗᓈᕐᓂᑦ ᐃᓐᓄᓂᐊᕐᖓᑕ ᐃᓄᖃᙱᑦᑐᑦ ᐃᖅᑲᓇᐃᔮᔅᓴᑦ; ᐅᕝᕙᓘᓐᓃᑦ 

ᐊᑯᓂᐊᓗᒃ ᐱᓇᓱᐊᕈᑎᖃᕐᓗᑎᒃ ᑲᔪᓯᑎᑕᐅᓂᐊᕐᖓᑕ ᓄᓇᕗᒥ 

ᐋᓐᓂᐊᖅᑐᓕᕆᓂᕐᒧᑦ ᐱᔭᐅᔭᕆᐊᓖᑦ ᐱᓕᕆᖃᑎᖃᑦᑎᐊᕐᓗᑎᒃ 

ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐃᑲᔪᕐᓂᐊᕐᖓᑕ ᐋᖅᑭᓯᒪᔾᔪᑕᐅᔪᓂᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐋᖅᑭᒋᐊᕐᓯᓂᕐᒧᑦ ᐱᓕᕆᔾᔪᑕᐅᓗᓂ 

ᐊᒥᓱᕈᖅᑎᑦᑎᒋᐊᕐᓂᕐᒧᑦ ᓯᓚᑦᑐᓴᕐᕕᔾᔪᐊᕐᒥ ᐃᓕᓐᓂᐊᕐᓯᒪᔪᑦ ᐃᓄᐃᑦ 

ᐃᓐᓄᑎᑦᑎᓂᐊᖅᑐᑦ ᐃᖅᑲᓇᐃᔮᖑᔭᕆᐊᓕᓐᓂᑦ. ᐃᓱᒪᒋᓪᓗᒋᑦ 

ᐱᕕᖃᕐᕕᖓᒍᑦ ᑭᓯᐊᓂ ᐃᓐᓄᑦᑎᑕᐅᔭᕆᐊᖃᖃᑦᑕᕐᓂᖏᑦ, ᓯᕗᓪᓕᕐᐹᖅ 

ᓇᓖᕌᕋᔅᓴᖅ ᐊᑐᕆᐊᖃᕐᓂᐊᖅᑐᖃᐃ ᒫᓐᓇ, ᑭᓯᐊᓂ ᑐᖏᓕᐊ 

ᑐᐊᕕᕐᓇᖅᑐᖅ ᐊᑯᓃᖅᑐᒥᒃ-ᐊᑐᕐᓂᐊᖅᑐᒥᒃ ᐃᓄᓕᕆᔨᒃᑯᑦ ᐱᔭᕆᐊᓕᖏᑦ 

ᓱᕈᓯᕐᓄᑦ, ᐃᓅᓱᑦᑐᓄᑦ ᐃᓚᒌᓄᓪᓗ ᑲᔪᓯᑎᑕᐅᓂᐊᖅᑲᑕ, ᐊᒻᒪᓗ ᓄᓇᕗᑦ 

ᒐᕙᒪᒃᑯᑦ ᑲᔪᓯᑎᑦᑎᓛᕈᒪᓂᐊᖅᑲᑕ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ 

ᐃᓚᖓ 23ᒥ ᐃᓄᓐᓂᑦ ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ ᑲᒪᒋᔭᐅᖃᑦᑕᕆᐊᓖᑦ. 

ᐃᓄᐃᑦ ᓱᕈᓰᑦ ᖃᓪᓗᓈᑦ 
ᓄᓇᖓᓐᓂ: ᐃᓄᓐᓂᑦ 
ᐊᐅᓪᓚᑎᑦᑎᖃᑦᑕᕐᓂᖅ 
ᒫᓐᓇᐅᓕᖅᑐᖅ 

ᑲᓇᑕᐅᑉ ᒐᕙᒪᒃᑯᖏᑦ ᐊᑐᕐᓯᒪᒻᒪᑕ ᐊᑐᕐᓂᓗᑦᑐᑎᒃ ᓅᑎᑦᑎᒐᓱᒧᑦ 

ᑎᓕᐅᕆᓪᓗᑎᓪᓗ ᓅᖁᔨᓪᓗᑎᒃ ᐊᒥᓱᑦ ᐃᓄᓐᓂᑦ ᕿᑐᕐᖓᕇᒡᒍᑎᓂᑦ 

ᓄᓇᒌᓐᓇᖃᑦᑕᓂᐊᓕᖅᑕᖏᓐᓄᑦ ᐅᓇᑕᕐᔪᐊᖅᑐᖃᓚᐅᖅᑎᓪᓗᒍ 

ᑐᖏᓕᐊᓂ, ᐃᓅᖃᑎᒌᓂᑦ ᓈᒻᒪᖏᑦᑐᓕᓂᕐᒥᒃ ᓴᖅᑮᓪᓗᓂ 

ᓈᒻᒪᒍᓐᓃᖅᑎᑕᐅᒋᐊᒃᑲᓐᓂᕆᓪᓗᓂ ᐃᓕᓐᓂᐊᕆᐊᖅᑎᑦᑎᓂᕐᒧᑦ 

ᐃᓕᓐᓂᐊᕐᕕᓕᓐᓄᑦ ᐊᒻᒪᓗ ᐋᓐᓂᐊᓂᑦ ᐊᐃᑦᑐᐃᔾᔪᑎᖃᕐᓂᕐᒧᑦ 

ᓲᕐᓗ ᐳᕙᓪᓗᓂᕐᒥᒃ. ᑕᒪᓐᓇ ᐅᖁᒪᐃᑦᑐᒃᑰᕈᑕᐅᓯᒪᓪᓚᕆᑦᑐᖅ ᐊᒻᒪᓗ 

ᐋᖅᑭᑦᑕᐅᓯᒪᙱᑦᑐᖅ ᐊᑐᖅᑕᐅᓚᐅᕐᓯᒪᔪᓄᑦ ᐃᖅᑲᐅᒪᔭᖏᑎᒍᑦ 

ᐃᓄᐃᑦ, ᐊᒻᒪᓗ ᐋᖅᑮᓯᒪᓪᓗᓂ ᐱᒋᐊᕈᑕᐅᓯᒪᓪᓗᓂ ᐅᓪᓗᒥ 

ᐃᓅᖃᑎᒌᓄᑦ ᐊᔅᓱᕉᑕᐅᕙᓕᖅᑐᓂᑦ. ᐅᓪᓗᒥ, ᐊᒥᓱᑦ ᐃᓄᐃᑦ ᓱᕈᓰᑦ 

ᐊᐅᓪᓚᖅᑎᑕᐅᒃᑲᓐᓂᖃᑦᑕᓕᕐᒥᒻᒪᑕ, ᑭᓯᐊᓂ ᒫᓐᓇ ᖃᓪᓗᓈᑦ 

ᓄᓇᖓᓐᓄᑦ ᑲᓇᑕᒥᐅᑦ ᓄᓇᓕᖏᓐᓄᑦ. ᑕᒻᒪᕐᓯᒪᔪᕐᓯᐅᕐᑎᒻᒪᕆᒃ 

ᑐᓴᖅᑎᑦᑎᓯᒪᔪᖅ ᔪᓚᐃ, 2010ᒥ, 57 ᓱᕈᓰᑦ 24ᓂᑦ ᑲᑎᒻᒪᔪᓂᑦ 

ᐊᖏᕋᐅᑎᑕᐅᕙᑦᑐᓃᖃᑦᑕᕐᖓᑕ ᐅᕝᕙᓘᓐᓃᑦ ᓄᓇᓕᓐᓂᑦ 

ᓱᕈᓯᓕᕆᕕᐅᕙᑦᑐᓂᑦ ᖃᓪᓗᓈᑦ ᓄᓇᖏᓐᓂ ᑲᒪᔪᓐᓇᖏᓐᓂᖏᓐᓄᑦ 

ᓄᓇᕗᑦ ᒐᕙᒪᒃᑯᖏᑦ ᐊᑐᕆᐊᓕᓐᓂᑦ ᐱᓕᕆᐊᓂᑦ ᐱᔨᑦᑎᕋᐅᑎᓂᓪᓗ.111 

ᑕᒻᒪᕐᓯᒪᔪᕐᓯᐅᕐᑎᒻᒪᕆᒃ ᖃᐅᔨᔪᔪᖅ ᒪᕐᕈᐃᓐᓈᒃ ᑎᓴᒪᐅᔪᖅᑐᓂᑦ ᖃᓪᓗᓈᑦ 

ᓄᓇᖓᓐᓂ ᐱᓕᕆᕕᐅᔫᒃ ᓚᐃᓴᖃᑦᑎᐊᖅᑐᑑᒻᒪᑎᒃ ᓱᕈᓯᕐᓄᑦ ᐃᓚᒌᓄᓪᓗ 

ᐃᓄᓕᕆᔨᓄᑦ, ᑕᒪᓐᓇ ᑐᑭᓕᒃ ᐃᒫᒃ ᓚᐃᓴᑖᖅᑎᑦᑎᔾᔪᓯᐅᕙᑦᑐᑦ 

ᐋᖅᑭᓯᒪᔪᑦ ᓴᐳᔾᔨᓂᕐᒧᑦ ᓱᕈᓯᕐᓂᑦ, ᓲᕐᓗ ᐱᕋᔭᓐᓂᑰᒻᒪᖔᑕ 

ᖃᐅᔨᓴᖃᑦᑕᕐᓂᖅ, ᐊᑐᖅᑕᐅᓯᒪᙱᒻᒪᑕ ᐊᓯᖏᓐᓂ ᐱᖓᓲᔪᖅᑐᓂᑦ. 

ᑕᒻᒪᕐᓯᒪᔪᕐᓯᐅᕐᑎᒻᒪᕆᒃ ᖃᐅᔨᔪᒻᒥᔪᖅ ᑕᓪᓕᒪᑦ ᑎᓴᒪᐅᔪᙱᒐᖅᑐᓂᑦ 

ᑲᒪᒋᔭᐅᔪᓂᑦ ᖃᐅᔨᓴᖅᑐᒥᓂᕐᓂᑦ, ᓄᓇᓕᓐᓂᑦ ᐃᓄᓕᕆᔩᑦ 

ᑲᔪᓯᑎᑦᑎᓯᒪᙱᒻᒪᑕ ᑲᒪᒋᔭᔅᓴᕋᓗᐊᖏᓐᓂᒃ ᑲᑎᖃᑎᖃᖃᑦᑕᓂᕐᒥᒃ 

ᐊᕐᕌᒍᑕᒫᑦ ᓱᕈᓯᕐᓂᑦ ᖃᐅᔨᓴᕐᓂᐊᕐᖓᒋᑦ ᐱᕙᓪᓕᐊᓂᖏᑦ ᐊᒻᒪᓗ 

ᑲᒪᒋᒃᑲᓂᕐᓗᒋᑦ ᑲᒪᒋᔭᐅᓂᐊᕐᓂᖏᓐᓄᑦ ᐸᕐᓇᐅᑎᖏᑦ, ᑕᐃᒪᐃᒋᐊᖃᖅᑲᑦ. 

ᐃᓄᐃᑦ ᓱᕈᓰᑦ ᕿᒪᐃᓐᓇᖅᑕᐅᓯᒪᔪᑦ ᓚᐃᓴᖃᙱᑦᑐᓂᑦ ᓱᕈᓯᓕᕆᕕᓐᓂ 

ᖁᓄᔪᕐᓂᐊᖅᑕᐅᖃᑦᑕᖅᑲᑕ, ᐆᑦᑑᑎᒋᓗᒍ, ᓴᐳᑎᔭᐅᔾᔪᑎᔅᓴᖃᙱᑎᐊᖅᑐᑦ 

ᓄᓇᕗᑦ ᒐᕙᒪᒃᑯᖏᓐᓄᑦ. 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ36

ᑕᐃᒫᔅᓴᐃᓐᓴᖅ ᖁᐊᕐᓵᓇᖅᑎᒋᔪᖅ, ᖃᐅᔨᒪᓇᙱᒻᒪᑦ ᐃᓄᑦᑎᑐᑦ ᐅᖃᐅᓯᖅ, 

ᐃᓕᖅᑯᓯᖅ, ᐊᒻᒪᓗ ᑭᒃᑰᓂᖏᑦ ᓱᕈᓰᑦ ᑲᑎᒻᒪᓪᓗᑎᒃ ᐊᖏᕐᕋᓃᑦᑐᑦ 

ᐅᕝᕙᓘᓐᓃᑦ ᓱᕈᓯᓕᕆᕕᓐᓃᑦᑐᑦ ᖃᓪᓗᓈᑦ ᓄᓇᖓᓐᓂ ᐊᑐᕋᓗᐊᕐᒪᖔᖅ 

ᐃᓕᓐᓂᐊᕐᓂᖏᓐᓂ ᓱᕈᓰᑦ ᐅᕝᕙᓘᓐᓃᑦ ᑲᒪᒋᔭᐅᕕᒋᕙᑦᑕᖏᓐᓂ. 

ᐊᑐᕈᓐᓇᕐᓂᖅ ᓇᒻᒥᓂᖅ ᐅᖃᐅᓯᖓᓐᓂᒃ ᐃᓕᖅᑯᓯᖓᓐᓂᓪᓗ 

ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᒻᒪᑦ, ᓇᓗᓇᐃᖅᑕᐅᓯᒪᔪᖅ ᐃᓚᖓᓂ 14(3) 

UNDRIP-ᒥ, ᐃᒪᐃᓕᖓᔪᖅ: 

ᓄᓇᓕᒐᓴᕐᔪᐊᑦ ᑭᓪᓕᖃᕐᕕᖏᑦ ᐃᒪᐃᑦᑐᔅᓴᐅᕗᑦ, ᑲᑐᔾᔨᖃᑎᖃᕐᓗᑎᒃ 

ᓄᓇᖃᖅᑳᕐᓯᒪᔪᓂᑦ, ᐊᑑᑎᓕᓐᓂᑦ ᖃᓄᖅᑑᕈᑎᖃᖃᑦᑕᕐᓗᑎᒃ, 

ᓄᓇᖃᖅᑲᕐᓯᒪᔪᑦ, ᐱᓗᐊᖅᑐᒥᑦ ᓱᕈᓰᑦ, ᐱᖃᓯᐅᑎᓪᓗᒋᑦ 

ᑕᐃᒃᑯᐊ ᓄᓇᓖᑦ ᓯᓚᑖᓂ ᓄᓇᓖᑦ, ᐊᑐᖃᑦᑕᕆᐊᖃᕐᖓᑕ, 

ᐊᔪᕐᓇᙱᒐᐃᑉᐸᑦ, ᐃᓕᓐᓂᐊᓂᕐᒧᑦ ᓇᒻᒥᓂᖅ ᐃᓕᖅᑯᓯᖏᓐᓂᒃ ᐊᒻᒪᓗ 

ᐃᓕᓐᓂᐊᑎᑦᑎᔾᔪᑕᐅᔪᓂᑦ ᓇᒻᒥᓂᖅ ᐅᖃᐅᓯᖏᓐᓂᒃ.112

ᐃᓄᐃᑦ ᐃᓄᖁᑎᖃᕐᐸᑦᑐᓂᑦ ᐃᖅᑲᓇᐃᔭᖅᑏᑦ ᓄᓇᕗᒥ 

ᐅᖃᐅᓯᖃᖃᑦᑕᕐᓯᒪᔪᑦ ᐊᔅᓱᕈᕈᑕᐅᕙᑦᑐᓂᑦ ᐃᓄᓐᓄᑦ ᓱᕈᓯᕐᓄᑦ 

ᐃᓕᖅᑯᓯᖏᓐᓂᒃ ᐃᓕᓐᓂᐊᑎᑦᑎᒐᓱᒃᑲᓐᓂᕈᑎᔅᓴᓂᑦ ᐅᑎᕋᐃᒻᒪᑕ 

ᐊᖏᕐᕋᖏᓐᓄᑦ.113 ᓱᕈᓰᑦ ᑲᒪᒋᔭᐅᕙᑦᑐᑦ ᓄᓇᕗᑦ ᓯᓚᑖᓂ ᐊᒻᒪᓗ 

ᓇᔫᑎᑎᑕᐅᙱᑦᑐᑦ ᐃᓄᑦᑎᑐᑦ ᐅᖃᐅᓯᓕᓐᓂᑦ ᐃᓕᖅᑯᓯᖏᓐᓂᓪᓗ 

ᐱᔪᒪᓂᕐᒥᒎᙱᑦᑐᖅ ᐊᑐᕈᓐᓇᕐᖓᑕ ᐃᓕᖅᑯᓯᕆᙱᑕᖓᓂᒃ ᑕᕆᐅᑉ 

ᐊᑭᐊᓂᒥᐅᑎᑐᑦ-ᑲᓇᑕᒥᐅᑎᑐᑦ, ᓈᓚᓐᓇᑎᒃ ᐃᓚᖓᓂ 8(1) UNDRIP-ᒥ, 

ᐃᒪᐃᓕᖓᒻᒪᑦ “ᓄᓇᖃᖅᑳᕐᓯᒪᔪᑦ ᐊᒻᒪᓗ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᓖᑦ 

ᐊᑐᖅᑎᑕᐅᓇᓱᐊᒡᒐᕆᐊᖃᕋᑎᒃ ᐊᓯᖏᓐᓄᑦ ᐃᓚᒋᔭᐅᑎᑕᐅᓂᕐᒧᑦ 

ᐅᕝᕙᓘᓐᓃᑦ ᓱᕋᐃᑎᑕᐅᓂᕐᒧᑦ ᐃᓕᖅᑯᓯᖏᓐᓂᒃ.”114 ᑖᓐᓇ ᐱᔪᓐᓇᐅᑦ 

ᓇᓗᓇᐃᖅᑕᐅᒋᐊᒃᑲᓂᕐᓯᒪᒻᒥᔪᖅ ᐃᓚᖓᓂ 30ᒥ ᑲᑐᔾᔨᖃᑎᒌᑦ 

ᓄᓇᓕᒐᓴᕐᔪᐊᑦ ᐊᖏᕈᑎᖓᓐᓂ ᐱᔪᓐᓇᐅᑎᖏᓐᓄᑦ ᓱᕈᓯᐅᑉ, 

ᐃᒪᐃᓕᖓᓪᓗᓂ, “ᓄᓇᖃᖅᑳᕐᓯᒪᔪᑦ ᓱᕈᓰᑦ ᐱᔪᓐᓇᐅᑎᖏᓐᓂᒃ 

ᐊᑐᖅᑎᑕᐅᙲᓐᓇᕆᐊᖃᙱᑦᑐᑦ, ᓄᓇᖅᑲᑎᖃᖅᑎᓪᓗᒍ ᐃᓅᖃᑎᖏᓐᓂᒃ, 

ᐊᑲᐅᒋᔭᕐᓱᓂᕐᒥᒃ ᓇᒻᒥᓂᖅ ᐃᓕᖅᑯᓯᖓᓂᒃ, ᐊᑐᕈᓐᓇᖁᓪᓗᒍ 

ᐊᑐᖃᑦᑕᕐᓗᓂᓗ ᓇᒻᒥᓂᖅ ᐅᑉᐱᕐᓂᕆᔭᒥᓂᒃ, ᐅᕝᕙᓘᓐᓃᑦ ᐊᑐᕐᓂᕐᒥᒃ 

ᓇᒻᒥᓂᖅ ᐅᖃᐅᓯᖓᓂᒃ.”115 

ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐊᑐᕆᐊᖃᕐᐸᒻᒪᑕ ᐱᔨᑦᑎᕋᐅᑎᓂᑦ 

ᓯᓚᑖᓂ ᓄᓇᕗᑦ ᐱᔾᔪᑎᒋᓪᓗᒋᑦ ᐱᓕᕆᔪᓐᓇᖅᑐᓄᑦ ᐊᔅᓱᕉᑕᐅᕙᑦᑐᑦ. 

ᑕᒪᒃᑯᐊ ᐱᓕᕆᔪᓐᓇᖅᑐᓄᑦ ᐊᔅᓱᕉᑕᐅᕙᑦᑐᑦ ᑐᕌᖓᓪᓗᐊᖏᑦᑐᒥᒃ 

ᐃᓱᒫᓗᓇᕈᑎᖃᕐᖓᑕ ᐱᒻᒪᕆᐊᓗᓐᓄᑦ ᐃᓗᓕᖏᓐᓄᑦ ᐃᓄᐃᑦ 

ᐃᓅᓯᖃᑦᑎᐊᕆᐊᖃᕐᓂᖏᓐᓄᑦ, ᐱᐅᓯᕆᔭᐅᓲᑦ ᑕᒪᑐᒥᖓ ᐱᖃᓯᐅᔾᔨᔪᑦ 

ᐃᑉᐱᒍᓱᑦᑎᐊᓂᕐᒥᒃ ᑕᒪᐃᓐᓂᒃ ᖃᐅᔨᒪᓇᕈᑎᖏᑦ ᐊᑑᑎᑎᑕᐅᑦᑎᐊᓲᑦ 

ᓇᒻᒥᓂᖅ ᐅᖃᐅᓯᖅᑎᒍᑦ, ᐃᓕᖅᑯᓯᖅᑎᒍᑦ, ᐊᒻᒪᓗ ᑕᐃᔅᓱᒪᓂ 

ᐊᑐᖅᑕᐅᖃᑦᑕᕐᓯᒪᔪᑐᖃᕐᓂᑦ. ᐱᕙᓪᓕᐊᑎᑦᑎᓂᖅ ᓄᓇᕗᒥ ᐃᓄᓐᓂᑦ 

ᐃᖅᑲᓇᐃᔭᖅᑎᓂᑦ ᐊᑑᑎᓕᑐᐊᖅ ᐊᑯᓃᖅᑐᒥᒃ ᐋᖅᑭᓯᒪᒍᑕᐅᓂᐊᖅᑐᒥᒃ 

ᐊᑑᑎᑎᑦᑎᓗᑎᒃ ᐱᔭᐅᔭᕆᐊᓕᓐᓂᑦ ᒫᓐᓇ ᐊᑐᖅᑎᑕᐅᔪᓂᑦ ᖃᓪᓗᓈᑦ 

ᓄᓇᖓᓐᓂ ᓱᕈᓯᕐᓄᑦ ᓇᔪᒐᐅᔪᓂᑦ ᐅᕝᕙᓘᓐᓃᑦ ᓱᕈᓯᓕᕆᕕᐅᔪᓂᑦ. 

ᑕᐃᒫᔅᓴᐃᓐᓇᖅ ᐸᐃᕆᕕᒻᒥ ᐃᖅᑲᓇᐃᔭᖅᑎᑎᑐᑦ, ᓱᕈᓯᕐᓄᑦ ᓇᔪᒐᕐᓂᑦ 

ᐃᖅᑲᓇᐃᔭᖅᑏᑦ ᐱᓕᒻᒪᔅᓴᕆᐊᖃᓲᖑᒻᒪᑕ ᐃᖅᑲᓇᐃᔭᕆᐊᖃᓲᖑᒻᒪᑕᓗ, 

ᐃᑲᔪᖅᑕᐅᖏᓐᓇᕐᓗᑎᓪᓗ, ᐊᒻᒪᓗ ᐃᓕᓯᒪᒋᐊᖃᓲᖑᓪᓗᑎᒃ 

ᐃᓕᙵᔭᕆᐊᓕᖏᓐᓂᒃ ᓲᕐᓗ ᑮᓇᐅᔭᓂᑦ ᐊᑐᖅᑐᔅᓴᓕᕆᓂᕐᒥᒃ 

ᐊᒻᒪᓗ ᖃᐅᔨᒪᓂᕐᒥᒃ ᓂᕿᑦᑎᐊᕙᓕᕆᓂᕐᒥᒃ ᐊᒻᒪᓗ ᓂᕆᖃᑦᑕᓂᕐᒥᒃ 

ᐆᒻᒪᑦᑎᐊᕆᓐᓇᖅᑐᓂᑦ. ᐊᒥᓱᑦ ᐃᓄᖁᑎᕗᑦ ᑐᑭᓯᐅᒪᓗᐊᖃᑦᑕᖏᒻᒪᑕ 

ᖃᓄᖅ ᑕᒪᒃᑯᓂᖓ ᐊᑐᖅᑎᑦᑎᔭᕆᐊᔅᓴᖅ ᖃᐅᔨᒪᓂᕆᔭᐅᔪᒥᒃ 

ᓇᒻᒥᓂᖅ ᐊᖏᕐᕋᖏᓐᓂ, ᑕᐃᒪᐃᑦᑐᐃᓐᓇᕐᒥᔪᖅ ᓱᕈᓯᓕᕆᕕᓐᓂᑦ. 

ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᖅ ᑕᒪᕐᒥᒃ ᓱᕈᓰᑦ ᐃᓄᖁᑎᒋᔭᐅᕙᑦᑐᑦ 

ᑲᒪᒋᔭᐅᑦᑎᐊᖃᑦᑕᕋᓗᐊᕐᒪᖔᑕ ᖃᐅᔨᒪᑦᑎᐊᕈᑎᔅᓴᓂᑦ ᓄᓇᕗᒥ 

ᑕᐃᒪᐃᒻᒪᑦ ᑐᙵᕕᖃᖅᑯᖅ ᓄᓇᕗᑦ ᒐᕙᒪᒃᑯᖏᑕ ᐱᔪᒪᓂᖏᓐᓂᒃ 

ᐃᓕᓐᓂᐊᕐᓂᓕᕆᓂᕐᒧᑦ ᐋᖅᑭᒋᐊᕐᓯᓂᕐᒥᒃ ᐊᒻᒪᓗ ᓈᒻᒪᓂᕐᓴᒥᒃ 

ᐱᓕᕆᖃᑎᖃᕐᓗᑎᒃ  ᐃᓄᓐᓂᑦ ᑲᑐᔾᔨᖃᑎᒌᓂᑦ ᓄᓇᓕᓐᓂᓪᓗ. 

ᓱᕈᓯᕐᓄᑦ ᑭᒡᒐᑐᖅᑎ ᐃᓄᓐᓄᑦ 
ᓱᕈᓯᕐᓄᑦ ᐃᓅᓱᑦᑐᓄᓪᓗ

ᓄᓇᕗᑦ ᐊᐅᓚᑦᑎᕕᑑᒻᒪᑦ ᑲᓇᑕᒥ ᒐᕙᒪᒃᑯᓐᓂᑦ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᑭᒡᒐᑐᖅᑎᖃᙱᑦᑐᑑᓪᓗᓂ. ᔫᓂ 2012ᒥ, ᓄᓇᕗᑦ 

ᒐᕙᒪᒃᑯᖏᑦ ᑐᔅᓯᕋᐅᑎᖃᓚᐅᕐᓯᒪᔪᑦ ᑲᔪᓯᑎᑕᐅᖁᓪᓗᒍ ᓱᕈᓯᕐᓄᑦ 

ᐃᓅᓱᑦᑐᓄᓪᓗ ᑭᒡᒐᑐᖅᑎᐅᓂᕐᒧᑦ ᒪᓕᒐᖅ ᓴᐳᑎᔭᐅᓯᒪᖁᓪᓗᒋᑦ 

ᐊᑐᖅᑎᑕᐅᒋᐊᒃᑲᓐᓂᖁᓪᓗᒋᓪᓗ ᐱᔪᓐᓇᐅᑎᖏᑦ ᓱᕈᓰᑦ. ᑖᓐᓇ ᐊᓪᓚᕝᕕᒃ 

ᐅᖃᕐᕕᐅᖃᑦᑕᕋᔭᖅᑐᖅ ᑭᐅᖃᑦᑕᕋᔭᖅᑐᓂᓪᓗ ᐃᓱᒫᓘᑕᐅᔪᓂᑦ 

ᓱᕈᓯᕐᓂᑦ, ᐃᓅᓱᑦᑐᓂᑦ, ᐃᓚᒌᓂᓪᓗ ᐃᑲᔪᖅᑕᐅᔪᒪᔪᓂᑦ ᐅᕝᕙᓘᓐᓃᑦ 

ᐃᑲᔪᖅᑕᐅᖃᑦᑕᖅᑐᓂᑦ ᒪᓕᑦᑐᒍ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᕐᓂᕐᒧᑦ 

ᒪᓕᒐᖅ. ᓄᓇᕗᑦ ᑐᙵᕕᒃᑯᑦ ᖁᕕᐊᑉᐳᑦ ᓄᓇᕗᑦ ᒐᕙᒪᒃᑯᑦ 

ᐋᖅᑮᔪᒫᕐᓂᐊᕐᓯᒪᒻᒪᑕ ᐊᓪᓚᕕᔅᓴᒥᒃ, ᑖᓐᓇ ᒪᓕᒐᓕᕆᔨᑎᑐᑦ, ᓇᒻᒥᓂᖅ 

ᑎᒃᑯᐊᖅᑕᐅᒐᔭᖅᑐᓂ  ᑐᓴᖅᑎᑦᑎᖃᑦᑕᕐᓗᓂᓗ ᒪᓕᒐᓕᐅᕐᕕᒻᒧᑦ. 

ᐊᑐᐊᒐᕐᓄᑦ ᑐᑭᒧᐊᑦᑎᑕᐅᔭᕆᐊᖃᕐᖓᑦ ᐃᑲᔫᑎᖃᕐᓂᐊᕐᖓᑦ 

ᖃᐅᔨᒪᔾᔪᑕᐅᓗᓂ ᓱᕈᓯᕐᓄᑦ ᐃᓅᓱᑦᑐᓄᓪᓗ ᐱᔨᑦᑎᕋᐅᑏᑦ ᓄᓇᕗᒥ 

ᐊᑑᑎᑎᑦᑎᖃᑦᑕᕋᓗᐊᕐᒪᖔᑕ ᒪᓕᑦᑕᐅᒐᔪᑉᐸᑦᑐᓂᑦ ᑎᑎᕋᖅᑕᐅᓯᒪᔪᓂᑦ 

ᑲᑐᔾᔨᖃᑎᒌᓂᑦ ᓄᓇᓕᒐᓴᕐᔪᐊᓂᑦ ᐊᖏᕈᒻᒥ ᐱᔪᓐᓇᐅᑎᖏᓐᓄᑦ ᓱᕈᓰᑦ.



372010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᓄᓇᕗᒥ ᐃᓪᓗᓕᕆᓂᕐᒧᑦ 
ᑐᐊᕕᕐᓇᖅᑐᖅ 

ᐃᓚᖓ 11 1966ᒥ ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᑦ ᓄᓇᕐᔪᐊᕐᒥ 

ᐊᖏᕈᑎᖓᑦ ᒪᑭᒪᓇᓱᐊᕐᓂᕐᒧᑦ, ᐃᓄᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧᓪᓗ 

ᐱᔪᓐᓇᐅᑎᓄᑦ ᐃᓕᓴᕐᓯᓯᒪᔪᖅ ᐱᔪᓐᓇᐅᑎᖏᓐᓂᒃ ᑕᒪᕐᒥᒃ ᐊᖑᑎᐅᑉ, 

ᐊᕐᓇᐅᑉ, ᓱᕈᓯᐅᓪᓗ ᓈᒻᒪᑦᑐᒥᒃ ᐃᓅᓯᖃᕆᐊᖃᕐᓂᕐᒧᑦ ᓇᒻᒥᓂᖅ 

ᐃᓚᖏᓪᓗ, ᐱᖃᓯᐅᑎᓪᓗᒋᑦ ᒪᑯᐊ ᓂᕿᔅᓴᖃᑦᑎᐊᕆᐊᖃᕐᓂᖅ, 

ᐊᓐᓄᕌᖃᑦᑎᐊᕆᐊᖃᕐᓂᖅ, ᐃᓪᓗᖃᑦᑎᐊᕆᐊᖃᕐᓂᖅ. ᑲᑎᒪᔩᑦ 

ᑭᒃᑯᑐᐃᓐᓇᐃᑦ ᓄᓇᓕᖏᓐᓄᑦ ᐊᒻᒪᓗ ᓄᓇᕐᔪᐊᕐᒥ ᑐᑭᒧᐊᒍᑎᔅᓴᖅ 

ᐃᓪᓗᖃᕐᓂᕐᒧᑦ ᐊᕐᕌᒍᒥ 2000ᒥ ᐃᒪᐃᓕᖓᔪᖅ ᓇᓗᓇᐃᕐᓯᒪᓂᖓ 

ᓈᒻᒪᑦᑐᒥᒃ: 

ᐃᓪᓗᖃᑦᑎᐊᕆᐊᖃᕐᓂᖅ ᑐᑭᓕᒃ … ᓈᒻᒪᑦᑐᒥᒃ ᓇᒻᒥᓂᕐᓱᕐᕕᖃᕐᓂᖅ, 

ᓈᒻᒪᑦᑐᒥᒃ ᐃᓂᖃᕐᓂᖅ, ᓈᒻᒪᑦᑐᒥᒃ ᑐᙵᕕᖃᕐᓂᖅ, ᓈᒻᒪᑦᑐᒥᒃ 

ᖃᐅᒪᖅᑯᑎᖃᕐᓂᖅ ᐊᓂᖅᑎᕆᕕᖃᕐᓂᕐᓗ, ᓈᒻᒪᑦᑐᒥᒃ ᐋᖅᑭᓯᒪᑦᑎᐊᕐᓗᓂ 

ᐊᒻᒪᓗ ᓈᒻᒪᑦᑐᒥᒃ ᐃᓂᖃᑦᑎᐊᕐᓗᓂ ᐃᓱᒪᒋᓪᓗᒍ ᐃᖅᑲᓇᐃᔭᕐᓂᖅ ᐊᒻᒪᓗ 

ᐃᓪᓗᒋᔭᐅᒐᔪᑉᐸᑦᑐᑦ - ᑕᒪᕐᒥᒃ ᐊᑭᖏᑦ ᓈᒻᒪᓪᓗᑎᒃ.116

ᐃᓪᓗᑕᖃᑦᑎᐊᖏᓐᓂᖓ ᐊᒻᒪᓗ ᐱᐅᙱᓐᓂᖏᑦ ᐃᓪᓗᐃᑦ ᓄᓇᕗᒥ 

ᓈᒻᒪᒍᓐᓃᕈᑕᐅᖃᑦᑕᕐᖓᑦ ᐃᓗᓯᕐᒧᑦ ᐃᓅᓯᖏᓐᓄᓪᓗ ᐃᓄᖁᑎᑦᑕ, 

ᐊᒻᒪᓗ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐊᑐᖅᐸᑦᑐᑎᒃ ᐃᓅᓯᕐᒨᖓᔪᓂᑦ 

ᐃᓱᒪᒨᖓᔪᓂᑦ ᖃᓄᐃᒍᑕᐅᔪᓂᑦ ᑕᒪᓐᓇᓗ ᐊᔾᔨᓪᓚᕆᒐᓚᖓ 

ᐊᔪᕐᓴᓂᖅᐹᑦ ᐃᓅᓯᕆᕙᑦᑕᖏᑎᑐᑦ. ᒥᑭᔪᑦ, ᓇᒻᒥᓂᖅ ᐃᓪᓗᖃᕐᓂᕐᒧᑦ 

ᓂᐅᕐᕈᑎᖃᕐᕕᒃ ᓄᓇᕗᒥ ᑭᓪᓕᖃᕐᖓᑦ ᐊᒥᓱᐊᓗᓐᓄᑦ ᐃᓄᒋᐊᓐᓂᕐᓴᓄᑦ 

ᓄᓇᓕᓐᓄᑦ, ᐊᒻᒪᓗ ᐃᓪᓗᓕᐅᕐᓂᖅ ᓂᕈᐊᒐᐅᔪᓐᓇᖃᑦᑕᕋᓂ 

ᑕᒪᐃᓐᓄᓕᒫᒑᓗᒃ, ᐊᑭᖓ ᑎᑭᑎᑦᑎᓂᕐᒧᑦ ᐃᓪᓗᔅᓴᓂᑦ ᐅᒥᐊᕐᔪᐊᒃᑯᑦ 

ᓄᓇᓕᓐᓄᑦ ᐊᒻᒪᓗ ᐊᑭᖏᑦ ᐃᓪᓗᓕᐅᕐᓂᕐᒨᖓᔪᑦ ᐊᑭᑐᔪᕐᔪᐊᕌᓘᓪᓗᑎᒃ.  

ᑕᒪᕐᒥᓕᒫᐸᓗᑦᑎᐊᖅ ᐃᓪᓗᒥᐅᖃᑎᒌᑦ ᓄᓇᕗᒥ ᐃᓪᓗᕈᓯᑭᕐᓱᕐᖓᑕ 

ᓄᓇᓕᓐᓄᑦ ᐊᒻᒪᓗ ᐃᓱᒪᒋᔭᐅᕙᑦᑐᑎᒃ ᐃᓄᒋᐊᓗᐊᖃᑦᑕᕆᐊᔅᓴᖏᓐᓂᒃ 

ᐅᕝᕙᓘᓐᓃᑦ ᓴᓇᔭᐅᒋᐊᕆᐊᖃᓪᓚᕆᓐᓂᖏᓐᓂᒃ ᓲᕐᓗ ᓱᕋᑉᐸᑦᑐᑦ 

ᓱᓪᓗᓖᑦ ᐅᕝᕙᓘᓐᓃᑦ ᓱᕋᑉᐸᑦᑐᑦ ᐅᐊᔭᐃᑦ, ᕿᕐᓛᐸᑦᑐᑦ 

ᐅᖅᓱᐊᓗᖃᐅᑏᑦ ᐅᐊᑦᑕᑯᖃᐅᑏᓪᓘᓐᓃᑦ, ᐅᕝᕙᓘᓐᓃᑦ 

ᓱᕋᔅᓯᒪᔪᑦ ᐆᓇᖅᑐᖃᐅᑏᑦ. ᖃᓄᐃᑦᑑᓂᖏᓪᓗ ᐃᓪᓗᒋᔭᐅᕙᑦᑐᑦ 

- ᐊᖏᓂᖓ, ᖃᓄᐃᓐᓂᖓ, ᐃᓂᖓ, ᐃᒥᖅᑕᖅᑕᐅᖃᑦᑕᕐᓂᖏᑦ 

ᒥᓪᓗᐊᖅᑕᐅᖃᑦᑕᕐᓂᖏᑦ ᐅᐊᑦᑕᑯᖏᑕ, ᐱᑕᖃᕐᓂᖏᑦ 

ᖃᓄᐃᑦᑑᓂᖏᓪᓗ ᐊᑐᖅᑐᖁᑎᒋᓗᐊᕐᐸᑦᑕᖏᑦ - ᐊᑦᑐᐃᕙᒻᒪᑕ 

ᐃᓱᒪᒧᑦ ᐃᓅᓯᖏᓐᓄᓪᓗ ᓄᓇᓖᑦ, ᐃᓄᒋᐊᓗᐊᖃᑦᑕᑎᓪᓗᒋᓪᓗ 

ᓂᙵᐅᒪᓂᖅᑕᖃᕐᐸᑦᑐᓂ, ᓄᒫᓱᓐᓂᖅᑕᖃᕐᐸᑦᑐᓂ ᐊᒻᒪᓗ 

ᐃᓚᒌᓂᑦ ᓂᙵᐅᑎᔪᖃᕐᐸᑦᑐᓂ.117 ᐃᓄᒋᐊᓗᐊᖅᑐᓂᑦ ᐊᖏᕐᕋᒥ, 

ᐆᑦᑑᑎᒋᓗᒍ, ᐃᒪᖃᑯᑖᒍᓐᓇᖏᓐᓂᕐᓴᐅᓲᖑᒻᒪᑕ ᐃᓪᓗᒥᐅᖃᑎᒌᑦ, 

ᐃᒻᒪᑦᑕᐅᑲᓐᓂᕆᐊᖃᕐᐸᑦᑐᑎᒃ, ᐱᔭᕆᐊᑐᕙᑦᑐᓂ ᐃᓪᓗᒥᐅᖃᑎᒌᓄᑦ 

ᓴᓗᒪᐃᓐᓇᕋᓱᓐᓂᕐᒧᑦ ᐅᕝᕙᓘᓐᓃᑦ ᓂᖅᑎᐅᕈᔾᔨᖃᑦᑕᓂᕐᒧᑦ 

ᕿᑐᕐᖓᖏᓐᓂᒃ ᐃᒪᐃᕋᐃᒻᒪᑕ. 

ᑭᒃᑯᑐᐃᓐᓇᐃᑦ ᐃᓄᒋᐊᑦᑐᒥᐅᑕᐅᖃᑕᐅᔪᑦ ᐊᐃᑦᑐᖅᑕᐅᒐᔪᓐᓂᕐᓴᐅᓲᖑᒻᒪᑕ 

ᐋᓐᓂᐊᒍᑕᐅᓲᓂᑦ ᓲᕐᓗ ᓄᕙᓐᓂᕐᒥᒃ, ᖁᐃᕐᓱᑲᑕᓐᓂᕐᒥᒃ, 

ᖃᓂᒪᓐᓇᒥᒃ, ᐊᒻᒪᓗ ᐳᕙᓪᓗᓂᕐᒥᒃ ᖃᓂᒌᓗᐊᖃᑦᑕᒧᑦ. ᖃᓂᒻᒪᓰᑦ 

ᐱᓗᖅᑯᓯᕈᑕᐅᓲᖑᒻᒥᔪᑦ ᐊᔅᓱᕈᖃᑦᑕᒧᑦ ᓂᐱᖃᓗᐊᖅᑐᐊᓗᒻᒦᖃᑦᑕᕐᓗᓂ, 

ᐃᓄᒋᐊᓗᐊᖃᑦᑕᕐᓗᓂ ᐃᓄᑑᕕᖃᖃᑦᑕᖏᓪᓗᓂ, ᓯᓂᕝᕕᔅᓴᐅᖃᑦᑕᑎᓐᓇᒍ. 

ᐊᓂᖅᑎᕆᕕᖃᑦᑎᐊᖏᑦᑐᑦ ᐃᓪᓗᐃᑦ, ᐃᓪᓗᐃᑦ ᐊᓂᖅᑎᕆᕕᖃᓗᐊᙱᑦᑐᑦ 

ᐃᓪᓗᓕᓐᓄᑦ ᐅᑭᐅᒃᑯᑦ, ᐊᑦᑐᐃᒍᓐᓇᕐᖓᑕ ᐃᓅᓯᖏᓐᓂᒃ ᐃᓪᓗᓖᑦ, 

ᐱᓗᐊᖅᑐᒥ ᓱᕈᓯᕐᓂᑦ ᐃᓅᓱᑦᑐᓂᓪᓗ.

ᒪᓕᑦᑐᒋᑦ 2006ᒥ ᓄᓇᖃᖅᑳᕐᓯᒪᔪᓂᑦ ᓱᕈᓯᕐᓂᑦ ᖃᐅᔨᓴᕈᑕᐅᓯᒪᔪᑦ, 

48 ᐳᓴᓐᑦ ᐃᓄᐃᑦ ᓱᕈᓰᑦ ᐅᑭᐅᓖᑦ ᑐᖔᓂ ᐱᖓᓲᔪᖅᑐᑦ ᓄᓇᕗᒥ 

ᐃᓪᓗᒥᐅᑕᐅᖃᑕᐅᓯᒪᔪᑦ ᐃᓄᒋᐊᓗᐊᖅᑐᓂᑦ, ᐊᒻᒪᓗ 27 ᐳᓴᓐᑦ 

ᐃᓪᓗᒥᐅᑕᐅᖃᑕᐅᓯᒪᔪᑦ ᓴᓇᔭᐅᒋᐊᖃᓪᓚᕆᑦᑐᓂᑦ.118 ᐃᓛᒃᑯᑦ 

2007/08 ᖃᐅᔨᓴᕈᑕᐅᓯᒪᔪᖅ ᐃᓄᓐᓂᑦ ᓱᕈᓯᓛᓂᑦ 16ᓂᑦ ᓄᓇᓕᓐᓂᑦ 

ᖃᐅᔨᒍᑕᐅᔪᔪᑦ 52.7 ᐳᓴᓐᑦ ᐊᖏᕐᕋᕆᔭᐅᔪᑦ ᐃᓄᒋᐊᓐᓂᖏᓐᓂᒃ, 

ᐊᔾᔨᒋᙱᓪᓚᕆᑦᑐᓂᐅᒃ 3 ᐳᓴᓐᑦᒥᒃ ᓄᓇᖃᖅᑳᕐᓯᒪᙱᑦᑐᑦ ᐊᖏᕐᕋᖏᓐᓂ 

ᑲᓇᑕᒥ ᓇᓗᓇᐃᖅᑕᐅᓯᒪᔪᑦ ᐃᓄᒋᐊᓐᓂᖏᓐᓂ, ᒪᓕᑦᑐᒋᑦ 2006ᒥ 

ᑭᓪᓕᓯᓂᐊᕈᑕᐅᓯᒪᔪᑦ.119 

2007ᒥ ᖃᐅᔨᓴᕈᑎᒥᓃᑦ ᓴᖅᑭᖅᑕᐅᔪᔪᑦ ᑲᓇᑕᒥᐅᑦ 

ᐋᓐᓂᐊᓯᐅᖃᑦᑕᓂᕐᒧᑦ ᑲᑐᔾᔨᖃᑎᒌᑦ ᐱᕙᓪᓕᐊᔪᖏᓐᓂ ᓄᐊᑕᐅᓯᒪᔪᓂᑦ 

ᑐᑭᓯᐅᒪᔾᔪᑎᔅᓴᓂᑦ ᐊᓂᖅᑎᕆᖃᑦᑕᓂᕐᒧᑦ ᐃᓗᓯᓕᕆᓂᕐᒥᒃ ᐊᒻᒪᓗ 

ᐃᓪᓘᑉ ᐃᓗᐊᓂ ᐊᓂᖅᑎᕆᓇᕐᓂᕆᕙᑦᑕᖓᓂᒃ 49 ᐃᓄᐃᑦ 

ᓱᕈᓰᑦ ᑐᖔᓂ ᑕᓪᓕᒪᑦ ᕿᑭᖅᑖᓗᒻᒥ ᓄᓇᕗᒥ. ᐃᓄᐃᑦ ᐱᐊᕋᐃᑦ 

ᐊᒥᓲᓂᕐᐹᖑᓪᓗᑎᒃ ᑐᓴᖅᑎᑦᑎᒍᑕᐅᓯᒪᔪᑦ ᐋᓐᓂᐊᕕᒻᒥ ᐃᓂᓪᓚᐸᑦᑐᑦ 

ᐱᔾᔪᑎᖃᖅᑐᑎᒃ ᐊᓂᕐᓂᑭᖃᑦᑕᕐᓂᖏᓐᓂᒃ ᓄᓇᕐᔪᐊᕐᒥ. ᖃᐅᔨᓴᕈᑕᐅᔪᒥ 

ᖃᐅᔨᔪᔪᑦ ᑕᐃᒪᐃᓕᒍᑎᖃᓗᐊᖃᑦᑕᕐᓂᖏᓐᓂ ᐃᓪᓘᑉ ᐃᓗᐊᓂ 

ᐊᓂᖅᑎᕆᔭᐅᕙᑦᑐᑦ ᐃᓄᖏᑕᓗ ᐊᒥᓲᓂᖏᑦ ᐱᔾᔪᑎᒋᓪᓗᒋᑦ. 

ᐊᑯᓐᓈᕿᔪᒥ, ᑕᒫᓂ 6.1ᖑᖃᑦᑕᕐᖓᑕ ᐊᑐᓂᑦ ᐃᓪᓗᒥ (ᑕᑯᔭᐅᓯᒪᒻᒪᑕ 

ᓴᓂᐊᓂ 3.3-4.4 ᓴᓂᐊᓂ ᖃᓪᓗᓈᑦ ᓄᓇᖓᓐᓂ ᑲᓇᑕᒥ), 

ᐊᓂᓚᕆᕕᒋᒋᐊᓕᖏᑦ ᑐᖔᓃᓯᒪᒻᒪᑕ ᐊᑐᓕᖁᔨᔾᔪᑕᐅᓯᒪᔪᑦ ᓴᓂᐊᓂ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ38

ᑲᓇᑕᒥᐅᓂᑦ ᐊᑐᖅᑕᐅᒐᔪᑉᐸᑦᑐᓂᑦ 80 ᐳᓴᓐᑦᖏᓐᓂ ᐃᓪᓗᓂᑦ, ᐊᒻᒪᓗ 

ᐊᓂᖅᑎᕆᔭᐅᕙᑦᑐᑦ ᐳᔪᕐᓗᒃ ᐅᖓᑖᓃᑉᐸᑦᑐᓂ ᓈᒻᒪᒋᔭᐅᒐᔭᙳᐊᖅᑐᑦ 

ᓴᓂᐊᓂ. ᐳᕐᔪᓗᑦᑕᖃᓗᐊᕐᓂᖓ ᐊᖏᕐᕋᒥ ᖃᐅᔨᒪᓇᓲᖅ 

ᐃᓄᒋᐊᓗᐊᖃᑦᑕᕐᓂᖏᓐᓂᒃ, ᐊᓂᓪᓚᑦᑎᕆᕕᖃᑦᑎᐊᖃᑦᑕᖏᑦᑐᑦ, 

ᐊᒻᒪᓗ ᐊᑐᐊᒐᕐᒥ ᐃᓱᒪᓇᖅᑐᖅ ᐃᓄᒋᐊᓗᐊᖃᑦᑕᖅᑐᑦ ᐊᒻᒪᓗ 

ᐊᓂᓪᓚᑦᑎᕆᕕᖃᑦᑎᐊᖃᑦᑕᖏᑦᑐᑦ ᑕᒪᒃᒃ ᐊᑲᐅᙱᓕᐅᕈᑕᐅᒻᒪᑎᒃ 

ᑲᒪᒋᔭᐅᔭᕆᐊᖃᖅᑐᑎᒃ ᐋᖅᑭᒋᐊᕐᓂᐊᕐᖓᑦ ᓱᕈᓰᑦ ᐃᓅᓱᑦᑐᐃᓪᓗ 

ᐃᓅᓯᖏᑦ.120

2007/08ᒥ ᐃᓄᓐᓂᑦ ᓱᕈᓯᕐᓄᑦ ᐃᓗᓯᖏᓐᓂᒃ ᖃᐅᔨᓴᕈᑎᒥᓂᕐᓂᑦ 

388 ᓱᕈᓯᓛᑦ ᐅᑭᐅᓖᑦ 3ᓂᑦ-5ᒧᑦ 16ᓂᑦ ᓄᓇᓕᓐᓂᑦ ᖃᐅᔨᔭᔅᓴᑦ 

ᐊᒥᓱᐊᓘᓂᕆᕙᑦᑕᖏᑦ ᐊᓂᕐᓂᑭᑉᐸᑦᑐᑦ ᓱᕈᓰᑦ ᕿᑭᖅᑖᓗᒻᒥᐅᑕᑑᙱᒻᒪᑕ. 

ᖃᐅᔨᓴᕐᓂᕐᒥ ᖃᐅᔨᔪᔪᑦ 42 ᐳᓴᓐᑦᖏᑦ ᓱᕈᓰᑦ ᐊᓐᓂᐊᕕᓕᐊᕆᐊᖃᕐᓯᒪᔪᑦ 

ᐅᕝᕙᓘᓐᓃᑦ ᓘᑦᑖᑯᓐᓄᑦ ᐊᕐᕌᒍᒥ ᑕᒫᓂ ᐊᓂᕐᓂᑭᓐᓂᖏᑦ ᐱᔾᔪᑎᒋᓪᓗᒋᑦ 

ᓲᕐᓗ ᖁᐃᕐᓱᑲᑕᓐᓂᕐᒧᑦ, ᐃᐱᓂᐊᕐᓂᕐᒧᑦ, ᓄᕕᖅᑐᓗᓐᓂᖅ ᐳᕙᖏᑎᒍᑦ, 

ᐳᕝᕕᕆᓂᕐᒧᑦ ᐊᒻᒪᓗ ᐃᒻᒪᔅᓯᒪᓂᖅ ᐳᕙᒃᑯᑦ, ᐊᒻᒪᓗ 32 ᐳᓴᓐᑦᖏᑦ ᓱᕈᓰᑦ 

ᖃᐅᔨᓴᖅᑕᐅᓯᒪᔪᑦ ᐳᕙᖏᑎᒍᑦ ᖃᓄᐃᒍᑎᖃᓪᓚᕆᖃᑦᑕᕐᓯᒪᓪᓗᑎᒃ 

ᐅᑭᐅᖅᑖᓚᐅᕋᑎᒃ ᒪᕐᕉᓐᓂᒃ.121

ᐊᓂᓪᓚᑦᑎᕆᕕᖃᑦᑎᐊᖏᑦᑐᑦ, ᐃᓄᒋᐊᓗᐊᕐᐸᑦᑐᑦ ᐃᓪᓗᐃᑦ 

ᐅᖁᓲᖑᒻᒥᒻᒪᑕ ᐃᓪᓘᑉ ᐃᓗᐊᓂ - ᐅᖁᒃ ᐊᓂᕐᓂᑭᒍᑕᐅᖃᑦᑕᓲᖑᒻᒪᑦ 

ᑕᕝᕙᙶᖅᑐᑦ ᐊᓂᕐᓵᑐᖅᑕᐅᖃᑦᑕᕐᖓᑕ. ᐅᖁᒃ ᐱᕈᓲᖑᒻᒪᑦ 

ᕿᐅᒃᑲᖓᖃᑦᑕᖅᑐᓂᑦ.

ᐊᓂᓪᓚᑦᑎᕆᕕᖃᑦᑎᐊᖏᑦᑐᑦ, ᐃᓄᒋᐊᕝᕕᐅᕙᑦᑐᑦ ᐃᓪᓗᐃᑦ 

ᐅᖁᒍᓐᓴᓂᕐᓴᐅᒻᒪᑕ. ᓄᓇᕗᒥᐅᑦ ᖃᐅᔨᒪᙱᒻᒪᑕ ᑕᒪᑐᒪ 

ᐃᓱᒫᓗᓇᕐᓂᖏᓐᓂᒃ ᐊᓂᓪᓚᑦᑎᕆᕕᖃᑦᑎᐊᖏᓐᓂᐅᑉ ᐊᒻᒪᓗ 

ᕿᐅᒃᑲᖓᖃᑦᑕᕐᓂᐅᑉ ᐱᕙᓪᓕᐊᑎᑦᑎᓂᕆᓲᖓᓂᒃ, ᒪᑐᐃᕐᓯᖃᑦᑕᕐᓂᖅ 

ᐃᒐᓛᓂᑦ ᐅᕝᕙᓘᓐᓃᑦ ᐊᑐᖃᑦᑕᕐᓂᖅ ᐊᓯᖏᓐᓂᒃ ᐊᓂᓚᕆᔾᔪᑎᓂᑦ 

ᓂᓪᓚᓱᑦᑐᐊᓘᖃᑦᑕᖅᑐᒥᐅᖑᑎᓪᓗᒋᑦ ᓈᒻᒪᖏᒻᒪᑦ ᓂᕆᐅᒋᔭᐅᔫᒐᓗᐊᓄᑦ. 

ᑲᒪᓇᕋᓂᓗ, ᓄᓇᕗᒥ ᐃᓪᓗᓄᑦ ᑐᐊᕕᕐᓇᕐᓂᖓ 

ᐊᔅᓱᕈᕐᓇᕈᑎᒋᓗᐊᕐᒥᒻᒪᒍ ᓄᓇᓕᓐᓄᑦ ᐃᓕᓐᓂᐊᕆᐊᖃᑦᑕᕆᐊᖃᖅᑐᓂ 

ᐃᖅᑲᓇᐃᔭᖃᑦᑕᕆᐊᖃᖅᑐᓂᓗ, ᐊᒻᒪᓗ ᐃᓪᓗᖃᑎᖃᖅᑐᓂ 

ᐊᒥᓱᑦ ᐃᓪᓗᖃᑎᖏᑦ ᐃᖅᑲᓇᐃᔭᖅᑎᓐᓇᒋᑦ, ᕿᓄᖓᑎᓪᓗᒋᑦ 

ᓂᙵᐅᒪᑎᓪᓗᒋᓪᓗ ᓇᔪᒐᖏᑦ ᐱᔾᔪᑎᒋᓪᓗᒋᑦ, ᐊᒻᒪᓗ ᐋᖓᔮᕐᓇᖅᑐᑦ, 

ᓯᒡᒐᓕᐊᖅᑐᖃᑦᑕᕐᓂᖅ, ᓂᙵᐅᒪᖃᑦᑕᕐᓂᖅ ᐊᑐᖅᑕᐅᒐᔪᑦᑐᐊᓘᕙᑦᑐᓂ, 

ᐱᔭᕆᐊᑐᓪᓚᕆᒍᓐᓇᕐᖓᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ 

ᐱᕈᕐᐸᓪᓕᐊᑦᑎᐊᕋᓱᓐᓂᕐᒧᑦ.

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᔭᓃᓐ ᒫᒃᒪ ᓄᓂᕚᖑᕋᑖᑦᓯᐊᓂᒃ ᐸᐅᕐᖓᓂᒃ ᑎᒍᒥᐊᖅᑐᖅ.



392010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐊᑯᓐᓂᖏᓐᓂ ᓄᕕᐱᕆ 2009, ᐊᒻᒪᓗ ᔫᓂ, 2010, ᓄᓇᕗᑦ ᒐᕙᒪᒃᑯᖏᑦ 

ᑲᒪᓚᐅᕐᓯᒪᒻᒪᑕ ᓄᓇᕗᓕᒫᒥ ᐃᓪᓗᖃᕆᐊᖃᕐᓂᐅᑉ ᒥᔅᓵᓄᑦ ᖃᐅᔨᓴᕐᓂᕐᒥ 

ᑐᑭᓯᓂᐊᕐᖓᑕ ᐃᓪᓗᖃᕆᐊᖃᕐᓂᐅᑉ ᒥᔅᓴᓄᑦ ᓄᓇᕗᒥᐅᓂᑦ. 

ᖃᐅᔨᓴᕐᓂᕐᒥ ᖃᐅᔨᔪᔪᑦ ᓄᓇᕗᑦ 9,400 ᐃᓪᓗᒥᐅᖃᑎᒌᒡᒍᑎᖏᓐᓂᑦ, 

8,555 ᐃᓪᓗᖃᖃᑦᑕᖅᑐᑦ ᑖᒃᑯᓴᐃᓐᓇᐅᕙᒻᒪᑕ, 850ᖏᑦ ᐃᓪᓗᐃᑦ 

ᐃᓪᓗᒋᔭᐅᓇᑎᒃ ᐅᕝᕙᓘᓐᓃᑦ ᐃᓪᓗᒋᔭᐅᑲᐃᓐᓇᑐᐃᓐᓇᖅᑐᑎᒃ ᑕᒪᒃᑯᓄᖓ 

ᐃᓱᒪᒋᔭᖃᕐᐸᑦᑐᓄᑦ ᐊᓯᐊᓂᒃ ᐊᖏᕐᕋᖃᕆᐊᔅᓴᖅ.122

ᐃᓄᒋᔪᓐᓇᕋᔪᑦᑕᖏᑦ ᐊᑐᓂᑦ ᐃᓪᓗᓂᑦ ᓈᓴᐅᑎᑎᒍᑦ ᑲᓴᑕᒥ 

2.5ᖑᓚᐅᕐᓯᒪᒻᒪᑦ 2006ᒥ. ᑖᒃᑯᐊ ᐊᒥᓲᓂᖏᑦ ᐊᑐᖅᑎᑕᐅᓐᓂᖅᑲᑕ 

ᓄᓇᕗᒥ 2011ᒥ, ᐃᒪᓐᓇᑲᓐᓂᕐᓂᒃ 3,921 ᐃᓪᓗᓂᑦ 

ᓴᓇᔪᖃᕆᐊᖃᕋᔭᖅᑐᖅ, ᑲᑎᓪᓗᒋᑦ 13,321ᖑᓗᑎᒃ. 

ᑕᑯᔭᔅᓴᑦ 3. ᓄᓇᕗᒥ ᐊᒻᒪᓗ ᐱᖓᓱᓂᑦ ᐊᕕᑦᑐᕐᓯᒪᔪᓂᑦ: ᖃᓄᐃᓕᖓᓂᖏᑦ ᐃᓪᓗᖃᕆᐊᓖᑦ124 

ᓄᓇᕗᒥ ᐊᕕᑦᑐᕐᓯᒪᔪᓂᓪᓗ ᐃᓪᓗᐃᑦ ᑐᖔᓃᑦᑐᑦ ᐃᓪᓗᖃᕐᓂᕐᒥ 

ᐊᑐᖅᑕᐅᖃᑦᑕᕆᐊᓕᓐᓂᑦ 

ᐊᒥᓲᓂᖏᑦ ᐊᖏᕐᕋᕋᑎᑦᑐᑦ 

ᖃᐅᔨᓴᖅᑐᖃᖅᑎᓪᓗᒍ 

ᐊᒥᓲᓂᖏᑦ ᐃᓪᓗᑖᖑᒋᐊᓖᑦ 

ᐃᓪᓗᖃᖅᑎᑦᑎᓂᐊᕐᓗᓂ ᐊᓯᐊᓂᒃ ᐃᓪᓗᑖᕈᒪᔪᓄᑦ 

ᓄᓇᕗᑦ 49% (4,030) ᑕᒫᓂ 1,200 (4% ᑲᑎᑦᑐᒋᑦ ᓄᓇᓖᑦ) 3,580

ᑭᕙᓪᓕᖅ 56%  (1,240) ᑕᒫᓂ 400 (4% 

ᐊᕕᑦᑐᕐᓯᒪᔪᑎᒍᑦ ᓄᓇᓖᑦ)

1,030

ᕿᑎᕐᒥᐅᑦ 58% (820) ᑕᒫᓂ 230 (4% 

ᐊᕕᑦᑐᕐᓯᒪᔪᑎᒍᑦ ᓄᓇᓖᑦ)

790

ᕿᑭᖅᑖᓗᒃ 44% (1,970) ᑕᒫᓂ 600 (3% 

ᐊᕕᑦᑐᕐᓯᒪᔪᑎᒍᑦ ᓄᓇᓖᑦ)

1,760

ᓄᓇᕗᓕᒫᒥ, 49 ᐳᓴᑦ (4,030) ᐃᓪᓗᒋᔭᐅᔪᑦ ᐃᓄᒋᐊᓗᐊᕐᖓᑕ 

ᐅᕝᕙᓘᓐᓃᑦ ᓴᓇᔭᐅᒋᐊᖃᓪᓚᕆᒻᒪᑕ, ᐊᒻᒪᓗ ᑕᐃᒪᐃᒻᒪᑦ 

ᓇᓗᓇᐃᖅᑕᐅᓯᒪᓪᓗᑎᒃ ᑐᖔᓃᓐᓂᖏᓐᓂᒃ ᐃᓪᓗᖃᕆᐊᖃᕈᑕᐅᕙᑦᑐᓂᑦ 

(ᑕᑯᓗᒍ ᑕᑯᔭᒐᖅ 3).123 ᑖᒃᑯᐊ ᓈᓴᐅᑏᑦ ᐊᔾᔨᒌᙱᒻᒪᑕ 

ᐊᕕᑦᑐᕐᓯᒪᕕᑦᑎᒍᑦ, 44 ᐳᓴᓐᑦ ᓇᔪᖅᑕᐅᔪᑦ ᐃᓪᓗᐃᑦ ᐃᓄᒋᐊᓗᐊᖅᑐᑦ 

ᐅᕝᕙᓘᓐᓃᑦ ᓴᓇᔭᐅᒋᐊᖃᓪᓚᕆᑦᑐᑦ ᕿᑭᖅᑕᓗᒻᒥ, 56 ᐳᓴᓐᑦ ᑭᕙᓪᓕᕐᒥ, 

58 ᐳᓴᓐᑦ ᕿᑎᕐᒥᐅᓂᑦ. ᐱᓪᓚᑦᑖᒥ, ᑖᒃᑯᐊ ᓈᓴᐅᑏᑦ ᖁᕝᕙᓯᓐᓂᓴᒻᒪᕇᑦ 

ᐱᔾᔪᑎᒋᓪᓗᒋᑦ ᑭᓪᓕᓯᓂᐊᕈᑕᐅᓯᒪᔪᑦ ᓴᖑᑎᑦᑎᓯᒪᒻᒪᑕ ᐱᔾᔪᑎᒋᓪᓗᒍ 

ᑕᑯᓪᓗᒋᑦ ᓴᓂᐊᓂ ᐱᕕᖃᑦᑎᐊᖅᑐᑦ ᖃᓪᓗᓈᑦ ᐃᓪᓗᖏᑦ 

ᐱᖃᓯᐅᔾᔭᐅᓯᒪᒻᒪᑕ ᖃᐅᔨᓴᕐᓂᕐᒥ. 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ40

ᑐᑭᓯᒋᐊᕐᕕᐅᓯᒪᔪᑦ: ᓄᓇᕗᒥ ᑭᓪᓕᓯᓂᐊᖅᑏᑦ, ᓄᓇᕗᒥ 
ᐃᓪᓗᖃᕆᐊᖃᕐᓂᕐᒥᒃ ᖃᐅᔨᓴᕐᓂᖅ (ᓄᓇᕗᑦ ᒐᕙᒪᒃᑯᖏᑦ, 

2010)

21,000ᓂᑦ ᐅᕝᕙᓘᓐᓃᑦ ᐅᖓᑖᓃᑦᑐᓂᑦ ᑭᒃᑯᑐᐃᓐᓇᕐᓂᑦ 

ᐊᖏᕐᕋᓕᓐᓂᑦ ᑐᖔᓂ ᐃᓪᓗᒥᒃ ᖃᓄᐃᓕᖓᔾᔪᓯᐅᒐᔪᒋᐊᓖᑦ, 

10,500 ᑭᐅᓯᒪᔪᑦ ᐅᕝᕙᓘᓐᓃᑦ ᓇᑉᐸᕆᓗᐊᕌᕐᔪᑦᑕᖏᖅᑲᐃ 

ᓇᓗᓇᐃᕐᓯᓯᒪᔪᑦ ᐃᓪᓗᒥᒃ ᐊᓂᒐᔭᕆᐊᔅᓴᖏᓐᓂᒃ 

ᐃᓪᓗᔅᓴᑕᖃᕐᓂᕐᓴᐅᓂᖅᑲᑦ ᓄᓇᓕᖏᓐᓂ, 

ᓇᓪᓕᐊᓐᓂᑐᐃᓐᓇᖅ ᐃᓄᑑᓗᓂ ᐅᕝᕙᓘᓐᓃᑦ ᐱᖃᑎᖃᕐᓗᓂ. 

ᐊᑑᑎᑎᑕᐅᔪᓐᓇᖁᓪᓗᒋᑦ ᐃᓪᓗᖃᕆᐊᖃᕈᑕᐅᔪᑦ 

ᑕᒪᒃᑯᓄᖓ, 60 ᐳᓴᓐᑦᖏᑦ ᐱᖃᑎᖃᕐᓗᑎᒃ ᐊᓂᒐᔭᖅᑐᑦ 

ᐊᒻᒪᓗ 40 ᐳᓴᓐᖏᑦ ᐃᓄᑑᓗᑎᒃ, 3,580 ᓄᑖᓂᒃ 

ᐃᓪᓗᓕᐅᕆᐊᖃᕋᔭᖅᑐᑦ.125

ᑲᒪᓇᓪᓚᕆᑦᑐᖅ, 1,200 ᑭᒃᑯᑐᐃᓐᓇᐃᑦ ᖃᐅᔨᓴᖅᑕᐅᓯᒪᔪᑦ (4 

ᐳᓴᓐᑦ ᓄᓇᕗᒻᒥᐅᑕᐃᑦ) ᓄᓇᕗᒥ ᑭᓪᓕᓯᓂᐊᖅᑎᓄᑦ ᖃᐅᔨᓇᔪᔪᑦ 

ᐊᖏᕐᕋᖃᙱᓐᓂᖏᓐᓂᒃ ᐊᒻᒪᓗ ᓇᔪᕋᔅᓴᖃᑲᐃᓐᓇᑐᐃᓐᓇᖅᑐᑎᒃ 

ᐊᓯᖏᑕ ᐃᓪᓗᖏᓐᓂ, ᐃᓚᖏᑦ ᑕᒫᓂ 1.36 ᒥᓕᐊᙱᓐᓃᑦᑐᑦ 

ᐊᖏᕐᕋᖃᖃᑦᑕᖏᑦᑐᑦ ᑲᓇᑕᒥᐅᑦ.126

ᐊᒥᓲᙱᑐᑦ ᓇᒻᒥᓂᖅ ᐃᓪᓗᓖᑦ ᓄᓇᕗᒥ, 80 ᐳᓴᓐᑦᖏᑦ ᐃᓪᓗᒋᔭᐅᔪᑦ 

ᐊᑐᖅᑐᐊᖅᑕᐅᖃᑦᑕᖅᑐᑦ. ᐊᒥᓲᓂᕐᓴᐃᑦ ᐃᓪᓗᐃᑦ ᑕᐃᔭᐅᕙᑦᑐᑦ 

ᑭᒃᑯᑐᐃᓐᓇᕐᓄᑦ ᐃᓪᓗᐃᑦ,, ᐊᒻᒪᓗ 99 ᐳᓴᓐᑦᖏᑦ ᑭᒃᑯᑐᐃᓐᓇᕐᓄᑦ 

ᐃᓪᓗᓂᑦ ᐃᓪᓗᓖᑦ ᐃᓅᔪᔪᑦ 2009ᒥ. ᑭᒃᑯᑐᐃᓐᓇᕐᓄᑦ ᐃᓪᓗᐃᑦ 

ᐊᑭᖃᖅᑎᑦᑎᕙᑦᑐᑦ ᓄᓇᕗᑦ ᒐᕙᒪᒃᑯᓐᓄᑦ $21,950 ᐃᓪᓗᒧᑦ ᐊᑕᐅᓯᕐᒧᑦ, 

ᑕᒪᓐᓇ 15.3 ᐳᓴᓐᑦᒥᒃ ᑕᒪᕐᒥᒃ ᒐᕙᒪᒃᑯᓐᓄᑦ ᐊᑭᓕᕐᓱᐃᔾᔪᑕᐅᕙᑦᑐᖅ.127 

ᐊᒥᓱᑦ ᐃᓄᐃᑦ ᓇᒻᒥᓂᖅ ᐃᓪᓗᖃᖅᑎᕈᕈᒪᔫᒐᓗᐊᑦ, ᑭᓯᐊᓂ 

ᐅᖃᕐᓯᒪᔪᑦ ᐊᑭᑐᓂᐊᓗᖏᑦ (56 ᐳᓴᓐᑦ) ᐊᒻᒪᓗ ᐱᔭᕆᐊᑐᔅᓴᖅᑐᑎᒃ 

ᐊᑭᓕᕐᓱᐃᔭᕆᐊᖃᕐᓂᕐᒥᒃ (20 ᐳᓴᓐᑦ) ᐊᕝᕕᐊᕈᑎᖃᕐᓂᕋᖅᑐᑎᒃ.128 

ᑕᐅᓴᖏᓐᓃᑦᑐᑦ ᐃᓄᐃᑦ ᐅᑕᖅᑭᑎᑕᐅᕗᑦ ᐊᓯᒃᑲᓐᓂᖏᓐᓄᑦ 

ᑭᒃᑯᑐᐃᓐᓇᕐᓄᑦ ᐃᓪᓗᔅᓴᓄᑦ, 3,780 ᓄᓇᕗᒥᐅᑦ ᐅᑭᐅᓖᑦ 15ᓂᑦ 

ᐅᖓᑖᓂᓗ ᑐᓴᖅᑎᑦᑎᓯᒪᓪᓗᑎᒃ ᐅᑕᖅᑭᓂᕋᖅᑐᑎᒃ ᑭᒃᑯᑐᐃᓐᓇᕐᓄᑦ 

ᐃᓪᓗᔅᓴᒥᒃ. ᑕᒪᓐᓇ ᑐᑭᓕᒃ ᐃᒫᒃ 20 ᐳᓴᓐᑦᖏᑦ ᓄᓇᕗᒥᐅᑦ 

ᐅᑭᐅᓖᑦ 15ᓂᑦ ᐅᖓᑖᓂᓗ ᐅᑕᖅᑭᒻᒪᑕ ᐃᓪᓗᔅᓴᒥᒃ ᑭᒃᑯᑐᐃᓐᓇᕐᓄᑦ 

ᑐᕌᖓᔪᓂᑦ. 35 ᐳᓴᓐᑦ (1,330) ᑖᒃᑯᐊ ᑭᒃᑯᑐᐃᓐᓇᐃᑦ ᑐᓴᖅᑎᑦᑎᓯᒪᔪᑦ 

ᐅᑕᖅᑭᓕᖅᑐᒡᒎᖅ ᐊᑕᐅᓯᕐᒥᐅᓐᓃᑦ ᐊᕐᕌᒍᒥᑦ, ᑕᒫᓂ 14.6 ᐳᓴᓐᑦ (550) 

ᐅᑕᖅᑭᔪᑦ ᑕᓪᓕᒪᓂᑦ ᐊᕐᕌᒍᓂᑦ.129

ᓄᓇᓖᑦ ᐃᓄᒋᐊᔅᓯᕙᓪᓕᐊᔪᑦ, 
ᐱᔭᕆᐊᓕᖏᑦ ᐊᒥᓱᕈᕐᐸᓪᓕᐊᔪᑦ

ᓄᓇᕗᒻᒥᐅᑦ ᓱᑲᓐᓂᕐᐹᒥᒃ ᐃᓄᒋᐊᔅᓯᕙᓪᓕᐊᒻᒪᑕ ᑲᓇᑕᒥ, 15.3 ᐳᓐᑦᒥᒃ 

(4,401) ᐊᑯᓐᓂᖏᓐᓂ 2002 ᐊᒻᒪᓗ 2010. ᐊᕝᕙᓪᓗᐊᐸᓗᖏᑦ 

ᓄᓇᕗᒻᒥᐅᑦ ᐅᑭᐅᖃᕐᖓᑕ 15ᓂᑦ ᐅᖓᑖᓂ, ᐊᒻᒪᓗ 2007ᒥ ᓄᓇᕗᒥ 

ᕿᑐᕐᖓᖅᑖᖃᑦᑕᔪᔪᑦ 2.96ᒥᒃ, ᖁᕝᕙᓯᓐᓂᕐᐹᑦ ᓇᒥᓕᒫᖅ ᐊᐅᓚᑦᑎᕖᑦ 

ᑕᑯᓪᓗᒋᑦ ᑲᓇᑕᒥ. ᓄᓇᕗᒥᐅᑦ  ᐊᒥᓱᕈᕈᓐᓇᖅᑐᑦ ᑎᑭᓪᓗᑎᒃ 

44,200ᓄᑦ 2036ᒧᑦ ᑎᑭᓪᓗᒍ, ᐃᓄᒋᐊᔅᓯᓂᖃᕐᓗᑎᒃ ᑕᒫᓂ 10,000ᓂᑦ 

ᐱᔾᔪᑎᒋᓪᓗᒋᑦ ᐅᑭᐅᑭᓐᓂᖏᑦ ᓄᓇᓖᑦ ᑲᑎᑦᑐᒍ ᖁᕝᕙᓯᓐᓂᖓ 

ᕿᑐᕐᖓᖅᑖᐸᑦᑐᑦ.130 ᓄᓇᕗᒥᐅᑦ ᐃᓄᒋᐊᔅᓯᕙᓪᓕᐊᑐᐃᓐᓇᑎᓪᓗᒋᑦ, 

ᐃᓅᓯᕐᒥ ᐊᑲᐅᙱᓕᐅᕈᑏᑦ ᐱᐅᙱᓕᕙᓪᓕᐊᑐᐃᓐᓇᓂᐊᖅᑐᑦ 

ᐃᓪᓗᖃᖏᓐᓂᖅ ᐊᖑᒻᒪᑎᒍᓐᓇᖅᑲᑦ ᑭᓯᐊᓂ ᐃᓄᒋᐊᔅᓯᕙᓪᓕᐊᓂᖏᓐᓄᑦ 

ᑕᐃᒪᐃᙱᒍᓐᓇᖅᑐᓂ. 

2006ᒥ ᐱᔾᔪᑕᐅᔪᓄᑦ ᖃᐅᔨᓴᕈᑕᐅᔪᑦ ᖃᓄᐃᑦᑑᓂᖏᓐᓂ 

ᐃᓪᓗᓕᕆᓂᕐᒧᑦ ᐊᖏᕐᕋᖃᙱᓂᕐᒧᓪᓗ ᑲᒪᒋᔭᐅᓯᒪᔪᑦ ᐃᓅᓯᕐᒨᖓᔪᓂᒃ 

ᖃᐅᔨᓴᖅᑐᓕᕆᔨᒧᑦ ᕗᕌᓐᒃ ᔪ. ᑎᔅᑐ ᑲᑐᔾᔨᖃᑎᖃᖅᑐᓂ ᐃᓄᓐᓂᑦ 

ᖃᐅᔨᓇᓱᐊᖅᑎᓂᑦ ᑭᙵᕐᓂ (ᑭᙵᐃᑦ) ᑐᑭᓯᓇᑦᑎᐊᖅᑐᒥ 

ᑕᑯᓐᓇᙳᐊᖅᑎᑦᑎᔾᔪᑎᓕᒃ ᐱᔭᕆᐊᑐᔪᒦᒍᑕᐅᓂᖏᓐᓂᒃ ᓄᓇᕗᒥ 

ᐃᓪᓗᖃᕐᓂᕐᒧᑦ ᑐᐊᕕᕐᓇᕈᑕᐅᔪᒥ. ᖃᐅᔨᓴᕐᓂᐅᔪᔪᖅ ᐊᐅᔭᒃᑯᑦ 

2005ᒥ ᐊᒻᒪᓗ 91 ᓄᓇᓖᑦ ᐱᖃᑕᐅᔪᔪᑦ 91ᓂᑦ ᓇᓕᑐᐃᓐᓇᖏᓐᓂ 

ᓂᕈᐊᖅᑕᐅᓯᒪᔪᓂᑦ ᐃᓪᓗᒥᐅᖃᑎᒌᓂᑦ. 46 ᐳᓴᓐᑦ ᑭᐅᔪᔪᑦ 

ᐃᓄᓕᕆᔨᒃᑯᑎᒍᑦ ᐃᑲᔫᓯᐊᖃᖅᑕᖅᑐᑦ, 44 ᐳᓴᓐᑦᑲᓈᑦ ᕿᑐᕐᖓᖃᕐᓂᕐᒧᑦ 

ᐃᑲᔫᓯᐊᖅᑖᐸᑦᑐᑎᒃ ᑖᒃᓰᔭᕈᑕᐅᓲᓄᑦ, ᐊᒻᒪᓗ 36.3 ᐳᓴᓐᑦ ᐱᔪᓐᓇᐸᑦᑐᑎᒃ 

ᑖᒃᓰᔭᕈᑕᐅᕙᑦᑐᒥᒃ GST. 14.3 ᐳᓴᓐᑦ ᓄᓇᓕᓐᓂᑦ ᒐᕙᒪᒃᑯᓐᓂ 

ᐃᑲᔫᓯᐊᖅᑖᖃᑦᑕᖏᑦᑐᑦ ᓇᓪᓕᐊᓐᓂᑐᐃᓐᓇᖅ. ᐊᒥᓲᓂᕐᓴᐃᑦ 

ᑭᐅᔪᔪᑦ ᐃᓄᒋᐊᑦᑐᐊᓗᓐᓃᐸᑦᑐᑎᒃ ᐃᓪᓗᓂᑦ, ᐊᒻᒪᓗ ᐃᓚᖓᓐᓂ, 13 

ᐃᓪᓗᒥᐅᖃᑎᒌᖑᓪᓗᑎᒃ ᐱᖓᓱᓂᑦ-ᐃᓪᓗᕈᓯᓕᒻᒥ ᑎᓴᒪᓂᑦ ᓱᕈᓯᖃᖅᑐᑎᒃ 

ᐅᑭᐅᓕᓐᓂᑦ ᑐᖔᓂ ᑕᓪᓕᒪᑦ, ᐱᖓᓱᑦ ᐅᑭᐅᖃᖅᑐᑎᒃ ᑕᓪᓕᒪᑦ 

ᖁᓕᓪᓗ ᐊᑯᓐᓂᖏᓐᓂ, ᐊᒻᒪᓗ ᒪᕐᕉᒃ ᐊᑯᓐᓂᖏᓐᓂ 11 ᐊᒻᒪ 15, ᒪᕐᕉᒃ 

16 ᐊᒻᒪ 20 ᐊᑯᓐᓂᖓᓂ, ᐊᒻᒪᓗ ᒪᕐᕉᒃ ᐃᓐᓈᒃ, 41ᓂᑦ 50ᓄᑦ ᐅᑭᐅᓖᑦ.   

ᐅᔾᔨᕐᓇᓗᐊᙳᐊᖅᑐᑦ ᐅᓂᒃᑳᓂᑦ ᒪᑯᐊᖑᕗᑦ:

 • 2006ᒥ, ᐃᓅᓱᑦᑐᐃᑦ ᐅᑭᐅᓖᑦ 15 ᑐᖔᓂ 38 ᐳᓴᓐᑦᖑᒻᒪᑕ 

ᑭᙵᕐᓂᑦ ᓄᓇᓕᓐᓂᑦ. 42 ᐳᓴᓐᑦᑲᓴᐃᑦ ᖃᐅᔨᓴᕐᓂᕐᒥ ᑭᐅᓯᒪᔪᑦ 

ᕿᑐᕐᖓᖃᖅᑐᑎᒃ ᑕᓪᓕᒪᓂᑦ ᖁᓕᓄᑦ ᐊᑯᓐᓂᖓᓂ ᐅᑭᐅᓕᒻᒥᒃ 

ᐃᓪᓗᒥᐅᖃᑕᐅᔪᒥᒃ, ᐊᒻᒪᓗ ᓈᓴᐅᑎᖏᑦ 49.5 ᐳᓴᓐᑦᖑᓯᒪᔪᑦ 

ᓱᕈᓯᕐᓄᑦ ᐅᑭᐅᓕᓐᓄᑦ 11ᓂᑦ 15ᓄᑦ ᐊᑯᓐᓂᖓᓂ, ᐊᒻᒪᓗ 52 ᐳᓴᓐᑦ 

ᐃᓅᓱᑦᑐᐃᑦ 16ᓂᑦ 20ᓄᑦ ᐅᑭᐅᓖᑦ. 

 • ᒪᓕᑦᑐᒍ ᑐᑭᓕᐅᖅᑕᐅᓯᒪᓂᖓ ᐃᓄᒋᐊᓗᐊᕐᐸᑦᑐᑦ ᐊᑐᖅᑎᑕᐅᔪᑦ, 

ᐊᑯᓐᓂᖓᓂ 36 (39.5 ᐳᓴᓐᑦ) ᐊᒻᒪᓗ 45 (49.5 ᐳᓴᓐᑦ) 

ᐃᓪᓗᒥᐅᖃᑎᒌᓂᑦ ᖃᐅᔨᓴᖅᑕᒥᓂᕐᓂᑦ ᓇᓗᓇᐃᖅᑕᐅᒍᓐᓇᖅᑐᑦ 

ᐃᓄᒋᐊᓗᐊᕐᓂᖏᓐᓂᒃ. 

 • 45 ᐳᓴᓐᑦ ᑭᐅᓯᒪᔪᑦ ᓇᓗᓇᐃᕐᓯᓯᒪᔪᑦ ᐃᓄᑭᓐᓂᕐᓴᐅᑉᐸᑦ ᐃᓪᓗᒥ 

ᐃᑲᔫᑎᖃᕋᔭᖅᑐᖅ ᐃᒻᒥᓐᓄᑦ ᐊᑲᐅᙱᓕᐅᕈᑎᒋᕙᑦᑕᖏᓐᓄᑦ, 

ᖁᕝᕙᓯᓐᓂᕐᐹᒥᑦ ᐱᖓᓱᑦ ᑖᒃᑯᓇᓂ: ᓂᙵᐅᒪᓂᖅ (29.3 ᐳᓴᓐᑦ), 

ᐊᑲᐅᙱᓕᐅᕈᑏᑦ ᐃᓕᓴᕕᒻᒥ (19.5 ᐳᓴᓐᑦ), ᐊᒻᒪᓗ ᓄᒫᓱᓐᓂᖅ (17.1 

ᐳᓴᓐᑦ). 

 • ᐃᓄᐃᑦ ᐊᐱᕆᔭᐅᔪᒻᒪᑕ ᐅᖃᐅᓯᖃᖁᔭᓪᓗᑎᒃ ᐃᓱᒪᒋᔭᖏᓐᓂᒃ 

ᖃᓄᐃᑦᑑᖃᑦᑕᕐᒪᖔᑕ ᐊᑲᐅᙱᓕᐅᕈᑕᐅᕙᑦᑐᑦ ᐊᓯᖏᓐᓄᑦ 

ᐃᓪᓗᒥᐅᖑᖃᑎᖏᓐᓄᑦ ᐱᔾᔪᑎᒋᓪᓗᒍ ᐃᓄᒋᐊᓗᐊᖃᑦᑕᕐᓂᖅ. 

ᖁᕝᕙᓯᓐᓂᕐᐹᖑᔪᔪᑦ ᐱᖓᓲᔪᖅᑐᑦ ᐅᖃᐅᓯᐅᔪᔪᑦ: 

ᐃᓄᑑᕕᖃᓚᐅᕐᓯᒪᙱᑦᑐᑦ (19.6 ᐳᓴᓐᑦ), ᓂᙵᐸᑦᑐᑦ (14 ᐳᓴᓐᑦ), 

ᐃᓱᒪᕙᑦᑐᑦ ᓂᐱᖃᐃᓐᓇᖅᑐᖃᖃᑦᑕᕐᓂᖓᓂᒃ (14 ᐳᓴᓐᑦ), 

ᓯᓂᒍᓐᓇᑦᑎᐊᖃᑦᑕᖏᑦᑐᑦ (11.9 ᐳᓴᓐᑦ), ᓂᙵᐅᑎᓚᐅᕐᐸᑦᑐᑦ (11.2 

ᐳᓴᓐᑦ), ᓄᒫᓱᓕᕐᐸᑦᑐᑦ (9.8 ᐳᓴᓐᑦ).    

 • ᑕᐃᒃᑯᐊ ᐃᓄᐃᑦ ᑐᓴᖅᑎᑦᑎᓯᒪᔪᑦ ᐊᓯᐊᓂᒃ 

ᐃᓪᓗᑖᕆᐊᖃᕐᓂᖏᓐᓂᒃ, ᐃᓪᓘᑉ ᓴᓇᒪᓂᖓᓂ (18.7 

ᐳᓴᓐᑦ), ᖃᓄᑎᒋ ᐅᑭᐅᓂᒃ ᐃᓪᓘᓕᕐᓂᖓ (16.4 ᐳᓴᓐᑦ), 

ᐊᒻᒪᓗ ᐃᓄᒋᐊᓗᐊᖃᑦᑕᕐᓂᖅ (14.2 ᐳᓴᓐᑦ) ᐱᖓᓲᓪᓗᑎᒃ 

ᖁᕝᕙᓯᓐᓂᕐᐹᖑᓯᒪᔪᑦ ᐱᔾᔪᑕᐅᔪᑦ. ᑕᐃᒃᑯᐊ ᐃᓄᐃᑦ ᑐᓴᖅᑎᑦᑎᓯᒪᔪᑦ 

ᐃᓪᓗᒥᐅᖃᑎᖓᑦ ᓇᒻᒥᓂᖅ ᐃᓪᓗᖃᕆᐊᖃᓕᕐᓂᖓᓂᒃ, ᐅᑭᐅᖏᑦ 

ᓈᒻᒪᔅᓯᓯᒪᓕᕐᖓᑕ (40.5 ᐳᓴᓐᑦ), ᐃᕿᐊᓱᑦᑐᑦ/ᐃᑲᔪᕐᐸᖏᑦᑐᑦ 

(16.5 ᐳᓴᓐᑦ), ᐊᒻᒪᓗ ᓂᐱᖃᓗᐊᖅᑐᐊᓘᕙᑦᑐᑦ (12.7 ᐳᓴᓐᑦ) ᑖᒃᑯᐊ 

ᐱᖓᓱᑦ ᖁᕝᕙᓯᓐᓂᕐᐹᖑᓯᒪᔪᑦ ᐱᔾᔪᑎᖏᓐᓂ.   

 • 67ᓂᑦ ᓄᓇᓕᓐᓂᑦ ᑐᓴᖅᑎᑦᑎᓯᒪᔪᓂᑦ ᖃᓄᐃᖃᑦᑕᕐᒪᖔᑕ 

ᐊᑲᐅᙱᓕᐅᕈᑎᖃᓕᕋᐃᒻᒪᑦ ᐃᒥᕐᒧᑦ ᐅᐊᑦᑕᑯᖃᐅᒻᒧᓪᓗ, 38 (56 

ᐳᓴᓐᑦ) ᑐᓴᖅᑎᑦᑎᓯᒪᔪᑦ ᓱᔪᖃᖃᑦᑕᙱᒋᐊᖓ, 24 (35.8 ᐳᓴᓐᑦ) 

ᑐᓴᖅᑎᑦᑎᓯᒪᔪᑦ ᐊᓯᖏᑦ ᕿᓄᙵᖃᑦᑕᕆᐊᖏᑕ. ᖁᓕᑦ ᒪᕐᕉᓪᓗ 

(17.9 ᐳᓴᓐᑦ) ᑭᐅᓯᒪᔪᑦ ᑐᓴᖅᑎᑦᑎᓯᒪᔪᑦ ᓱᕈᓰᑦ ᑭᖑᕙᖃᑦᑕᖅᑐᑦ 

ᐃᓕᓴᕕᒻᒧᑦ ᐊᑲᐅᙱᓕᐅᕈᑕᐅᓂᖏᓐᓄᑦ ᐃᒥᖃᐅᑏᑦ 

ᐅᐊᑦᑕᑯᖃᐅᑏᓪᓗ. 

ᐊᒥᓱᑦ ᑭᐅᓯᒪᔪᑦ ᓇᓗᓇᐃᕐᓯᓯᒪᔪᑦ ᓄᒫᓱᖃᑦᑕᕐᓂᕋᖅᑐᑎᒃ 

ᐃᓄᒋᐊᑦᑐᓂᑦ ᐊᖏᕐᕋᖃᖅᑐᑎᒃ. ᐃᓚᖏᑦ ᑭᐅᓯᒪᔪᑦ ᓅᓯᒪᖃᑦᑕᕐᓂᖅ 

ᓄᓇᒧᑦ ᕿᓄᐃᓵᒃᑲᓐᓂᕈᑕᐅᓲᖑᒻᒪᑦ ᐊᑲᐅᙱᓕᐅᑎᑕᖃᖃᑦᑕᑎᓪᓗᒍ 

ᐊᖏᕐᕋᒥ, ᑭᓯᐊᓂ ᐊᒥᓱᑦ ᐅᖃᕐᓯᒪᒻᒥᔪᑦ ᐊᑭᑐᔪᓂᑦ ᓱᓇᒃᑯᑖᖃᙱᒻᒪᑕ 

ᓅᓯᒪᒍᑎᔅᓴᓂᑦ, 15 ᐳᓴᓐᑦᖏᑦ ᐃᕿᐊᙳᕐᓯᒪᓂᕋᖅᑐᑎᒃ ᑕᒪᓐᓇ 

ᐱᔾᔪᑎᒋᓪᓗᒍ, ᐊᒻᒪᓗ 5.5 ᐳᓴᓐᑦ ᓇᓗᓇᐃᕐᓯᓯᒪᓪᓗᑎᒃ ᐃᕿᐊᖑᕐᓂᖅ 

ᓄᒫᓱᓕᕈᑕᐅᖃᑦᑕᕐᖓᑦ.131 

ᑕᒪᓐᓇ ᖃᐅᔨᓇᓱᐊᕐᓂᖅ ᖃᐅᔨᒍᑕᐅᓯᒪᔪᖅ ᐃᓄᒋᐊᓗᐊᕐᐸᑦᑐᑦ ᐃᓪᓗᒥ 

ᐊᑦᑐᐃᓂᖃᓲᖑᒻᒪᑦ ᐃᓱᒪᖏᓐᓄᑦ ᑭᒃᑯᑐᐃᓐᓇᕐᓂᑦ ᐱᔭᕆᐊᑐᓲᖑᓪᓗᓂ 

ᖃᓄᖅ ᐋᖅᑭᒋᐊᕋᓱᒋᐊᖓ. ᑎᐊᔅᑑᑉ ᖃᐅᔨᓴᕈᑎᒥᓂᑦ ᐃᓚᐃᓐᓇᑯᓗᐊᓂᒃ 

ᑕᑯᔾᔪᑕᐅᒻᒪᑦ ᐱᔭᕆᐊᑐᔪᐊᓗᒻᒥᒃ ᐊᑦᑐᐊᓂᖏᓐᓂᒃ ᑕᒪᒃᑯᐊ 

ᐃᓕᓐᓂᐊᕐᓂᓕᕆᓂᖅ, ᐊᑑᑎᖃᑦᑎᐊᖅᑐᒥᒃ ᐃᖅᑲᓇᐃᔮᖃᕐᓂᖅ ᐊᒻᒪᓗ 

ᐃᓄᒋᐊᓗᐊᖃᑦᑕᕐᓂᖅ ᑕᒪᒃᑯᐊ ᐃᑲᔫᑎᖃᖅᑐᑎᒃ ᓇᓗᓇᐃᕐᓯᒋᐊᕐᓂᕐᒥᒃ 

ᐃᓅᓯᕐᒨᖓᔪᓂᑦ ᐃᓱᒪᒨᖓᔪᓂᑦ ᐊᑲᐅᙱᓕᐅᕈᑕᕙᑦᑐᓂᑦ ᐃᓚᖏᓐᓂᒃ 

ᐃᓄᓐᓂᒃ ᓄᓇᓕᓐᓂᑦ. ᓄᓇᕗᒥ ᐃᓪᓗᓕᕆᓂᕐᒧᑦ ᓈᒻᒪᖏᓐᓂᖓ 

ᓈᒻᒪᖏᓐᓂᕐᐹᒥᒃ ᐊᑦᑐᐃᓂᖃᕐᓯᒪᕙᓪᓚᐃᒻᒪᑦ ᐅᑭᐅᑭᓐᓂᕐᓴᓄᑦ 

ᐱᕕᖃᕐᓯᒪᔪᓄᑦ ᐊᐅᓪᓚᓂᕐᒧᑦ ᓄᓴᒥᓐᓂᒃ ᖃᐅᔨᒋᐅᕐᓂᒥᓪᓗ ᐃᓅᓯᕐᒥᒃ 

ᐊᓯᐊᓂᒃ ᖃᓪᓗᓈᑦ ᓄᓇᖓᓐᓂ ᑲᓇᑕᒥ, ᐅᕝᕙᓘᓐᓃᑦ ᓇᒻᒥᓂᖅ 

ᖃᐅᔨᒪᔪᓄᑦ ᐃᓅᓯᕆᔭᐅᕙᑦᑐᒥᒃ ᐊᓯᐊᓂᒃ, ᑎᐊᔅᑑᑉ ᐃᓱᒪᒋᓯᒪᔭᖏᑦ, 

“ᐃᑲᔫᑎᖃᕈᓐᓇᓪᓚᕆᑦᑐᑦ ᐃᑉᐱᒍᓱᖃᑦᑕᑎᓪᓗᒋᑦ ᓂᕆᐅᒋᔭᔅᓴᖃᙱᓂᕐᒥᒃ, 

ᑎᒍᔭᐅᖅᑲᓂᕐᒥᒃ ᐊᒻᒪᓗ, ᐱᓗᐊᖅᑐᒥᒃ, ᓄᒫᓱᓐᓂᕐᒥᒃ 

ᓄᓇᓕᒡᒍᑕᐅᑎᓪᓗᒋᑦ ᐅᑭᐅᑭᓐᓂᕐᓴᐃᑦ ᐃᓄᐃᑦ ᑭᖑᓕᕇᑦᑐᓂᑦ 

ᐃᓕᓐᓂᐊᓂᖅᑖᐹᓪᓕᐊᑎᓪᓗᒋᑦ.”132 

ᓱᕈᓰᑦ ᐃᓅᓱᑦᑐᐃᓪᓗ ᐃᓄᒋᐊᑦᑐᓃᑉᐸᑦᑐᑦ ᐃᓪᓗᒥᐅᖑᖃᑕᐅᔪᓪᓗ 

ᓂᙵᐅᒪᒐᔪᖃᑦᑕᑎᓪᓗᒋᑦ, ᐊᔅᓱᕈᕋᔪᖃᑦᑕᑎᓪᓗᒋᑦ, 

ᕿᓄᖓᒐᔪᖃᑦᑕᑎᓪᓗᒋᑦ, ᐊᒻᒪᓗ ᓂᙵᐅᑎᖃᑦᑕᑎᓪᓗᒋᑦ 

ᐱᔾᔪᑎᒋᓪᓗᒍ ᓈᒻᒪᖏᓐᓂᖓ ᓇᔪᒐᖓᑕ ᐊᒻᒪᓗ ᐊᔪᕐᓴᕐᓂᖏᑦ, 

ᐊᒻᒪᓗ ᐊᐅᓚᔾᔪᑎᖏᓪᓗ ᓱᕋᔅᓯᒪᒐᔪᓲᖑᓪᓗᑎᒃ, ᓂᕿᔅᓴᖃᑦᑎᐊᕋᑎᒃ, 

ᐃᓄᑑᕕᖃᓗᐊᖃᑦᑕᕋᑎᒃ, ᓯᓂᒍᓐᓇᑦᑎᐊᖃᑦᑕᕋᑎᒃ, ᐊᒻᒪᓗ ᓂᐱᖃᙱᑦᑐᒥ 

ᓴᐃᓕᕕᔅᓴᖅᑕᖃᕋᓂ ᐊᒻᒪᓗ ᐃᓕᓐᓂᐊᕈᑎᓕᕆᕕᔅᓴᖅᑕᖃᖃᑦᑕᕋᓂ, 

ᐱᔭᕇᕈᑕᐅᔪᓐᓇᓲᖑᙱᑦᑐᑦ ᐃᓕᓴᕕᒻᒥ ᐊᒻᒪᓗ ᓄᖅᑲᑐᐃᓐᓇᓲᖑᓪᓗᑎᒃ, 

ᐊᔪᓕᕐᓂᕐᓗ ᐊᔪᕐᓴᖃᑦᑕᓂᕐᒥᒃ ᓱᒃᑯᒍᑕᐅᕙᑦᑐᓂ ᐊᒥᓱᐊᓗᓐᓄᑦ 

ᐃᓄᓐᓄᑦ ᓄᓇᕗᒥᐅᓄᑦ. ᐃᓕᓐᓂᐊᕐᓯᒪᙱᓪᓗᓂ, ᐊᒥᓱᐊᓗᐃᑦ 

ᐃᓄᐃᑦ ᓄᓇᕗᒥ ᑐᕚᖃᐃᓐᓇᖃᑦᑕᙳᓱᒻᒪᑕ ᐃᓄᓕᕆᔨᒃᑯᑎᒍᑦ 

ᐃᑲᔫᓯᐊᖅᑖᖃᑦᑕᓂᕐᒥᒃ, ᐃᓅᓯᖃᐅᓯᖏᓐᓂᒃ ᐊᒻᒪᓗ ᓂᕈᐊᒐᖃᖃᑦᑕᓂᕐᒥᒃ 

ᓈᒻᒪᖏᑦᑐᓕᒍᑕᐅᖃᑦᑕᓂᐊᖅᑐᓂᑦ ᑭᖑᕚᕇᓄᑦ.



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ42

ᐃᓪᓗᓕᕆᓂᕐᒧᑦ ᐋᖅᑭᐅᒪᒍᑎᔅᓴᑦ

ᐊᒥᓱᕈᕆᐊᖅᑎᑕᐅᑦᑕᐅᑎᒋᒋᐊᓖᑦ ᒐᕙᒪᑐᖃᒃᑯᓐᓂ ᑮᓇᐅᔭᐅᕙᑦᑐᑦ 

ᐃᓪᓗᓕᕆᓂᕐᒧᑦ ᐊᖑᒻᒪᑎᑦᑎᐊᕈᓐᓇᖁᓪᓗᒋᑦ ᓄᓇᕗᒥ 

ᐃᓄᒋᐊᔅᓯᕙᓪᓕᐊᕕᐅᑎᑦᑎᓪᓗᒋᑦ ᓄᓇᓖᑦ, ᐊᒻᒪᓗ ᐸᓚᕐᓯᐅᒥᓂᐊᕐᖓᑦ 

ᐃᓪᓗᑖᕆᐊᖃᕐᓂᕐᒧᑦ ᑐᐊᕕᕐᓇᕐᓂᖓ. 2000 ᐊᒻᒪ 2011 ᐊᑯᓐᓂᖏᓐᓂ, 

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᑦ, ᒐᕙᒪᒃᑯᓐᓂ ᑎᒥᐅᔪᖅ ᑲᒪᒋᔭᔅᓴᒫᓕᒃ 

ᑭᒃᑯᑐᐃᓐᓇᕐᓂᑦ ᐃᓪᓗᖃᖅᑎᑦᑎᖃᑦᑕᓂᕐᒧᑦ, ᐃᓪᓗᓕᐅᕐᓯᒪᓛᖅᑐᑦ 

120ᑐᐊᑯᓗᓐᓂᑦ ᐃᓪᓗᓂᑦ ᐊᕐᕌᒍᑕᒫᑦ.133 ᑕᐃᒫᑎᒋ ᓱᒃᑲᐃᑎᒋᔪᒥ, 

30ᓂᖅᑲᐃ ᐊᕐᕌᒍᓂ ᐃᓪᓗᓕᐅᕋᓱᒃᑲᔭᖅᑐᑦ ᐃᓪᓗᑖᖑᔭᕆᐊᓕᓐᓂᑦ ᒫᓐᓇ, 

ᐊᒻᒪᓗ ᓱᓕ ᓄᓇᕗᒥᐅᑦ ᐃᓄᒋᐊᔅᓯᓯᒪᒃᑲᓐᓂᕋᔭᕆᓪᓗᑎᒃ 16,500ᓂᑦ 

ᑕᐃᑲᓂ ᑕᒪᕐᒥᒃ ᐱᔾᔪᑕᐅᔪᑦ ᓱᕐᕋᓯᒪᙱᑉᐸᑕ. ᒐᕙᒪᑐᖃᒃᑯᑦ ᑐᐊᕕᕐᓗᑎᒃ 

ᐊᒥᓱᕈᖅᑎᑦᑎᒋᐊᕆᐊᓖᑦ ᑮᓇᐅᔭᓂᑦ ᐊᒻᒪᓗ ᐃᓪᓗᓕᐅᕐᓂᕐᒥᒃ 

ᑭᒃᑯᑐᐃᓐᓇᕐᓄᑦ ᐃᓪᓗᔅᓴᓂᑦ ᕿᓚᒻᒥᐅᔪᒥ ᐅᕿᓪᓕᐅᒥᖁᓪᓗᒍ 

ᐅᖁᒪᐃᓪᓕᐅᕈᑕᐅᔪᖅ ᐊᔪᕐᓴᓂᕐᒧᑦ, ᐆᒻᒪᑦᑎᐊᕆᙱᓂᕐᒧᑦ, ᐊᒻᒪᓗ 

ᓂᙵᐅᒪᓂᕐᒧᑦ ᐊᑐᖅᑕᐅᕙᑦᑐᓂᑦ ᐃᓄᓐᓂᑦ ᐃᓚᒌᓂᑦ, ᓱᕈᓯᕐᓂᑦ, 

ᐃᓅᓱᑦᑐᓂᓪᓗ.

ᓄᑖᑦ ᑭᒃᑯᑐᐃᓐᓇᕐᓄᑦ ᐃᓪᓗᔅᓴᐃᑦ ᓴᓇᔭᐅᕙᓪᓕᐊᑎᓪᓗᒋᑦ 

ᓯᕗᓪᓕᐅᔾᔨᖃᑦᑕᑎᓪᓗᒋᑦ ᐃᓚᒌᓂᑦ ᐃᓪᓗᑖᕆᐊᖃᕐᓂᕐᓴᓂᑦ, 

ᐊᒥᓱᑦ ᑐᑭᒧᐊᑦᑎᑕᐅᑦᑎᐊᕆᐊᖃᕐᖓᑕ ᐊᑕᐅᑦᑎᒃᑯᑦ ᓄᓇᕗᑦ 

ᒐᕙᒪᒃᑯᖏᓐᓂ ᑕᒪᒃᑯᐊ ᐱᔾᔪᑕᐅᕙᑦᑐᓕᒫᑦ ᐊᑑᑎᕙᑦᑐᑦ ᓄᓇᕗᒥ 

ᐃᓄᒋᐊᔅᓯᕙᓪᓕᐊᒍᑕᐅᓪᓚᕆᑦᑐᑦ ᑕᐃᒪᐃᓕᖓᔅᓴᐃᓐᓇᖁᓇᒋᑦ, 

ᓲᕐᓗ ᐋᖅᑭᒋᐊᖅᑕᐅᓗᑎᒃ ᐃᓕᓐᓂᐊᕐᓂᓕᕆᓂᕐᒧᑦ ᐱᓇᓱᐊᕋᔅᐃᓴᑦ, 

ᒪᑭᒪᓇᓱᐊᕈᑎᓕᕆᓂᖅ ᐊᒻᒪᓗ ᐊᔪᕐᓴᕈᓐᓃᐹᓪᓕᑎᑦᑎᒋᐊᕐᓂᖅ, ᐊᒻᒪᓗ 

ᓄᑖᓂᒃ ᐋᖅᑭᐅᒪᔾᔪᑎᔅᓴᓂᑦ ᑐᕌᖓᔪᓂᑦ ᐋᖅᑮᕙᓪᓕᐊᓂᕐᒧᑦ ᐊᒥᓲᓂᕐᓴᓂᑦ 

ᓇᒻᒥᓂᖅ ᐊᖏᕐᕋᖃᖅᑎᕈᕐᐸᓪᓕᐊᓂᐊᖅᑐᓂᑦ ᓄᓇᕗᒥ. ᑕᐃᒪᐃᙱᑉᐸᑕ 

ᑐᕚᖃᐃᓐᓇᙳᓱᑦᑐᑦ ᑭᒃᑯᑐᐃᓐᓇᕐᓄᑦ ᐃᓪᓗᖃᖅᑎᑦᑎᕙᑦᑐᓂᑦ ᐊᑯᓂ-

ᐊᑐᕋᔭᖅᑐᓂ, ᓄᓇᕗᑦ ᒐᕙᒪᒃᑯᑦ ᐱᓕᕆᓂᕆᔪᓐᓇᖅᑕᖏᓐᓂᒃ ᐅᖓᑖᓄᑦ 

ᐱᓕᕆᔭᕆᐊᖃᖅᑎᑦᑎᓂᐊᖅᑐᓂ. 

ᓄᓇᕗᒥ ᐊᒥᓱᐊᓗᐃᑦ ᐃᓅᓯᕐᒥᓂᒃ 
ᑭᐱᓯᕙᑦᑐᑦ

“ᓄᓇᓖᑦ ‘ᓄᓇᒥ ᓯᕕᑐᔪᐊᓗᒻᒥ’ ᑲᓇᑕᒥ, ᑎᓐᒫᒃᒥ ᐊᒻᒪᓗ ᐊᒥᐊᓕᒐᕐᓂᑦ 

ᐃᓅᓯᕐᒥᓂᒃ ᑭᐱᓯᕙᑦᑐᑦ ᐊᒥᓲᓂᖏᑦ ᑕᐃᒫᔅᓴᐃᓐᓇᐅᓂᖅᑲᑕ ᐃᓄᓐᓄᑦ 

ᓄᓇᓕᓐᓄᑦ, ᑖᒃᑯᐊ ᓄᓇᓕᒐᓴᕐᔪᐊᖃᕐᕖᑦ ᑐᐊᕕᕐᓇᓪᓚᕆᑦᑐᒥᒃ 

ᐃᑲᔪᖅᑕᐅᔭᕆᐊᖃᕐᓂᖏᓐᓂᒃ ᓇᓗᓇᐃᖅᑕᐅᒐᔭᖅᑐᑦ.” 

ᐅᐸᓗᒃ ᐹᐳᓪ, 2005

ᑭᒡᒐᑐᖅᑎ, ᐃᓄᐃᑦ ᐅᑭᐅᖅᑕᖅᑐᒥ ᐃᓅᓱᑦᑐᐃᑦ ᑲᑎᒪᔨᖏᓐᓂ 

ᑲᑐᔾᔨᖃᑎᒌᑦ ᓄᓇᓕᒐᓴᕐᔪᐊᖃᕐᕖᑦ ᑲᑎᒪᔨᒌᓐᓇᖅᑕᖏᑦ ᓄᓇᖃᖅᑳᕐᓯᒪᔪᑦ ᐱᔾᔪᑎᒋᕙᑦᑕᖏᑦ 

ᐱᓪᓗᒋᑦ 

ᓄᓇᕗᒥ ᓄᓇᓕᒐᓴᕐᔪᐊᖃᕐᕕᑎᑐᑦ ᐃᓕᓴᕆᔭᐅᒪᓐᓂᖅᑲᑦ, ᐃᓅᓯᕐᒥᒃ 

ᑭᐱᓯᕙᑦᑐᑦ ᐊᒥᓲᓂᕆᕙᑦᑕᖏᑦ ᖁᕝᕙᓯᓐᓂᕐᐹᖑᒐᔭᖅᑐᑦ ᓄᓇᕐᔪᐊᕐᒥ 

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᒫᑎᐅ ᐃᑦᑐᖓᑦ ᐅᖁᑦᓴᕐᓯᒪᑦᓯᐊᖅᑐᖅ ᑐᑦᑐᕋᔭᓂᒃ ᐊᓐᓄᕌᕐᓯᒪᓪᓗᓂ.



432010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᐊᒻᒪᓗ ᐊᒥᓲᓂᖏᑦ ᐃᓅᓯᕐᒥᒃ ᑭᐱᓯᕙᑦᑐᑦ ᐃᓄᓐᓂᑦ ᐃᓅᓱᑦᑐᓂᑦ 

ᖁᕝᕙᓯᓐᓂᓴᒻᒪᕆᐅᒐᔭᖅᑐᑎᒃ. ᐱᓂᕐᓴᐅᓪᓗᓂ ᐊᓯᖏᓐᓂᒃ ᐃᓗᓯᐅᑉ 

ᒥᔅᓵᓄᑦ ᖃᐅᔨᒪᔾᔪᑕᐅᔭᑦᑐᓂᑦ, ᐊᒥᓱᕐᔪᐊᕌᓘᓂᖏᑦ ᑲᔪᓯᕙᑦᑐᑦ 

ᐃᓅᓯᕐᒥᒃ ᑭᐱᓯᓪᓗᑎᒃ ᐊᒻᒪᓗ ᐃᓅᓯᕐᒥᓂᒃ ᑭᐱᓯᒐᓱᑉᐸᑦᑐᑦ ᐃᓄᐃᑦ 

ᑕᑯᑎᑦᑎᔪᑦ ᓂᕆᐅᒋᔭᔅᓴᖃᙱᓂᕐᒥᒃ ᓄᒫᓱᖃᑦᑕᕐᓂᖏᓐᓂᓪᓗ 

ᐊᒥᓱᐊᓗᐃᑦ ᕿᑐᕐᖓᕗᑦ, ᐱᖃᑎᕗᑦ, ᐃᓚᕗᓪᓗ. ᓄᓇᕗᒥ 

ᐊᒥᓱᐊᓗᐃᑦ ᐃᓅᓯᕐᒥᓂᒃ ᑭᐱᓯᕙᑦᑐᑦ ᐱᒋᐊᕈᑎᖃᕐᐸᒻᒪᑕ ᐊᒥᓱᓂᑦ 

ᓂᒐᕕᓯᒪᐅᖅᑐᓂᒃ ᓈᒻᒪᑦᑐᖏᑦᑐᒥᒃ ᐊᑦᑐᐃᕙᑦᑐᓂᑦ ᐃᓗᓯᖏᓐᓄᑦ 

ᐃᓅᓯᖏᓐᓄᓪᓗ ᐃᓄᖁᑎᑦᑕ, ᐊᒻᒪᓗ ᐃᓅᓱᑦᑐᐃᑦ ᐊᔅᓱᕈᖅᑐᑎᒃ 

ᑕᒪᑐᒪ ᐅᖁᒪᐃᑦᑐᐊᓘᑉ ᓇᓛᓂ. ᑲᑎᑦᑐᑎᒃ ᐊᑑᑎᓂᕆᕙᑦᑕᖏᑦ 

ᐊᔪᕐᓴᕐᓂᐅᑉ, ᓈᒻᒪᖏᑦᑐᒥᒃ ᐃᓄᒋᐊᓗᐊᕐᐸᑦᑐᓂᓪᓗ ᐃᓪᓗᖃᖃᑦᑕᕐᓂᐅᑉ, 

ᐊᓯᐊᓂᒃ ᐱᐅᓯᖅᑖᖅᑎᑕᐅᒐᓱᓐᓂᖅ, ᐋᖓᔮᕐᓇᑐᖅᑐᖃᑦᑕᕐᓂᖅ, 

ᖁᓄᔪᕐᓂᐊᖃᑦᑕᕐᓂᖅ, ᐊᒻᒪᓗ ᓈᒻᒪᑦᑐᓂᑦ ᐃᓱᒪᓕᕆᓂᕐᒧᑦ, ᐊᒻᒪᓗ 

ᓱᕈᓯᕐᓄᑦ, ᐃᓅᓱᑦᑐᓄᑦ, ᐃᓚᒌᓄᓪᓗ ᐱᔨᑦᑎᕋᐅᑎᑕᖃᙱᓗᐊᕐᓂᖓ 

ᑕᑯᓗᒍ ᑕᑯᔭᒐᖅ 4. ᐊᒥᓲᓂᖏᑦ ᐃᓄᓯᕐᒥᓂᒃ ᑭᐱᓯᕙᑦᑐᑦ ᐊᒻᒪᓗ ᐊᒥᓲᓂᕆᕙᑦᑕᖏᑦ ᓄᓇᕗᒥ, 1999-2011134

ᐊᕐᕌᒍ ᐊᒥᓲᓂᖏᑦ ᐃᓅᓯᕐᒥᒃ ᑭᐱᓯᔪᑦ ᐃᓅᓯᕐᒥᓂᒃ ᑭᐱᓯᕙᑦᑐᑦ ᐊᒥᓲᓂᕆᕙᑦᑕᖏᑦ ᐊᑐᓂᑦ 100,000ᓂᑦ ᓄᓇᓕᓐᓂᑦ**

1999 21 78.3

2000 26 94.6

2001 28 99.5

2002 25 86.7

2003 37 126.2

2004 27 90.4

2005 24 79.1

2006 29 94.2

2007 22 70.4

2008 29 91.7

2009 27 83.7

2010 30 91.4

2011 34 102

Total 359 91.4 (average)

* ᐃᓅᓯᕐᒥᒃ ᑭᐱᓯᕙᑦᑐᑦ ᐊᒥᓲᓂᕆᕙᑦᑕᖏᑦ ᐊᑐᓂᑦ 100,000ᓂᑦ ᓄᓇᓕᓐᓂᑦ ᓈᓴᖅᑕᐅᓯᒪᔪᑦ ᐊᒡᒍᖅᑐᒋᑦ ᐊᒥᓲᓂᕆᓯᒪᔭᖏᑦ ᐃᓅᓯᕐᒥᓂᒃ ᑭᐱᓯᓯᒪᔪᑦ ᑕᒪᕐᒥᒃ ᓄᓇᓕᓐᓂᑦ ᓇᓚᐅᑦᑖᖅᑕᐅᓯᒪᔪᓂᑦ ᔪᓚᐃ 1ᒥ 

ᐱᓯᒪᓪᓗᑎᒃ ᐊᒻᒪᓗ ᓈᓴᖅᑐᒋᑦ 100,000ᓄᑦ.

ᐊᔅᓱᕈᕈᑕᐅᓗᐊᒃᑲᓐᓂᖃᑦᑕᕐᖓᑦ ᐃᓄᖁᑎᓕᒫᑦᑎᓐᓄᑦ. ᑕᒪᓐᓇ 

ᐊᔅᓱᕈᕈᑕᐅᕙᑦᑐᖅ ᐱᓗᖅᑯᓯᕐᓯᒪᓗᐊᕈᑎᓕᒃ ᑐᙵᕕᖃᐅᕐᓂᖏᓐᓄᑦ 

ᑕᕆᐅᑉ ᐊᑭᓂᒥᐅᑎᑐᑦ-ᑲᓇᑕᒥᐅᑎᑐᑦ ᐱᐅᓯᖅᑖᖅᑎᑕᐅᒐᓱᔅᓯᒪᓂᖏᓐᓂᒃ, 

ᐊᒻᒪᓗ ᑲᑎᒪᔨᐅᕕᑦᑎᒍᑦ, ᐃᓅᓯᕐᒨᖓᔪᓂᑦ, ᐃᓕᖅᑯᓯᕐᒨᖓᔪᓂᑦ, 

ᒪᑭᒪᓇᓱᐊᕈᑎᓅᖓᔪᓂᓪᓗ ᓇᒻᒥᓂᖅ ᐱᔪᓐᓇᐃᓪᓕᑎᑕᐅᓯᒪᓂᖏᓐᓄᑦ 

ᐃᓄᐃᑦ ᑕᒪᓐᓇ ᐱᔾᔪᑎᒋᓪᓗᒍ. 

ᐃᓅᓯᕐᒥᒃ ᑭᐱᓯᖃᑦᑕᖅᑐᑦ ᐃᓄᓐᓂᑦ ᒫᓐᓇ ᑭᓯᐊᓂᐅᓕᖅᑐᖅ 

ᐱᒋᐊᕐᓯᒪᓗᐊᕐᖓᑦ, ᐊᑕᐅᓯᑐᐊᑦᑎᐊᑯᓗᒃ ᑎᑎᕋᖅᑕᐅᓂᑰᓪᓗᓂ ᐃᓅᓯᕐᒥᒃ 

ᑭᐱᓯᓚᐅᕐᓯᒪᔪᒥᓂᖅ 1960ᖏᑦ ᐊᑐᖅᑎᓪᓗᒋᑦ. ᑖᓐᓇ ᐊᔾᔨᒋᙱᑎᐊᕐᖓᒍ 

2000-2007 ᐊᑐᖅᑎᓪᓗᒋᑦ 23.4 ᐃᓅᓯᖏᓐᓂᒃ ᑭᐱᓯᓯᒪᒻᒪᑕ ᐊᕐᕌᖑᑕᒫᑦ, 

ᐅᕝᕙᓘᓐᓃᑦ ᒪᕐᕉᓐᓂᒃ ᐃᓅᓯᕐᒥᓂ ᑭᐱᓯᔪᖃᕐᐸᑦᑐᖅ ᑕᖅᑭᑕᒫᑦ (ᑕᑯᓗᒍ 

ᑕᑯᔭᒐᖅ 4). 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ44

ᐊᑯᓐᓂᖏᓐᓂ 1999 ᐊᒻᒪ 2011, 359ᖑᓯᒪᔪᑦ ᑐᖁᔪᑦ ᐃᓅᓯᕐᒥᒃ 

ᑭᐱᓯᓪᓗᑎᒃ ᓄᓇᕗᒥ ᐊᒥᓲᓂᖃᖃᑦᑕᖅᑐᑎᒃ 91.4 ᑐᖁᔪᑦ ᐊᑐᓂᑦ 

100,000ᓂᑦ ᓄᓇᓕᓐᓂᑦ.135 ᑕᑯᓪᓗᒋᑦ ᓴᓂᐊᓂ, ᐊᒥᓲᓂᕆᕙᑦᑕᖏᑦ 

ᐃᓅᓯᕐᒥᒃ ᑭᐱᓯᕙᑦᑐᑦ ᑲᓇᑕᓕᒫᒥ ᑖᒃᑯᓇᓂᔅᓴᐃᓐᓴᖅ ᐊᕐᕌᒍᓂᑦ 

ᐃᒪᓐᓇᐅᓯᒪᔪᑦ 10.9/100,000. ᐃᓅᓯᕐᒥᒃ ᑭᐱᓯᕙᑦᑐᑦ 

ᐊᒥᓱᕈᕐᐸᓪᓕᐊᓯᒪᔪᑦ ᒫᓐᓇ ᓄᓇᕘᓕᖅᑐᒥ 1999ᖑᓚᐅᖅᑎᓐᓇᒍ, 

ᐃᒪᓐᓇᓂᑦ 48.7/100,000 (1985–1987) ᐃᒪᓐᓇᓄᑦ 66.7 ᑎᓴᒪᓂᑦ 

ᐊᕐᕌᒍᓂᑦ ᑭᖑᓂᐊᒍᑦ, ᐊᒻᒪᓗ ᐃᒪᓐᓇᐅᓕᖅᑐᑎᒃ 75.1 (1991–1993) 

ᐊᒻᒪᓗ 85.5/100,000 ᐊᑯᓐᓂᖏᓐᓂ ᐊᕐᕌᒎᒃ 1994ᒥ 1996ᒧᑦ.136 

ᐃᓄᐃᑦ ᐃᓅᓯᕐᒥᓂᒃ ᑭᐱᓯᕙᑦᑐᑦ ᓄᓇᕗᒥ ᓈᒻᒪᖏᒻᒪᑦ 

ᐃᓱᒪᒋᓪᓗᒋᑦ ᑭᐱᓯᕙᑦᑐᑦ ᑲᓇᑕᒥᐅᓕᒫᓂᑦ ᓇᐅᒃᑯᑐᐃᓐᓇᖅ, 

ᑭᓯᐊᓂ ᐃᓱᒫᓗᓇᓗᐊᙳᐊᕐᒥᔪᖅ ᐃᓅᓯᕐᒥᓂᒃ ᑭᐱᓯᕙᑦᑐᑦ ᓄᓇᕗᒥ 

ᐃᓅᓱᑦᑑᕙᒻᒪᑕ ᐅᑭᐅᓖᒃ ᐊᑯᓐᓂᖏᓐᓂ 15 ᐊᒻᒪ 24. ᐊᑯᓐᓂᖏᓐᓂ 

1999 ᐊᒻᒪᓗ 2008, ᐊᒥᓲᓂᕐᐹᖑᓯᒪᔪᑦ ᑐᖁᔪᑦ ᐃᓅᓯᕐᒥᒃ ᑭᐱᓯᓪᓗᑎᒃ 

ᐃᓄᐃᑦ ᐃᓅᓱᑦᑐᐃᑦ ᐅᑭᐅᓖᑦ 15ᑐᐃᓐᓇᑯᓗᓐᓂᑦ, 25ᖑᓪᓗᑎᒃ ᑐᖁᔪᑦ.137 

ᐊᑯᓐᓂᖏᓐᓂ 1999-2003, ᐊᒥᓲᓂᕆᓯᒪᔭᖏᑦ ᐃᓅᓯᕐᒥᒃ ᑭᐱᓯᔪᑦ 

ᐃᓄᐃᑦ ᐊᖑᑏᑦ ᐅᑭᐅᓖᑦ 19ᓂᑦ 24ᒧᑦ 50ᕌᖅᑐᑎᒃ ᑕᒪᕐᒥᒃ ᐊᖑᑎᓕᒫᑦ 

ᑕᑯᓪᓗᒋᑦ ᑲᓇᑕᒥ ᑕᒫᓂ ᐅᑭᐅᓖᑦ, ᐊᒻᒪᓗ ᐅᔾᔨᕐᓇᕈᑎᒋᓗᐊᖅᑐᓂᐅᒃ, 

ᖃᐅᔨᒪᔾᔪᑎᔅᓴᖅᑕᖃᙱᒻᒪᑦ ᐃᓅᓱᑦᑐᐃᑦ ᐃᓄᐃᑦ ᐊᖑᑏᑦ ᓄᓇᕗᒥ 

ᐃᓱᒪᒃᑯᑦ ᖃᓄᐃᒍᑎᖃᕐᒪᖔᑕ 50ᕋᖅᑐᑎᒃ ᐊᒥᓲᓂᕐᓴᐅᕙᒻᒪᑕ 

ᑕᐃᒪᐃᒃᑯᐊᖏᑦ ᑕᑯᓪᓗᒋᑦ ᖃᓪᓗᓈᑦ. 138

ᑐᑭᓯᔭᐅᕙᓪᓕᐊᕌᕐᔪᑦᑐᐊᓘᒐᓗᐊᑦ ᐱᔭᕆᐊᑐᔪᑦ ᐊᔾᔨᒌᙱᑦᑐᑦ ᐊᒻᒪᓗ 

ᐃᓱᒫᓗᓇᖅᑐᑦ ᐱᔾᔪᑕᐅᕙᑦᑐᑦ ᐃᓅᓯᕐᒥᒃ ᑭᐱᓯᓚᕿᒍᑕᐅᕙᑦᑐᑦ ᑕᒪᓐᓇᓗ 

ᖃᐅᔨᓇᓱᐊᕈᑕᐅᒃᑲᓐᓂᕆᐊᖃᓪᓚᕆᑦᑐᓂ. ᐃᓅᓱᑦᑐᖅ ᐃᓄᒃ ᐊᖑᑦ 

ᐃᓄᒋᐊᓗᐊᖅᑐᓂᑦ ᐃᓪᓗᒥᐅᑕᐅᖃᑕᖅ, ᐋᖓᔮᕐᓇᑐᖅᑐᖃᑦᑕᖅᑐᖅ, 

ᖁᓄᔪᕐᓂᐊᖅᑕᐅᓯᒪᔪᖅ ᓱᕈᓯᐅᓪᓗᓂ, ᐃᓕᓐᓂᐊᓗᐊᖃᑦᑕᖏᑦᑐᖅ 

ᐃᓕᓴᕕᒻᒥ ᑐᑭᓯᔾᔪᑎᒋᔪᓐᓇᖅᑕᕋᓗᐊᖏᓐᓂᒃ ᐱᐅᓯᕆᔭᐅᓲᓂᑦ 

ᐅᖁᒪᐃᑦᑐᒃᑰᕐᓯᒪᔪᓄᑦ ᐊᑦᑐᐃᓂᖃᕐᐸᑦᑐᑦ ᐃᓄᐃᑦ ᓄᓇᓕᖏᓐᓂ, ᐊᒻᒪᓗ 

ᓈᒻᒪᑦᑐᒥᒃ, ᐃᓕᖅᑯᓯᖅᑎᒎᖓᔪᒥᒃ ᐃᓅᓯᓕᕆᔭᐅᕕᔅᓴᖃᑦᑎᐊᖏᑦᑐᖅ 

ᐅᖃᐅᓯᖓᓂᒃ ᐊᑐᖅᑐᒥᒃ, ᐃᓱᒫᓗᓇᕐᓂᓴᐅᒻᒪᑦ ᑐᖁᒐᔭᕆᐊᔅᓴᖓᓂᒃ 

ᐃᓅᓯᕐᒥᒃ ᑭᐱᓯᓗᓂ ᑕᐃᒪᐃᒃᑯᐊᖏᑕ ᓴᓂᐊᓂ ᐱᕈᕐᓴᑎᐊᕐᓯᒪᓂᕐᓴᓂᑦ. 

ᑲᒪᒋᔭᐅᔭᕆᐊᓖᑦ ᑕᒪᒃᑯᐊ ᓴᙲᓪᓕᒍᑕᐅᓯᒪᕙᑦᑐᑦ ᓲᕐᓗ ᐃᓪᓗᓕᕆᓂᖅ, 

ᐃᓕᓐᓂᐊᕐᓂᓕᕆᓂᖅ, ᐊᒻᒪᓗ ᓱᕈᓯᕐᓄᑦ, ᐃᓅᓱᑦᑐᓄᓪᓗ ᐃᓚᒌᓄᓪᓗ 

ᐃᓄᓕᕆᔩᑦ ᐊᑐᓂᑦ ᐊᑑᑎᖃᕐᓯᒪᙱᒻᒪᑕ ᐋᖅᑭᒋᐊᕐᓯᓂᕐᒧᑦ ᐃᓗᓯᖏᓐᓂᒃ 

ᐃᓅᓯᖏᓐᓂᓪᓗ ᓄᓇᕗᒥ ᓄᓇᓖᑦ, ᐊᖏᖃᑎᒌᑦᑐᑎᒃ ᓄᓇᕗᑦ 

ᑐᙵᕕᒃᑯᑦ, ᓄᓇᕗᑦ ᒐᕙᒪᒃᑯᖏᑦ, ᐸᓖᓯᒃᑯᑦ, ᐊᒻᒪᓗ ᐃᓴᒃᓯᒪᒋᑦ ᐃᓅᓯᕐᒥᒃ 

ᑲᑐᔾᔨᖃᑎᒌᑦ ᑐᑭᒧᐊᑦᑎᑕᐅᑦᑎᐊᓂᕐᓴᒥᒃ ᐱᑕᖃᕆᐊᖃᕋᓗᐊᕐᖓᑦ, ᓄᓇᓖᑦ 

ᓯᕗᓕᕐᓯᓗᑎᒃ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᖃᑦᑕᓂᕐᒧᑦ ᐱᓇᓱᐊᕈᑎᔅᓴᓂᑦ. 

ᓱᓕ, ᐊᒥᓱᓂᑦ ᐃᓚᑰᒻᒪᑦ ᒫᓐᓇ ᖃᐅᔨᒪᔭᐅᔪᒥ ᐃᓅᓯᕐᒥᒃ ᑭᐱᓯᓂᕐᒧᑦ 

ᐱᐅᓯᕆᔭᐅᕙᑦᑐᒥ ᓄᓇᕗᒥ, ᐊᒻᒪᓗ ᖃᐅᔨᒪᔾᔪᑎᔅᓴᖅᑕᖃᓗᐊᕋᓂ 

ᖃᐅᔨᓇᓱᐊᕈᑕᐅᓯᒪᔪᓂᑦ ᐃᑲᔪᕈᑕᐅᓂᐊᖅᑐᓂᑦ ᑐᑭᓯᓯᒪᑦᑎᐊᕐᓗᑎᒃ 

ᖃᓄᖅᑑᕈᑎᔅᓴᒥᒃ ᐃᓅᓯᕐᒥᒃ ᑭᐱᓯᖃᑦᑕᖁᔨᒐᑎᒃ.  

ᐊᒥᓱᑦ ᐅᓪᓗᒥ ᐃᓅᓯᕐᒥᒃ ᑭᐱᓯᒍᑕᐅᕙᑦᑐᑦ ᐊᔾᔨᒌᒥᒃ 

ᐱᒋᐊᕈᑎᖃᕐᓯᒪᕙᒻᒪᑕ ᐅᐊᑦᑎᐊᕈ ᐅᖁᒪᐃᑦᑐᒃᑰᕈᑎᒥᓂᖏᑦ 

ᐃᓅᓯᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᑦ ᐊᐅᓚᔾᔭᐃᓯᒪᓪᓚᕆᑦᑐᓂᑦ 

ᐃᓄᓐᓂᑦ ᐃᓅᖃᑎᒌᓂᑦ. ᑕᒪᓐᓇ ᐅᖁᒪᐃᑦᑐᒃᑰᕈᑕᐅᓯᒪᔪᖅ ᐊᔾᔨᒋᒻᒪᒍ 

ᖁᐊᕐᓵᓇᖅᑐᒃᑰᓚᐅᖅᑐᑎᒃ ᐅᖁᒪᐃᓪᓕᐅᕈᑎᖃᓲᖑᒻᒪᑕ ᐅᓇᓖᑦ 

ᐅᑎᖅᑐᑦ ᐅᓇᑕᕐᕕᒋᕋᑖᖅᑕᖏᓐᓂᒃ, ᐊᔾᔨᒌᙱᓐᓂᐅᓗᐊᖅᑐᓂᓕ ᐃᓄᐃᑦ 

ᑐᑭᓯᒋᐊᕐᕕᔅᓴᖃᓗᐊᖃᑦᑕᕐᓯᒪᙱᒻᒪᑕ ᐃᑲᔪᖅᑕᐅᕕᔅᓴᓚᑦᑖᓂᓪᓗ 

ᐊᓂᒍᐃᕕᒋᓂᐊᖅᑕᖏᓐᓂᒃ ᐅᖁᒪᐃᑦᑐᒃᑰᕈᑎᒋᓯᒪᔭᖏᓐᓂᒃ 

ᐅᐊᑦᑎᐊᕈ ᐊᒻᒪᓗ ᓈᒻᒪᖏᑦᑐᒥᒃ ᐊᑑᑎᓕᕐᓂᕆᕙᑦᑕᖏᑦ ᐅᓪᓗᒥ 

ᐃᓅᓯᑦᑎᓐᓄᑦ. ᑕᒪᒃᑯᐊ ᓱᑲᑦᑐᐊᓗᒻᒥᒃ ᐊᒻᒪᓗ ᐱᒻᒪᕆᐊᓗᐃᑦ ᐃᓄᑦᑎᒍᑦ 

ᐊᓯᔾᔨᐸᓪᓕᐊᓂᐅᕙᑦᑐᑦ ᑲᔪᓰᓐᓇᕐᖓᑕ, ᐊᒻᒪᓗ ᐱᖃᓯᐅᔾᔨᓯᒪᓪᓗᓂ 

ᓴᖅᑮᓂᕐᒥᒃ ᑮᓇᐅᔭᑎᒍᑦ ᒪᑭᒪᓇᓱᐊᕈᑎᓂᑦ, ᑲᓇᑕᐅᑉ ᒐᕙᒪᒃᑯᖏᑕ 

ᐊᐅᓪᓛᑎᑦᑎᓂᒥᓂᖏᑦ ᐃᓄᓐᓂᑦ ᓄᓇᓕᐅᓂᐊᓕᖅᑐᓄᑦ, 

ᐃᓕᓐᓂᐊᕐᕕᓕᓐᓄᑦ ᐃᓕᓐᓂᐊᕆᐊᖅᑎᑦᑎᓂᕐᒥᒃ, ᐊᒻᒪᓗ 

ᓇᒧᑐᐃᓐᓇᓕᒫᑦᑎᐊᖅ ᐊᐃᑦᑐᐃᒍᑕᐅᒍᓐᓇᖅᑐᓂᑦ ᓲᕐᓗ ᐳᕙᓪᓗᓂᕐᒥᒃ 

ᐊᒻᒪᓗ ᖃᓂᒪᓐᓈᓗᒻᒥᒃ.   

ᐱᕙᓪᓕᐊᓯᒪᓂᖏᑦ ᑕᐃᔅᓱᒪᓂ ᐊᔅᓱᕈᕈᑎᒥᓃᑦ ᐊᑦᑐᐊᔪᑦ ᑕᒪᒃᑯᓄᖓ 

ᖃᓄᐃᓐᓂᐅᓯᒪᔪᓄᑦ ᐃᑲᔫᑎᖃᕈᓐᓇᖅᑐᑦ ᐅᕙᑦᑎᓐᓄᑦ ᖃᐅᔨᕙᓪᓕᐊᓂᕐᒥᒃ 

ᓇᑭᑦ ᐱᒋᐊᕐᓂᕐᒪᖔᑕ ᓄᓇᕗᒥ ᐅᓪᓗᒥ ᐃᓅᓯᕐᒨᖓᔪᑦ ᐊᔅᓱᕈᕈᑕᐅᕙᑦᑐᑦ 

ᐊᑦᑐᐃᕙᑦᑐᑦ ᐃᓄᓐᓂᒃ ᓱᕈᓯᕐᓂᑦ ᐃᓅᓱᑦᑐᓂᓪᓗ. ᐃᓅᓯᕐᒥ 

ᖃᓄᐃᓐᓂᐅᔪᖅ ᐸᓚᕐᓯᐅᒥᑎᑕᐅᒋᐊᖃᕐᖓᑦ ᐊᓯᕈᖅᑕᐅᕙᓪᓕᐊᓗᑎᒃ 

ᑕᒪᕐᒥᒃ ᐃᓄᖁᑎᕗᑦ. 

ᓖᓴ ᐅᐃᒃᔅᓗ ᐃᓕᓴᐃᔨ ᓄᓇᓕᓐᓂᑦ ᐃᓗᓯᕐᒥ ᖃᐅᔨᓇᓱᐊᖃᑦᑕᓂᕐᒥᒃ 

ᓯᓚᑦᑐᓴᕐᕕᔾᔪᐊᖓᓂ ᒫᓴᑑᓴᑦ, ᐊᒻᒪᓗ ᖃᐅᔨᓇᓱᐊᕈᑎᖃᓗᐊᕐᐸᑦᑐᓂ 

ᐃᓄᓐᓂᑦ ᐃᓅᓱᑦᑐᓂᑦ ᐃᓅᓯᕐᒥᒃ ᑭᐱᓯᕙᑦᑐᓂᑦ ᐅᐊᓐᓇᖓᓂ 

ᐱᖓᓐᓇᕐᐸᓯᐊᓂ ᐊᓛᔅᑲᐅᑉ. 2005ᒥ ᑎᑎᕋᓚᐅᕐᓯᒪᔭᖓ 

ᓈᒪᓂᕐᐹᖑᓯᒪᔪᔅᓴᐅᒻᒪᑦ ᖃᐅᔨᓇᓱᐊᕈᑎᒋᓯᒪᓪᓗᓂᐅᒃ ᐃᓄᓐᓂᑦ 

ᐃᓅᓱᑦᑐᓂᑦ ᐃᓅᓯᕐᒥᒃ ᑭᐱᓯᕙᑦᑐᓂᑦ ᐊᒻᒪᓗ ᑐᙵᕕᖃᕐᓯᒪᓗᐊᖅᑐᓂ 

ᑲᒪᔾᔪᑎᖓᑕ-ᒥᔅᓵᓄᑦ ᑲᑎᒪᖃᑎᒋᖃᑦᑕᕐᓯᒪᔭᖏᓐᓂᒃ ᐃᓅᓱᑦᑐᓂᑦ 

ᐊᕕᑦᑐᕐᓯᒪᕕᒻᒥ 12ᓂᑦ ᓄᓇᓕᓐᓂᑦ. ᐅᐊᓐᓇᖓᓂ ᐱᖓᓐᓇᕐᐸᓯᐊᓂ 

ᐊᓛᔅᑲᐅᑉ ᐃᓅᓯᕐᒥᒃ ᑭᐱᓯᓯᒪᔪᑦ ᐊᒥᓲᓂᖃᕐᓯᒪᒻᒪᑕ 

81/100,000 ᐊᕐᕌᒍᐃᑦ ᐊᑐᕐᓂᖏᓐᓂ 1999ᒥ-2005ᒧᑦ. 

ᐅᐃᒃᔅᓘᑉ ᖃᐅᔨᓇᓱᐊᕈᑎᒋᓯᒪᔭᖓ ᐱᔾᔪᑎᖃᓗᐊᕐᖓᑦ 

ᐊᕕᑦᑐᕐᓯᒪᕕᐅᑉ ᐱᓕᕆᕕᖏᑕ ᐊᐅᓚᕕᒋᓯᒪᔭᖏᓐᓂ, ᓈᒻᒪᖏᑦᑐᒥᒃ 

ᑕᑯᔾᔪᑕᐅᖃᑦᑕᕐᓯᒪᓪᓗᑎᒃ ᐃᒻᒥᓐᓄᑦ ᐊᒻᒪᓗ ᓄᓇᓕᓐᓄᑦ ᐃᓄᑉᐱᐊᓂᑦ 

ᐃᓅᓱᑦᑐᓂᑦ, ᐊᒻᒪᓗ ᐅᖁᒪᐃᑦᑐᒃᑰᕈᑕᐅᖃᑦᑕᕐᓯᒪᓪᓚᕆᑦᑐᑎᒃ 

ᑕᐃᒫᒃ ᑕᑯᔾᔪᑕᐅᖃᑦᑕᕐᓯᒪᔪᑦ. ᐃᓕᓐᓂᐊᕐᓂᓕᕆᔾᔪᓯᖅ ᐱᓗᐊᖅᑐᒥᑦ, 

ᐊᐃᕙᒍᑎᒋᓯᒪᔭᖓ, ᐊᑑᑎᓕᒻᒥᒃ ᐃᑲᔫᑎᖃᕈᓐᓇᕐᖓᑦ ᐊᓯᔾᔩᓂᕐᒧᑦ ᑕᐃᒫᒃ 

ᑕᑯᓐᓈᕐᓂᐅᔪᓂᑦ ᐱᓕᕆᔾᔪᑎᔅᓴᖅᑖᑎᓪᓗᒋᑦ ᐃᓅᓱᑦᑐᑦ ᐊᑐᕆᐊᓕᖏᓐᓂᒃ 

ᐊᑐᕈᓐᓃᓂᐊᕐᖓᑕ ᑕᐃᔅᓱᒪᓂᓴᐃᑦ ᐊᒻᒪᓗ ᐅᓪᓗᒥᓕᓴᐃᑦ 

ᓈᒻᒪᖏᑦᑐᓕᔾᔪᑕᐅᓯᒪᔪᑦ ᑭᒃᑯᑐᐃᓐᓇᕐᓄᑦ ᓂᕆᐅᒋᔭᔅᓴᖃᕈᓐᓃᕈᑕᐅᓲᑦ 

ᓄᒫᓱᓕᕈᑕᐅᓲᓪᓗ. ᐅᐃᒃᔅᓘᑉ ᑕᑯᔾᔪᑎᒋᓯᒪᔭᖏᑦ ᐃᓕᓴᕖᑦ ᒥᔅᓵᓄᑦ 

ᐅᔾᔨᕐᓇᓗᐊᕐᖓᑕ ᑎᑎᕋᕐᓯᒪᔭᖏᓐᓂ ᐅᓂᒃᑳᖏᓐᓂ: 

ᐃᑲᔪᖅᑕᐅᔾᔪᑎᖃᓗᐊᕋᑎᒃ ᐊᖏᕐᕋᖏᓐᓂ, ᐊᒥᓱᑦ ᐃᓅᓱᑦᑐᑦ ᐃᓄᑉᐱᐊᑦ 

‘ᐃᓕᓐᓂᐊᕈᒪᓂᖃᕈᓐᓃᐸᒻᒪᑕ’ ᐊᒻᒪᓗ ᓄᖅᑲᐸᑦᑐᑎᒃ ᖁᕝᕙᓯᓐᓂᓕᒻᒧᑦ 

7ᒧᑦ ᑎᑭᐅᑎᒐᓗᐊᖅᑐᑎᒃ. ᑕᒪᒃᑯᐊ ‘ᓄᖅᑲᑐᐃᓐᓇᐸᑦᑐᑦ’ 

ᑲᔪᓯᑦᑎᐊᕈᒪᔫᒐᓗᐊᑦ ᓱᓕ ‘(ᖃᓪᓗᓈᑎᑐᑦ) ᐃᓅᓯᕐᒥ’, ᑭᓯᐊᓂ 

ᐃᓕᓯᒪᙱᓗᐊᖃᑦᑕᕐᖓᑕ ᑲᔪᓯᑦᑎᐊᕈᑎᔅᓴᖏᓐᓂᒃ. ᑲᔪᓯᑦᑎᐊᙱᒐᐃᒻᒪᑕ 

ᑐᑭᓯᔭᐅᖃᑦᑕᕐᖓᑦ ᓇᒻᒥᓂᖅ ᑲᔪᓯᑎᑦᑎᐊᖏᓐᓂᖏᓐᓂᒃ, 

ᐃᓕᓴᕕᐅᖏᑦᑑᑉ, ᓲᕐᓗ ᐃᒫᒃ ᐃᓕᓴᕕᒻᒧᑦ ᑕᐃᒪᐃᑎᑕᐅᙱᑦᑐᑦ. 

ᑕᑯᓐᓈᖏᓐᓂᖅ ᒫᓐᓇ ᓈᒻᒪᖏᑦᑐᓕᐅᓂᐅᕙᑦᑐᓂᑦ ᐃᒻᒥᓐᓄᑦ 

ᑕᐃᒪᓐᓄᓘᓐᓃᑦ ᑲᑕᒍᑕᐅᕙᒻᒪᑦ. ᐃᓅᓯᕐᒨᖓᔪᑦ ᐊᑲᐅᙱᓕᐅᕈᑕᕙᑦᑐᑦ 

ᐅᑉᐱᕆᔭᐅᕙᒻᒪᑕ ᐊᑐᓂᑦ ᑕᒪᐃᓐᓄᓘᓐᓃᑦ ᑕᐃᒪᐃᑎᑕᐅᒋᐊᖓ, 

ᐃᓄᑉᐱᐊᑦ ᐸᓯᔭᔅᓴᖃᖃᑦᑕᖏᒻᒪᑕ ᐊᓯᒥᓐᓂᒃ ᐃᒻᒥᓂᒃ ᑭᓯᐊᓂ. ᑕᒪᓐᓇ 

ᓈᒻᒪᖏᑦᑐᓕᓂᐅᒻᒪᑦ ᐱᔾᔪᑎᒋᓪᓗᒍ ᑲᒪᒋᔭᔅᓴᖃᕐᓂᖅ (ᐱᐅᙱᑦᑐᒋᓂᕐᓗ) 

ᑐᕌᖓᑎᑕᐅᓕᖃᑦᑕᕐᖓᑕ ᑭᒃᑯᑐᐃᓐᓇᕐᓄᑦ ᐊᐅᓚᑦᑎᕕᖃᖃᑦᑕᖏᑦᑐᓄᑦ 

ᐱᓕᕆᕕᒻᒥᑦ ᐅᕝᕙᓘᓐᓃᑦ ᐋᖅᑭᓯᒪᓂᖏᓐᓂᒃ ᑐᙵᕕᓕᐊᖑᓯᒪᔪᑦ 

ᑲᔪᓯᑦᑎᐊᙱᒍᑎᒋᓚᕿᕙᑦᑕᖏᓐᓂᒃ. ᑕᒪᑐᒪ ᐱᕙᓪᓕᐊᒍᑎᒋᕙᑦᑕᖓ 

ᓂᕆᐅᒋᔭᔅᓴᖃᙱᓂᕐᒥᒃ ᐃᑉᐱᓐᓂᐊᓕᕈᑕᐅᔪᓐᓇᕐᖓᑦ.139

 

ᐃᓕᓴᕖᑦ ᐃᓅᓲᑦᑐᓄᑦ ᐊᓯᖏᓐᓄᓪᓗ ᓈᒪᔪᒥᒃ 

ᐃᑉᐱᒍᓱᑦᑎᑦᑎᒍᓐᓇᕋᓗᐊᕐᖓᑕ ᐊᑑᑎᖃᕐᓂᖏᓐᓂᒃ ᐃᑲᔪᕐᓗᑎᒃ 

ᓴᖅᑮᓂᕐᒥᒃ ᐊᑑᑎᖃᑦᑕᕐᓂᖏᓐᓂᒃ ᐱᐅᓯᕆᙱᑕᖏᓐᓂᒃ 

ᐱᐅᓯᖅᑖᑎᑦᑎᒐᓱᓐᓂᐅᓯᔪᖅ ᓈᒻᒪᖏᑦᑐᓕᓂᐅᓯᒪᔪᕐᓗ ᐊᒻᒪᓗ ᖃᓄᖅ 

ᐊᑑᑎᓂᖃᕐᐸᒻᒪᖔᑕ ᓄᓇᓕᓐᓄᑦ, ᐊᒻᒪᓗ ᑕᐃᒪᐃᒃᑯᑎᒃ ᓴᖅᑮᔪᓐᓇᖅᑐᑦ 

ᓄᑖᓂᑦ ᐱᓇᓱᐊᕋᔅᓴᓂᑦ ᓄᓇᓕᓐᓄᑦ ᐱᖃᑕᐅᓗᑎᒃ ᐋᖅᑭᔅᓱᐃᑦᑎᐊᓂᕐᒥᒃ 

ᐃᓄᖁᑎᑦᑎᓐᓂᒃ. ᑕᒪᓐᓇ ᐊᐃᕙᒍᑕᐅᓂᖓ ᐅᖃᐅᓯᐅᓕᖅᑭᑦᑖᓯᒪᒻᒪᑦ 

2010ᒥ ᓄᓇᕗᒥ ᐃᓄᓯᕐᒥᒃ ᑭᐱᓯᑎᑦᑎᑦᑕᐃᓕᓂᕐᒧᑦ 

ᑐᑭᒧᐊᒍᑎᔅᓴᓂᑦ ᖃᐅᔨᓪᓗᑎᒃ ᐃᓄᑦᑎᒍᑦ ᐊᔅᓱᕈᑕᐅᕙᑦᑐᑦ ᓄᓇᕗᒥ 

ᐸᓚᕐᓯᐅᒥᑎᑕᐅᒋᐊᖃᕐᖓᑕ ᐊᓯᕈᐃᓗᑎᒃ ᐃᓄᖁᑎᓕᒫᑦᑎᓐᓂᒃ 

ᐃᓛᒃᑰᖓᔪᒥᐅᙱᑦᑐᖅ ᐊᑐᓂᑦ ᐊᑐᐊᒐᓕᕆᓂᕐᒥᒃ.

ᓄᓇᕗᒥ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᓂᕐᒧᑦ ᑐᑭᒧᐊᒍᑎᔅᓴᖅ 

ᓴᓇᔭᐅᓚᐅᕐᓯᒪᒻᒪᑦ ᑲᑐᔾᔨᖃᑎᒌᑦᑐᑎᒃ ᓄᓇᕗᑦ ᑐᙵᕕᒃᑯᑦ, 

ᓄᓇᕗᑦ ᒐᕙᒪᒃᑯᖏᑦ, ᐸᓖᓯᒃᑯᑦ, ᐊᒻᒪᓗ ᐃᓴᒃᓯᒪᒋᑦ ᐃᓅᓯᕐᒥᒃ 

ᑲᑐᔾᔨᖃᑎᒌᑦ, ᐃᓱᒪᓪᓗᑎᒃ ᐸᓚᕐᓯᐅᒥᑎᑦᑎᒋᐊᕆᐊᔅᓴᖅ ᓄᓇᕗᒥ 

ᐃᓅᓯᕐᒥᒃ ᑭᐱᓯᕙᑦᑐᓂᑦ ᑲᓇᑕᒥᐅᑦ ᐊᒥᓲᓂᕆᕙᑦᑕᖏᓐᓄᑦ 

ᑐᖔᓄᓪᓘᓐᓃᑦ. ᓄᓇᕗᒻᒥᐅᑦ ᖃᐅᔨᖃᑦᑕᓗᐊᕐᓂᖏᓐᓄᑦ 

ᐊᑐᓕᖅᑭᑦᑖᖃᑦᑕᕐᓂᖏᓐᓄᓪᓗ ᐃᓅᓯᕐᒥᒃ ᑭᐱᓯᕙᑦᑐᓂᑦ ᐊᒥᓱᑦ 

ᑕᐃᒪᐃᑐᐃᓐᓇᖅᑑᕐᓯᒪᖃᑦᑕᓕᕐᖓᑕ.140 ᑐᑭᒧᐊᒍᑎᔅᓴᑦ ᓴᓇᔭᐅᓯᒪᔪᑦ 

ᒪᕐᕉᓐᓂᒃ ᐊᕐᕌᒎᓐᓂᒃ ᖃᐅᔨᓇᓱᐊᕈᑕᐅᖅᑳᓚᐅᖅᑐᓂ ᐊᒻᒪᓗ ᓄᓇᓕᓐᓂᑦ 

ᑐᓴᕆᐊᕐᕕᖃᓚᐅᖅᑐᑎᒃ ᑐᑭᒧᐊᒍᑎᔅᓴᓕᕆᓂᕐᒧᑦ ᑲᑐᔾᔨᖃᑎᒌᑦ, 

ᐊᒻᒪᓗ ᓴᖅᑮᓯᒪᓪᓗᑎᒃ ᑎᓴᒪᐅᔪᖅᑐᓂᑦ ᖃᓄᖅᑑᕈᑎᔅᓴᐅᓂᐊᖅᑐᓂᑦ 

ᑲᑦᑐᖓᐃᕈᑕᐅᓯᒪᔪᓂᑦ ᑲᑐᔾᔨᖃᑎᒌᓄᑦ ᐅᑉᐱᕈᓱᒍᑕᐅᓪᓗᑎᒃ 

ᐸᓚᕐᓯᐅᒥᒍᑕᐅᓂᐊᕆᐊᖏᑕ ᐃᓅᓯᕐᒥᒃ ᑭᐱᓯᖃᑦᑕᓂᕐᒥ ᓄᓇᕗᒥ. 

ᐱᔾᔪᑎᓖᑦ ᓇᒥᓕᒫᖅ ᑲᑐᔾᔨᖃᑎᒌᒋᐊᖃᕐᓂᕐᒥᒃ ᐊᒻᒪᓗ ᓄᓇᓖᑦ 

ᓇᒻᒥᓂᕐᓱᕈᑎᖃᕐᓗᑎᒃ ᑲᒪᒋᔭᖃᕐᓂᕐᒥᒃ ᓂᒐᕕᓯᒪᐅᖅᑐᓂᒃ, ᐱᔭᕆᐊᑐᔪᓂᑦ 

ᐊᔅᓱᕉᑎᒋᕙᑦᑕᖏᓐᓂᒃ ᐱᔾᔪᑎᓕᓐᓂᑦ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᓂᕐᒥᒃ. 

ᐃᓚᒋᔭᐅᓪᓗᓂ ᐅᖃᐅᓯᐅᖃᑦᑕᔪᔪᓄᑦ ᑲᑐᔾᔨᓪᓗᑎᒃ ᑲᑎᒪᓂᕐᓂᑦ, 

ᑐᑭᒧᐊᒍᑎᔅᓴᓕᐊᖑᓯᒪᔪᑦ ᖃᐅᔨᒃᑲᖅᑕᐅᓯᒪᓪᓗᑎᒃ ᑲᑎᑦᑐᒋᑦ 54ᓄᑦ 

ᓄᓇᓕᓐᓂᑦ ᑐᓴᕆᐊᕐᕕᖃᕐᓂᕆᔪᔭᖏᓐᓂ ᓄᓇᕗᓕᒫᒥ, ᑎᑭᐅᑎᓪᓗᑎᒃ 

500ᓄᑦ ᑭᒃᑯᑐᐃᓐᓇᕐᓄᑦ ᑐᓴᖅᑐᑎᓪᓗ ᐃᓱᒪᒋᔭᖏᓐᓂᒃ 251 

ᑭᒃᑯᑐᐃᓐᓇᐃᑦ ᐄᐳᕈᒥᑦ-ᐊᒡᒋᓯᒧᑦ, 2009. ᐱᖃᑕᐅᔪᑦ ᐃᓱᒪᒋᔭᖏᓐᓂᒃ 

ᐅᖃᐅᓯᖃᖃᑦᑕᔪᔪᑦ ᐱᔾᔪᑕᐅᕙᑦᑐᑦ ᒥᔅᓵᓄᑦ ᐃᓅᓯᕐᒥᒃ ᑭᐱᓯᒍᒪᖃᑦᑕᓂᕐᒧᑦ 

ᐊᒻᒪᓗ ᐅᖃᐅᓯᖃᖅᑐᑎᒃ ᐋᖅᑭᐅᒪᒍᑕᐅᔪᓐᓇᖅᑐᓂᑦ, ᐊᒻᒪᓗ ᑭᐅᓪᓗᑎᒃ 

ᐃᓱᒪᒋᔭᐅᓯᒪᔪᓄᑦ ᑎᑎᕋᖅᑕᐅᓯᒪᔪᓄᑦ ᐱᔭᕆᐊᑭᓪᓕᑎᑦᑎᔩᑦ 2009ᒥ 

ᑲᑎᒪᒍᑎᔅᓴᓕᐊᕆᔪᔭᖏᓐᓄᑦ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᖃᑦᑕᓂᕐᒧᑦ 

ᓄᓇᕗᒥ. ᓄᓇᓕᓐᓂᑦ ᐱᖃᑕᐅᔪᔪᑦ ᑐᓴᕆᐊᕐᕕᖃᕐᓂᖏᓐᓂ 

ᓇᓗᓇᐃᕐᓯᔪᔪᑦ ᐃᑲᔪᕐᓰᓂᖏᓐᓂᒃ ᖃᓄᐃᑦᑐᑐᐃᓐᓇᕐᓂᑦ 

ᐃᑲᔪᕈᓐᓇᓂᕐᓴᓄᑦ ᐊᒻᒪᓗ ᓄᓇᓕᓐᓂᑦ ᐱᓕᕆᐊᔅᓴᐅᓂᕐᓴᓄᑦ. 

ᐃᓱᒫᓘᑕᐅᓗᐊᙳᐊᔪᔪᖅ ᐱᖃᑕᐅᔪᓄᑦ ᐃᓱᒪᓕᕆᔨᑕᖃᙱᓗᐊᕐᓂᖅ 

ᐃᑲᔪᖅᑎᓂᑦ ᐊᒻᒪᓗ ᐱᔨᑦᑎᕋᕐᕕᓐᓂᑦ ᓄᓇᕗᒥ. ᐱᓗᐊᖅᑐᒥᒃ, 

ᑭᒃᑯᑐᐃᓐᓇᐃᑦ ᐅᖃᐅᓯᖃᖃᑦᑕᔪᔪᑦ ᖃᓄᐃᑦᑑᓂᖏᓐᓂᑐᐃᓐᓇᐅᖏᑦᑐᖅ 

ᑕᒪᒃᑯᐊ ᐱᔨᑦᑎᕋᐅᑕᐅᓲᑦ, ᑭᓯᐊᓂᓕ ᐊᑐᐃᓐᓇᐅᓂᖏᓐᓂᒃ 

ᐊᒻᒪᓗ ᐱᑕᖃᕆᐊᖃᕐᓂᖓᓂᒃ ᐃᓱᒪᓕᕆᓂᕐᒧᑦ ᐃᖅᑲᓇᐃᔮᔅᓴᓂᑦ 

ᐃᓄᖃᕋᔭᖅᑐᓂᑦ, ᐊᒻᒪᓗ ᐊᒥᓲᓂᕐᓴᓂᑦ ᓴᖅᑮᔪᖃᒃᑲᓂᕐᓗᓂ.141 66 

ᐳᓴᓐᑦᖏᓐᓇᑯᓗᐃᑦ 328ᓂᑦ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ46

ᐃᓕᓯᒪᔪᓂᑦ ᐃᖅᑲᓇᐃᔮᖑᔭᕆᐊᓖᑦ ᐃᓐᓄᔅᓯᒪᒻᒪᑕ, ᐃᓄᐃᑦ 

ᐃᒪᓐᓇᐃᓐᓇᑯᓘᓪᓗᑎᒃ 30 (9.1 ᐳᓴᓐᑦ) ᑖᒃᑯᓇᓂ ᐃᖅᑲᓇᐃᔮᔅᓴᓂᑦ.142 

ᐊᑐᐊᒐᕐᓂᑦ ᐃᓱᒪᒋᔭᐅᓯᒪᔪᖅ ᐃᓱᒪᓕᕆᕖᑦ ᐊᑐᐃᓐᓇᐃᑦ 

ᓄᓇᕗᒥ ᐊᔾᔨᖃᕆᐊᖃᕋᓗᐊᕐᖓᑕ ᐊᒥᓱᓂᖏᓐᓂᒃ ᐊᒻᒪᓗ 

ᓈᒻᒪᓐᓂᖏᑦ ᑕᐃᒫᔅᓴᐃᓐᓴᖅ ᐱᑕᖃᕐᖓᑦ ᐊᓯᖏᓐᓂ ᑲᓇᑕᒥᐅᓄᑦ 

ᓄᓇᒋᔭᐅᔪᓄᑦ ᖃᓪᓗᓈᑦ ᓄᓇᖓᓐᓂ, ᐊᒥᓲᓂᕐᓴᓂᐅᙱᑉᐸᑦ 

ᐱᐅᓂᕐᓴᒻᒪᕆᓐᓂᓪᓗ ᓄᓇᓕᓐᓂᑦ ᐱᒋᔭᐅᒐᔪᑉᐸᑦᑐᑦ ᓴᓂᐊᓂ ᖃᓪᓗᓈᑦ 

ᓄᓇᖓᓐᓂ ᐱᔾᔪᑎᒋᓪᓗᒍ ᓄᓇᕗᒥ ᐊᒥᓱᕐᔪᐊᕌᓗᐃᑦ ᐃᓅᓯᕐᒥᒃ 

ᑭᐱᓯᖃᑦᑕᕐᖓᑕ. ᓄᓇᓕᓐᓂᑦ ᐱᖃᑕᐅᓯᒪᔪᑦ ᑐᓴᕆᐊᕐᕕᖃᕐᓂᕐᒥ 

ᑐᑭᒧᐊᒍᑎᔅᓴᓕᐅᕐᓂᐊᑎᓪᓗᒋᑦ ᓇᓗᓇᐃᕐᓯᓯᒪᔪᑦ ᐃᓕᖅᑯᓯᑦᑎᓐᓄᑦ 

ᓈᒻᒪᑦᑐᓂᑦ ᐱᔨᑦᑎᕋᐅᑎᑕᖃᖁᓪᓗᒍ, ᐊᒥᓲᓂᕐᓴᐅᓗᑎᒃ ᐃᓄᐃᑦ 

ᐃᓅᓯᓕᕆᔩᑦ ᐃᓄᓕᕆᔩᓪᓗ, ᐊᒻᒪᓗ ᐱᔨᑦᑎᕋᐅᑎᑕᖃᕐᓂᕐᓴᐅᓗᓂ 

ᐃᓄᑦᑎᑐᑦ. ᐃᓚᓕᐅᑎᓪᓗᒋᑦ ᐱᔨᑦᑎᕋᐅᑎᓄᑦ, ᑭᒃᑯᑐᐃᓐᓇᐃᑦ 

ᐅᖃᖃᑦᑕᔪᔪᑦ ᑕᑯᔪᒪᓂᕋᖅᑐᑎᒃ ᖃᓄᐃᓵᕈᑎᔅᓴᓂᑦ ᕿᑐᕐᖓᖃᐅᓯᕐᒥᓪᓗ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ, ᐱᖃᓯᐅᑎᓗᒋᑦ ᐃᓅᓯᕐᒥ-ᐊᑐᖅᑐᑦ ᓄᓇᓕᓐᓂᑦ 

ᐱᓕᕆᐊᖑᕙᑦᑐᑦ ᐱᔪᓐᓇᕐᓯᕙᓪᓕᐊᒍᑕᐅᓲᑦ ᓇᒻᒥᓂᖅ-ᒪᑭᑕᓂᕐᒧᑦ ᐊᒻᒪᓗ 

ᖃᐅᔨᒪᓂᕐᒧᑦ ᐱᖅᑯᓯᖅᑎᒍᑦ ᐃᓕᙵᔭᐅᔪᓂᑦ. 

ᓄᓇᕗᒥ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᓂᕐᒧᑦ ᖃᓄᖅᑑᕈᑎᔅᓴᖅ, 

ᓴᖅᑭᖅᑕᐅᓚᐅᕐᓯᒪᔪᖅ ᓯᑎᐱᕆ, 2011ᒥ, ᐊᐃᑉᐸᕆᒻᒪᒍ ᑎᑎᕋᖅᑕᐅᓯᒪᔫᑉ 

ᑐᑭᒧᐊᒍᑎᔅᓴᐅᑉ. ᖃᓄᖅᑑᕈᑎᔅᓴᖅ ᓴᓇᔭᐅᔪᔪᖅ ᑲᑐᔾᔨᖃᑎᒌᑦᑐᑎᒃ 

ᐅᑯᐊ ᓄᓇᕗᑦ ᑐᙵᕕᒃᑯᑦ, ᓄᓇᕗᑦ ᒐᕙᒪᒃᑯᖏᑦ, ᐸᓖᓯᒃᑯᑦ, ᐊᒻᒪᓗ 

ᐃᓴᒃᓯᒪᒋᑦ ᐃᓅᓯᕐᒥᒃ ᑲᑐᔾᔨᖃᑎᒌᖏᑦ, ᐊᒻᒪᓗ ᐊᖅᑯᓯᐅᕐᓯᒪᓪᓗᑎᒃ 

ᑲᔪᓯᑎᑕᐅᔾᔪᑎᔅᓴᖏᓐᓂᒃ ᑐᑭᒧᐊᒍᑎᔅᓴᐃᑦ ᐱᒋᐊᕐᕕᖃᖅᑐᓂ 

ᑎᑎᕋᖅᑕᐅᓯᒪᔪᑦ ᓴᖅᑭᖅᑕᐅᓂᕆᔪᔭᖏᓐᓂᒃ ᒫᑦᓯ 31, 2014ᒧᑦ ᑎᑭᑦᑐᒍ. 

ᖃᓄᖅᑑᕈᑎᔅᓴᖅ ᐱᒋᐊᒃᑲᓐᓂᕈᒥᓇᖅᑐᖅ, ᑎᑎᕋᕐᓯᒪᓪᓗᑎᒃ ᑎᓴᒪᐅᔪᖅᑐᑦ 

ᓯᕕᑐᔪᒥᒃ ᑲᑦᑐᖓᐃᕈᑕᐅᓯᒪᔪᑦ ᐊᒻᒪᓗ 41 ᐱᔾᔪᑎᖃᓗᐊᖅᑐᑦ 

ᑐᕌᒐᔅᓴᐃᑦ ᐸᓚᕐᓯᐅᒥᑎᑦᑎᓂᕐᒧᑦ ᐊᒥᓲᓂᕆᕙᑦᑕᖏᓐᓂᒃ ᐃᓅᓯᕐᒥᒃ 

ᑭᐱᓯᕙᑦᑐᑦ ᓄᓇᕗᒥ ᑲᓇᑕᒥᐅᑦ ᐊᒥᓲᓂᕆᕙᑦᑕᖏᓐᓄᑦ ᑕᒪᕐᒥᒃ 

ᑐᖔᓄᓪᓘᓐᓃᑦ. ᑕᒪᒃᑯᐊ ᑲᑦᑐᖓᐃᕈᑕᐅᓯᒪᔪᑦ ᐱᔾᔪᑎᖃᓗᐊᖅᑐᑦ 

ᐊᒥᓱᕈᖅᑎᑦᑎᒋᐊᕐᓂᕐᒥᒃ ᐅᐸᒐᔅᓴᓂᑦ ᐃᓄᓯᕐᒥᒃ ᑭᐱᓯᑎᑦᑎᑦᑕᐃᓕᓂᕐᒧᑦ 

ᐃᓕᓐᓂᐊᑎᑦᑎᖃᑦᑕᓂᕐᒥᒃ, ᐃᓅᓱᑦᑐᐃᑦ ᕿᓄᐃᓵᕈᑎᒋᔪᓐᓇᖅᑕᖏᓐᓂᒃ 

ᐃᓕᑎᓪᓗᒋᑦ, ᐋᖅᑭᒋᐊᕐᓗᒍ ᐃᓱᒪᓕᕆᕕᖃᕐᓂᖅ, ᑐᑭᓯᓇᑦᑎᐊᓂᕐᓴᐅᓗᑎᒃ, 

ᐊᒻᒪᓗ ᖃᐅᔨᓇᓱᐊᕈᑕᐅᓪᓚᑦᑖᕐᓗᓂ ᑕᒪᓐᓇ ᐱᔾᔪᑕᐅᕙᑦᑐᖅ. ᑎᑎᕋᕐᓯᒪᔪᑦ 

ᑲᑦᑐᖓᐃᕈᑎᖃᖅᑎᑦᑎᒻᒪᑕ ᖃᓄᖅᑑᕈᑎᔅᓴᓂᑦ ᑲᑐᔾᔨᖃᑎᒌᑦᑐᓂᑦ 

ᐊᑯᓃᖅᑐᒥᒃ-ᐊᑐᕐᓂᐊᖅᑐᒥᒃ ᑭᐅᔨᒋᔭᐅᔪᓐᓇᕐᓗᑎᒃ ᑲᒪᒋᔭᔅᓴᒫᖃᕐᓗᑎᓪᓗ 

ᖃᓄᐃᓐᓂᐅᖃᑦᑕᓂᐊᖅᑐᓄᑦ, ᐊᒻᒪᓗ ᑲᔪᓰᓐᓇᖅᑐᒥᒃ ᖃᐅᔨᓴᖃᑦᑕᕐᓗᑎᒃ 

ᓇᐅᑦᑎᕐᓱᖃᑦᑕᕐᓗᑎᓪᓗ ᑲᔪᓯᑎᑕᐅᕙᓪᓕᐊᓂᖏᓐᓂᒃ ᑐᑭᒧᐊᒍᑎᔅᓴᓂᑦ 

ᑐᕌᒐᔅᓴᓕᐊᖑᓯᒪᔪᑦ ᐱᔾᔪᑕᐅᔪᓪᓗ. ᑲᔪᓰᓐᓇᖅᑐᒥᒃ ᓇᒥᓕᒫᖅ 

ᑲᑐᔾᔨᖃᑎᒌᓐᓂᕆᓂᐊᖅᑕᖏᑦ ᑕᐃᒫᒃ ᐊᑑᑎᖃᓪᓚᕆᓐᓂᐊᖅᑐᖅ 

ᐱᒋᐊᖅᑎᑦᑎᓂᕐᒧᑦ ᑕᒪᕐᒥᒃ ᐊᑐᖅᑕᐅᔭᕆᐊᓕᓐᓂᑦ ᖃᓄᖅᑑᕈᑎᖃᕐᓂᕐᒧᑦ 

ᓄᓇᕗᒥ ᐃᓅᓯᕐᒥᒃ ᑭᐱᓯᖃᑦᑕᓂᕐᒧᑦ ᐊᑲᐅᙱᓕᐅᕈᑕᔪᒥᒃ.  

ᐃᓅᖃᑎᒌᓂᑦ ᖃᐅᔨᓇᓱᐊᖅᑏᒃ ᕗᕌᓐᒃ ᔪ. ᑕᔅᑐ ᐊᒻᒪ ᓗᐹᓪ ᒪᒃᓂᑯᓪ 

ᓇᓗᓇᐃᕐᓯᓯᒪᔫᒃ ᐱᒻᒪᕆᐅᓂᖓᓂᒃ ᐅᖃᖃᑎᒌᒍᑎᖃᕐᓂᖅ ᐃᓄᓐᓂᑦ 

ᐃᓅᓱᑦᑐᓄᑦ ᐃᓅᓯᕐᒥᒃ ᑭᐱᓯᕙᑦᑐᓂᑦ ᐱᔾᔪᑎᒋᓪᓗᒋᑦ ᓇᓕᒧᙱᓐᓂᖏᑦ 

ᐱᔪᓐᓇᕐᓂᕆᔭᐅᔪᑦ ᐃᓄᓐᓂᑦ ᐊᒻᒪᓗ ᖃᓪᓗᓈᕐᓂᑦ ᑲᓇᑕᒥᐅᓂᑦ, 

ᐊᑐᐊᒐᕐᒥ ᐃᓱᒪᒋᔭᖃᕐᓯᒪᓪᓗᑎᒃ ᐃᑲᔪᕈᑕᐅᓇᓱᐊᖅᑐᑦ ᐃᓄᓐᓂᑦ ᐃᓅᓯᕐᒥᒃ 

ᑭᐱᓯᓂᐅᕙᑦᑐᒥ ᑲᔪᓯᑦᑎᐊᓂᖅᑲᑕ, ᐃᑲᔫᑕᐅᓇᓱᐊᖅᑐᑦ ᓴᓇᔭᐅᓯᒪᒋᐊᓖᑦ 

ᖃᐅᔨᓇᓱᐊᕈᑕᐅᓯᒪᓗᑎᓪᓗ ᑐᕌᒐᖃᕐᓗᑎᒃ ᐅᑎᖅᑎᑦᑎᓂᕐᒥᒃ 

ᓇᒻᒥᓂᕐᓱᕈᓐᓇᕐᓂᖏᓐᓂᒃ ᐃᓄᓐᓄᑦ ᓇᒥᓕᒫᖅ ᐃᓅᖃᑎᒌᕝᕕᑎᓐᓂ.143 

ᑕᑯᓐᓈᖅᑕᖓᓐᓂ ᓇᒻᒥᓂᕐᓱᓂᕐᒧᑦ, ᑐᑭᓯᓇᖅᑐᖅ ᐋᖅᑭᒋᐊᕐᓯᓂᖅ ᓄᓇᕗᑦ 

ᐃᓕᓐᓂᐊᕐᓂᓕᕆᔾᔪᓯᖓᓐᓂᒃ ᐊᐅᓚᑦᑎᑲᓐᓂᕈᓐᓇᕐᓯᖁᓪᓗᒋᑦ ᕿᑐᕐᖓᓖᑦ 

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᐄᕆᒃ ᕿᓚᕝᕙᖅ ᐊᑐᐃᓐᓇᐅᒪᓕᖅᑐᖅ 
ᓇᐅᓕᑦᓯᓂᐊᕋᒥ ᐊᐃᕕᖕᒥᒃ.



472010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᓄᓇᓕᓪᓗ ᐊᒻᒪᓗᑦᑕᐅᖅ ᓄᓇᓖᑦ ᐱᖃᑕᐅᓂᕐᓴᐅᖃᑦᑕᕐᓂᐊᖁᓪᓗᒋᑦ 

ᐊᒻᒪᓗ ᐊᐅᓚᑦᑎᖃᑦᑕᖁᓪᓗᒋᑦ ᑕᒪᕐᒥᒃ ᑲᑎᒪᔨᐅᕕᑦᑎᒍᑦ 

ᑐᑭᑖᕈᑕᐅᕙᑦᑐᓂᑦ ᐱᔾᔪᑎᒋᓪᓗᒍ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᓂᖅ 

ᒪᕐᕉᓪᓗᑎᒃ ᑐᕌᒐᐅᒻᒪᑎᒃ ᐃᑲᔫᑎᖃᕈᓐᓇᖅᑑᑎᒃ ᐃᓅᓯᕐᒥᒃ 

ᑭᐱᓯᑎᑦᑎᑦᑕᐃᓕᖃᑦᑕᓂᕐᒧᑦ. 

ᑕᐃᒫᒃ ᐅᖃᐅᓯᖃᑦᑎᐊᕐᓯᒪᒻᒪᑦ ᐅᐸᓗᒃ ᐹᐳᓪ ᐱᒋᐊᙵᕐᓂᖓᓂ 

ᑎᑎᕋᕐᓯᒪᓪᓗᑎᒃ ᑕᒪᑐᒧᖓ ᒥᔅᓵᓅᖓᓪᓗᑎᒃ, ᐅᔾᔨᕐᓇᓗᐊᖅᑐᖅ 

ᐱᔾᔪᑎᖃᖅᑎᓪᓗᑕ ᐃᓄᓐᓂᑦ ᐃᓅᓯᕐᒥᒃ ᑭᐱᓯᕙᑦᑐᓂᑦ ᓈᒻᒪᖏᓐᓂᖓ 

ᐃᓱᒪᓕᕆᔾᔪᑕᐅᕙᑦᑐᓂᑦ ᐊᑐᐃᓐᓇᖅᑕᖃᙱᓗᐊᕐᓂᖓ 

ᑕᒪᒃᑯᓂᖓ ᐃᓄᐃᑦ ᓄᓇᓕᖏᓐᓂ ᐊᒻᒪᓗ ᐊᒥᓲᓂᕐᓴᓂᑦ ᑕᕆᐅᑉ 

ᐊᑭᐊᓂᒥᐅᑕᔅᓴᔭᓂᑦ-ᑲᓇᑕᒥᐅᓂᑦ ᖃᓪᓗᓈᑦ ᓄᓇᖓᓐᓂ. ᓄᓇᕗᑦ 

ᓇᒻᒥᓂᖅ ᒐᕙᒪᖃᕐᕕᐅᒐᓗᐊᖅ, ᑭᓯᐊᓂ ᑲᓇᑕᐅᑉ ᒐᕙᒪᒃᑯᖏᑦ 

ᑲᒪᒋᔭᔅᓴᒫᖃᕐᖓᑕ ᓯᕗᒧᐊᑦᑎᑦᑎᕙᓪᓕᐊᓂᕐᒥᒃ ᑲᒪᒋᔭᕆᐊᖃᖅᑕᖏᓐᓂᒃ 

ᓈᒻᒪᔅᓯᑎᑕᐅᖁᓪᓗᒋᑦ ᐃᓅᓯᕐᒨᖓᔪᑦ ᒪᑭᒪᓇᓱᐊᕐᓂᕐᒨᖓᔪᓪᓗ 

ᓈᒻᒪᖏᓐᓂᐅᔪᑦ ᓴᖅᑭᕐᓯᒪᔪᑦ ᐱᔾᔪᑎᒋᓪᓗᒋᑦ ᓇᒻᒥᓂᖅ ᐊᑐᐊᒐᖏᑦ. 

ᑮᓇᐅᔭᓂᑦ ᐱᑕᖃᖅᑎᓐᓇᒍ ᐊᑐᕆᐊᓕᒻᒧᑦ ᐃᓱᒪᓕᕆᓂᕐᒧᑦ 

ᐃᑲᔫᑕᐅᓲᓂᑦ ᓲᕐᓗ ᐃᓅᓯᓕᕆᖃᑦᑕᕐᓂᖅ ᐃᓄᓐᓄᑦ ᑕᐃᒫᔅᓴᐃᓐᓇᖅ 

ᐃᓱᒪᓕᕆᕕᖃᐅᖃᑦᑕᕐᖓᑕ ᖃᓪᓗᓈᑦ ᓄᓇᖓᓐᓂ ᑲᓇᑕᒥᐅᑦ, 

ᓱᓕᔪᕐᓇᖏᒻᒪᕆᒻᒪᑦ ᐃᓅᓯᕐᒥᒃ ᑭᐱᓯᕙᑦᑐᑦ ᐸᓚᕐᓯᐅᒥᓂᐊᕆᐊᖏᑕ 

ᓄᓇᕗᒥ ᑲᓇᑕᓕᒫᒥ ᑭᐱᓯᕙᑦᑐᑦ ᑕᑯᓪᓗᒋᑦ ᓴᓂᐊᓄᑦ. ᓯᕗᒧᑦ 

ᑕᑯᓐᓈᕐᓗᑕ, ᐃᓄᐃᑦ ᐊᐅᓚᑦᑎᔭᕆᐊᖃᕐᖓᑕ ᐃᓅᓯᑦᑎᓐᓂᒃ 

ᐊᐅᓚᑦᑎᓂᐊᕈᑦᑕ ᓯᕗᓂᔅᓴᑎᓐᓂᒃ ᐊᒻᒪᓗ ᐋᖅᑭᒋᐊᕐᓯᓂᐊᕈᑦᑕ 

ᐃᓗᓯᖏᓐᓂᒃ ᐃᓅᓯᖏᓐᓂᓪᓗ ᐃᓄᖁᑎᑦᑕ. ᓱᓕ, ᑕᐃᒫᒃ ᑎᑎᕋᕐᓯᒪᒻᒪᑦ 

ᐃᓚᖓᓂ 1ᒥ ᑖᒃᑯᓇᓂ ᐅᓂᒃᑳᓂᑦ, ᐃᓅᓯᕐᒨᖓᔪᑦ ᐊᓯᔾᔨᐸᓪᓕᐊᓂᐊᕐᖓᑕ 

ᐱᒋᐊᕐᕕᖃᕐᓗᓂ ᐃᓚᒌᓂᑦ ᐊᒻᒪᓗ ᐃᓕᓐᓂᐊᕐᓂᓕᕆᔾᔪᓯᕐᒥᑦ 

ᑲᑐᔾᔨᖃᑎᖃᕐᓗᑎᒃ ᑎᑭᐅᑎᕕᒋᔪᒪᔭᖏᓐᓄᑦ ᑐᑭᑖᕈᑎᖃᕐᓯᒪᓗᑎᒃ 

ᕿᑐᕐᖓᓖᑦ ᓄᓇᓖᓪᓗ.

ᓂᕿᔅᓴᖃᑦᑎᐊᕐᓂᖅ 

ᑭᒃᑯᑐᐃᓐᓇᐃᑦ ᓂᕿᔅᓴᖃᑦᑎᐊᓲᖑᒻᒪᑕ ᐱᔭᕋᐃᒻᒪᑕ ᐊᑦᑕᓇᙱᑦᑐᓂᑦ, 

ᑎᒥᒧᑦ ᐆᒻᒪᑦᑎᐊᕆᓐᓇᖅᑐᓂᑦ ᓈᒻᒪᑦᑐᓂᑦ, ᐊᒻᒪᓗ ᐃᓕᖅᑯᓯᖅᑎᒍᑦ 

ᓈᒻᒪᑦᑐᓂᑦ ᓂᕿᒋᔭᐅᓲᓂᑦ ᐱᐅᓯᖃᖅᑐᑎᒃ ᑭᒃᑯᑐᐃᓐᓇᕐᓄᑦ 

ᐃᑉᐱᒍᓱᑦᑎᐊᕐᓂᐅᓂᕋᖅᑕᐅᔪᓂᑦ.144 ᑭᓪᓕᓯᓂᐊᖅᑏᑦ ᑲᓇᑕᒥ 

ᓇᓗᓇᐃᕐᓯᓯᒪᒻᒪᑕ ᐃᓪᓗᒥᐅᖃᑎᒌᓂᑦ ᓂᕿᔅᓴᖃᑦᑎᐊᖏᓐᓂᕋᐃᓪᓗᑎᒃ 

ᖃᐅᔨᓴᕐᓂᖏᓐᓂ ᑭᐅᔪᒥᓃᑦ ᐃᒪᐃᓐᓂᖅᑲᑕ, ᐊᕐᕌᒎᔪᔪᒥ, 

ᐃᒪᐃᑦᑐᒦᓐᓂᖅᑲᑕ ᐊᑕᐅᓯᕐᒥᐅᓐᓃᑦ: ᑮᓇᐅᔭᖃᑦᑎᐊᖏᓐᓂᕐᒧᑦ 

ᐅᕝᕙᓘᓐᓃᑦ ᐃᓪᓗᒥᐅᖃᑎᖓ ᓂᕆᓯᒪᙱᑉᐸᑦ ᓂᕿᒥᒃ ᐅᕝᕙᓗᓐᓃᑦ 

ᖃᓄᐃᑦᑐᑐᐃᓐᓇᕐᓂᑦ ᓂᕿᓂᑦ ᐱᔪᒪᓯᒪᔭᖏᓐᓂᒃ; ᐃᓱᒫᓗᒍᑎᖃᕐᓂᖅᑲᑦ 

ᓂᕆᔭᔅᓴᖃᔾᔮᖏᓐᓂᕐᒥᒃ; ᐅᕝᕙᓘᓐᓃᑦ ᓂᕆᔭᔅᓴᖃᑦᑎᓂᙱᒃᑯᑎᒃ.145 

ᑖᓐᓇ ᑐᑭᖓ ᒪᓕᑦᑐᒍ, ᓇᑉᐸᖏᑕ ᐅᖓᑖᓃᑦᑐᑦ ᓄᓇᕗᒻᒥᐅᑦ (56 

ᐳᓴᓐᑦ) ᑐᓴᖅᑎᑦᑎᓯᒪᔪᑦ ᓂᕿᔅᓴᖃᑦᑎᐊᕐᓯᒪᓂᖏᓐᓂᒃ 2005ᒥ, 

ᑕᑯᓪᓗᒋᑦ ᓴᓂᐊᓂ 14.7 ᐳᓴᓐᑦ ᑲᓇᑕᒥᐅᓕᒫᑦ.146 ᐱᒻᒪᕆᐅᑎᒋᓂᖓ 

ᓂᕿᔅᓴᖃᑦᑎᐊᖃᑦᑕᖏᓐᓂᐅᑉ ᐊᔾᔨᒌᙱᒻᒪᑦ ᓄᓇᓕᒡᒍᑎᑎᒍᑦ ᓄᓇᕗᒥ. 

2001ᒥ ᐆᑦᑑᑎᒋᓗᒍ, 83 ᐳᓴᓐᑦ (76 92ᓂᑦ) ᖃᐅᔨᓴᖅᑕᐅᓯᒪᔪᑦ 

ᐃᓄᐃᑦ ᐃᓐᓇᐃᑦ ᑰᒑᕐᔪᒻᒥ ᓂᕿᔅᓴᖃᑦᑎᐊᕐᓯᒪᙱᑦᑐᑦ, 

ᐊᒻᒪᓗ 82 ᐳᓴᓐᑦ (71 86ᓂᑦ) ᓱᕈᓯᕐᓄᑦ ᐃᓱᒪᒋᔭᐅᓯᒪᔪᑦ 

ᓂᕿᔅᓴᖃᑦᑎᐊᖏᑦᑐᒥᓂᐅᒋᐊᔅᓴᖏᓐᓂᒃ.147 

ᐃᓄᐃᑦ ᓱᕈᓯᑦ ᓂᕿᔅᓴᖃᑦᑎᐊᖃᑦᑕᖏᓪᓚᕆᒻᒪᑕ, ᖃᐅᔨᓇᖅᑐᓂᓗ, ᐊᒻᒪᓗ 

ᐊᑑᓕᖅᐸᑦᑐᓂ, ᓱᒃᑰᓂᖏᓐᓂᒃ ᐃᓗᓯᖏᑎᒍᑦ.

ᒪᓕᑦᑐᒋᑦ 2007/08ᒥ ᐃᓄᓐᓂᑦ ᓱᕈᓯᕐᓂᑦ ᐃᓗᓯᖏᓐᓂᒃ 

ᖃᐅᔨᓴᕈᑎᒥᓃᑦ, 70 ᐳᓴᓐᑦ ᐃᓄᐃᑦ ᓱᕈᓯᓛᑦ ᐅᑭᐅᓖᑦ 3ᓂᑦ 5ᒧᑦ 

ᓂᕿᔅᓴᖃᑦᑎᐊᖃᑦᑕᖏᓪᓚᕆᑦᑐᑦ. ᒪᑦᓕᑐᒋᑦ ᑖᒃᑯᐊ ᖃᐅᔨᓴᕈᑎᒥᓃᑦ, 24 

ᐳᓴᓐᑦ 3ᓂᑦ 5ᒧᑦ ᐅᑭᐅᓖᑦ ᐊᖏᕐᕋᓕᓐᓂᒥᐅᑕᐅᓪᓗᑎᒃ ᑐᓴᖅᑎᑦᑎᓯᒪᔪᓂᑦ 

ᖃᐅᔨᓇᖅᑐᓂᑦ ᓱᕈᓯᕐᓄᑦ ᓂᕿᔅᓴᖃᑦᑎᐊᖃᑦᑕᖏᓪᓚᕆᓐᓂᖏᓐᓂᒃ 

(ᓂᕆᙲᓇᖅᐸᑦᑐᑦ ᐅᕝᕙᓘᓐᓃᑦ ᓂᕆᐊᕐᔪᑐᐃᓐᓇᐸᑦᑐᑦ 

ᓂᕿᔅᓴᖃᑦᑎᐊᖏᓐᓂᕐᒧᑦ), ᑕᐃᒃᑯᐊ ᐃᓪᓗᒥᐅᖃᑎᒌᑦ ᐃᓄᓕᕆᔨᒃᑯᓐᓂ 

ᐃᑲᔫᓯᐊᖅᑖᐸᑦᑐᑎᒃ ᐊᒻᒪᓗ ᐃᓪᓗᖃᖅᑐᑎᒃ ᑭᒃᑯᑐᐃᓐᓇᕐᓄᑦ 

ᐃᓪᓗᖁᑎᐅᔪᓂᑦ ᓱᕈᓯᕐᓄᑦ ᓂᕿᔅᓴᖃᑦᑎᐊᖏᓐᓂᕐᓴᐅᕙᑦᑐᑦ.148 

ᐊᖏᔪᑦᑏᑦ ᓂᕿᔅᓴᖃᑦᑎᐊᖃᑦᑕᖏᒻᒥᔪᑦ. ᒪᓕᑦᑐᒋᑦ ᑭᓪᓕᓯᓂᐊᖅᑏᑦ 

ᑲᓇᑕᒥ, ᑎᓴᒪᐸᓗᐃᑦ ᖁᓕᓂᑦ (39 ᐳᓴᓐᑦ) ᐃᓄᐃᑦ ᓱᕈᓯᑦ ᐅᑭᐅᓖᑦ 

6ᓂᑦ 14ᓄᑦ ᑐᓴᖅᑎᑦᑎᓯᒪᔪᑦ ᑳᖃᑦᑕᕐᓂᖏᓐᓂᒃ ᐱᔾᔪᑎᒋᓪᓗᒍ ᐃᓚᒌᑦ 

ᓂᕆᔭᔅᓴᖃᕈᓐᓃᖃᑦᑕᕐᖓᑕ ᐅᕝᕙᓘᓐᓃᑦ ᑮᓇᐅᔭᖃᕈᓐᓃᖃᑦᑕᕐᖓᑕ 

ᓂᐅᕕᐅᑎᔅᓴᓂᑦ ᓂᕿᓂᑦ 2004ᒥ. 149

ᐊᒥᓱᐊᖅᑎᖅᑐᑎᒃ, ᓱᕈᓰᑦ ᓂᕆᕙᑦᑕᖏᑦ ᑎᒥᒧᑦ 

ᐆᒻᒪᑦᑎᐊᕆᓐᓇᖃᑦᑕᖏᒻᒪᑕ ᐊᒻᒪᓗ ᐃᑲᔫᑎᖃᓗᐊᖃᑦᑕᕋᑎᒃ 

ᑎᒥᖏᓐᓄᑦ. ᐃᓄᓐᓂᑦ ᓱᕈᓯᕐᓂᑦ ᖃᐅᔨᓴᕐᓂᕐᒥ ᖃᐅᔨᔪᔪᑦ ᑕᐃᒃᑯᐊ ᓱᕈᓰᑦ 

ᖃᐅᔨᓇᓱᐊᕐᕕᐅᔪᔪᑦ, 35 ᐳᓴᓐᑦᖏᑦ ᑲᑎᑦᑐᒋᑦ ᐆᒪᔾᔭᕆᓕᕐᐸᑦᑐᒥᓃᑦ 

ᓱᑲᖃᓗᐊᖅᑐᓂᑦ ᐅᕝᕙᓘᓐᓃᑦ ᐅᖅᓱᖃᓗᐊᖅᑐᓂᑦ ᓂᕿᓂᑦ ᐃᒥᒐᕐᓂᓪᓗ, 

ᓱᕐᓗ ᐸᑏᑎᓂᑦ, ᐅᖁᒻᒥᐊᒐᕐᓂᑦ, ᐃᒥᒐᕐᓂᑦ, ᐸᓂᖅᑐᓂᓪᓗ ᐃᒥᒐᔅᓴᔭᓂᑦ, 

ᓱᑲᖃᓗᐊᖅᑐᓂᓪᓗ ᐅᓪᓛᕐᓯᐅᑎᓂᑦ, ᓯᕐᓇᖅᑐᓂᑦ ᐃᒥᒐᔅᓴᔭᓂᑦ ᐊᒻᒪᓗ 

ᓱᑲᓕᓐᓂᒃ ᐆᓯᒪᔪᓂᑦ ᑕᒧᓗᒐᕐᓂᑦ, ᐊᒻᒪᓗ ᓰᕐᓇᖅᑐᓂᑦ.150 ᑕᒪᒃᑯᐊ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ48

ᓱᑲᖃᓗᐊᕐᐸᑦᑐᑦ ᐊᑑᑎᓗᐊᙳᐊᐸᒻᒪᑕ ᑭᒍᑎᕐᓗᓕᕈᑕᐅᕙᑦᑐᓂᒃ, 

69.1 ᐳᓴᓐᑦ ᓱᕈᓰᑦ ᐅᑭᐅᓖᑦ 3ᓂᑦ 5ᒧᑦ ᖃᐅᔨᒍᑕᐅᓯᒪᔪᑦ 

ᐊᐅᓂᑯᓖᑦ, ᑭᒍᑕᐃᖅᑕᐅᓂᑯᓖᑦ ᐃᓚᔭᐅᓂᑯᓖᓪᓗᓐᓃᑦ ᑭᒍᑎᖏᓐᓂ 

2008ᒥ151. ᖃᐅᔨᓇᓱᐊᕐᓂᕐᒥ ᖃᐅᔨᓯᒪᔪᑦ ᐊᑦᑐᐊᓪᓚᕆᓐᓂᖏᓐᓂᒃ 

ᓂᕿᔅᓴᖃᑦᑎᐊᖃᑦᑕᕐᓂᐅᑉ, ᓂᕿᑦᑎᐊᕙᐃᑦ, ᐃᓪᓗᓕᕆᓂᐅᓪᓗ, 

ᑕᐃᒫᒃ ᑕᑯᔭᐅᓯᒪᒻᒪᑦ ᐊᒥᓲᓂᕐᓴᐃᑦ ᓄᑭᖃᑦᑎᐊᓇᖅᑐᒥᒃ D-ᒥᒃ 

ᐱᖃᑦᑕᖏᓐᓂᖏᓐᓂᒃ ᓱᕈᓰᑦ ᐃᓄᒋᐊᓗᐊᖅᑐᓂᑦ ᐃᓪᓗᒥᐅᑕᐅᖃᑕᐅᔪᑦ.152

ᑲᓇᑕᒥ, ᐊᑦᑐᐊᒻᒪᑎᒃ ᓂᕿᔅᓴᖃᑦᑎᐊᖃᑦᑕᖏᓐᓂᒃ 

ᐃᓪᓗᒥᐅᖃᑎᒌᓂᑦ ᐊᒻᒪᓗ ᑮᓇᐅᔭᓕᐊᕆᕙᑦᑕᖏᑕ ᐊᒥᓲᓂᖏᑦ, 

ᐃᓪᓗᒥᐅᖃᑎᒌᓂᑦ ᑮᓇᐅᔾᔭᔅᓴᓂᑭᓐᓂᕐᐹᑦ ᐃᓱᒫᓗᓇᕐᓂᕐᐹᖑᕙᒻᒪᑕ 

ᓂᕿᔅᓴᖃᑦᑎᐊᔾᔮᖏᓐᓂᖏᑦ. ᐊᑯᓐᓈᕿᔪᒥ ᑲᑎᑦᑐᒋᑦ ᕿᑐᕐᖓᕇᑦ 

ᑮᓇᐅᔭᓕᐊᕆᕙᑦᑕᖏᑦ ᑕᒪᕐᒥᒃ ᑲᓇᑕᒥᐅᓕᒫᓂᑦ $69,850 ᑕᐃᒪᓐᓇᐅᒻᒪᑕ 

ᑕᑯᓪᓗᒋᑦ ᓴᓂᐊᓂ $62,680 ᓄᓇᕗᒥ, ᐊᔾᔨᒌᙱᓐᓂᓕᒃ ᐅᖓᑖᓃᑦᑐᒥᒃ 

$7,000.153 ᐃᓄᐃᑦ ᑮᓇᐅᔾᔭᓴᙱᓂᕐᓴᐅᕙᒻᒪᑕ ᑲᓇᑕᒥᐅᓕᒫᑦ ᑕᑯᓪᓗᒋᑦ 

ᓴᓂᐊᓂ, ᓄᓇᖃᖅᑕᕋᓗᐊᕐᖓᑕ ᐊᑭᖃᕐᐸᑦᑐᑎᒃ ᓂᕿᑖᕆᕙᑦᑕᖏᑦ 

ᒪᕐᕈᐊᖅᑎᕐᓯᒪᓪᓗᑎᒃ ᐊᑭᑦᑐᕆᐊᕐᓯᒪᕙᑦᑐᓂᑦ ᐱᖓᓱᐊᖅᑎᕐᓯᒪᙱᑉᐸᑕ 

ᑎᓴᒪᐃᕋᕐᓯᒪᙱᑉᐸᑕᓘᓐᓃᑦ ᖃᓪᓗᓈᑦ ᓄᓇᖓᓐᓂ ᑲᓇᑕᒥᐅᑦ 

ᐊᑭᒋᕙᑦᑕᖏᑕ ᓴᓂᐊᓂ. ᐆᑦᑑᑎᒋᓗᒍ, 2008ᒥ, ᐊᑕᐅᑦᑎᒥ ᓂᕈᒥᐊᒐᕐᒥ 

ᓂᕿᑖᑦ ᕿᑐᕐᖓᕇᓄᑦ ᑎᓴᒪᓄᑦ ᐃᒡᓗᓕᒻᒥ ᐊᑭᖃᓚᐅᕐᓯᒪᔪᑦ $551ᓂᑦ, 

ᒪᕐᕈᐊᑎᕐᓯᒪᓗᐊᖅᑐᓂ ᐊᑭᑐᓂᕐᓴᖅ ᑖᒃᑯᓴᐃᓐᓇᐃᑦ ᓂᐅᕕᐊᕆᓗᒋᑦ 

ᒪᓐᑐᕆᐊᓪᒥ ($238). 154 

ᓄᓇᕗᒥ ᐊᑭᑐᔪᐊᓘᖃᑦᑕᕐᓂᖏᓐᓄᑦ ᖃᐅᑕᒫᕐᓯᐅᑏᑦ ᑕᑯᓪᓗᒋᑦ 

ᐃᓪᓗᒥᐅᖃᑎᖐᑦ ᑮᓇᐅᔭᖅᑖᕆᕙᑦᑕᖏᑦ ᓂᕿᔅᓴᖃᑦᑎᐊᖏᒍᑕᐅᕙᑦᑐᑦ 

ᐃᓄᓐᓄᑦ, ᑭᓯᐊᓂ ᐊᒥᓱᓂᑦ ᐱᔭᕆᐊᑐᔪᓄᑦ ᐊᒻᒪᓗ ᑕᒪᑐᒧᖓ 

ᓂᒐᕕᓯᒪᐅᖅᑐᓂᑦ ᐊᔅᓱᕈᕐᓇᖅᑐᖅᑕᖃᐅᖅᑐᖅ ᑕᒪᑐᒧᖓ 

ᐊᑲᐅᙱᓕᐅᕈᑕᐅᕙᑦᑐᒧᑦ. ᑕᒪᒃᑯᐊ ᐊᔅᓱᕈᕐᓇᖅᑐᑦ ᒪᑯᐊᖑᕗᑦ 

ᓂᐅᕕᕐᕕᔭᐃᑦ ᓂᖀᑦ, ᐊᑭᑐᓂᖏᑦ ᐅᖅᓱᐊᓗᐃᑦ ᐊᒻᒪᓗ ᐃᓄᔅᓯᐅᑎᓂᑦ 

ᓂᕿᔅᓴᖃᑦᑎᐊᕈᓐᓃᐸᓪᓕᐊᑐᐃᓐᓇᕐᓂᖅ, ᖃᐅᔨᒪᑦᑎᐊᙱᓗᐊᕐᓂᖅ 

ᓂᐅᕕᕐᕕᔭᓂᑦ ᓂᕿᑦᑎᐊᕙᓂᑦ, ᐆᒻᒪᑦᑎᐊᕆᓐᓇᖅᑐᓂᑦ ᓂᕆᖃᑦᑕᓂᕐᒥᒃ, 

ᐊᒻᒪᓗ ᓂᖅᑎᐅᖃᑦᑕᕐᓂᒥᒃ, ᖃᐅᔨᒪᙱᓗᐊᕐᓂᖅ ᑮᓇᐅᔭᓂᑦ 

ᐊᑐᖅᑐᔅᓴᒫᓕᕆᓂᕐᒥᒃ, ᐊᒻᒪᓗ ᐊᔾᔨᒌᙱᑦᑑᑏᑦ ᐊᑑᑎᓂᖃᕐᐸᑦᑐᑦ ᓯᓚᐅᑉ 

ᐊᓯᔾᔨᐸᓪᓕᐊᓂᖓᓄᑦ ᐃᓄᔅᓯᐅᑎᓂᑦ ᓂᕿᑖᖃᑦᑕᓂᕐᒥᒃ. ᕗᐊᑦ ᐊᒻᒪ 

ᕘᒥᐅ (2011) ᓇᓗᓇᐃᕐᓯᑎᐊᕐᓯᒪᔫᒃ ᓂᕿᔅᓴᖃᑦᑎᐊᖃᑦᑕᕐᓂᐅᑉ ᒥᔅᓵᓄᑦ 

ᓄᓇᕗᒥ ᐃᓱᒪᒋᓪᓗᒋᑦ ᑕᒪᒃᑯᐊ ᐊᑦᑐᐊᖃᑦᑕᐅᑎᔪᑦ ᐱᔾᔪᑕᐅᕙᑦᑐᑦ, 

ᑲᔪᖏᕐᓴᐃᓪᓗᑎᒃ ᐅᕙᑦᑎᓐᓂᒃ, “ᐃᓱᒪᒋᔭᖃᕆᐊᕆᐊᖃᕐᓂᖅ 

ᖃᓄᐃᓐᓂᐅᓂᖓᓂᐅᙱᑦᑐᖅ ᐅᕝᕙᓘᓐᓃᑦ ᐃᓱᒋᙱᒻᒪᒍ ᑭᓯᐊᓂ 

ᐱᕙᓪᓕᐊᓂᐅᒻᒪᑦ ᐊᓯᔾᔨᐸᓪᓕᐊᖏᓐᓇᕐᓂᖏᓐᓄᑦ ᐊᒻᒪᓗ ᐊᓯᐊᓂᒃ 

ᑭᐅᔾᔪᑕᐅᕙᓪᓕᐊᒻᒪᑦ ᐊᔾᔨᖐᙱᑦᑐᓄᑦ ᓯᕗᒧᐊᑦᑎᑦᑎᔪᓄᑦ, ᐃᓱᒪᒋᔭᐅᔪᓂᑦ 

ᑐᓴᖅᑕᐅᕙᑦᑐᓂᑦ ᐊᒻᒪᓗ ᐱᓕᕆᖃᑎᒌᓐᓂᐅᕙᑦᑐᓂᑦ ᐱᕙᓪᓕᐊᓂᖏᓐᓂ 

ᐱᕕᖃᕐᓂᖏᓐᓂᓪᓗ.”155  

ᕗᐊᑦ ᐊᒻᒪ ᕘᒥᐅ ᑕᑯᑎᑦᑎᒐᓛᑦᑑᒃ ᖃᓄᖅ ᓂᕿᔅᓴᖃᑦᑎᐊᖃᑦᑕᕐᓂᖅ 

ᐊᑦᑐᖅᑕᐅᓯᒪᒻᒪᖔᖅ ᐱᔭᕆᐊᑐᔪᓄᑦ ᐱᔾᔪᑕᐅᔪᓄᑦ 2008ᒥ 

ᖃᐅᔨᓇᓱᐊᕈᑎᒥᓂᖏᓐᓂ ᓂᕿᔅᓴᖃᑦᑎᐊᖃᑦᑕᕐᓂᐅᑉ ᒥᔅᓴᓄᑦ 

ᐃᒡᓗᓕᒻᒥ. ᖃᐅᔨᓇᓱᐊᖅᑏᒃ ᒪᕐᕈᐃᓕᖅᑲᖓᔪᒥ ᐊᐱᕐᓱᕐᓯᒪᒻᒪᑎᒃ 66ᓂᑦ 

ᐃᓄᓐᓂᑦ ᐃᓐᓇᕐᓂᑦ ᓄᓇᓕᓐᓂᑦ. ᐊᐱᕐᓱᖅᑕᐅᓯᒪᔪᑦ ᑐᓴᖅᑎᑦᑎᓯᒪᔪᑦ 

ᑭᓪᓕᖃᖃᑦᑕᕐᓯᒪᓂᖏᓐᓂᒃ ᓂᕿᑖᕈᓐᓇᕐᓂᖏᓐᓂ, ᐊᑕᐅᓯᐊᕋᓗᐊᖅᑐᑎᒃ 

ᓂᕆᙲᓐᓇᕐᓯᒪᔪᑦ ᐊᕐᕌᒍᒋᓚᐅᖅᑕᖓᓐᓂ, ᐊᓪᓛᑦ ᑕᐃᒃᑯᐊ 

ᑮᓇᐅᔾᔭᔅᓴᔫᒐᓗᐊᑦ. ᓂᕿᓂᑦ ᑲᑐᑎᙱᓂᕐᓴᐅᓯᒪᓂᖏᓐᓄᑦ ᐃᓚᒌᑦ 

ᐃᓪᓗᒥᐅᖃᑎᒌᑦ ᐊᕐᕌᒍᓂᑦ ᐊᑐᕋᑖᕐᓯᒪᔭᑦᑎᓐᓂ ᐊᒻᒪᓗ ᐊᓯᖏᓐᓂ 

ᓄᓇᓕᓐᓂᑦ, ᐱᓗᐊᖅᑐᒥ ᐃᓄᔅᓯᐅᑎᓂᑦ, ᖃᐅᔨᔭᐅᓯᒪᒻᒥᔪᑦ. ᐃᓄᔅᓯᐅᑏᑦ 

ᐊᖑᓂᒃᑕᐅᓯᒪᔪᑦ ᓇᑦᑏᑦ, ᕿᓚᓗᒐᐃᑦ, ᐊᐃᕖᑦ, ᐃᖃᓗᐃᑦ, ᑲᖑᐃᑦ/

ᓂᕐᓖᑦ, ᑐᑦᑐᐃᑦ, ᐊᓯᖏᓪᓗ ᐆᒪᔪᑦ ᐊᑑᑎᖃᓪᓚᕆᒻᒪᑕ ᓄᓇᕗᒥ 

ᐱᔾᔪᑎᒋᓪᓗᒍ ᐱᓇᓱᐊᕆᐊᑐᙱᓂᕐᓴᐅᓲᖑᒻᒪᑕ ᐊᑭᑐᔪᐊᓗᓐᓂᑦ, 

ᐆᒻᒪᑦᑎᐊᕆᓐᓇᓗᐊᙱᑦᑐᓂᑦ ᓂᐅᕕᕐᕕᔭᓂᑦ ᓂᕿᓂᑦ ᐱᐅᓗᐊᙱᑦᑐᓂᑦ, 

ᐊᒻᒪᓗ ᐃᓄᐃᑦ ᐃᓕᖅᑯᓯᖓᓐᓄᑦ ᑭᒃᑰᓂᖏᓪᓗ ᑐᙵᓗᐊᙳᐊᖅᑐᑎᒃ. 

2006ᒥ, 66 ᐳᓴᓐᖏᑦ ᐃᓄᐃᑦ ᐊᖏᕐᕋᓕᓐᓂᑦ ᓇᑉᐸᖏᑦ ᓂᖀᑦ 

ᐃᖃᓗᐃᓪᓗ ᓂᕆᔭᐅᖃᑦᑕᕐᓯᒪᔪᑦ ᐃᓄᔅᓯᐅᑎᒥᓂᐅᓪᓗᑎᒃ.156 

ᐊᒻᒪᓗ 2007-2008ᒥ, 72 ᐳᓴᓐᑦᖏᑦ ᓱᕈᓰᑦ ᐅᑭᐅᓕᑦ 3ᓂᑦ 5ᓄᑦ 

ᐃᓪᓗᒥᐅᖃᑎᓕᒥᓃᑦ ᐊᖑᓇᓱᑦᑎᑕᓕᒻᒥ.157 

ᐅᖅᓱᐊᓗᐃᑦ ᓅᑦᑐᕐᓯᐅᑏᓪᓗ ᓲᕐᓗ ᖃᒧᑕᐅᔭᐃᑦ, ᖁᑭᐅᑏᑦ ᓴᒃᑯᐃᓪᓗ, 

ᐅᒥᐊᓪᓗ ᐊᐅᓚᐅᑎᓖᑦ ᐊᑭᑐᔪᐊᓘᒻᒪᑕ, ᐊᒻᒪᓗ ᖃᐅᔨᒪᓇᓲᖑᒐᓂ 

ᐊᖑᓂᓐᓂᐊᕋᓗᐊᕐᒪᖔᑕ. 2008ᒥ ᐆᑦᑐᑎᒋᓗᒍ, ᑐᑦᑐᓯᐅᕐᓂᕐᒥ 

ᐊᑐᕋᔭᙳᐊᖅᑐᒥᓃᑦ 240 ᓖᑕᓂᑦ ᒑᓴᓖᒥᒃ, ᑲᑎᓪᓗᒍ ᐊᑭᖃᕋᔭᙳᐊᖅᑐᖅ 

$340ᓂᑦ ($1.50 ᐊᑐᓂᑦ ᓖᑕᒧᑦ).158 

ᐃᓄᔅᓯᐅᑏᑦ ᓂᖀᑦ ᐃᒡᓗᓕᒻᒥ ᐊᑐᐃᓐᓇᐅᖏᓐᓂᕐᓴᐅᓕᕐᖓᑕ, 

ᐊᒻᒪᓗ ᑮᓇᐅᔭᓄᑦ ᐊᑭᓖᖃᑦᑕᕐᓂᖅ ᑕᑯᓐᓈᖅᑕᐅᓂᕐᓴᐅᓕᖅᑐᓂ 

ᐃᑲᔫᑕᐅᖃᑦᑕᕆᐊᔅᓴᖓᓐᓂᒃ ᐊᖑᓇᓱᖃᑦᑕᓂᕐᒥᒃ ᐃᓄᔅᓯᐅᑎᓂᑦ 

ᓂᕿᑖᖃᑦᑕᕈᓐᓇᖁᓪᓗᒋᑦ. ᐊᒥᓲᒻᒪᑕ ᐱᔾᔪᑕᐅᔫᔮᖅᑐᑦ 

ᑕᒪᑐᒧᖓ. ᐊᖑᓇᓱᐃᓐᓇᐸᑦᑐᑦ ᑐᕚᕆᔭᐅᓂᕐᐹᖑᕙᒻᒪᑕ 

ᐃᓄᔅᓯᐅᑎᑖᖃᑦᑕᓂᕐᒧᑦ ᓂᕿᓂᑦ, ᐊᒻᒪᓗ ᓄᖑᑉᐸᓪᓕᐊᑐᐃᓐᓇᖅᑐᑎᒃ 

ᐊᑕᐅᑦᑎᒃᑯᑦ ᓄᓇᓕᕋᓛᕐᒥᐅᑕᐅᕙᑦᑐᓪᓗ ᐃᑲᔪᕋᔪᓲᑦ ᐊᑯᓂ 

ᐊᐅᓪᓚᕐᓯᒪᓂᐊᕐᓗᓂ. ᐊᓯᕝᕙᕆᓲᖑᓪᓗᓂ ᒥᑭᓪᓕᕙᓪᓕᐊᓪᓗᑎᒃ, 

ᐊᓯᕈᖅᑕᐅᕙᓪᓕᐊᒻᒪᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᓱᕐᓗ ᓯᑰᑉ 



492010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᓵᓗᐊᖃᑦᑕᕐᓕᕐᓂᖓᓄᑦ ᐊᒻᒪᓗ ᓯᑯᓇᓵᕐᓂᕐᓴᐅᖃᑦᑕᓕᕐᓂᖓᓄᑦ 

ᐊᒻᒪᓗ ᓯᑯᐃᕐᓴᕋᐃᖃᑦᑕᓕᕐᓂᖓᓄᑦ ᐅᐱᕐᖔᒃᑯᑦ ᑕᒪᓐᓇ 

ᓱᕐᕋᐃᖃᓯᐅᔾᔨᓯᒪᒻᒪᑦ ᐆᒪᔪᐃᑦ ᐃᖏᕐᕋᖃᑦᑕᕐᓂᖏᓐᓂᒃ, 

ᕿᓚᒥᐅᓂᕐᓴᐅᖃᑦᑕᓕᖅᑐᓂᓗ ᐊᖑᓇᓱᑦᑕᐅᖃᑦᑕᕈᓐᓇᕐᓂᖏᑦ 

ᐆᒪᔪᐃᑦ, ᐊᒻᒪᓗ ᓇᖏᐊᕐᓇᕐᓯᑎᑦᑎᓲᖑᓪᓗᓂ ᐊᖑᓇᓱᓐᓂᕐᒥ 

ᓯᑯᓯᒪᓕᖅᑎᓪᓗᒍ.159 ᐃᓅᓱᓐᓂᕐᓴᐃᑦ ᐃᓕᓯᒪᙱᓂᕐᓴᐅᖃᑦᑕᓕᕐᖓᑕ 

ᐊᒻᒪᓗ ᖃᐅᔨᒪᙱᓂᕐᓴᐅᖃᑦᑕᓕᕐᖓᑕ ᖃᐅᔨᒪᔭᕆᐊᓕᖏᓐᓂᒃ 

ᐃᓕᑦᑐᕐᓯᒪᑦᑎᐊᕈᑎᔅᓴᖏᓐᓂᒃ ᐊᓯᔾᔨᐸᓪᓕᐊᓂᐅᔪᓄᑦ, ᐊᒻᒪᓗ 

ᐊᖑᓇᓱᑦᑎᐅᖏᓐᓇᖃᑦᑕᕐᓂᖅ ᐱᔪᒥᓇᙱᓂᕐᓴᐅᔪᔅᓴᐅᓪᓗᓂ. 

ᐊᒻᒪᓗ ᓱᓕ, ᐊᑭᑐᔪᐊᓗᐃᑦ ᐊᔪᓕᕈᑕᐅᓯᒪᔪᑦ ᓲᕐᓗ ᓯᒡᒐᓕᐊᖅᑐᖃᑦᑕᕐᓂᖅ, 

ᑮᓇᐅᔭᓂᑦ ᐱᙳᐊᕈᑎᖃᖃᑦᑕᕐᓂᖅ ᐊᒻᒪᓗ ᐋᖓᔮᕐᓇᖅᑐᖅᑐᖃᑦᑕᕐᓂᖅ 

ᐱᓗᖅᑯᑕᐅᔪᓐᓇᒥᒻᒪᑕ ᐅᕝᕙᓘᓐᓃᑦ ᐊᑐᖅᑕᐅᓂᕐᓴᐅᒍᓐᓇᕆᓪᓗᑎᓪᓘᓐᓃᑦ 

ᓂᕿᔅᓴᖃᑦᑎᐊᖃᑦᑕᑎᓐᓇᒋᑦ. ᐊᔪᓕᕈᑕᐅᓯᒪᔪᑦ ᑮᓇᐅᔭᐃᔭᕈᑕᐅᓲᖑᒻᒪᑕ 

ᓂᐅᕕᐅᑎᔅᓴᐅᒐᓗᐊᓂᑦ ᓂᕿᓂᑦ ᐅᕝᕙᓘᓐᓃᑦ ᐊᖑᓇᓱᖃᑕᐅᔾᔪᑎᔅᓴᓂᑦ 

ᐊᒻᒪᓗ ᓂᕿᔅᓴᖃᑦᑎᐊᖃᑦᑕᖏᓐᓂᖅ ᐊᔪᓕᕈᑕᐅᒃᑲᓐᓂᖃᑦᑕᕈᓐᓇᕆᓪᓗᓂ. 

ᖃᐅᔨᓇᓱᐊᕈᑕᐅᓯᒪᔪᑦ ᐊᒥᐊᓕᒐᕐᓂᑦ ᖃᐅᔨᒍᑕᐅᓯᒪᔪᑦ ᐃᓪᓗᖃᑎᖃᕐᓂᖅ 

ᐃᓐᓇᕐᒥᒃ ᓯᒡᒐᓕᐊᖅᑐᓲᒥᒃ ᐃᒻᒥᓄᑦ ᖃᓄᐃᒍᑕᐅᓲᖑᒻᒥᒻᒪᑕ 

ᐃᓐᓇᕐᒧᑦ ᓱᕈᓯᕐᒧᓪᓗ ᓂᕿᔅᓴᖃᑦᑎᐊᖃᑦᑕᖏᓐᓂᕐᒧᑦ, 

ᐊᑭᑦᑐᕆᐊᕈᑕᐅᒃᑲᓐᓂᓲᖑᓪᓗᓂ ᒪᕐᕈᐊᑎᖅᑐᒍᖃᐃ ᐊᒻᒪᓗ 

ᐱᖓᓱᐊᖅᑎᖅᑐᒍ ᓂᕿᔅᓴᖃᑦᑎᐊᙱᒍᑕᐅᓂᕐᓴᐅᓕᖅᑐᓂ.160 64 

ᐳᓴᓐᑦ ᐃᓄᐃᑦ 15ᓂᒃ ᐅᑭᐅᓖᑦ ᐅᖓᑖᓂᓗ ᓯᒡᒐᓕᐊᖅᑐᓲᖑᒻᒪᑕ 

ᖃᐅᑕᒫᑦ, ᐊᒻᒪᓗ ᓯᒡᒐᓕᐊᑦ ᐊᑭᖃᓲᖑᓪᓗᑎᒃ ᑎᑭᐅᒪᓪᓗᑎᒃ $20ᓄᑦ.161 

ᐊᑦᑐᐊᓂᖏᑦ ᓂᕿᑦᓴᖃᑦᑎᐊᖃᑦᑕᖏᓐᓂᐅᑉ ᐊᒻᒪᓗ ᐊᔪᓕᕈᑕᐅᓯᒪᔪᑦ 

ᓄᓇᕗᒥ ᖃᐅᔨᔭᐅᓇᓱᓪᓚᑦᑖᕐᓯᒪᙱᑦᑐᑦ, ᑭᓯᐊᓂ ᐊᖏᔪᐊᓘᕙᓗᑦᑐᖅ.

ᖃᓄᐃᓕᖓᒐᔭᙳᐊᖅᑲ 
ᓂᕿᔅᓴᖃᑦᑎᐊᕐᓂᖅ ᓄᓇᕗᒥ? 

ᕿᑎᓪᓗᐊᖓᓃᑦᑐᖅ ᓂᕿᔅᓴᖃᑦᑎᐊᕐᓂᐅᑉ ᐃᓕᓐᓂᐊᕐᓯᒪᓂᖅ 

ᐊᒻᒪᓗ ᒪᑭᒪᓇᓱᐊᕈᑎᖃᑦᑎᐊᕐᓂᖅ, ᑕᒪᓐᓇ ᐅᖃᐅᓯᐅᓪᓚᕆᔅᓯᒪᒻᒪᑦ 

ᑕᕝᕙᓂ ᐅᓂᒃᑳᓂᑦ. ᑭᓯᐊᓂ ᒪᓕᑦᑐᒋᑦ ᐱᓕᕆᔾᔪᑎᒋᒋᐊᓕᕗᑦ 

ᒫᓐᓇ, ᖃᓄᐃᓕᐅᖅᑐᖃᕈᓐᓇᖅᑲ ᐃᓪᓗᒥᐅᖃᑎᒌᑦ 

ᓂᕿᔅᓴᖃᑦᑎᐊᓂᕐᓴᐅᖃᑦᑕᖁᓪᓗᒋᑦ ᓄᓇᕗᒥ ᓂᕿᔅᓴᖃᑦᑎᐊᕐᓂᐅᑉ 

ᒥᔅᓵᓄᑦ ᖃᐅᔨᓇᓱᐊᕈᑕᐅᓯᒪᔪᖅ ᐅᔾᔨᕈᓱᓕᕈᑕᐅᓯᒪᒻᒪᑦ ᑕᒪᒃᑮᒃ 

ᐊᑲᐅᙱᓕᐅᕈᑕᐅᔫᒃ ᒥᔅᓵᓄᑦ ᐊᑭᑐᔪᐊᓘᓂᖏᓐᓂᒃ ᓂᐅᕕᕐᕕᔭᐃᑦ 

ᓂᖀᑦ ᓂᐅᕕᐊᖑᔭᕆᐊᖃᕐᐸᑦᑐᑦ ᐊᒻᒪᓗ ᐊᑭᑦᑐᐸᓪᓕᐊᓂᖓ 

ᐊᖑᓇᓱᖃᑦᑕᕐᓂᐅᑉ. ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᑲᔪᓯᑎᑦᑎᓯᒪᒻᒪᑕ 

ᒐᕙᒪᑐᖃᒃᑯᑎᒍᑦ ᐱᓕᕆᐊᓂᑦ ᓴᓇᔭᐅᓯᒪᔪᓂᑦ ᐊᑭᑭᓪᓕᒋᐊᕈᑎᔅᓴᓂᑦ 

ᓂᕿᑦᑎᐊᕙᓄᑦ, ᓂᖀᑦ ᐱᕈᖅᑐᒥᓃᑦ ᐅᑭᐅᖅᑕᖅᑐᒥᐅᓄᑦ ᓄᓇᓕᓐᓄᑦ, 

ᓲᕐᓗ ᒫᓐᓇ ᐊᑐᕈᓐᓃᖅᑐᖅ ᓂᕿᓂᑦ ᑎᑭᓴᐃᒍᑕᐅᕙᔪᔪᖅ, 

ᑭᖑᕝᕕᖅᑕᐅᓯᒪᓕᖅᑐᓂ ᓂᕿᑦᑎᐊᕙᓕᕆᓂᕐᒧᑦ ᐅᑭᐅᖅᑕᖅᑐᒥ ᐄᐳᕈ 

1, 2011ᒥ. ᑐᑭᓯᓇᙱᑦᑐᖅ ᓂᕿᑦᑎᐊᕙᓕᕆᓂᖅ ᐅᑭᐅᖅᑕᖅᑐᒧᑦ 

ᓈᒻᒪᑦᑐᒥᒃ ᐊᑦᑐᐃᕙᓪᓕᐊᒻᒪᖔᑦ ᓂᕿᔅᓴᖃᑦᑎᐊᖃᑦᑕᓂᕐᒥᒃ ᓄᓇᕗᒥ, 

ᑭᓯᐊᓂ ᐅᔾᔨᓇᖅᑐᖅ ᓂᐅᕕᕆᐊᖅᐸᑦᑐᑦ ᑐᕌᒐᕆᔭᐅᓯᒪᔪᑦ ᑕᒪᑐᒧᖓ 

ᐱᓕᕆᐊᕐᒧᑦ ᑐᓴᕆᐊᕐᕕᐅᓯᒪᓐᓂᖏᒻᒪᑕ ᑐᑭᑖᕈᑎᖃᕐᓂᐊᑎᓪᓗᒋᑦ 

ᓇᓪᓕᐊᑦ ᓂᖀᑦ ᐃᑲᔫᑕᐅᔭᕆᐊᖃᕐᒪᖔᑕ. ᓄᓇᓕᓐᓂᑦ ᐱᕈᕐᓰᕖᑦ 

ᐊᔾᔨᖏᑦ ᐊᐅᓚᑕᐅᕙᑦᑐᑎᑐᑦ ᑮᓇᐅᔭᓕᐅᕋᓱᐊᖅᑎᐅᒐᑎᒃ ᐃᖃᓗᓐᓂ 

ᓄᓇᓕᓐᓂᑦ ᐱᕈᖅᓰᕕᓕᕆᔨᓄᑦ ᓄᓇᕗᒥ ᐅᕝᕙᓘᓐᓃᑦ ᓄᓇᓕᓐᓂᑦ 

ᐱᕈᕐᓯᐊᖃᕐᕕᓕᕆᔨᓄᑦ ᐃᓅᕕᒻᒥ ᐊᑑᑎᖃᕈᓐᓇᖅᑐᑦ ᓂᕿᑦᑎᐊᕙᓐᓂᒃ, 

ᐱᕈᖅᑐᒥᓂᕐᓂᑦ ᓂᕿᑖᕐᕕᐅᖃᑦᑕᕐᓗᑎᒃ ᓂᕿᔅᓴᖃᑦᑎᐊᖃᑦᑕᖏᑦᑐᓄᑦ 

ᓂᕿᖃᕈᑕᐅᒃᑲᓐᓂᖃᑦᑕᕐᓗᑎᒃ ᐊᒻᒪᓗ ᐋᖅᑭᒋᐊᕐᓯᑎᑦᑎᓂᕐᒧᑦ 

ᓂᕿᑦᑎᐊᕙᓕᕆᖃᑦᑕᓂᕐᒥᒃ, ᓂᐅᕐᕈᑎᔅᓴᖃᕐᕕᖃᖅᑎᑕᐅᑦᑎᐊᖅᑲᑕ ᑭᓯᐊᓂ. 

ᐃᓄᐃᑦ ᓇᓗᓇᐃᕐᓯᓯᒪᒻᒪᑕ ᑕᐃᒃᑯᐊ ᒫᓐᓇ ᐱᓕᕆᐊᑦ ᐊᑐᖅᑐᑦ 

ᐃᑲᔫᑎᖃᕐᐸᑦᑐᑦ ᐊᖑᓇᓱᓐᓂᕐᒧᑦ ᒐᕙᒪᒃᑯᓐᓂ ᐃᑲᔫᑕᐅᕙᑦᑐᑦ 

ᐊᑭᑭᓪᓕᒋᐊᖅᑎᑕᐅᓯᒪᒃᑲᓐᓂᖃᑦᑕᕆᐊᓕᐅᒐᓗᐊᑦ ᓄᓇᓕᓐᓂᑦ 

ᓂᕿᔅᓴᖃᖅᑎᑦᑎᓂᕐᓴᐅᖃᑦᑕᓂᐊᕐᖓᑕ ᐱᓕᕆᖃᑎᒌᕝᕕᒋᕙᑦᑕᖏᑎᒍᑦ. 

ᑕᒪᐃᓐᓅᓕᖓᔪᒥᒃ, ᐃᓄᔅᓯᐅᑏᑦ ᓂᖀᑦ ᓂᐅᕕᐊᔅᓴᐅᕙᑦᑐᑦ 

ᓂᐅᕕᕐᕕᓐᓂᑦ ᓈᒻᒪᒋᔭᐅᖃᑦᑕᖏᒻᒪᑕ ᐊᑭᑐᓂᖏᓐᓄᑦ, 

ᐊᑯᑭᑦᑐᓂᓪᓕ, ᓂᕿᔅᓴᖃᑦᑎᐊᖅᑐᑎᒃ, ᖃᓄᐃᑦᑐᑐᐃᓐᓇᕐᓂᑦ 

ᓂᕿᖃᖃᑦᑕᕐᖓᑕ ᓂᐅᕕᐊᔅᓴᐅᕙᑦᑐᓂᑦ ᓂᐅᕕᕐᕕᖏᓐᓂ ᐊᒻᒪᓗ 

ᓇᒥᑐᐃᓐᓇᖅ ᓂᐅᕕᐊᔅᓴᖃᕐᕕᐅᕙᑦᑐᓂᑦ. ᐃᒻᒪᖄ ᐊᔾᔨᒌᙱᑦᑐᓂᑦ 

ᐊᖑᓇᓱᑦᑎᓄᑦ ᐃᑲᔫᑎᑕᖃᕐᓗᓂ ᐱᓕᕆᐊᖑᕙᑦᑐᑎᖑᑦ ᐊᒻᒪᓗ 



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ50

ᐋᖅᑭᐅᒪᑏᓐᓇᕋᔅᓴᕐᒥᒃ ᐃᓄᔅᓯᐅᑎᓂᑦ ᓂᐅᕕᐊᔅᓴᖃᕐᕕᖃᑦᑎᐊᕐᓗᑎᒃ 

ᐋᖅᑭᒋᐊᖅᑎᑦᑎᒐᔭᖅᑐᔅᓴᐅᔪᖅ ᓂᕿᔅᓴᖃᑦᑎᐊᖃᑦᑕᕆᐊᖃᕐᓂᕐᒥᒃ 

ᓄᓇᕗᒥ.

ᑕᑯᓪᓗᓂ ᕿᑭᖅᑖᓘᑉ ᐃᑭᕋᓴᓕᒫᖓᓂ, ᖃᐅᔨᓇᕐᖓᑦ ᐊᔾᔨᒋᙱᑎᐊᕐᖓᒍ 

ᓄᓇᕗᒥ, ᐃᓪᓗᒥᐅᖃᑎᒌᑦ ᐊᑯᑭᑦᑐᓂᑦ ᓂᕿᔅᓴᖃᑦᑎᐊᕋᔪᓐᓂᓴᐅᒻᒪᑕ, 

ᑕᐃᒫᔅᓴᐃᓐᓇᖅ ᐊᔅᓱᕈᐊᖃᖃᑦᑕᕋᓗᐊᕆᓪᓗᑎᒃ ᐱᔾᔪᑎᒋᓪᓗᒋᑦ 

ᐃᓄᔅᓯᐅᑎᓂᑦ ᓂᕿᑖᖃᑦᑕᕆᐊᖃᕐᓂᖅ ᐊᒻᒪᓗ ᓂᐅᕕᕐᕕᔭᓂᑦ 

ᓂᕿᑖᖃᑦᑕᓂᕐᒧᑦ, ᓲᕐᓗ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᒻᒪᓗ ᐊᑭᖓ.162 

ᐅᖃᐅᓯᐅᓯᒪᒐᓗᐊᖅᑎᓪᓗᒍ ᐃᓄᔅᓯᐅᑎᓂᑦ ᓂᕿᑖᖃᑦᑕᕆᐊᖃᕐᓂᖅ 

ᐊᔅᓱᕈᕐᓇᕆᐊᔅᓴᖓᓂᒃ ᐊᑯᑭᑦᑐᓂᑦ ᓄᓇᓕᓐᓂᑦ ᕿᑭᖅᑕᕐᓱᐊᕐᒥ 

ᐊᒥᓱᓂᒃ ᐱᔾᔪᑕᐅᔪᓂᑦ ᖁᓛᓂ ᑎᑎᕋᕐᓯᒪᓪᓗᑎᒃ, ᐊᑯᑭᑦᑐᓂᑦ 

ᐊᔾᔨᒋᔭᐅᙱᑦᑐᓂᖅ ᐃᓄᔅᓯᐅᑎᓂᑦ ᓂᕿᓂᑦ ᓂᐅᕕᐊᔅᓴᖃᕐᕕᐅᓲᖅ 

ᐊᑑᑎᖃᓪᓚᕆᑦᑐᔅᓴᐅᕙᑦᑐᖅ ᐅᕿᓪᓕᐅᒥᑎᑦᑎᓯᒪᓂᕐᒥᒃ ᐃᓪᓗᒥᐅᖃᑎᒌᑦ 

ᓂᕿᔅᓴᖃᑦᑎᐊᖃᑦᑕᕆᐊᖃᕐᓂᖏᓐᓂᒃ ᐊᑭᑐᓗᐊᙱᑦᑐᓂᑦ ᐃᓄᔅᓯᐅᑎᓂᑦ 

ᓂᕿᑖᕐᕕᖃᖅᑎᑎᓪᓗᑎᒃ ᓂᐅᕕᐊᔅᓴᓂᑦ ᐊᑯᑭᑦᑐᑦ ᓂᐅᕕᕐᕕᖏᓐᓂ ᐊᒻᒪᓗ 

ᓇᒥᑐᐃᓐᓇᖅ ᓂᐅᕕᐊᔅᓴᖃᕐᕕᐅᓲᓂᑦ. ᐃᓄᔅᓯᐅᑏᑦ ᓂᖀᑦ ᓂᐅᕕᐊᔅᓴᐅᓲᑦ 

ᓄᓇᕗᑦ ᓂᐅᕕᕐᕕᖏᓐᓂ, ᑭᓯᐊᓂ ᐊᑭᑐᓗᐊᕋᔪᒻᒪᑕ ᓂᐅᕕᐊᕆᓇᓱᒋᐊᔅᓴᖅ. 

ᐃᒡᓗᓕᒻᒥ ᐆᑦᑑᑎᒋᓗᒍ, ᑐᑦᑐᒥᓂᖅ ᑯᐊᐸᒃᑯᓐᓂ ᓂᐅᕕᐊᖑᒐᔪᙱᑦᑐᖅ 

ᑐᖔᓃᑎᓪᓗᒍ $15 ᐅᖁᒪᐃᓐᓂᖅ ᐊᑕᐅᓯᖅ ᐊᑐᓂᑦ ᐊᒻᒪᓗ 

ᐊᑭᑐᓂᕐᓴᐅᓲᖑᓪᓗᓂ ᒪᓕᑦᑐᒋᑦ ᐊᑐᐃᓐᓇᐅᓂᖏᑦ, ᑕᑯᓪᓗᒋᑦ ᓴᓂᐊᓂ 

ᖃᓪᓗᓈᓃᙶᕐᓯᒪᔪᑦ ᓂᕿᑐᐃᓐᓇᖅ, ᓂᐅᕕᐊᖑᒐᔪᓲᑦ $15 ᐊᑐᓂᑦ 

ᐅᖁᒪᐃᓐᓂᖅᑎᒍᑦ ᐊᑭᖃᖅᑐᓂ. 163ᐃᓄᐃᑦ ᐅᖃᕐᓯᒪᔪᑦ ᐊᑭᑐᔪᐊᓘᓂᖏᑦ 

ᐃᓄᔅᓯᐅᑏᑦ ᓂᐅᕕᐊᔅᓴᐅᓲᑦ ᓂᐅᕕᕐᕕᓐᓂᑦ ᐱᔭᔅᓴᐅᖏᔾᔪᑎᒋᓲᕆᒻᒪᒋᑦ, 

ᐊᒻᒪᓗ ᐊᑭᖏᑦ ᐊᖑᓇᓱᓐᓂᕐᒨᖓᔪᑦ ᐊᕝᕕᐊᕈᑕᐅᖃᑦᑕᕆᓪᓗᑎᒃ 

ᐃᓄᔅᓯᐅᑎᑖᕋᓱᓐᓂᕐᒧᑦ.164   

ᒫᓐᓇ ᑐᑭᓯᐅᒪᔾᔪᑎᔅᓴᐃᑦ ᐊᑯᑭᑦᑐᓂᑦ ᐃᓄᔅᓯᐅᑎᓂᑦ 

ᓂᐅᕕᐊᔅᓴᖃᕐᕕᐅᕙᑦᑐᓂᑦ ᐱᑕᖃᓗᐊᙱᑦᑐᑦ, ᐊᒻᒪᓗ 

ᓈᒻᒪᒃᑲᔭᖃᓗᐊᖅᑐᓂ ᓄᓇᕗᑦ ᒐᕙᒪᒃᑯᖏᑦ ᐱᓕᕆᖃᑎᖃᖅᑲᑕ 

ᐊᑯᑭᑦᑐᓂᑦ ᒐᕙᒪᒃᑯᓐᓂ ᑐᑭᓯᓇᓱᓪᓗᑎᒃ ᐊᑦᑐᐊᓂᖃᕐᒪᖔᑎᒃ 

ᑮᓇᐅᔭᓕᐅᕈᑕᐅᒐᓱᑉᐸᑦᑐᑦ ᓂᕿᓂᑦ ᓂᐅᕕᐊᔅᓴᖃᕐᕕᐅᕙᑦᑐᖅ 

ᐊᒻᒪᓗ ᐃᓪᓗᒥᐅᖃᑎᒌᑦ ᓂᕿᔅᓴᖃᑦᑎᐊᖃᑦᑕᕆᐊᖃᕐᓂᖏᑦ, ᐊᒻᒪᓗ 

ᑕᐃᒪᐃᑉᐸᑦ, ᖃᐅᔨᓇᓱᐊᕐᓗᑎᒃ ᐊᔪᕐᓇᕋᔭᙱᒻᒪᖔᖅ ᐋᖅᑮᓂᕐᒥᒃ 

ᐊᔾᔨᖓᓂᒃ ᓂᐅᕕᐊᔅᓴᖃᕐᕕᐅᖃᑦᑕᖃᔭᖅᑐᒥᒃ ᓄᓇᕗᒥ ᐃᓚᒌᑦ 

ᐊᑭᑐᙱᑦᑐᓂᑦ ᓂᐅᕕᖃᑦᑕᕈᓐᓇᕋᔭᕐᖓᑕ ᐃᓄᔅᓯᐅᑎᓂᑦ ᓂᕿᓂᑦ 

ᐊᖑᓇᓱᑦᑎᓄᑦ ᑮᓇᐅᔭᓂᑦ ᐃᑲᔫᑎᖃᕐᓯᓐᓈᑦ. ᑐᑭᓯᑦᑎᐊᕈᑎᒃ 

ᐊᑯᑭᑦᑐᓂᑦ ᓂᕿᔅᓴᖃᑦᑎᐊᖃᑦᑕᕐᓂᐅᑉ ᒥᔅᓵᓄᑦ ᑕᒪᐃᓐᓅᓕᖓᓂᕐᓴᒥᒃ 

ᐊᑑᑎᖃᓪᓚᕆᒃᑲᔭᕐᒥᔪᖅ ᐊᑐᐊᖓᓕᐅᖅᑎᓄᑦ.  

ᓄᓇᓕᓐᓂᑦ ᐃᓄᔅᓯᐅᑎᓂᑦ ᓂᐅᕕᐊᔅᓴᖃᕐᕕᐅᕙᑦᑐᑦ ᐊᑐᕐᓯᒪᓕᕐᖓᑕ 

ᐊᑯᑭᑦᑐᓂᑦ 100 ᐊᕐᕌᒍᐃᑦ ᓇᑉᐸᖓᓂ, ᓴᓇᔭᐅᓯᒪᓗᐊᖅᑐᑦ 

ᐋᖅᑭᐅᒪᑎᑕᐅᓪᓗᑎᓪᓗ ᓄᓇᓖᑦ ᒐᕙᒪᖃᕐᕕᖏᓐᓄᑦ 

ᑐᕚᖃᙱᓂᕐᓴᐅᖃᑦᑕᓂᐊᕐᖓᑕ ᑎᑭᓵᖑᕙᑦᑐᓂᑦ ᓂᕿᓂᑦ.165 1996ᒥ, 

ᐊᖑᓇᓱᑦᑏᑦ ᐊᑯᑭᑦᑐᓂᑦ ᓂᐅᕐᕈᑎᖃᕈᓐᓇᖅᑐᑦ ᐊᖑᓂᒃᑕᒥᓂᖏᓐᓂᒃ 

ᓄᓇᓕᓐᓂᑦ ᐱᓕᕆᕕᓐᓄᑦ ᓲᕐᓗ ᐃᓕᓴᕕᓐᓄᑦ, ᐃᓄᑐᖃᒃᑯᕕᓐᓄᑦ, 

ᐋᓐᓂᐊᕕᓐᓄᓘᓐᓃᑦ, ᓂᐅᕕᐊᔅᓴᐅᓲᑦ ᓄᑖᒥᓂᐅᓪᓗᑎᒃ ᓂᐅᕕᕐᕕᐅᓲᓂᑦ 

ᓂᕿᓂᑦ ᓄᓇᓕᓐᓂᑦ ᐃᓄᒋᐊᓐᓂᕐᓴᓂᑦ ᐊᑯᓐᓈᕿᔪᓂᓪᓘᓐᓃᑦ, 

ᐅᕝᕙᓘᓐᓃᑦ, ᐊᑐᖅᑕᐅᒐᔪᓐᓂᖅᐹᖅ, ᑎᓴᒪᓄᑦ ᒐᕙᒪᒃᑯᓐᓂ-

ᐊᐅᓚᑕᐅᔪᓄᑦ ᓂᕿᓕᕆᕕᓐᓄᑦ. ᐊᑐᓂᑦ ᓂᕿᓕᕆᕖᑦ ᑐᕌᖓᒻᒪᑕ 

ᓂᕿᓕᕆᖃᑦᑕᓂᕐᒧᑦ ᑲᒪᒋᔭᐅᔪᒫᕐᓂᐊᕐᓯᒪᔪᓂᑦ ᐊᑯᑭᑦᑐᓂᑦ ᓇᒥᓕᒫᖅ 

ᐱᓯᒪᔪᓂᑦ (ᓇᑖᕐᓇᑦ ᐃᓗᓕᔅᓴᓂᑦ, ᓛᒻ ᓇᕐᓴᕐᒥ, ᑕᕆᐅᕐᒥᐅᑕᔅᓴᔭᐃᑦ 

ᖃᖁᖅᑐᒥ, ᐊᒻᒪᓗ ᐊᓯᖏᓐᓂᒃ ᓲᕐᓗ ᑕᕆᐅᕐᒥᐅᑕᕐᓂᑦ ᑎᒻᒥᐊᓂᑦ 

ᐃᖃᓗᓐᓂᓪᓗ ᓅᒻᒥ). ᑲᒪᒋᔭᐅᓯᒪᓕᕋᐃᒻᒪᑕ, ᐃᓄᔅᓯᐅᑏᑦ ᓂᖀᑦ 

ᐊᐅᓪᓚᖅᑎᑕᐅᓲᑦ ᓅᒻᒧᑦ ᐊᐅᓪᓚᖅᑎᑕᐅᖃᑦᑕᓂᐊᕐᖓᑕ ᐊᑯᑭᑦᑐᓂᑦ 

ᓇᒧᑐᐃᓐᓇᖅ, 60-65 ᐳᓴᓐᑦᖏᑦ ᓂᕿᓕᕆᔭᐅᓯᒪᔪᑦ ᓂᐅᕐᕈᑕᐅᓲᖑᒻᒪᑕ 

ᒐᕙᒪᒃᑯᖏᓐᓄᑦ-ᓇᒻᒥᓂᕆᔭᐅᔪᓄᑦ ᓂᐅᕕᕐᕕᓐᓄᑦ ᐊᒻᒪᓗ 

ᐊᒥᐊᒃᑯᖏᑦ ᓂᐅᕐᕈᑕᐅᓲᖑᓪᓗᑎᒃ ᓇᒻᒥᓂᓕᓐᓄᑦ ᓂᐅᕕᕐᕕᓐᓄᑦ 

ᓂᐅᕕᐊᔅᓴᐅᑲᓐᓂᓂᐊᕐᖓᑕ. ᐃᓛᓐᓂᒃᑯᑦ, ᐃᓄᔅᓯᐅᑏᑦ ᓂᖀᑦ ᐊᑭᖏᑦ 

ᐊᑭᑭᓐᓂᕐᓴᐅᓲᑦ ᑎᑭᓵᖑᓲᑦ ᖃᓪᓗᓈᓂ ᓴᓂᐊᓂ, ᓲᕐᓗ $6 ᐊᑐᓂᑦ ᑮᓘ 

ᕿᓚᓗᒐᒥᓂᖅ $10 ᐊᑐᓂᑦ ᑮᓘ Hᐊᒻᒐᓕᐊᕆᔭᔅᓴᖅ ᓂᕿ.166  

ᐊᑯᑭᑦᑐᓂᑦ ᓂᕿᓂᑦ ᓂᐅᕕᕐᕕᒃ ᑐᕌᖓᒻᒪᑦ ᐃᑲᔫᑎᖃᕈᒫᕐᓂᐊᖅᑐᓂ 

ᐋᖅᑭᐅᒪᑎᑦᑎᓂᕐᒥᒃ ᓄᓇᓕᓐᓂᑦ ᐱᕙᓪᓕᐊᔪᓕᕆᓂᕐᒥᒃ, 

ᐊᒻᒪᓗ ᐃᑲᔪᖅᑕᐅᓪᓗᓂ ᑕᒪᓐᓇ ᐋᖅᑭᓯᒪᓂᐅᔪᖅ, ᒐᕙᒪᒃᑯᑦ 

ᐊᑐᙱᓂᕐᓴᐅᑎᑦᑎᒋᐊᕐᓯᒪᒻᒪᑕ ᑎᑭᓴᐃᖃᑦᑕᓂᕐᒥᒃ, ᐊᑐᖅᑎᑦᑎᒋᐊᕐᓂᕐᒥᒃ 

ᐃᓄᐃᑦ ᐊᖑᓇᓱᓐᓂᕐᒧᑦ ᐱᓕᕆᔾᔪᓯᖏᓐᓂᒃ, ᐱᒋᐊᖅᑎᑦᑎᓂᕐᒥᒃ 

ᒐᕙᒪᒃᑯᓐᓂᑦ ᐃᑲᔫᑎᓂᑦ ᓄᓇᓕᕋᓛᖑᓂᕐᓴᓄᑦ, ᐊᒻᒪᓗ ᑲᖏᔪᕐᓴᐃᕙᑦᑐᑎᒃ 

ᓂᕆᖃᑦᑕᕆᐊᖃᕐᓂᕐᒥᒃ ᐆᒻᒪᑦᑎᐊᕆᓐᓇᖅᑐᓂᑦ ᐊᒻᒪᓗ ᐃᓕᖅᑯᓯᖅᑎᒍᑦ 

ᐊᑑᑎᖃᕆᔭᐅᔪᓂᑦ ᓂᕿᓂᑦ.167 ᓄᙳᖏᓐᓂ 1990 ᐊᕐᕌᒍᐃᑦ, 

ᐊᑯᑭᑦᑐᑦ ᑐᙵᕕᖃᕐᓂᕐᓴᐅᖃᑦᑕᕐᓂᖏᑦ ᑎᑭᓵᖑᕙᑦᑐᓂᑦ ᓂᕿᓂᑦ 

ᐊᑐᕈᓐᓃᐸᓪᓕᐊᓂᕐᓴᐅᓚᐅᕐᓯᒪᔪᖅ ᑕᒪᓐᓇ ᐱᔾᔪᑎᒋᓪᓗᒍ. ᑕᐃᒫᒃ 

ᑎᑎᕋᕐᓯᒪᒻᒪᑦ ᖁᓛᓂ, ᓇᓗᓇᖅᑐᖅ ᖃᓄᖅ ᐊᑑᑎᒻᒪᖔᖅ ᑕᒪᓐᓇ 

ᓂᐅᕐᕈᑎᖃᕐᓂᐅᕙᑦᑐᖅ ᐊᑯᑭᑦᑐᓂᑦ ᓂᕿᔅᓴᖃᑦᑎᐊᖃᑦᑕᕆᐊᖃᕐᓂᕐᒧᑦ 

ᐅᓪᓗᒥ. 

ᓄᓇᕗᒥ ᐱᕙᓪᓕᐊᔪᓕᕆᔩᑦ ᓇᒻᒥᓂᖃᕐᖓᑕ ᑎᓴᒪᓂᑦ ᓂᕿᓕᕆᕕᓐᓂᑦ 

ᓄᓇᕗᒥ ᐊᒥᓱᐊᓗᓐᓂᑦ ᐊᐅᓚᔾᔪᑎᔅᓴᖏᓐᓂᒃ ᐃᑲᔫᓯᐊᖅᑖᐸᑦᑐᑎᒃ 

ᓄᓇᕗᑦ ᒐᕙᒪᒃᑯᖏᓐᓂᒃ (ᑕᑯᓗᒍ ᑕᑯᔭᔅᓴᖅ 5). ᐅᑯᐊᖑᓪᓗᑎᒃ ᕿᑎᕐᒥᐅᑦ 



512010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ  |   ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ

ᓂᕿᖏᑦ ᑎᒥᖓᑦ, ᑭᕙᓪᓕᕐᒥ ᐅᑭᐅᖅᑕᖅᑐᒥᐅᑦ ᓂᕿᖏᑦ ᑎᒥᖓᑦ, 

ᐸᓐᓂᖅᑑᒥ ᐃᖃᓗᓕᕆᓂᕐᒧᑦ ᑎᒥᖓᑦ, ᐊᒻᒪᓗ ᐸᐱᕈᖅ ᐃᖃᓗᓕᕆᕕᒃ.

ᑕᒪᒃᑯᐊ ᓂᖀᑦ ᓂᐅᕐᕈᑕᐅᓲᑦ ᑲᓇᑕᒥ ᓄᓇᕐᔪᐊᕐᒥᓗ, ᐊᒻᒪᓗ 

ᓂᐅᕕᐊᔅᓴᐅᒐᐃᒻᒪᑕ ᓄᓇᕗᑦ ᓂᐅᕕᕐᕕᖏᓐᓂ ᐊᑭᑐᓗᐊᓲᕌᓗᐃᑦ 

ᓂᕿᑖᕆᖃᑦᑕᕈᒪᓂᐊᕐᓗᒋᓪᓕ. ᐃᓄᔅᓯᐅᑏᑦ ᓂᖀᑦ 

ᐱᐅᓯᖏᑎᒍᑦ ᑲᑐᑎᔭᐅᖃᑦᑕᕐᓯᒪᒐᓗᐊᕐᖓᑕ ᐃᓄᓐᓄᑦ, ᑭᓯᐊᓂ 

ᐱᔭᔅᓴᐅᓗᐊᖃᑦᑕᕈᓐᓃᑎᓪᓗᒋᑦ ᐱᓗᐊᖅᑐᒥ ᓯᓚᐅᑉ ᐊᓯᔾᔨᐸᓪᓕᐊᓂᖓ 

ᐱᔾᔪᑎsᒋᓪᓗᒍ, ᓂᐅᕕᐊᔅᓴᐅᑎᑦᑎᖃᑦᑕᕐᓗᓂ ᐃᓄᔅᓯᐅᑎᓂᑦ 

ᓂᕿᓂᑦ ᓄᓇᕗᓕᒫᒥ ᐊᑐᖅᑕᐅᔭᕆᐊᖃᕐᓂᐊᓕᖅᑐᖃᐃ ᓄᓇᕗᒥ 

ᓂᕿᔅᓴᖃᑦᑎᐊᖃᑦᑕᖏᓐᓂᕐᒃᒥ ᐸᓚᕐᓯᐅᒥᑎᑦᑎᒐᔭᖅᑐᓴᐅᒻᒪᑦ 

ᐃᓪᓗᒥᐅᖃᑎᒌᓄᑦ ᐊᑭᑐᙱᓂᕐᓴᓂᑦ, ᓂᕿᑦᑎᐊᕙᐅᓂᕐᓴᓂᑦ, 

ᓂᐅᕕᐊᔅᓴᖃᑦᑕᖔᕈᓐᓇᖅᑐᓂᑦ ᑎᑭᓵᒥᓂᐅᙱᑦᑐᓂᑦ ᓂᐅᕕᕐᕕᔭᓂᑦ 

ᓂᕿᓂᑦ.

ᓂᕿᓕᕆᕕᒃ ᓇᒥ ᓂᖀᑦ ᑲᒪᒋᔭᑦ ᓄᓇᕗᑦ ᒐᕙᒪᒃᑯᖏᓐᓂ ᐃᑲᔫᑎ ᐲᕐᓯᕕᐅᓚᐅᖅᑎᓪᓗᒋᑦ 

ᑮᓇᐅᔾᔭᒍᑎᖏᑦ “ᐃᑲᔫᑏᑦ 

ᐊᑐᓚᐅᖅᑎᓪᓗᒋᑦ

ᕿᑎᕐᒥᐅᑦ ᓂᕿᖏᑦ ᑎᒥᖓᑦ ᐃᖃᓗᒃᑑᑦᑎᐊᖅ ᓂᖀᑦ ᐃᖃᓗᐃᓪᓗ, 

ᐱᖃᓯᐅᑎᓪᓗᒋᑦ 

ᐃᖃᓗᒃᐲᑦ ᐅᒥᒻᒪᐃᓪᓗ 

$350,000 $38,980

ᑭᕙᓪᓕᕐᒥ ᐅᑭᐅᖅᑕᖅᑐᒥᐅᑦ 

ᓂᕿᖏᓐᓂᒃ ᓂᕿᓕᕆᕕᒃ ᑎᒥᖓᑦ 

ᑲᖏᖅᖠᓂᖅ ᓂᖀᑦ ᐃᖃᓗᐃᓪᓗ, 

ᐱᖃᓯᐅᑎᓪᓗᒋᑦ 

ᐃᖃᓗᒃᐲᑦ ᑐᑦᑐᒥᓃᓪᓗ 

$100,000 $177, 344

ᐸᓐᓂᖅᑑᒥ ᐃᖃᓗᓕᕆᕕᒃ ᑎᒥᖓᑦ ᐸᓐᓂᖅᑑᖅ ᐃᖃᓗᐃᑦ ᐱᖃᓯᐅᑎᓪᓗᒋᑦ 

ᐃᖃᓗᒃᐲᑦ ᖃᓕᕋᓖᓪᓗ 

$150,000 $41,189

ᐸᐱᕈᖅ ᐃᖃᓗᓕᕆᕕᒃ ᐸᓐᓂᖅᑑᖅ ᐃᖃᓗᐃᑦ ᐱᖃᓯᐅᑎᓪᓗᒋᑦ 

ᐃᖃᓗᒃᐲᑦ

$25,000 $175

ᑕᑯᓗᒍ ᑕᑯᔭᒐᖅ 5. ᖃᓄᐃᓕᖓᓂᖏᑦ ᓄᓇᕗᒥ ᐱᕙᓪᓕᐊᔪᓕᕆᔩᑦ ᐅᑭᐅᖅᑕᖅᑐᒥᐅᑦ ᓂᕿᖏᓐᓄᑦ ᐃᑲᔫᑏᑦ ᑮᓇᐅᔭᓕᐊᖑᕙᑦᑐᓪᓗ, 2010168 

ᐊᑐᓕᖁᔨᔾᔪᑎᖃᖅᑐᒍᑦ ᓄᓇᕗᒥ ᐱᕙᓪᓕᐊᔪᓕᕆᔨᒃᑯᑦ 

ᐱᓕᕆᖃᑎᖃᖁᓪᓗᒋᑦ ᓄᓇᕗᑦ ᑐᙵᕕᒃᑯᓐᓂ ᑲᒪᒐᔭᕐᖓᑕ 

ᐊᔪᕐᓇᕋᔭᙱᒻᒪᖔᖅ ᖃᐅᔨᓇᓱᓐᓂᕐᒥᒃ ᑐᑭᓯᓛᕐᖓᑕ ᐊᑐᖔᕋᔅᓴᐅᒻᒪᖔᖅ 

ᓄᓇᕗᓕᒫᒥ ᓂᐅᕕᐊᔅᓴᖃᖃᑦᑕᕐᓂᖅ ᐃᓄᔅᓯᐅᑎᓂᑦ ᓂᕿᓂᑦ, 

ᐱᓗᐊᖅᑐᒥᑦ ᐱᔾᔪᑎᒋᓪᓗᒍ ᐸᓚᕐᓯᐅᒥᑎᑦᑎᒋᐊᕈᒪᓂᖅ 

ᓂᕿᔅᓴᖃᑦᑎᐊᖃᑦᑕᖏᓐᓂᕐᒥᒃ. ᐊᑐᕈᓐᓇᕐᓂᖓ ᐃᓱᒪᒋᔭᐅᒋᐊᕆᐊᓕᒃ 

ᐃᓱᒪᒋᓪᓗᒋᑦ ᓂᕿᔅᓴᖃᑦᑎᐊᖃᑦᑕᖏᑦᑐᑦ ᐃᓪᓗᒥᐅᖃᑎᒌᑦ, ᐊᒻᒪᓗ 

ᐊᑯᓂ-ᐊᑐᕐᓂᐊᖅᑐᑦ ᐊᑭᒋᒐᔭᖅᑕᖏᑦ ᐊᑦᑐᐊᔪᑦ ᐆᒻᒪᑦᑎᐊᕆᓐᓇᖏᑦᑐᓂᑦ 

ᓂᕆᖃᑦᑕᕐᓂᕐᒧᑦ, ᑳᖃᑦᑕᓂᕐᒧᑦ, ᐊᒻᒪᓗ ᑕᒪᑐᒧᖓ ᑐᕌᖓᔪᑦ ᐃᓅᓯᕐᒨᖓᔪᑦ 

ᐊᑑᑎᕙᑦᑐᑦ, ᐃᓪᓗᖔᖓᓃᑦᑐᓂ ᐊᑭᖓ ᐱᕙᓪᓕᐊᑎᑦᑎᓂᕐᒧᑦ 

ᓂᕿᔅᓴᖃᑦᑎᐊᖃᑦᑕᓂᕐᒥᒃ ᓇᒻᒥᓂᖅ ᐃᓄᖁᑎᑦᑎᓐᓂᒃ.  



ᐃᓄᐃᑦ ᓄᑕᖅᑲᑦ ᐊᒻᒪᓗ ᒪᒃᑯᑦᑐᑦ ᓄᓇᕗᒻᒥ ᖃᓄᐃᓐᓂᖏᑦ  |  2010 - 2011 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᖃᓄᐃᓕᖓᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦ ᐃᓅᖃᑎᖐᖕᓂᖏᓐᓅᖓᔪᓪᓗ52

ᐊᑐᓕᖁᔨᔾᔪᑕᐅᔪᑦ

ᓱᕈᓯᕐᓄᑦ, ᐃᓅᓱᑦᑐᓄᑦ ᐃᓚᒌᓄᓪᓗ ᐃᓄᓕᕆᔩᑦ: ᓄᓇᕗᑦ 

ᒐᕙᒪᒃᑯᖏᑕ ᐋᓐᓂᐊᖅᑐᓕᕆᔨᖏᑦ ᐃᓄᓕᕆᔨᒃᑯᖏᓪᓗ 

ᑲᔪᓯᑎᑦᑎᒋᐊᖃᕐᐸᒻᒪᑕ ᐊᑐᓕᖁᔨᔾᔪᑕᐅᓯᒪᔪᓂᑦ 

ᑕᒻᒪᕐᓯᒪᔪᕐᓯᐅᕐᑎᒻᒪᕆᐅᑉ 2011ᒥ ᐅᓂᒃᑳᒥᓂᖏᓐᓂ. ᐋᓐᓂᐊᖅᑐᓕᕆᔨᒃᑯᑦ 

ᐃᓄᓕᕆᔨᒃᑯᓪᓗ ᐋᖅᑮᔭᕆᐊᖃᕐᒥᒻᒪᑕ ᓂᕆᐅᓇᙱᑦᑐᓄᑦ/

ᑐᐊᕕᕐᓇᖅᑐᓄᑦ ᐸᕐᓇᐅᑎᓂᑦ ᐃᑲᔪᖅᑕᐅᕕᒋᖃᑦᑕᓂᐊᖅᑕᖏᓐᓂᒃ 

ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐊᐅᓪᓚᖅᑎᑕᐅᓯᒪᔪᓄᑦ ᓄᓇᕗᑦ 

ᓯᓚᑖᓄᑦ ᐅᑎᕐᐸᓪᓕᐊᔪᓄᑦ ᓄᓇᓕᖏᓐᓄᑦ. ᐊᑯᓂ-ᐊᑐᖅᑐᒥ, ᓄᓇᕗᑦ 

ᒐᕙᒪᒃᑯᖏᑦ ᐋᖅᑮᔭᕆᐊᓖᑦ ᐃᓄᓐᓂᑦ ᐃᖅᑲᓇᐃᔭᖅᑎᑖᖑᔭᕆᐊᓕᓐᓂᑦ 

ᑕᐃᒪᐃᑦᑐᓂᒃ ᑲᒪᖃᑦᑕᓂᐊᖅᑐᓂᑦ ᓄᓇᓕᓐᓂᑦ ᐊᖅᑯᑎᖃᕐᓗᑎᒃ 

ᐃᓕᓐᓂᐊᕐᓂᓕᕆᓂᕐᒥᒃ ᐋᖅᑭᒋᐊᕐᓯᓂᕐᒥᒃ ᐊᒻᒪᓗ ᒐᕙᒪᒃᑯᓐᓂ 

ᐃᑲᔪᖅᑕᐅᒋᐊᒃᑲᓂᕐᓗᑎᒃ. 

ᓂᕿᔅᓴᖃᑦᑎᐊᕐᓂᖅ: ᓄᓇᕗᒥ ᐱᕙᓪᓕᐊᔪᓕᕆᔩᑦ 

ᐱᓕᕆᖃᑎᖃᕆᐊᓖᑦ ᓄᓇᕗᑦ ᑐᙵᕕᒃᑯᓐᓂ ᐊᒻᒪᓗ ᐃᓄᓐᓂᑦ 

ᓄᓇᓕᓐᓂᑦ ᖃᐅᔨᓇᓱᐊᕋᔭᕐᖓᑕ ᓄᓇᕗᓕᒫᒥ ᐃᓄᔅᓯᐅᑎᓂᑦ 

ᓂᕿᑖᖃᑦᑕᕈᓐᓇᓂᕐᒥᒃ. ᓂᐅᕐᕈᑎᖃᕐᕕᒃ ᐆᒻᒪᑦᑎᐊᕆᓐᓇᖅᑐᓂᑦ ᓂᕿᓂᑦ, 

ᐱᕈᖅᑐᒥᓂᕐᓂᑦ ᓂᕿᓂᑦ ᖃᐅᔨᓴᖅᑕᐅᒋᐊᖃᕐᒥᔪᖅᑕᐅᖅ ᐱᔾᔪᑎᒋᓪᓗᒋᑦ 

ᐊᑭᓕᕐᓱᐃᙱᓂᕐᓴᐅᒍᓐᓇᕐᓂᖅ ᓄᓇᓕᓐᓂᑦ ᐱᕈᖅᑎᑕᐅᓯᒪᔪᓂᑦ. 

ᐃᓪᓗᓕᕆᓂᖅ: ᐋᖅᑭᐅᒪᔾᔪᑎᔅᓴᐃᑦ ᓄᓇᕗᒥ ᐃᓪᓗᓕᕆᓂᕐᒧᑦ 

ᑐᐊᕕᕐᓇᓪᓚᕆᓐᓂᖓᓂ ᐋᖅᑭᑦᑕᐅᔭᕆᐊᓖᑦ ᓱᑲᓐᓂᕐᓴᒥᒃ 

ᐃᓪᓗᓕᐅᕈᓐᓇᓂᐊᕐᖓᑕ, ᐊᒻᒪᓗᑦᑕᐅᖅ ᐋᖅᑭᒋᐊᕐᓗᒋᑦ ᒫᓐᓇ 

ᐃᓪᓗᒋᔭᐅᕙᑦᑐᑦ. ᐱᓕᕆᐊᑦ ᐃᑲᔫᑎᖃᓲᑦ ᑭᒃᑯᑐᐃᓐᓇᕐᓄᑦ ᐃᓚᒌᓄᓪᓗ 

ᐃᓪᓗᓕᐅᕐᓂᕐᒥᒃ ᓴᓇᒋᐊᕐᓂᒥᓪᓗ ᐃᓪᓗᓂᑦ ᐃᑲᔫᑎᖃᕈᓐᓇᖅᑐᑦ 

ᕿᓚᒻᒥᐅᔪᒥᒃ. ᖁᕝᕙᓯᓐᓂᕐᓴᒥᒃ ᐃᓕᓐᓂᐊᕐᓯᒪᓂᖅ ᐃᑲᔫᑎᖃᕈᓐᓇᖅᑐᖅ 

ᐊᒥᓲᓂᕐᓴᐃᑦ ᐃᓄᐃᑦ ᓇᒻᒥᓂᖅ ᐃᓪᓗᑖᕈᓐᓇᕐᓯᖁᓪᓗᒋᑦ.  

ᐃᓅᓯᕐᒥᒃ ᑭᐱᓯᓂᖅ: ᐃᓱᒫᓗᓇᖅᑐᑦ ᐱᔾᔪᑕᐅᕙᑦᑐᑦ 

ᐃᓅᓱᑦᑐᓄᑦ ᐃᓅᓯᕐᒥᒃ ᑭᐱᓯᓂᕐᒧᑦ ᓄᓇᕗᒥ ᐊᒥᓱᐊᓘᒻᒪᑕ 

ᐊᒻᒪᓗ ᑐᑭᓯᔭᐅᕙᓪᓕᐊᑐᐃᓐᓇᖅᑐᓂ ᓱᓕ. ᑐᙵᕕᕐᓗᑎᒃ ᑕᒪᕐᒥᒃ 

ᐱᕕᖃᕐᕕᖓᓂ ᓄᓇᕗᒥ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᖃᑦᑕᓂᕐᒧᑦ, 

ᐃᓕᓴᕖᑦ ᑲᒪᒋᔭᔅᓴᖅᑖᕆᐊᓖᑦ ᐃᓕᓴᐃᖃᑦᑕᓂᕐᒥᒃ ᐃᓄᓐᓂᑦ 

ᐃᓕᓐᓂᐊᖅᑎᓂᑦ ᑐᑭᓯᓯᒪᑦᑎᐊᓂᐊᕐᖓᑕ ᐊᑦᑐᐊᓂᖏᓐᓂᒃ ᑕᐃᔅᓱᒪᓂ 

ᐊᑐᖅᑕᐅᓂᑯᒥᓃᑦ ᐊᒻᒪᓗ ᒫᓐᓇᓕᓴᐃᑦ ᐊᑐᕐᐸᑦᑐᑦ ᐸᕝᕕᓴᓐᓂᐅᕙᑦᑐᑦ 

ᓄᓇᓕᙳᖅᑎᑦᑎᓯᒪᓃᓪᓗ, ᐊᒻᒪᓗ ᑲᔪᓰᓐᓇᖅᑐᑦ ᐃᓅᓯᕐᒨᖓᔪᑦ 

ᐊᔅᓱᕈᕐᓇᖅᑐᑦ. ᐃᓕᓐᓂᐊᖅᑏᑦ ᑐᑭᓯᔪᑦ ᑕᒪᑐᒥᖓ ᑐᑭᓯᐅᒪᔭᕐᒥᒃ 

ᖃᓄᖅᑑᕈᑎᔅᓴᖃᕐᓂᕐᓴᐅᒐᔭᕐᖓᑕ ᕿᐱᓗᐊᓂᕐᒧᑦ ᐊᔾᔨᒌᙱᕈᓘᔭᖅᑐᓂᑦ 

ᐱᔾᔪᑕᐅᕙᑦᑐᓂᑦ ᐃᓅᓯᕐᒥᒃ ᑭᐱᓯᓂᕐᒧᑦ.  

ᐊᔾᔨᓕᐅᒐᖓ ᑕᐃᕕᑦ ᕿᓚᕝᕙᖅ - ᐄᕆᒃ ᕿᓚᕝᕙᖅ ᐆᒪᔪᕋᑖᖅᑕᒥᓂᒃ ᑕᑯᖅᑯᔾᔨᔪᖅ.

ᐱᔭᕇᕈᑎᒋᓗᒋᑦ
ᐱᔭᕆᐊᖃᓗᐊᖅᑕᖏᑦ ᐃᓄᐃᑦ ᓱᕈᓰᑦ ᐃᓅᓱᑦᑐᐃᓪᓗ ᐅᑭᐅᓖᑦ 2ᒥ 

18ᒧᑦ ᓄᓇᕗᒥ ᑲᔪᓯᑎᑕᐅᖃᑦᑕᖏᒻᒪᑕ ᓄᓇᕗᑦ ᒐᕙᒪᒃᑯᖏᓐᓂ 

ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂ. ᑕᒪᒃᑯᐊ ᐱᔭᐅᔭᕆᐊᓖᑦ 

ᐱᖃᓯᐅᔾᔨᒻᒪᑕ ᐃᓪᓗᖃᑦᑎᐊᓂᕐᒥᒃ, ᓂᕿᔅᓴᖃᑦᑎᐊᓂᕐᒥᒃ, ᑐᙵᕕᔅᓴᓂᑦ 

ᐃᓄᓕᕆᔨᓂᑦ, ᐸᐃᕆᕖᑦ, ᐊᒻᒪᓗ ᐊᑐᕋᔅᓴᓂᑦ ᓈᒻᒪᑦᑐᓂᑦ, ᐃᓄᓐᓄᑦ-

ᑐᕌᖓᔪᓂᑦ ᐃᓕᓐᓂᐊᕐᓂᓕᕆᓂᕐᒥᒃ ᐋᖅᑭᓱᖅᑕᐅᓯᒪᔪᓂᑦ 

ᑲᑐᔾᔨᖃᑎᖃᖅᑐᑎᒃ ᐃᓄᓐᓂᑦ ᓄᓇᓕᓐᓂᑦ. ᓄᓇᕗᑦ ᒐᕙᒪᒃᑯᖏᑦ 

ᑲᓇᑕᐅᓪᓗ ᒐᕙᒪᒃᑯᖏᑦ ᑲᔪᓯᑎᑦᑎᑎᐊᕐᓯᒪᙱᓐᓂᖏᓐᓄᑦ 

ᑕᒪᒃᑯᓂᖓ ᐱᔭᐅᔭᕆᐊᓕᓐᓂᑦ ᑲᔪᓯᑎᑦᑎᑦᑎᐊᕈᑕᐅᓯᒪᙱᒻᒪᑦ 

ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᒋᔭᐅᒐᔪᑉᐸᑦᑐᓂᑦ ᓄᓇᕗᒻᒥᐅᓄᑦ, ᐊᒻᒪᓗ 

ᖃᓄᐃᒍᑕᐅᓗᐊᙳᐊᖅᑐᓂ ᐃᓗᓯᖏᓐᓄᑦ ᐃᓅᓯᖏᓐᓄᓪᓗ ᐃᓄᐃᑦ 

ᓱᕈᓰᑦ ᐃᓅᓱᑦᑐᐃᓪᓗ. ᐱᖁᔭᕐᔪᐊᖅᑎᒍᑦ ᐱᔪᓐᓇᐅᑎᖏᑦ ᐃᓄᐃᑦ 

ᒪᓕᑦᑐᒋᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑏᑦ ᓈᒻᒪᖏᑦᑐᓕᔾᔪᑕᐅᓯᒪᒻᒪᑕ 

2008ᒥ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᑲᔪᓯᑎᑕᐅᒻᒪᑦ 

ᐃᓄᓐᓂᑦ ᐱᖃᑕᐅᔪᖃᕋᓂ ᒪᓕᑦᑐᒋᑦ ᓄᓇᕗᒥ ᓄᓇᑖᕐᓂᕐᒧᑦ 

ᐊᖏᕈᑎᓃᑦᑐᑦ ᐃᓚᖓ 32. ᑕᒪᒃᑯᐊ ᑲᔪᓯᑦᑎᐊᖏᔾᔪᑕᐅᓯᒪᔪᑦ 

ᓱᓕ ᐆᒪᑎᑦᑎᒻᒪᑦ ᖁᕕᐊᓇᙱᓪᓚᕆᑦᑐᒥᒃ ᐊᑐᖅᑕᐅᓯᒪᔪᒥᒃ 

ᐊᐅᓚᑦᑎᒍᓯᕐᒥᒃ ᐱᓕᕆᔾᔪᓯᕐᒥᓪᓗ ᓯᓚᑖᓂᑦ ᐊᐅᓚᑦᑎᓪᓗᑎᒃ 

ᓇᓗᓇᐃᖅᑐᐃᒍᑕᐅᖏᓐᓇᓲᒥᒃ ᐊᑦᑐᐊᓂᕆᓲᖏᓐᓂᒃ ᐃᓄᐃᑦ ᒐᕙᒪᒃᑯᓪᓗ. 

ᐃᒪᐃᖔᕆᐊᖃᕋᓗᐊᕐᖓᑕᓕ, ᓄᓇᕗᑦ ᒐᕙᒪᒃᑯᑦ ᐊᑐᕐᓂᕐᓴᐅᒋᐊᖔᕐᓗᑎᒃ 

ᐊᑑᑎᖃᓪᓚᕆᑦᑐᒥ ᐱᕕᖃᕐᓂᖏᓐᓂ ᑖᓐᓇᐅᓪᓗᓂ ᓄᓇᕗᑦ 

ᐱᓕᕆᖃᑎᖃᑦᑎᐊᕐᓗᑎᒃ ᐃᓄᓐᓂᑦ ᐊᑐᐊᒐᓕᐅᕐᓗᑎᒃ 

ᓴᖅᑭᔮᖅᑎᑎᑦᑎᐊᖅᑐᒥᒃ ᐃᓄᖁᑎᕗᑦ ᓇᒦᕝᕕᒋᔪᒪᔭᖓᓂᒃ ᐃᓱᒪᒋᓪᓗᒍ 

ᐃᓅᓯᖃᑦᑎᐊᕐᓂᖅ. 

ᓄᓇᕗᑦ ᐃᓄᓐᓄᑦ ᐃᓅᖃᑎᒌᕝᕕᐅᒻᒪᑦ ᐃᓄᐃᓐᓇᐸᓘᓪᓗᑎᒃ, 

ᐅᖃᐅᓯᓪᓚᑦᑖᖓᓪᓗ ᑕᒪᕐᒥᓕᒫᐸᓗᒃ ᓄᓇᓖᑦ ᐃᓄᑦᑎᑑᓪᓗᓂ. 

ᑕᐃᒫᒃ, ᐊᑑᑎᖃᕆᔭᐅᔪᑦ ᐊᒻᒪᓗ ᐊᑐᖅᑐᖅ ᐃᓄᓐᓂᑦ ᐃᓅᖃᑎᒌᓂᑦ 

ᐊᒻᒪᓗ ᖃᓄᖅ ᐃᓅᓯᖃᑦᑎᐊᕐᓂᖅ ᑭᒃᑯᑐᐃᓐᓇᕐᓄᑦ ᓄᓇᓕᓐᓄᓪᓗ 

ᐃᓱᒪᒋᔭᐅᓂᖓ ᐊᔾᔨᒋᙱᑎᐊᕐᖓᒍ ᖃᓪᓗᓈᑦ ᓄᓇᖓᓐᓂ 

ᑲᓇᑕᒥ. ᑖᒃᑯᐊ ᐊᔾᔨᒌᙱᓐᓂᖏᑦ ᐃᓄᓐᓄᑦ ᐊᔅᓱᕉᑕᐅᓯᒪᔪᑦ 

ᐆᒪᐃᓐᓇᖅᑎᑕᐅᖁᓪᓗᒋᑦ ᓄᓇᕗᑦ ᐱᙳᖅᑎᑕᐅᓂᖓᓂ, 

ᐊᒻᒪᓗ ᐃᓚᓕᐅᔾᔭᐅᔭᕆᐊᖃᖅᑐᑎᒃ ᐊᑐᐊᒐᓕᐅᕐᓂᕐᒥ ᐃᓄᐃᑦ 

ᐊᐅᓚᑦᑎᒍᓐᓇᓂᐊᕐᖓᑕ ᐃᓅᓯᑦᑎᓐᓂᒃ.      

ᑖᒃᑯᐊ ᐅᓂᒃᑳᑦ ᓇᓗᓇᐃᕐᓯᓯᒪᔪᑦ ᐱᒻᒪᕆᐊᓗᓐᓂᑦ ᐃᓅᓯᕐᒨᖓᔪᓂᑦ 

ᐊᔅᓱᕉᑕᐅᕙᑦᑐᓂᑦ ᐊᑦᑐᐃᔪᓂᑦ ᐃᓅᓯᖏᓐᓂᒃ ᐃᓄᐃᑦ ᓱᕈᓰᑦ 

ᐃᓅᓱᑦᑐᐃᓪᓗ ᓄᓇᕗᒥ ᐊᒻᒪᓗ ᑕᐃᒫᒃ ᓇᓗᓇᐃᖅᑕᐅᑎᓪᓗᒋᑦ 

ᐅᔾᔨᓇᕐᓯᑎᑦᑎᔪᑦ ᑕᒪᐅᓇ ᐊᖅᑯᑕᐅᕙᑦᑐᒃᑯᑦ ᐊᔾᔨᒋᔭᐅᙱᑦᑑᔮᖅᑐᒥ 

ᑭᒃᑯᑐᐃᓐᓇᕐᓄᑦ ᐊᑐᐊᒐᐅᕙᑦᑐᓂᑦ. ᑕᒪᒃᑯᐊ ᐊᖅᑯᑕᐅᔭᑦᑐᑦ ᐱᖃᓯᐅᔾᔨᔪᑦ 

ᑕᒪᒃᑯᓂᖓ ᑲᓲᒪᖃᑦᑕᐅᑎᕙᑦᑐᓂᑦ ᐃᓕᓐᓂᐊᓂᖅᑖᕐᓯᒪᓂᕐᒥᒃ ᐊᒻᒪᓗ 

ᐃᓅᓯᕐᒨᖓᔪᓂᑦ ᒪᑭᒪᓇᓱᐊᕐᓂᕐᒨᖓᔪᓂᓪᓗ ᖃᓄᐃᒍᑕᐅᕙᑦᑐᓂᑦ, 

ᐃᓪᓗᓕᕆᓂᕐᒥᒃ, ᐃᓱᒪᓕᕆᓂᕐᒥᒃ, ᐊᒻᒪᓗ ᓂᕿᔅᓴᖃᑦᑎᐊᖃᑦᑕᓂᕐᒥᒃ, 

ᐊᒻᒪᓗ ᐊᑯᓂ-ᐊᑐᕐᓂᐊᖅᑐᓂᑦ ᐃᓅᓯᕐᒨᖓᔪᓂᑦ 

ᒪᑭᒪᓇᓱᐊᕐᓂᕐᒨᖓᔪᓂᓪᓗ ᐱᕚᓪᓕᕈᑎᔅᓴᓂᑦ ᐊᑦᑐᐊᔪᓂᑦ ᓈᒻᒪᑦᑐᓂᑦ 

ᐸᐃᕆᕕᓕᕆᓂᕐᒥᒃ ᐊᑐᖅᑕᐅᕙᑦᑐᓂᑦ. ᑕᐃᒫᒃ ᑕᑯᑎᑦᑎᔪᒍᑦ 

ᑐᑭᒧᐊᑦᑎᑕᐅᑦᑎᐊᕆᐊᖃᕐᓂᖏᓐᓂᒃ ᐊᑐᐊᒐᓕᐅᕐᓂᐅᕙᑦᑐᑦ 

ᐊᒻᒪᓗ ᐱᔨᑦᑎᕋᐅᑕᐅᕙᑦᑐᓂᑦ ᑲᒪᓪᓗᐊᑕᕐᐸᑦᑐᓄᑦ ᓄᓇᕗᑦ 

ᒐᒪᒃᑯᖏᓐᓂ ᐱᓕᕆᕕᖏᓐᓂ, ᐊᒻᒪᓗᑦᑕᐅᖅ ᐱᒻᒪᕆᐅᓂᖓᓂᒃ 

ᐱᕙᓪᓕᐊᑎᑦᑎᔭᕆᐊᖃᕐᓂᖅ ᐱᔨᑦᑎᕋᐅᑎᓂᑦ ᐊᑑᑎᖃᕆᔭᐅᓯᒪᙱᑦᑐᓂᑦ 

ᐅᓪᓗᒥᒧᑦ ᑎᑭᑦᑐᒍᑦ. 

ᐅᓪᓗᒥ ᐃᓅᓯᐅᕙᑦᑐᑦ ᐊᒥᓱᓄᑦ ᐃᓄᓐᓄᑦ ᓈᒻᒪᖏᒻᒪᑦ, 

ᐅᔾᔨᓇᕐᓯᑎᑕᐅᓯᒪᓗᐊᖅᑐᓂ ᐃᓱᒫᓗᓇᓪᓚᕆᑦᑐᒧᑦ ᐊᒥᓱᐊᓗᓐᓄᑦ 

ᐃᓅᓯᕐᒥᒃ ᑭᐱᓯᕙᑦᑐᓄᑦ ᑕᑯᓇᕐᖓᑦ ᓂᕆᐅᒋᔭᔅᓴᖃᖃᑦᑕᖏᓐᓂᖏᓐᓂᒃ 

ᕿᓄᙵᔅᓯᒪᓂᖏᓐᓂᓪᓗ ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ. 

ᐃᓅᓯᖃᕐᕕᒋᕙᑦᑕᖏᑦ ᐋᖅᑭᓱᖅᑕᐅᓯᒪᓪᓗᑎᒃ ᐊᑐᐊᒐᕐᓄᑦ, ᑭᓯᐊᓂ 

ᐃᓄᐃᑦ ᓱᓕ ᐃᓚᐅᑎᑕᐅᖃᑦᑕᖏᑦᑐᑦ ᐊᑐᐊᒐᓕᐅᖃᑦᑕᓂᕐᒥᒃ 

ᐊᑦᑐᐃᕙᑦᑐᓂᑦ ᖃᐅᑕᒫᑦ ᐃᓅᓯᕆᕙᑦᑕᑎᓐᓂᒃ. ᐱᔪᓐᓇᕐᓂᓖᑦ 

ᓇᓕᒧᙱᓗᐊᕐᓂᖏᓐᓄᑦ ᐃᓄᓐᓂᑦ ᒐᕙᒪᒃᑯᓂᓪᓗ ᐊᑐᐃᓐᓇᕐᓯᒪᒻᒪᑦ, 

ᐊᒻᒪᓗ ᐅᓪᓗᒥ ᐃᓅᓯᕐᒨᖓᔪᑦ ᐊᔅᓱᕉᑕᐅᕙᑦᑐᑦ ᐱᒋᐊᕈᑎᖃᕐᓯᒪᓪᓗᑎᒃ 

ᑐᑭᑖᕈᑕᐅᕙᑦᑐᓂᑦ ᒐᕙᒪᒃᑯᓐᓂ ᐅᕙᑦᑎᓐᓂᒃ ᑐᑭᓯᒋᐊᕐᓯᒪᓇᑎᒃ, ᐊᒻᒪᓗ 

ᓴᖑᑎᑦᑎᒋᐊᕈᓐᓇᓗᐊᕋᑎᒃ ᐊᑑᑎᓂᖏᓐᓂᒃ ᐃᓅᓯᕐᒧᑦ, ᐃᓕᖅᑯᓯᕐᒧᑦ, 

ᐃᓱᒪᒧᓪᓗ ᓱᕋᐃᒍᓐᓇᖅᑐᓂᑦ ᓂᕈᐊᒐᐅᕙᑦᑐᓂᑦ ᐅᕙᒍᑦ ᐱᔾᔪᑎᒋᓪᓗᑕ. 

ᐃᓄᐃᑦ ᐊᐅᓚᑦᑎᔭᕆᐊᖃᕐᖓᑕ ᐃᓅᓯᑦᑎᓐᓂᒃ ᑐᑭᒧᐊᑦᑎᑦᑎᓂᐊᕈᑦᑕ 

ᓯᕗᓂᔅᓴᑎᓐᓂᒃ, ᐱᖃᓯᐅᑎᓪᓗᒋᑦ ᑐᑭᑖᕈᑎᖃᖃᑦᑕᕐᓂᖅ ᑕᒪᒃᑯᓂᖓ 

ᐱᐅᓂᕐᐹᖑᓱᒋᔭᑦᑎᓐᓂᒃ ᕿᑐᕐᖓᑎᓐᓄᑦ, ᐊᒻᒪᓗ ᐱᔭᐅᔭᕆᐊᓕᓐᓂᑦ 

ᐊᑑᑎᖁᓪᓗᒋᑦ ᐱᔭᕆᐊᓕᖏᓐᓄᑦ. ᓄᓇᕗᑦ ᒐᕙᒪᒃᑯᖏᑦ 

ᐱᔪᓐᓇᕐᓂᖃᕐᖓᑕ ᐊᑐᖅᑎᑦᑎᓂᕐᒧᑦ ᑲᑐᔾᔨᖃᑎᒌᓐᓂᕐᓴᐅᓗᑎᒃ 

ᐱᓕᕆᖃᑎᖃᕐᓂᕐᒥᒃ ᐃᓄᓐᓂᑦ ᑲᑐᔾᔨᖃᑎᒌᓂᑦ, ᓄᓇᓕᓐᓂᑦ, 

ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂ, ᒪᓕᓪᓗᑎᒃ ᐱᐅᓯᖃᕐᓂᕐᒥᒃ 

ᒥᑭᓪᓕᑎᕐᓯᒪᓂᕐᒥᒃ ᐊᒻᒪᓗ ᐃᑉᐱᒍᓱᑦᑎᐊᓂᕐᒥᒃ. ᓂᐱᖃᕆᐊᖃᕋᑦᑕ 

ᓵᖓᓂ ᐃᑲᔫᑎᖃᕐᓂᐊᕐᖓᑕ ᐋᖅᑭᒋᐊᕐᓯᑎᑦᑎᓂᕐᒥᒃ ᐃᓗᓯᖏᓐᓄᑦ 

ᐃᓅᓯᖏᓐᓄᓪᓗ ᕿᑐᕐᖓᑦᑕ ᐃᓅᓱᑦᑐᖁᑎᑦᑕᓗ. 

